
Jesucristo urudꞌebemata bꞌeadꞌa(Lucas 3:23-38)11 Jesucristo urudꞌebemata bꞌeadꞌa trʉ̃ta naʉ̃ne bꞌʉ tabꞌʉa. Jesucristora rey Davidꞌeba
         uruta Abrahamneba urua.2 Abraham warra Isaac, Isaac warra Jacobo, Jacobo warra Judá, dewara zhi mebẽrãta. 3 Judá warra Fare, dewara Zara, ãzhi papa Tamar basia. Fare warra Esrom, Esrom warra
         Aram. 4 Aram warra Aminadab, Aminadab warra Naasón, Naasón warra Salmón. 5 Salmón warra Booz, zhi papa Rahab basia. Booz warra Obed, zhi papa Rut basia. Obed
         warra Isaí. 6 Isaí warra rey David,David warra Salomón, zhi papara Uría kĩma basia. 7 Salomón warra Roboam, Roboam warra Abía, Abía warra Asa. 8 Asa warra Josafat, Josafat warra Joram, Joram warra Uzía. 9 Uzía warra Jotam, Jotam warra Aca, Aca warra Ezequía. 10 Ezequía warra Manasé, Manasé warra Amón, Amón warra Josía. 11 Josíara Jeconíaba dewara zhi mebẽrãba ãzhi zezeta bꞌasia, maʉ̃ ewadera israelitarã
         jidakuape edesidꞌa Babilonia druaedꞌa.12 Mawũã Babiloniaẽna ededꞌapeadꞌa tẽãne Jeconía warra barasia, mawũẽ Jeconía warra Salatiel,
         Salatiel warra Zorobabel. 13 Zorobabel warra Abiud, Abiud warra Eliaquim, Eliaquim warra Azor. 14 Azor warra Sadoc, Sadoc warra Aquim, Aquim warra Eliud. 15 Eliud warra Eleazar, Eleazar warra Matán, Matán warra Jacobo. 16 Jacobo warra José, Joséra María kĩma basia, Jesúra Maríaba todꞌata zhãrã Ẽdrʉbia abada.17 Mawũã Abrahamneba urura rey David bitabai nʉmasia catorce. Rey Davidꞌeba urura Babilonia
         druaedꞌa jidakua ededꞌapeadꞌa bitabai nʉmasia catorce. Babiloniaẽna jidakua ededꞌapeadꞌadꞌeba
         urura zhãrã Ẽdrʉbi bitabai nʉmasia catorce.Jesucristo todꞌa(Lucas 2:1-7)18 Jesucristo todꞌara kꞌãwũã basia: Zhi papa Maríara José ũme zhi edadꞌaita bedꞌeape
         panʉne, zhi edadꞌa ẽwedꞌa bꞌiogꞌoasia Jawurebiadꞌeba. 19 Joséra biata bꞌʉba zhãrã ji ẽbaita maʉ̃ kꞌarea chupea idu bꞌʉ krĩñasia. 20 Izhi mawũã krĩchabʉrʉdꞌera ángel Daizezedꞌeta kꞌãĩmokꞌaradꞌe zhi ũdubipe mawũãsia:
         José, bʉra rey Davidꞌeba uruta bꞌʉa, María edaira perarãrũã, izhira bꞌiogꞌoasia Jawurebiadꞌeba.
         21 Maríabara zhũmakĩrãta toya, maʉ̃ bʉara Jesústa trʉ̃gadua, trʉ̃ mawũã bꞌaya izhidꞌerãta
         ẽdrʉbigai baera ãzhi kꞌazhiruadꞌeba. 22 Maʉ̃ jõma Daizezeba jaradꞌata arimaẽ berabꞌarisia izha bedꞌeata jarabibaridꞌeba mawũãnata:23 Ãwũẽrã zhi aduagꞌaita bꞌiogꞌoape zhũmakĩrãta toya, maʉ̃ Emanuelta trʉ̃gadꞌaya. Maʉ̃
         trʉ̃bara mawũã bꞌʉa: Daizezera dazhirã ũme bꞌʉa. (Isaías 7:14)24 Joséra kꞌãĩmokꞌara nʉmanata ʉ̃rʉ̃mape ángel Daizezedꞌeba jaradꞌata aribꞌaesia, mawũẽ
         Maríara edasia. 25 Mawũãmina erukꞌãĩ ẽbasia, aramaʉ̃ne zhi wau ãwũẽrã wũãwũãta tobʉrʉdꞌera Josébara Jesústa
         trʉ̃gasia.

Chĩdaudꞌeba ne arimaẽ jarabadata zedꞌapeadꞌa21 Judea druadꞌe Belén pʉwʉrʉdꞌe Jesús tosidꞌera, maʉ̃ druadꞌera Herodeta reyta bꞌasia,
         maʉ̃ne ʉ̃madau ʉ̃tʉ zebariareba Jerusalén pʉwʉrʉedꞌa zesidꞌa chĩdaudꞌeba ne arimaẽ
         jarabadata. 2 Mobe widꞌi mawũãsidꞌa: ¿Sãma bꞌʉ Rey judíorãne todꞌara? Chĩdau izhidꞌebemata ʉ̃madau
         ʉ̃tʉ zebariare ũdubʉdaba daira zebʉda ibia jaradꞌaita.3 Maʉ̃ta ũrĩpe rey Herodera bĩ ẽãsia Jerusalénne bꞌe bawara. 4 Mawũẽ Herodebara jõma trʉ̃bigasia sacerdoterã nokꞌorãta, ũrãgꞌa Moisédꞌe jarabada
         bawara, mobe widꞌisia sãma toi basita Daizezeba Rey zokꞌaita jaradꞌara. 5 Mawũẽ ãzhara mawũãsidꞌa: Belén pʉwʉrʉdꞌe toya Judea druadꞌe. Maʉ̃ẽnabemata zhi bꞌʉmata
         Daizezeba bedꞌeata jarabibariba mawũãsia:6 Belén, bʉra Judá druadꞌebema, Judá druadꞌe pʉwʉrʉ wagꞌauta tabꞌe kꞌãñabara bʉra wĩka
         bꞌʉ ẽã. Nʉmape bʉdꞌeba Nokꞌota ʉ̃tʉ zeya, maʉ̃bara erunʉmaña mʉrẽrã Israel bꞌeta.
         (Miqueas 5:2)7 Mobebʉrʉ Herodebara chũwẽã trʉ̃kuasia chĩdaudꞌeba ne arimaẽ jarabadata, Jesús todꞌa
         ewarira maʉ̃rãneba bia kꞌawuasia chĩdau ʉ̃tʉ zedꞌa ewaridꞌeba.8 Mobe Belén pʉwʉrʉedꞌa zokꞌakuabʉrʉta mawũãsia: Belén pʉwʉrʉidꞌu wãnape bia widꞌiudua
         wũãwũãnebemata. Ũdubʉdadꞌera mʉãã kꞌawuabiudua mʉsidꞌa wãpe ibia jaraita.9 Ãzhara rey bedꞌea ũrĩnape wãsidꞌa. Maʉ̃ne ʉ̃madau ʉ̃tʉ zebariare chĩdau ũdudꞌapeadꞌara
         ãzhi na wãsia, jũẽbʉrʉdꞌera ʉ̃rʉ̃ jirabꞌesia wũãwũã bꞌarizhiru maẽ.10 Chĩdauta mawũã ũdudꞌai kꞌãbãẽã sobiasidꞌa. 11 Deidꞌu wãbʉdadꞌera wũãwũã zhi papa María ũme ũdusidꞌa, mawũẽ sãkꞌokꞌodꞌe bꞌadape ibia
         jarasidꞌa. Mobe ne biata ewadꞌape wũãwũãã diasidꞌa orota, incienso kerata, mirra kerata.12 Maʉ̃ tẽã Daizezeba kꞌãĩmokꞌaradꞌe jarasia wakusa wãna ẽbamarẽã rey Herodema, mawũẽ
         ãzhi druaedꞌa jẽrũya jʉ̃drʉsidꞌa o awʉrʉdꞌe.Egipto druaedꞌa merũnapeadꞌa13 Chĩdaudꞌeba ne arimaẽ jarabadata wãnapeadꞌa tẽãne, ángel Daizezedꞌeta kꞌãĩmokꞌaradꞌe
         Joséa zhi ũdubipe mawũãsia: Piradrʉrua, wũãwũã zhi papa ũme edebʉrʉta Egipto druaedꞌa
         merũ wãrũã, mobe mʉã jarayeedꞌa maĩnu bꞌadua. Kꞌawuarua, Herodebara wũãwũã beaita
         jʉrʉya.14 Aramaʉ̃ne José ʉ̃rʉ̃mape diamase wũãwũã zhi papa ũme edebʉrʉta wãsia Egipto druaedꞌa.
         15 Maĩnu bꞌʉdꞌe Herode beusia. Mawũẽ Daizezeba jaradꞌata arimaẽ berabꞌarisia izha bedꞌeata
         jarabibaridꞌeba mawũãnata:Mʉãrã mʉ Warra trʉ̃sia Egiptodꞌeba zemarẽã. (Oseas 11:1)Warra zakerã beakuadꞌapeadꞌa16 Chĩdaudꞌeba ne arimaẽ jarabadaba izhi sewabʉdata kꞌawuape Herodera kꞌãbãẽã kĩrũsia,
         mawũẽ warra zakerã año ũmeneba edꞌaa bꞌeta Belénne kedꞌeta, Belén kꞌaita kedꞌeta jõma
         beakuadꞌamarẽã jarasia. Izhima maʉ̃ añota arimaẽ basia Jesús todꞌa ewarita kꞌawuadꞌadꞌebara
         chĩdaudꞌeba ne arimaẽ jarabadadꞌeba. 17 Mawũẽ arimaẽ berabꞌarisia ãzhi papa jẽgadꞌaidꞌebemata Daizezeba bedꞌeata jarabibariba
         Jeremiaba mawũãnata:18 Ramá pʉwʉrʉdꞌe nemita ũrĩbʉdata kꞌãbãẽã bꞌia jẽgadꞌaya, ʉ̃ĩ-ʉ̃ĩã jẽgadꞌaya. Raquelta
         jẽgaya zhi warrarã kꞌarea, zhi kĩrãtũmabi ẽbaya beukuasi baera. (Jeremías 31:15)Jẽrũya zedꞌapeadꞌa Egiptodꞌeba19 Herode beubʉrʉdꞌera ángel Daizezedꞌeta Egiptodꞌe Joséa kꞌãĩmokꞌaradꞌe zhi ũdubipe,
         20 mawũãsia: Piradrʉrua, wũãwũã zhi papa ũme edebʉrʉta Israel druaedꞌa wãrũã, ya beukuasia
         wũãwũã beaita bꞌeadꞌara.21 Mobebʉrʉ José piradrʉpe wũãwũã zhi papa ũme edebʉrʉta wãsia Israel druaedꞌa. 22 Mawũãmina Arquelao Judeadꞌe reyta bꞌʉta, zhi zeze Herode bꞌadꞌabari bꞌʉta ũrĩpe maĩnu
         wãĩrã perasia. Maʉ̃ne Daizezeba kꞌãĩmokꞌaradꞌe jarape wãsia Galilea druaedꞌa. 23 Mawũã wãpe pʉwʉrʉ Nazaret abada maẽ bꞌesia, mawũẽ arimaẽ berabꞌarisia Jesúsdꞌebemata
         Daizezeba bedꞌeata jarabibarirãba mawũãnapeadꞌata: Izhira Nazaredꞌebema adꞌaya.

Juan Burukꞌoemiã miã ũrãgꞌadꞌa(Marcos 1:1-8; Lucas 3:1-9, 15-17; Juan 1:19-28)31 Jari ewadera Juan Burukꞌoemiã zepe Judea druadꞌe drua drudrua tabꞌʉ maẽ miã ũrãgꞌabʉrʉta,
         2 mawũãsia: Kꞌazhiruara ãmape Daizezeta pẽwãũdua, Daizezeta Nokꞌodꞌebema kꞌaita basia.
         3 Juan mawũã bedꞌeaita jaradꞌata Daizezeba bedꞌeata jarabibariba Isaíaba mawũãsia:Iabꞌa nemi jĩgua bedꞌeabʉrʉta drua drudrua tabꞌʉ maẽ mawũãña: Bia ẽãrã ãmabʉdaba araa
         obʉdakꞌaudua Nokꞌo zei ota, jipa obʉdakꞌaudua izhi zei ota. (Isaías 40:3)4 Juanbara jʉ̃ bꞌasia camello kꞌara omata, ne e omaba kʉrrʉ tãjʉ̃ bꞌasia, kꞌo bꞌasia
         adꞌichichita, do bꞌasia urrajõta.5 Izhima ze nʉmasia Jerusalénne bꞌeta, Judea druadꞌe bꞌeta, Jordán do kꞌaita bꞌeta.6 Jordán dodꞌe Juanʉã zhi buru kꞌoebisidꞌa ãzhi kꞌazhiruata jara. 7 Fariseorãta saduceorãta izha bio ũdubʉrʉta izha buru kꞌoemarẽã zebʉdadꞌera ʉ̃kʉrʉa
         mawũãsia: Marã bia ẽãta bꞌeba dãmata neãrã bara bꞌe kĩrãkꞌa bꞌea. ¿Mawũã bꞌeta kꞌaiba
         ẽdrʉdꞌaya asi Daizezeba kĩrũbiba pua kꞌawua okuaita ʉ̃rʉ̃ badꞌebara?8 Mawũẽ dajada kꞌazhiruara ãmape bꞌeta Daizezeta pẽwã bꞌeaudua. 9 Mazhi sobitabaiba Daizezebara pua kꞌawua o ẽãta krĩchabʉdata Abrahamta mazhi zezeta
         erubꞌea arãũdua. Mʉã marãã jaraya, Daizezebara Abraham warrarã babi bꞌeya mongꞌara
         za tabꞌesidꞌa. 10 Daizezedꞌera zagꞌara ya zhi aribꞌaema bakuru kꞌarradꞌe tukuaita. Mawũẽ bakuru bia
         zaudꞌa ẽãrã tukuape pepekuaya tebʉdꞌe. (Aramaʉ̃ kĩrãkꞌa Daizezebara pua kꞌawua oya
         kꞌazhiruata obadara.) 11 Mʉãrã wãrãnebai marã baniãba buru kꞌoe bꞌʉa kꞌazhiruara ãmape Daizeze pẽwãnamarẽã.
         Mawũãmina iabꞌa mʉ tẽã urua, maʉ̃ba jẽrũne jʉ̃ bꞌʉra mʉãrã izhima edeidꞌe bꞌʉ ẽã,
         izhira audre zhi zroma mʉ kꞌãñabara. Marã izhara Jawurebiata diaya, mawũãmina izhidꞌebemata
         ĩjãna ẽbʉrʉ pua kꞌawua okuaya tebʉba. 12 Trigo ezoabarira izhi juwuadꞌe erubꞌʉa, trigora ezoape zhi tara zhi wuagꞌabari maẽ
         wuagꞌaya, mawũãmina zhi kꞌãbʉra baya tebʉ kikꞌata nʉmʉne. (Aramaʉ̃ kĩrãkꞌa izhidꞌebemata
         ĩjã bꞌera izhi maẽ bꞌʉkuaya, mawũãmina zhi ĩjãna ẽãrã pua kꞌawua okuaya.)Jesús buru kꞌoedꞌa(Marcos 1:9-11; Lucas 3:21-22)13 Jesús Galileadꞌeba Juanma Jordán doidꞌu zesia Juanba buru kꞌoemarẽã. 14 Mawũãmina Juanbara buru kꞌoe ẽbaita mawũãsia: Bʉa mʉta buru kꞌoemarẽã bꞌʉdꞌera, ¿bʉra
         mʉmaãbʉrʉ ibꞌarika?15 Mawũãĩ Jesúsbara panaʉ̃ mawũãsia: Mʉrã buru kꞌoedua, dazhara aramaʉ̃ne Daizezeba krĩñata
         aribꞌaedꞌaya.Mawũãĩ buru kꞌoesia. 16 Jesús buru kꞌoepe doedꞌauba drua wãta taidꞌe, bãjã ewa dogꞌoba Jawurebia Daizezedꞌeta
         ũdusia pusirã kĩrãkꞌa izhi ʉ̃rʉ̃ uruta. 17 Maʉ̃ne Daizezeta bãjãneba bedꞌeabʉrʉta mawũãsia: Naʉ̃ mʉ Warra mʉãrã kʉãgꞌa, mʉrã
         izhi kꞌarea sobia bꞌʉa.

Ãtõmiãba wãẽãbiya nʉmana Jesús(Marcos 1:12-13; Lucas 4:1-13)41 Jesús mobebʉrʉ Jawurebia Daizezedꞌeba drua drudrua tabꞌʉidꞌu edesia ãtõmiãba wãẽãbiya
         nʉmaĩma.2 Nekꞌo ẽã zhiwidꞌi bꞌʉta ewarita cuarenta diamaseta cuarenta babʉrʉdꞌe jarrasia. 3 Maʉ̃ne wãẽãbii kꞌarea ãtõmiã izhima zepe mawũãsia: Bʉta Daizeze Warrabʉrʉ mongꞌara
         za tabꞌea jaradua pan bakuamarẽã.4 Mawũãĩ Jesúsbara panaʉ̃ mawũãsia: Maʉ̃ẽnabemata zhi bꞌʉmata mawũã bꞌʉa:Zhãrã bari zhikoba bꞌa ẽã, awuarabʉrʉ Daizezeba jara bꞌʉta jõma aribꞌae bꞌʉba bꞌaya.
         (Deuteronomio 8:3)5 Mobebʉrʉ ãtõmiãbara edesia Jerusalén pʉwʉrʉedꞌa, mobe Daizeze deta audre ʉ̃tʉ nʉmʉĩnu
         edepe, 6 mawũãsia: Bʉta Daizeze Warrabʉrʉ edꞌaa pinandrʉrua. Maʉ̃ẽnabemata zhi bꞌʉmata mawũã
         bꞌʉa:Daizezebara izhi ángelerãta bʉma zokꞌakuaya, bʉra ãzhi juwuadꞌe edadꞌaya bʉ jẽrũta
         puo ẽbamarẽã mongꞌaraba. (Salmos 91:11-12)7 Mawũãĩ Jesúsbara mawũãsia: Maʉ̃ẽnabemasidꞌa zhi bꞌʉmata mawũã bꞌʉa:Kꞌãrẽ orãrũã kꞌarebai kꞌawuaita bʉ Nokꞌo Daizezeba. (Deuteronomio 6:16)8 Mobebʉrʉ ãtõmiãbara edesia kꞌatuma ʉ̃tʉ nʉmʉĩnu, mobe jõma ũdubisia ẽjũãne drua nʉmʉta
         ne kĩrãwãrẽã edꞌa nʉmʉta. 9 Mobe mawũãsia: Mʉã naʉ̃ jõma bʉaa diaya sãkꞌokꞌodꞌe kꞌobꞌepe mʉta ibia jarara.10 Mawũãĩ Jesúsbara mawũãsia: Ãtõmiã wãrũã, maʉ̃ẽnabemata zhi bꞌʉmata mawũã bꞌʉa:Bʉ Nokꞌo Daizezetrʉ ibia jaradua, izhi bedꞌeatrʉ aribꞌaedua. (Deuteronomio 6:13)11 Mobebʉrʉ ãtõmiãbara Jesús ãmaẽsia. Maʉ̃ne ángelerãta ʉ̃kʉrʉ zepe izhira aribꞌaesidꞌa.Jesús miã ũrãgꞌa jʉ̃drʉdꞌa(Marcos 1:14-20; Lucas 4:14-15; 5:1-11; 6:17-19)12 Juan cárceldꞌe nʉmʉta Jesúsba ũrĩbʉrʉdꞌera jẽrũya wãsia Galilea druaedꞌa. 13 Nazaret pʉwʉrʉra idaribipe wãpe bꞌesia Capernaúm pʉwʉrʉdꞌe, maʉ̃ pʉwʉrʉra do jedꞌea
         õbꞌʉ kꞌaita tabꞌʉa, Zabulónneba uruta bꞌeadꞌa druadꞌe, Neftalídꞌeba uruta bꞌeadꞌa
         druadꞌe tabꞌʉa. 14 Mawũẽ arimaẽ berabꞌarisia Daizezeba bedꞌeata jarabibariba Isaíaba mawũãnata:15 Marã Zabulón druadꞌe, Neftalí druadꞌe bꞌera, do jedꞌea õbꞌʉ doya odꞌe bꞌera, Jordán
         do kĩrãrẽ bꞌera, Galilea druadꞌe judíorã ẽãta bꞌera,16 marã pãrĩguadꞌe bꞌeta Daizezedꞌebema kꞌawuabʉdaba ũdudꞌaya ʉ̃na zromata. Mawũẽ aduaita
         beuita bꞌeadꞌaitara ʉ̃nata uruzhaya. (Isaías 9:1-2)17 Maʉ̃ ewaridꞌeba Jesús miã ũrãgꞌa jʉ̃drʉbʉrʉta mawũãsia: Kꞌazhiruara ãmape Daizezeta
         pẽwãũdua, Daizezeta Nokꞌodꞌebema kꞌaita basia.Jesúsba kĩmarẽ jʉrʉkuadꞌa bꞌeda beamiãrãta(Marcos 1:16-20; Lucas 5:1-11)18 Galileadꞌebemata do jedꞌea õbꞌʉ doya Jesús taidꞌe, ũme mebẽrãta panʉta ũdusia, abꞌa
         Simónta Pedro basia, zhi mebea Andrés basia. Do jedꞌea õbꞌʉ maẽ atarrayata bꞌari panasia
         bꞌeda beamiãta panasi baera. 19 Maʉ̃ne Jesúsbara mawũãsia: Mʉ kꞌaidꞌu panadua, mʉnebemata ĩjãnamarẽã mʉã marã zhãrã
         ũrãgꞌabarita panabiya.20 Mawũãĩ ãzhara audre ẽãne atarraya kenabꞌaridꞌape kꞌaidꞌu jʉ̃drʉsidꞌa.21 Mamaʉ̃ba Jesús wãbʉrʉdꞌera dewara awʉrʉrãta ũme mebẽrãta panʉta ũdusia, Jacobota zhi
         mebea Juanta ũdusia, Zebedeo warrarãta ãzhi zeze Zebedeo bawara jãbadꞌe bꞌeta, ãzhi
         atarrayata tʉdꞌʉzoadꞌata araa jʉ̃kua duanasia, Jesúsbara maʉ̃ne jʉrʉkuasia. 22 Mawũẽ ãzhara audre ẽãne jãbata ãzhi zezeta ãmaẽbʉdata kꞌaidꞌu jʉ̃drʉsidꞌa.Jesúsba ũrãgꞌadꞌa kꞌabanata(Lucas 6:17-19)23 Aramaʉ̃ne Galilea drua jõma Jesús pʉrrʉa wãbʉrʉta de zhi jʉrebadata nʉme maẽ miã ũrãgꞌa
         wãsia, bedꞌea biata jarakꞌa wãsia Daizezeta Nokꞌodꞌebemata. Kꞌaya bꞌeta, pua bꞌeta
         jõma bꞌebi wãsia pʉwʉrʉ tabꞌe maẽ.24 Aramaʉ̃ne izhira Siria drua jõma trʉ̃poabʉrʉba jõma wesidꞌa pua bꞌeta, nekĩrãtõnoãba
         kꞌaya zuburia bꞌeta, kĩrãnema bꞌeta, jai abꞌeta, kꞌakua pira ẽã kꞌaya bꞌeta webʉdata
         bꞌebikuasia. 25 Zhãrã bio Jesús kꞌaidꞌu nʉmasia Galilea druadꞌebemata, Decápoli pʉwʉrʉdꞌebemata, Jerusalén
         pʉwʉrʉdꞌebemata, Judea druadꞌebemata, Jordán dodꞌe kĩrãrẽbemarãta.

Sobiaidꞌebemata jaradꞌa kꞌatumane(Lucas 6:20-23)51 Kꞌabanata ũdupe Jesús kꞌatuma zakeidꞌu wãrĩzepe jewedꞌabʉrʉdꞌe orrasidꞌa izha jʉrʉkuadꞌabara.
         2 Mawũẽ miã ũrãgꞌa mawũãsia:3 Sobiaudua Daizezedꞌebemata kꞌawuai kꞌarea zuburia bꞌera, mawũã bꞌera Daizezeta Nokꞌodꞌebema.4 Sobiaudua jẽga bꞌera, mawũã bꞌera Daizezebara kĩrãtũmabigaya.5 Sobiaudua zhi zromane duanu ẽãrã, mawũãrã druata jidadꞌaya Daizezeba diabʉrʉta.6 Sobiaudua Daizezedꞌebema kꞌarea jarra bꞌera, aramaʉ̃ne izha krĩñata oya bꞌera maʉ̃ne
         nʉmabigaya.7 Sobiaudua zhãrã sozuburia bꞌera, mawũãrã Daizezebara sozuburiaya.8 Sobiaudua soidꞌu bꞌeba so nene ẽã bꞌera, mawũãrã ũdudꞌaya Daizezera.9 Sobiaudua zhãrãta zhiya adu-a duanabi bꞌera, mawũãrã Daizeze warrarã adꞌaya.10 Sobiaudua biata obꞌe kꞌarea zuburia obʉdadꞌera, mawũã bꞌera Daizezeta Nokꞌodꞌebema.11 Sobiaudua mʉ kꞌarea ikꞌazhirua jarabʉdadꞌera, zuburia obʉdadꞌera, nekĩrãtõnoã bĩ ẽã
         jarabʉdadꞌera sewa nebʉrʉ.12 Bꞌʉsridꞌaudua, sobiaudua, mawũãrã marãbara ʉ̃tre ne biata waibꞌʉa jidadꞌaya.Daizezeba bedꞌeata jarabibarirã bꞌeadꞌasidꞌa mawũã zuburia obazhidꞌa marã bꞌe nawedꞌa
         bꞌeadꞌata.Tã kĩrãkꞌa bꞌea druadꞌe bꞌerãĩta(Marcos 9:50; Lucas 14:34-35)13 Marã tã kĩrãkꞌa bigata bꞌea druadꞌe bꞌerãĩta. Mawũãmina tã zhi kʉyata jõrã, ¿kꞌãrẽba
         kʉyaipe? Jipadꞌe seri ẽbaya, mawũẽ bꞌaribue panʉã biradigadꞌamarẽã.Ʉ̃nata bꞌea ẽjũãne bꞌerãĩta14 Marãneba Daizezedꞌebemata ũdu bꞌeba marã ʉ̃nata bꞌea ẽjũãne bꞌerãĩta. Mawũẽ pʉwʉrʉ
         kꞌatumane ʉ̃rʉ̃ tabꞌʉta merũ bꞌe ẽkĩrãkꞌa bꞌea. 15 Miõba ĩbĩrã kꞌoape ãna nʉmʉka, awuarabʉrʉ ʉ̃tʉ bꞌʉbaria jõma ʉ̃namarẽã dedꞌa bꞌeta.
         16 Aramaʉ̃ kĩrãkꞌa ʉ̃nata marãneta ʉ̃nabiudua zhãrã kĩrãbita, aramaʉ̃ne marãba biata
         obꞌeta ũdudꞌamarẽã, maʉ̃neba ibia jaradꞌamarẽã marã Zeze ʉ̃tre bꞌʉta.Jesúsba jaradꞌa Moisé ũrãgꞌadꞌebemata17 Krĩcharãũdua mʉrã Daizezeba ũrãgꞌa Moiséa diadꞌata seribi ẽã nʉmʉĩta zesita, Daizezeba
         bedꞌeata jarabibarirãba bꞌʉdꞌapeadꞌata seribi ẽã nʉmʉĩta zesita. Awuarabʉrʉ mʉrã zesia
         maʉ̃ aribꞌaeita. 18 Mʉã wãrĩnu marãã jaraya, bãjãta egorota neba ẽã nʉmʉnerã Daizezedꞌe ũrãgꞌara miã wĩkabidꞌa
         neba ẽã sãwũã berabꞌarii bꞌʉta jõma arimaẽ berabꞌariyeedꞌa. 19 Mawũẽ iabꞌaʉba maʉ̃ ũrãgꞌadꞌebemata abꞌa aribꞌae ẽãta wĩkata aribꞌae ẽbʉrʉ, aramaʉ̃ne
         zhãrã bꞌea aribꞌae ẽbaita jaradiara, zhi zroma ẽbaya Daizezeta Nokꞌodꞌebemanerã. Mawũãmina
         iabꞌaʉba aribꞌae nʉmʉrã, aramaʉ̃ne dewaraurãba aribꞌaedꞌamarẽã jaradia nʉmʉrã, maʉ̃
         zhi zroma baya Daizezeta Nokꞌodꞌebemanerã. 20 Maʉ̃neba mʉã marãã jaraya, ũrãgꞌa Moisédꞌe jarabada kꞌãñabara fariseorã kꞌãñabara
         Daizezeba jara bꞌʉta marãba audre kĩrãẽpa aribꞌaedꞌa ẽbʉrʉ, Daizezeta Nokꞌodꞌebemata
         bꞌea ẽã.Jesúsba jaradꞌa kĩrũbidꞌebemata(Lucas 12:57-59)21 Marãbara zhi ũrĩmata zõrãrã bꞌeadꞌaa mawũãsidꞌa: Miã bearãrũã, miã beara nokꞌoba pua
         kꞌawua oya. 22 Mawũãmina mʉã marãã jaraya, iabꞌa zhi mebea ũme kĩrũbʉrʉra Daizezeba pua kꞌawua oya.
         Iabꞌaʉba zhi mebeata krĩcha ne ẽã bꞌaribꞌʉa abʉrʉra nokꞌorã wagꞌaurãba pua kꞌawua
         odꞌaya. Iabꞌaʉba zhi mebeata ikꞌazhirua jarabʉrʉra wãbidꞌaya tebʉ pureadꞌe.23 Mawũẽ altar maẽ ne webʉrʉdꞌe, bʉa bĩ ẽã odꞌadꞌeba bʉ mebeata bʉ ũme bĩ ẽã nʉmʉta kꞌawuara,
         24 bʉa ne webʉrʉra mama altar maẽ ãmaẽdua, mobe wãpe naara bʉzhi mebeata ibiadꞌe odua,
         mobebʉrʉ zepe bʉa ne wedꞌara Daizezea diadua.25 Bʉa bĩ ẽã odꞌadꞌeba bʉ jura ũme kꞌadrʉabai krĩcha araa zerua, nokꞌoma odꞌe izhi ũme
         wãbʉda wedꞌa mawũã odua. Mawũã o ẽbʉrʉ bʉ jura bꞌʉbara nokꞌo zhãrã kꞌawua obaria chãbꞌariya,
         waya nokꞌoba policia chãbꞌariya edꞌa bꞌʉmarẽã cárceldꞌe. 26 Mʉã wãrĩnu bʉaa jaraya, bʉra mamaʉ̃bara ẽdrʉ ẽã nokꞌoba plata sõmbe diaita jaradꞌata
         jõma dia ẽbʉrʉ.Kĩma ẽãta erukꞌãĩ ẽbaidꞌebema27 Marãbara zhi ũrĩmata mawũãsidꞌa: Kĩma ẽãta erukꞌãĩrãrũã. 28 Mawũãmina mʉã marãã jaraya, bariduba wũẽrãta erukꞌãĩ krĩña akʉra, izhi sodꞌe maʉ̃
         wũẽrã ũme kꞌazhiruata obʉrʉa.29 Mawũẽ bʉ dabʉ juwua araarebemaba bʉta kꞌazhiruadꞌe bꞌaebiidꞌebema orãrũã, aramaʉ̃ne
         bʉ dabʉra ẽũtape bʉdꞌebara bꞌaribuebʉrʉkꞌarua. Audre biga bʉdꞌebemata abꞌa aduaita
         bʉta kꞌakua igurua bꞌaribuedꞌai kꞌãñabara tebʉdꞌe. 30 Juwua araba bʉta kꞌazhiruadꞌe bꞌaebiidꞌebema orãrũã, aramaʉ̃ne bʉ juwuara bꞌʉatupe
         bʉdꞌebara bꞌaribuebʉrʉkꞌarua. Audre biga bʉdꞌebemata abꞌa aduaita bʉta kꞌakua igurua
         bꞌaribuedꞌai kꞌãñabara tebʉdꞌe.Miã ãmabʉrʉdꞌebema(Mateo 19:9; Marcos 10:11-12; Lucas 16:18)31 Dewara zhi jaramata mawũãsidꞌa: Bariduba izhi wũẽrãta ãmabʉrʉdꞌera, ãmabʉrʉdꞌebemata
         kꞌarta ope diadua. 32 Waya mʉã marãã jaraya, bariduba izhi wũẽrã ãmabʉrʉta awʉrʉ erukꞌãĩ ẽãta ãmarã, awʉrʉta
         kꞌãĩbʉrʉba kꞌazhiruata obiya. Maʉ̃ wũẽrã ãmanapeadꞌata kꞌãĩbʉrʉsidꞌa kꞌazhiruata oya.Jesúsba jaradꞌa wãrĩnu bedꞌeaita33 Dewara marãbara zhi ũrĩmata zõrãrã bꞌeadꞌaa mawũãsidꞌa: Kꞌãrẽ wãrĩnu aribꞌaeya arãrũã
         sewata, awuarabʉrʉ aribꞌaedua Daizeze daidꞌu wãrĩnu aribꞌaeya adꞌara. 34 Mawũãmina mʉã marãã jaraya: Kꞌãrẽ oita kꞌãrẽ daidꞌu wãrĩnu aribꞌaeya arãũdua. Miã
         ʉ̃tre daidꞌu, ʉ̃trera Daizezeta Nokꞌo bugue baera. 35 Miã drua daidꞌu, druara Daizezeta tʉga bꞌʉ baera. Miã Jerusalén daidꞌu, Rey ʉ̃trebema
         zhi zroma pʉwʉrʉ baera. 36 Kꞌãrẽ oita miã bʉzhi buru daidꞌu wãrĩnu aribꞌaeya arãrũã, bʉara budꞌa abꞌabidꞌa torroa
         pãĩma obꞌe ẽbaera. 37 Kꞌãrẽta marãba odꞌaibʉrʉ ãjãne audua, odꞌa ẽbʉrʉ ãjãne arãũdua. Ne ãmaña jarabʉrʉra
         bia ẽãneba ze bꞌʉta ãtõmiãneba ze bꞌʉa.Bĩ ẽã obʉdadꞌera abꞌarika orãrũã(Lucas 6:29-30)38 Marãbara zhi ũrĩmata mawũãsidꞌa: Iabꞌaʉba zhãrã dabʉta ãrĩrã izhisidꞌa abꞌarika dabʉ
         ãrĩnaĩbara, kidꞌata jõnawera izhisidꞌa abꞌarika kidꞌa jõnawedꞌaibara. 39 Waya mʉã marãã jaraya, abꞌarika orãrũã iabꞌaʉba bʉta bĩ ẽã obʉrʉdꞌera. Baribʉrʉ bariduba
         bʉta kĩrã juwua araarebemata tachira wuadua dewarabemasidꞌa. 40 Iabꞌaʉba bʉ camisata jãrĩĩ kꞌarea nokꞌoa kꞌawua obi krĩña nʉmerã, diadua bʉzha wua
         ãnebꞌari bꞌʉsidꞌa. 41 Bariduba ne zʉgʉata bʉzhi poeayeedꞌa zareadꞌe ataubira poeama ũme ataurua. 42 Iabꞌaʉba kꞌãrẽta widꞌira diadua. Iabꞌaʉba ne presta widꞌira dia ẽã nʉmarãrũã.Dazhi jura bꞌeta kʉãgꞌaidꞌebema(Lucas 6:27-28, 32-36)43 Marãbara zhi ũrĩmata mawũãsidꞌa: Kʉãgꞌarua zhãrã bʉ ũme zhibiara, jurarua bʉ jura
         bꞌʉra. 44 Waya mʉã marãã jaraya, kʉãgꞌaudua marã jura bꞌera, ibia jaraudua marã ikꞌazhirua jara
         bꞌera, bia oudua marã jura bꞌera, zhiwidꞌiudua marã zuburia obꞌebarira. 45 Mawũãrã mazhi Zeze ʉ̃tre bꞌʉ warrarã baya. Izhara izhi ʉ̃madaura ʉ̃tʉ zebi bꞌʉa bia
         ẽãta bꞌe ʉ̃rʉ̃, biata bꞌe ʉ̃rʉ̃. Kue zebi bꞌʉa biata bꞌe ʉ̃rʉ̃, bia ẽãta bꞌe ʉ̃rʉ̃.
         46 Marã kʉãgꞌa bꞌetrʉ kʉãgꞌadꞌara, ¿maʉ̃barira kꞌãrẽ biata jidadꞌaipe? ¿Abꞌarika obada
         ẽka rey Romanebemaĩta plata widꞌibadabidꞌa? 47 ¿Bari mazhi mebẽrãtrʉ saluda bꞌeaibʉrʉ kꞌãrẽ biata obꞌe? ¿Mawũã duanu ẽka Daizezedꞌebema
         kꞌawuadꞌa ẽãsidꞌa? 48 Maʉ̃ba marã kĩrãẽpa zhãrã kʉãgꞌa bꞌeaudua, marã Zeze ʉ̃tre bꞌʉta kĩrãẽpa zhãrã kʉãgꞌa
         bꞌʉ kĩrãkꞌa.

Zuburia bꞌʉta nebari diaidꞌebema61 Kĩrãkuitaudua, marãba biata obʉdara zhãrã kĩrãbita orãũdua bari zhãrãba ũdudꞌamarẽã.
         Bari maʉ̃ kꞌarea odꞌaibʉrʉ kꞌãrẽ dia ẽã marã Zeze ʉ̃tre bꞌʉbara. 2 Maʉ̃ba zuburia bꞌeta bʉa nebari diabʉrʉra jõmaʉ̃ã jarakꞌarãrũã, sewa bibaʉta bꞌeba
         obꞌe kĩrãkꞌa orãrũã, de zhi jʉrebadata nʉme maẽ, pʉwʉrʉdꞌe odꞌe zhãrã berabꞌari nʉme
         maẽ maʉ̃ kꞌaudꞌa bꞌea zhãrãba bia jaradꞌamarẽã. Mʉã wãrĩnu marãã jaraya, maʉ̃ kꞌareara
         Daizezebara kꞌãrẽ dia ẽã. 3 Mawũãmina zuburia bꞌeta bʉa nebari diabʉrʉra miõã kꞌawuabirãrũã. 4 Zuburia bꞌeta bʉa nebari diabʉrʉra chupea diadua. Mawũãrã bʉ Zezebara bʉ chupea maʉ̃
         kꞌaudꞌa bꞌʉta akʉ bꞌʉra maʉ̃bari kꞌãrẽ diaya jõmaʉ̃ daidꞌu.Jesúsba jaradiadꞌa zhiwidꞌiita(Lucas 11:2-4)5 Bʉ zhiwidꞌibʉrʉdꞌera sewa bibaʉta bꞌe kĩrãkꞌa bꞌarãrũã. Ãzhira ʉ̃ta zhiwidꞌi krĩñadea,
         de zhi jʉrebadata nʉme maẽ, pʉwʉrʉdꞌe odꞌe zhãrã berabꞌari nʉme maẽ maʉ̃ kꞌaudꞌa bꞌea
         bari zhãrãba ũdudꞌamarẽã. Mʉã wãrĩnu marãã jaraya, maʉ̃ kꞌareara Daizezebara kꞌãrẽ
         dia ẽã. 6 Mawũãmina bʉ zhiwidꞌibʉrʉdꞌera miõ ne ẽã maẽ wãpe zhiwidꞌidua bʉ Zezea, izhira chupea
         bʉ ũme nʉmʉã. Mawũãrã bʉ Zezebara bʉ chupea maʉ̃ kꞌaudꞌa bꞌʉta akʉ bꞌʉra maʉ̃bari
         kꞌãrẽ diaya jõmaʉ̃ daidꞌu.7 Bʉ zhiwidꞌi nʉmʉnerã abꞌaʉ bedꞌeata jarama bio jararãrũã, Daizezedꞌebemata kꞌawuadꞌa
         ẽkĩrãkꞌa bꞌarãrũã. Krĩcha bꞌea abꞌaʉ bedꞌeata jarama bio jaratrʉ Daizezebara ũrĩ bꞌʉta.
         8 Marãbara orãũdua ãzhidꞌe kĩrãkꞌara, marã Zezebara kꞌawua bꞌʉ baera marãba kꞌãrẽ nesidꞌa
         bꞌera, marãba kꞌãrẽ widꞌidꞌai nawedꞌa. 9 Marã zhiwidꞌibʉdadꞌera mawũãũdua:Bʉra Daizezeta ʉ̃tre bꞌʉa, bʉra wawiadꞌaidꞌe bꞌʉa.10 Dai Nokꞌota nʉmadua. Bʉa krĩñata odꞌaidꞌe bꞌʉa ʉ̃tre obꞌe kĩrãkꞌa, mawũã odꞌaidꞌe
         bꞌʉa druadꞌebidꞌa.11 Zhiko ewarizabema daia diadua idꞌira.12 Daiba bia ẽãta odꞌadꞌebara daira bedꞌea ne ẽã duanebirua, daiba bedꞌea ne ẽãne edabada
         kĩrãkꞌa dai bĩ ẽã obʉdata.13 Daita idu wãẽãbirãrũã, awuarabʉrʉ daira kꞌarebarua ãtõmiã bia ẽãnebara. Reyta nʉmaĩrã
         bʉrea, zareara bʉrea, zhi zromata nʉmaĩrã bʉrea ewari nʉmʉ jõma. Amén.14 Marã bĩ ẽã obʉdata marãba bedꞌea ne ẽãne edadꞌara, marãba bia ẽãta odꞌadꞌebara marãsidꞌa
         bedꞌea ne ẽã bꞌʉkuaya marã Zeze ʉ̃trebemabara. 15 Mawũãmina marã bĩ ẽã obʉdata marãba bedꞌea ne ẽãne edadꞌa ẽbʉrʉ, marã Zezebidꞌa bedꞌea
         ne ẽã bꞌʉkua ẽã marãba bia ẽãta odꞌadꞌebara.Nekꞌo ẽã zhiwidꞌibaridꞌebema16 Marã nekꞌo ẽã zhiwidꞌi bꞌedꞌera kĩrã sopua duanarãũdua, sewa bibaʉta bꞌe kĩrãkꞌa duanarãũdua.
         Nekꞌo ẽã zhiwidꞌi bꞌeta zhãrãba kꞌawuadꞌamarẽã kĩrã sopua duaĩnabaria. Mʉã wãrĩnu
         marãã jaraya, mawũã bꞌebarira Daizezebara kꞌãrẽ dia ẽã. 17 Mawũãmina bʉta nekꞌo ẽã zhiwidꞌi bꞌʉdꞌera buru erudua, kĩrã sʉgʉdua. 18 Mawũãrã zhãrã bꞌea kꞌawuabi ẽbaya bʉ nekꞌo ẽã zhiwidꞌi bꞌʉra, awuarabʉrʉ bʉ Zezea
         kꞌawua nʉmabiya, izhira chupea bʉ ũme nʉmʉã. Bʉ Zezeba bʉ chupea maʉ̃ kꞌaudꞌa bꞌʉta
         akʉ bꞌʉra maʉ̃bari kꞌãrẽ diaya jõmaʉ̃ daidꞌu.Ne biata ʉ̃tre tʉdꞌaidꞌebema(Lucas 12:33-34)19 Ne biata tʉrãũdua naʉ̃ druadꞌe, namarã zhi muĩba ãrĩbaria, ne uyezoa jõ bꞌʉa, namarã
         nezrʉgamiãrãta edꞌa wãpe zrʉgabada. 20 Maʉ̃ba awuarabʉrʉ Daizezeba krĩñata obʉdaba ne biara ʉ̃tre tʉudua, maĩnurã zhi muĩba
         ãrĩ ẽã, miã ne uyezoa jõ ẽã, maĩnurã nezrʉgamiãrã edꞌa wãpe zrʉgadꞌa ẽã. 21 Mawũã ne biata marãneta bꞌʉ maẽ nʉmaña marã sora.Ĩbĩrã kꞌakuadꞌebema(Lucas 11:33-36)22 Ĩbĩrã kꞌakuadꞌebema dabʉa. Mawũẽ bʉ dabʉta bigabʉrʉ bʉ kꞌakuara jõma ʉ̃na bꞌaya. 23 Mawũãmina bʉ dabʉta biga ẽbʉrʉ bʉ kꞌakuara jõma pãrĩguadꞌe bꞌaya. Aramaʉ̃ kĩrãkꞌa
         bʉa obꞌʉta bʉma bigata bia ẽbʉrʉ, ¿bʉra jipadꞌe pãrĩguadꞌe nʉmʉ ẽka?Daizezeta platata sãwũãnebema(Lucas 16:13)24 Miõba zhãrã ũme aribꞌae nʉma bꞌe ẽã. Manebʉrʉ abꞌa jurape abꞌa kʉãgꞌaya, o abꞌa zhi
         zromane edape abꞌa zhi zroma ẽãne edaya. Aramaʉ̃ kĩrãkꞌa Daizezedꞌebema aribꞌae ẽã
         platadꞌebemata aribꞌae nʉmʉbara.Sopua nʉma ẽbaidꞌebema(Lucas 12:22-31)25 Maʉ̃neba mʉã marãã jaraya: Sopuarãũdua mazhi bꞌaidꞌebema kꞌarea, kꞌãrẽta kꞌoidꞌe o
         kꞌãrẽta doidꞌe, miã mazhi kꞌakuaita kꞌãrẽta jʉ̃ĩne sopuarãũdua. ¿Dazhi bꞌʉra audre
         vale bꞌʉ ẽka zhiko kꞌãñabara, kꞌakuara audre vale bꞌʉ ẽka wua kꞌãñabara? 26 Ibana ewaradꞌe wũãbꞌari bꞌeta akaudua, ne udꞌa ẽã, miã ne ewadꞌa ẽã, miã ne wuagꞌabari
         maẽ ne kuadꞌa ẽã. Maʉ̃ta marã Zeze ʉ̃trebemabara ne dedꞌeka bꞌʉa. ¿Marã audre vale
         duanu ẽka ibana bꞌe kꞌãñabara? 27 ¿Marãnebemabara kꞌaiba izhi bio sopua nʉmʉba izhira ewari wueta bꞌabi bꞌeipe? 28 ¿Wua kꞌarea kꞌãrẽã sopua bꞌe? Krĩchaudua nepono meã nʉmeta sãwũã wari bꞌeta. Trajadꞌa
         ẽã, miã wua kꞌasudꞌa ẽã. 29 Mʉã marãã jaraya, rey Salomón kĩrãwãrẽã zho bꞌasimina kĩrãwãrẽã zho bꞌa ẽbasia nepono
         abꞌaʉdꞌebema kĩrãkꞌabidꞌa. 30 Chirua idꞌi meã takeradꞌata nunebai tebʉdꞌe babuebadata Daizezeba mawũã zhobi bꞌʉra,
         ¿marã audre zhobigai ẽka, awuarabʉrʉ soidꞌu bꞌeaita wãẽã duanu ẽka? 31 Mawũẽ sopua mawũãrãũdua: ¿Kꞌãrẽta kꞌodꞌaipe, kꞌãrẽta dodꞌaipe, kꞌãrẽta jʉ̃naĩpe? 32 Daizezedꞌebema kꞌawua ẽã bꞌera maʉ̃ jõmaʉ̃ kꞌarea sopua bꞌea. Mawũãmina marã Zeze
         ʉ̃trebemabara kꞌawua bꞌʉa marãbara maʉ̃ jõma nesidꞌa bꞌeta. 33 Maʉ̃ba naara jʉrʉdua Daizezeta Nokꞌodꞌebemata, aramaʉ̃ne izha jara bꞌʉta odua, mobedꞌeba
         izhara maʉ̃ jõma diaya. 34 Mawũẽ ewari nubema kꞌarea sopuarãũdua, ewari nubemabara sopua nʉmaĩrã we bꞌʉa. Ewariza
         nʉmʉã bĩ ẽã sopua nʉmaĩrã.

Zhãrãta kꞌawua o ẽbaidꞌebema(Lucas 6:37-38, 41-42)71 Zhãrãta kꞌawua orãũdua, Daizezeba marã maʉ̃ kꞌarea kꞌawua o ẽbamarẽã. 2 Zhãrãta kꞌawua odꞌara Daizezebara marã maʉ̃ zadꞌe kꞌawua oya, zhãrã sãwũã obʉda zadꞌe
         oya. 3 ¿Kꞌãrẽã bʉ mebea dabʉdꞌe ne jarra kꞌobꞌʉtrʉ akʉpe bʉ dabʉdꞌe bakuru pẽũ nʉmʉrã akʉ
         ẽpe? 4 ¿Mawũãrã bʉara bʉ mebea mawũãĩne bꞌʉka: Ne jarra bʉ dabʉdꞌe kꞌobꞌʉta mʉãã aubꞌaribirua
         aidꞌe bꞌʉka, bʉ dabʉdꞌe bakuru pẽũ nʉmʉnerã? 5 ¡Sewa bibaʉta bꞌarãrũã! Bakuru bʉ dabʉdꞌe pẽũ nʉmʉta naara ãĩ bꞌʉdua, mawũãtrʉ bia
         ũduya bʉ mebea dabʉdꞌe ne jarra kꞌobꞌʉta aubꞌariita. (Aramaʉ̃ kĩrãkꞌa bʉa kꞌazhirua
         obꞌʉta naara idu bꞌʉdua, mobedꞌeba zhãrã kꞌareba bꞌeya.)6 Daizezeitabemata usarãã diarãũdua marãta kꞌadꞌa ẽbamarẽã, miã perla marãne nʉmʉta
         chĩnarãã diarãũdua biradigadꞌa ẽbamarẽã, marãta dragꞌakuadꞌa ẽbamarẽã. (Ũrĩ krĩña
         ẽã bꞌeara aramaʉ̃ kĩrãkꞌa Daizeze bedꞌeara jararãũdua marã bĩ ẽã odꞌa ẽbamarẽã.)Daizezea zhiwidꞌi ne widꞌidꞌaidꞌebema(Lucas 11:9-13; 6:31)7 Daizezea ne widꞌiudua, mawũãrã marãã diaya. Ne widꞌi bꞌeba jʉrʉudua, mawũãrã ũdudꞌaya.
         Ne widꞌi bꞌeba trʉ̃ũdua, mawũãrã jigaita puerta ewaya. 8 Daizezea ne widꞌi bꞌʉbara jidaya. Ne widꞌi bꞌʉba jʉrʉ bꞌʉbara ũduya. Ne widꞌi bꞌʉba
         trʉ̃ bꞌʉaara diaita puerta ewaya. 9 ¿Marãnebemabara zhi warraba panta widꞌira mongꞌarata diaita bꞌʉka? 10 ¿O bꞌedata widꞌira dãmata diaita bꞌʉka? 11 Marã bia ẽãta bꞌeba mazhi warrarãã ne biata dia kꞌawua bꞌebʉrʉ, marã Zeze ʉ̃tre bꞌʉbara
         audrebai ne biata diaya widꞌibʉdaara. 12 Zhãrãba ne jõmaʉ̃ne marã sãwũã odꞌaita krĩña bꞌedꞌe marãba ãzhita mawũã oudua. Maʉ̃ta
         Daizezeba ũrãgꞌa Moiséa diadꞌa, maʉ̃ta Daizezeba bedꞌeata jarabibarirãba bꞌʉdꞌapeadꞌa.Puerta pẽũsuadꞌebema(Lucas 13:24)13 Edꞌa wãũdua puerta pẽũsuadꞌe, puerta jedꞌeadꞌe edꞌa wãĩta ota kũrũgusabara aduadꞌe
         ede bꞌʉa, bio maʉ̃ne edꞌa wã nʉmʉã. 14 Mawũãmina puerta pẽũsuadꞌe edꞌa wãĩta ota pẽũsuabara Daizeze ũme bꞌai jõ ẽãma ede
         bꞌʉa, maʉ̃ta bio ẽãba ũdu bꞌea.Kꞌãrẽ obꞌedꞌeba ũdukꞌawadꞌaya(Lucas 6:43-44)15 Kĩrãkuita bꞌeaudua sewata Daizezeba bedꞌeata jarabibaridꞌe bꞌe kꞌarea, marãma zedꞌaya
         oveja zhãrã zuburia odꞌakꞌa kĩrãkꞌa, mawũãmina sodꞌera usa pãne kĩrãkꞌa zhãrã warrea
         ẽãta bꞌea. 16 Marãbara ãzha kꞌãrẽ obꞌedꞌeba ũdukꞌawadꞌaya. Uvara ʉrʉba zaudꞌata bꞌʉadꞌakꞌa, miã
         igora bꞌʉadꞌakꞌa jũẽchichiba zaudꞌata. 17 Aramaʉ̃ kĩrãkꞌa bakuru biabara zau bꞌʉa zhi tara biata. Mawũãmina bakuru bia ẽãbara
         zau bꞌʉa zhi tara bia ẽãta. 18 Bakuru biabara zau ẽã zhi tara bia ẽãta, miã bakuru bia ẽãbara zau ẽã zhi tara biata.
         19 Bakurura zhi ta biata zaudꞌa ẽãrã jõma tudꞌape buebada tebʉdꞌe. 20 Sewata Daizezeba bedꞌeata jarabibaridꞌe bꞌeta aramaʉ̃ kĩrãkꞌa marãbara ãzha kꞌãrẽ
         obꞌedꞌeba ũdukꞌawadꞌaya.Bia ẽã omiãta bꞌera ũdukꞌa aidꞌebema(Lucas 13:25-27)21 Mʉta Nokꞌó abꞌera jõmarã edꞌa wãna ẽã ʉ̃tre Daizezeta Nokꞌo maẽrã, awuarabʉrʉ edꞌa
         wãnaña mʉ Zeze ʉ̃tre bꞌʉba krĩñata obꞌeta. 22 Daizezeba kꞌawua oi ewadera bioba mʉãã mawũãnaña: Nokꞌó, ¿daibara bedꞌeata bʉa jarabibʉrʉta
         jarasidꞌa ẽka, bʉ trʉ̃neba daibara jaira ãĩ jʉrekuasidꞌa ẽka, bʉ trʉ̃neba daibara
         bio osidꞌa ẽka ũdudꞌakꞌata? 23 Mawũãnaĩ mʉãrã mawũãña: Mʉã marã ũdukꞌa. ¡Mʉ maẽbara ãĩ wãũdua, marã bia ẽã omiãta
         bꞌea!De ũmenebema(Lucas 6:46-49)24 Bariduba mʉ bedꞌeata ũrĩpe aribꞌaera, ũmakĩrã bia krĩcha bꞌadꞌa kĩrãkꞌa bꞌʉa, izhi
         dera pãrãsia peña ʉ̃rʉ̃. 25 Maʉ̃ne zesia kueta, zesia dota, pʉ̃ãdrʉsia nanguta, aramaʉ̃ne maʉ̃ dema jiradrʉsidꞌa.
         Mawũãmina kꞌora wã ẽbasia pãrã nʉmʉ baera peña ʉ̃rʉ̃. 26 Mawũãmina bariduba mʉ bedꞌeata ũrĩpe aribꞌae ẽbʉrʉ, ũmakĩrã bia krĩcha bꞌadꞌa ẽkĩrãkꞌa
         bꞌʉa, izhi dera pãrãsia ibudꞌe. 27 Maʉ̃ne zesia kueta, zesia dota, pʉ̃ãdrʉsia nanguta, aramaʉ̃ne maʉ̃ dema jiradrʉsidꞌa.
         Mawũẽ kꞌora wãsia, aramaʉ̃ne jipadꞌe teguezoasia.28 Jesúsba maʉ̃ bedꞌeata ma jarabʉrʉdꞌera zhãrãbara bia akʉdruasidꞌa bia miã ũrãgꞌa bꞌʉdꞌeba.
         29 Aramaʉ̃ne ãzhira ũrãgꞌa nʉmasia miã ũrãgꞌaita zarea bꞌʉba, mawũẽ miã ũrãgꞌa ẽbasia
         ũrãgꞌa Moisédꞌe jarabada kĩrãkꞌara.

Jesúsba bꞌebidꞌa aidꞌaba kꞌaya bꞌʉta(Marcos 1:40-45; Lucas 5:12-16)81 Jesús kꞌatumaneba zebʉrʉdꞌera zhãrã bio kꞌaidꞌu zesidꞌa. 2 Maʉ̃ne aidꞌaba kꞌaya bꞌʉba orrape izhi kĩrãbita sãkꞌokꞌodꞌe kꞌobꞌepe mawũãsia: Nokꞌó,
         bʉa krĩñabʉrʉ mʉrã nene ẽã bꞌebirua.3 Mawũãĩ Jesúsbara juwuaba tõbꞌari mawũãsia: Mʉãrã krĩña bꞌʉa, mawũẽ bʉra nene ẽã bꞌidꞌa!Audre ẽãne izhi aidꞌara nebasia.4 Mobebʉrʉ Jesúsbara mawũãsia: Bʉ kꞌãwũã bꞌebʉrʉta miõã jararãrũã, awuarabʉrʉ wãpe sacerdotea
         ũdubirua, mobe bʉzhi bꞌedꞌabari nendʉwʉrʉta babuedꞌamarẽã diadua, Moiséba jaradꞌa
         kĩrãkꞌa odua bʉ bꞌebʉrʉta ãzha kꞌawuadꞌamarẽã.Jesúsba bꞌebidꞌa nezokꞌata soldaorã nokꞌodꞌeta(Lucas 7:1-10)5 Capernaúm pʉwʉrʉdꞌe Jesús edꞌa wãbʉrʉdꞌera, soldaorã nokꞌo Romanebemaba orrabʉrʉta
         zuburia bedꞌea, 6 mawũãsia: Nokꞌó, mʉ nezokꞌata dedꞌa tabꞌʉa, kꞌakua pira ẽã kꞌaya tabꞌʉa, zuburia tabꞌʉa.7 Mawũãĩ Jesúsbara mawũãsia: Mobera mʉ wãpe bꞌebiya.8 Mawũãĩ soldaorã nokꞌobara panaʉ̃ mawũãsia: Nokꞌó, mʉrã biata bꞌʉ ẽã bʉ mʉ dedꞌa deidꞌu
         zeira. Mawũẽ bꞌei bedꞌeata jaradua, mawũãrã mʉ nezokꞌara bꞌeya. 9 Aramaʉ̃ kĩrãkꞌa mʉãrã aribꞌae bꞌʉa nokꞌoba jarabʉrʉta. Mʉãbidꞌa soldaorãta jʉre bꞌʉa
         mʉã jarabʉrʉdꞌe bꞌeta. Mʉã iabꞌaʉa: Wãrũã, abʉrʉdꞌera wãbaria. Iabꞌaʉa: Zerua, abʉrʉdꞌera
         zebaria. Mʉ nezokꞌaa: Naʉ̃ta odua, abʉrʉdꞌera obaria.10 Jesúsba maʉ̃ta ũrĩbʉrʉdꞌera sobiape izhi kꞌaidꞌu erjiranʉã mawũãsia: Mʉã wãrĩnu marãã
         jaraya, mʉãrã miã Israel bꞌedꞌebema ũdu ẽã kꞌãwũã soidꞌu kꞌobꞌʉra. 11 Mʉã marãã jaraya, Daizezeba kꞌawua obʉrʉ ewadera bio zedꞌaya ʉ̃madau ʉ̃tʉ zebariareba,
         ʉ̃madau bꞌaebariareba. Maʉ̃rãta jewedꞌa nekꞌodꞌaya Abraham bawara, Isaac bawara, Jacobo
         bawara ʉ̃tre Daizezeta Nokꞌo maẽ. 12 Mawũãmina Israel Daizezeta Nokꞌodꞌebemane bꞌeaidꞌe bꞌebara ĩjãna ẽãba jʉrekuaya ãĩ
         pãrĩguadꞌe tebʉdꞌe, mama jẽgadꞌaya kidꞌa kꞌõsesea.13 Mobebʉrʉ Jesúsbara soldaorã nokꞌoa mawũãsia: Wãrũã, bʉra soidꞌu kꞌobꞌʉba aribꞌae nʉmaẽdaya.Aramaʉ̃ne izhi nezokꞌara bꞌesia aramaʉ̃ ʉ̃madaudꞌe.Jesúsba bꞌebidꞌa Pedro pakꞌõrẽta(Marcos 1:29-34; Lucas 4:38-41)14 Jesús Pedro dedꞌa wãbʉrʉdꞌera ũdusia Pedro pakꞌõrẽ kʉdꞌadꞌe tabꞌʉta kʉwamiãba. 15 Mawũẽ juwuata tõbꞌaribʉrʉdꞌera kʉwamiãbara kenabꞌarisia. Mawũẽ izhira piradrʉpe ne
         jigasia.Jesúsba bꞌebikuadꞌa kꞌayarãta bio(Marcos 1:32-34; Lucas 4:40-41)16 Keubʉrʉdꞌera Jesúsma bio wesidꞌa jai abꞌeta. Mawũẽ bedꞌeama abꞌaʉba jaira ãĩ jʉrekuasia,
         jõma bꞌebikuasia kꞌayarãsidꞌa. 17 Aramaʉ̃ne arimaẽ berabꞌarisia Daizezeba bedꞌeata jarabibariba Isaíaba mawũãnata: Izha
         bꞌebisia dazhirã kꞌaya bꞌeadꞌara, izha bꞌebisia dazhirã pua bꞌeadꞌara.Jesús pẽwã krĩña panana(Lucas 9:57-62)18 Jesúsbara ũdusia izhira zhãrã bioba bʉredrʉbʉdata, mawũẽ jarasia kĩrãrãã chãnamarẽã.
         19 Maʉ̃ne ũrãgꞌa Moisédꞌe jarabarita zepe mawũãsia: Miã Ũrãgꞌabari, mʉã bʉra pẽwãña bʉ
         wãbʉrʉma.20 Mawũãĩ Jesúsbara mawũãsia: Usa pã de bara bꞌʉa, ibanasidꞌa de bara bꞌʉa, mawũãmina
         mʉ Beubari Bape bꞌʉra ne ẽã sãma kꞌãĩ bꞌaira.21 Awʉrʉba izhi pẽwã bꞌedꞌebemaba mawũãsia: Nokꞌó, mʉrã naara idu wãbirua mʉ zeze joudꞌe.22 Mawũãĩ Jesúsbara mawũãsia: Mʉ kꞌaidꞌu bꞌadua. Aduaita beuya bꞌea idu joubigarua ãzhirãta
         beubʉdara.Jesúsba taʉbidꞌa nanguta do bomatʉta(Marcos 4:35-41; Lucas 8:22-25)23 Jesús jãbadꞌe bꞌaribʉrʉdꞌera izha jʉrʉkuadꞌara kꞌaidꞌu jʉ̃drʉsidꞌa.24 Maʉ̃ne do jedꞌea õbꞌʉdꞌe nanguta kꞌãbãẽã bʉsadꞌewaba do bomatʉba nabiru bʉsadꞌewasia
         jãbara. Maʉ̃ẽna kꞌãĩsia Jesúra. 25 Mawũẽ izha jʉrʉkuadꞌara zedꞌape ʉ̃rʉ̃ma mawũãsidꞌa: Nokꞌó, daira kꞌarebarua, dazhirã
         tabodꞌoa.26 Mawũãnaĩ izhara mawũãsia: ¿Kꞌãrẽã pera kꞌobꞌe? Marã soidꞌu kꞌobꞌaita wãẽã bꞌea.Mobe piradrʉpe kẽãsia nanguta, do bomatʉta, mawũẽ jipa taukua nʉmaẽdasia. 27 Mawũẽ bia akʉdrua mawũãsidꞌa: ¿Naʉ̃ kꞌaipe kꞌãwũã nanguba do bomatʉba izhi bedꞌeata
         aribꞌaebʉdara?Kĩrãnema panana Gadara bidꞌarãta(Marcos 5:1-20; Lucas 8:26-39)28 Jesús kĩrãrẽ jũẽbʉrʉta Gadara bidꞌarã druaidꞌu jũẽbʉrʉdꞌera, izhima zesidꞌa ũme kĩrãnema
         panʉta, beuwãrã wuagꞌaita peña zobꞌeata nʉme maẽba zesidꞌa, kꞌãbãẽã menajachata panʉba
         miõta berabꞌari bꞌe ẽbasia maʉ̃ odꞌera. 29 Mawũẽ nemi jĩgua mawũãsidꞌa: ¿Dai bawara bʉra kꞌãrẽta sãwũã bꞌʉ Jesús Daizeze Warra?
         ¿Naĩnu zebʉrʉka dai zuburia oita ewari nawedꞌa?30 Maʉ̃ne ãzhi maẽba wawara bio nekꞌo duanasia chĩnata. 31 Mawũẽ jai zuburia bedꞌeabʉdata mawũãsidꞌa: Daita ãĩ jʉrekuara daira idu edꞌa wãbigarua
         chĩna jari duanune.32 Mawũãnaĩ Jesúsbara mawũãsia: Wãũdua.Aramaʉ̃ta ãzhira maʉ̃rãnebara ẽzoape edꞌa wãsidꞌa chĩna mawũã duanune. Mawũẽ chĩna
         duanurã jõma doidꞌu peñane bʉrʉgʉzoape beukuasia doedꞌa.33 Mawũẽ chĩna akʉ bꞌera wãẽbasidꞌa, aramaʉ̃ne pʉwʉrʉedꞌa zebʉdadꞌera maʉ̃ta jõma nebʉrʉ
         jarasidꞌa kĩrãnema panʉ sãwũã berabꞌaribʉdata. 34 Mawũẽ pʉwʉrʉdꞌebema jõma Jesúsma zebʉdadꞌe ũdudꞌai, zuburia bedꞌeasidꞌa wãmarẽã ãzhi
         druadꞌebara.

Jesúsba bꞌebidꞌa kꞌakua pira ẽã kꞌaya bꞌʉta(Marcos 2:1-12; Lucas 5:17-26)91 Mawũãnaĩ Jesús jãbadꞌe bꞌaripe kĩrãrã chãpe zesia Capernaúm izhi pʉwʉrʉedꞌa. 2 Maʉ̃ne kꞌakua pira ẽã kꞌaya bꞌʉta izhima wesidꞌa jirabꞌadꞌe. Ãzhi soidꞌu kꞌobꞌeta
         Jesúsba ũdui kꞌakua pira ẽã kꞌaya bꞌʉa mawũãsia: Wãniguarua, bʉra kꞌazhiruata biodꞌebara
         mʉãrã bedꞌea ne ẽã bꞌidꞌapʉa.3 Maʉ̃nerã ũrãgꞌa Moisédꞌe jarabadabara ʉ̃kʉrʉba ãzhi bitabaiba mawũãsidꞌa: Naʉ̃ mawũãrã
         Daizezema mitia bedꞌeabʉrʉa. 4 Jesúsbara ãzhi krĩchara kꞌawuape mawũãsia: ¿Kꞌãrẽã bĩ ẽã krĩcha kꞌobꞌe marã sodꞌera?
         5 ¿Kꞌãrẽta audre borekea jaraidꞌe bꞌʉ: Kꞌazhiruata biodꞌebara bedꞌea ne ẽã bꞌidꞌapʉa
         aita, o piradrʉpe nimibarua aita? 6 Kꞌawuaudua, mʉ Beubari Bape bꞌʉbara naʉ̃ druadꞌera zareata erubꞌʉa kꞌazhiruata biodꞌebara
         zhãrã bedꞌea ne ẽã bꞌʉita. Mawũãpe kꞌakua pira ẽã kꞌaya bꞌʉa mawũãsia: Piradrʉrua,
         bʉzhi jirabꞌa jiraedarua, mobe dedꞌaa wãrũã.7 Mawũãĩ izhira piradrʉpe dedꞌaa wãsia.8 Zhãrãba maʉ̃ta ũdubʉdadꞌera bia akʉdrua Daizeze ibia jarasidꞌa maʉ̃ zareata diasi
         baera beubari bꞌea.Jesúsba jʉrʉdꞌa Mateo(Marcos 2:13-17; Lucas 5:27-32)9 Jesús mamaʉ̃ba wãbʉrʉdꞌera ũdusia Mateo abadata, impuesto widꞌi jewedꞌa bꞌʉta rey
         Romanebemaĩta impuesto diabada maẽ bꞌasia, maʉ̃ne mawũãsia: Mʉ kꞌaidꞌu bꞌadua.Mawũãĩ izhira piradrʉpe kꞌaidꞌu bꞌesia.10 Mateo dedꞌa Jesús jewedꞌa nekꞌobʉrʉdꞌera, impuesto widꞌibadata bio dewaraurã kꞌazhirua
         omiãrã bawara zedꞌapeadꞌata, Jesús bawara ãba nekꞌo jewedꞌasidꞌa izha jʉrʉkuadꞌa bawara.
         11 Maʉ̃ta fariseorãba ũdubʉdadꞌera izha jʉrʉkuadꞌaa mawũãsidꞌa: ¿Marãne Miã Ũrãgꞌabarira
         kꞌãrẽã kꞌãwũã nekꞌo bꞌʉ impuesto widꞌibada bawara, dewaraurã kꞌazhirua omiãrã bawara?12 Maʉ̃ta ũrĩpe Jesúsbara mawũãsia: Bika bꞌebara nesidꞌa duanu ẽã zhãrã bꞌebi bꞌʉra,
         awuarabʉrʉ nesidꞌa bꞌea kꞌayarãbʉrʉ. 13 Mawũẽ wãũdua, mobe sãwũãta kꞌawaudua Daizezeba mawũãnata: Mʉãrã krĩña bꞌʉa zhãrã sozuburia
         bꞌeaita mʉĩta nendʉwʉrʉta babue bꞌeai kꞌãñabara. Daizezeba mawũãnaneba mʉãrã jʉrʉdꞌe
         ze ẽbasia ãzhikusa biata bꞌeta, awuarabʉrʉ ẽdrʉbigaita jʉrʉdꞌe zesia kꞌazhirua omiãrãta,
         kꞌazhiruara ãmape Daizezeta pẽwãnamarẽã.Widꞌidꞌapeadꞌa nekꞌo ẽã zhiwidꞌi bꞌedꞌebemata(Marcos 2:18-22; Lucas 5:33-39)14 Juanba jʉrʉkuadꞌata Jesúsma zedꞌape mawũãsidꞌa: ¿Daita dewara fariseorãta daira kꞌãrẽneba
         baridua nekꞌo ẽã zhiwidꞌi bꞌedꞌe, bʉa jʉrʉkuadꞌara nekꞌo ẽã zhiwidꞌi duanu ẽpe?15 Mawũãnaĩ Jesúsbara mawũãsia: ¿Zhãrã juwua jida nʉmʉne kꞌobꞌera sopuadꞌaidꞌe bꞌʉka
         zhũmakĩrãta wadꞌi kꞌobꞌʉdꞌera ãzhi bawara? Mawũãmina ewarita zeya zhũmakĩrã ãzhi maẽbara
         ededꞌaita, maʉ̃nebʉrʉ nekꞌo ẽã zhiwidꞌi bꞌeaya. (Aramaʉ̃ kĩrãkꞌa mʉta edebʉdadꞌebʉrʉ
         mʉã jʉrʉkuadꞌara nekꞌo ẽã zhiwidꞌi bꞌeaya.) 16 Miõba wuata zhiwidꞌibara remenda ẽã wua soreta. Mawũã ora wua zhiwidꞌira bagubʉrʉba
         wuaabʉrʉ kꞌõãbiya. 17 Miã vino zhiwidꞌi oma tʉdꞌa ẽã ne e omata zhi sorerãnerã. Mawũã ora ne e sorera kꞌõgꞌozoabʉrʉba
         vino wea wãña, aramaʉ̃ne ne e sorera ãrĩkuaya. Mawũãmina vino zhiwidꞌi oma tʉ panʉã
         ne e omata zhiwidꞌirãnerã, mawũãtrʉ abꞌarika bia nʉmaña. (Maʉ̃bara Jesúsbara jara
         krĩñasia izhi ũrãgꞌara zõrãrãwedꞌabema krĩcha ũme ãba jara ẽãta ãrĩ ẽbaita.)Jairo kꞌaudꞌebema(Marcos 5:21-43; Lucas 8:40-56)18 Jesúsba maʉ̃ta jara nʉmʉne zesia judío zhi zromata, mobe izhi kĩrãbita sãkꞌokꞌodꞌe
         kꞌobꞌepe mawũãsia: Mʉ kꞌaura beudogꞌoa. Mawũãmina wãda, mobe bʉ juwuata izhi ʉ̃rʉ̃
         bꞌʉdua, mawũãrã bꞌaya.19 Mawũãĩ Jesús piradrʉpe kꞌaidꞌu wãsia izha jʉrʉkuadꞌa bawara. 20 Maʉ̃ne wũẽrã abꞌa waba kꞌaya bꞌʉta doce año bata bꞌasia, maʉ̃bara ãbʉdeba orrape tõbꞌarisia
         Jesús wua ita. 21 Maʉ̃nerã izhikusa mawũãsia: Bari izhi wuata tõbꞌaribʉrʉba mʉrã bꞌeya.22 Maʉ̃ne Jesúsbara pʉrʉwa akʉpe mawũãsia: Wũẽrã bʉra wãniguarua, bʉra soidꞌu kꞌobꞌʉba
         ẽdrʉbʉrʉa.Maʉ̃ wũẽrã bꞌesia aramaʉ̃ta.23 Judío zhi zroma dedꞌa Jesús edꞌa wãbʉrʉdꞌera ũdusia beuwãrã joubʉdadꞌe flauta zabadata
         aubꞌari jẽgabada bawara. 24 Maʉ̃nerã mawũãsia: Ãĩ wãũdua, wũẽrã zakera beu ẽã, awuarabʉrʉ kꞌãĩ bꞌʉa.Mawũãĩ sewakꞌau bꞌʉa asidꞌa. 25 Mawũãmina zhãrã ãĩ wãbigape edꞌa wãpe wũẽrã zakera juwuadꞌe jidabʉrʉba beudꞌata piradrʉsia.26 Maʉ̃ta trʉ̃poasia maʉ̃ drua jõma.Daʉbꞌerrea panʉta ũme ne ũdubidꞌa27 Mamaʉ̃ba Jesús wãbʉrʉdꞌera, ũme daʉbꞌerrea panʉta kꞌaidꞌu taidꞌaba nemi jĩgua mawũãsidꞌa:
         Daira sozuburiarua bʉra rey Davidꞌeba uruta bꞌʉba.28 Deidꞌu jũẽbʉrʉdꞌera daʉbꞌerrea panʉrã izhima zesidꞌa, mawũẽ Jesúsbara mawũãsia: ¿Marã
         daʉbꞌerrea panʉta mʉã ne ũdubigaira marãbara ĩjãnaĩka?Mawũãĩ ãzhara mawũãsidꞌa: Ããjã Nokꞌó.29 Mobebʉrʉ ãzhira dabʉ tõbꞌari mawũãsia: Mazhi soidꞌu kꞌopanʉba aribꞌae nʉmaẽdaya.30 Aramaʉ̃ne ãzhira ne ũdu panesia. Jesúsbara zarea jarabʉrʉta mawũãsia: Kꞌãʉ̃ta miõã
         kꞌawuabirãũdua.31 Mawũãmina ãzhi wãbʉdadꞌera Jesúsba mawũã odꞌata nebʉrʉsidꞌa maʉ̃ drua jõma.Bedꞌea bꞌe ẽãta bedꞌeadꞌa32 Daʉbꞌerrea pananata wãbʉda daucha Jesúsma wesidꞌa jaiba bedꞌea bꞌe ẽã bꞌʉta. 33 Jesúsba jaita ãĩ jʉretabʉrʉdꞌera bedꞌea bꞌe ẽã bꞌadꞌara bedꞌeasia. Mawũẽ zhãrãbara
         bia akʉdrua mawũãsidꞌa: Kꞌãwũãrã ũdudꞌakꞌa Israeldꞌera.34 Waya fariseorãbara mawũãsidꞌa: Jai nokꞌo zareadꞌeba ãĩ jʉrekua bꞌʉa jaira.Daizezedꞌebema ĩjãnaĩrã bioa35 Jesús pʉrrʉasia pʉwʉrʉ zroma jõma, pʉwʉrʉ zake jõma. Miã ũrãgꞌasia de zhi jʉrebadata
         nʉme maẽ, bedꞌea biata jarakꞌasia Daizezeta Nokꞌodꞌebemata, maʉ̃nerã jõma bꞌebisia
         ne bariduba kꞌaya bꞌeta, ne bariduba pua bꞌeta pʉwʉrʉza. 36 Kꞌabanata ũdubʉrʉdꞌera sozuburiasia, Daizezedꞌebema kꞌaiba jarakꞌai ne ẽã dobꞌa bꞌeba
         ovejarã zhi akʉbari ne ẽkĩrãkꞌa. 37 Mawũẽ izha jʉrʉkuadꞌaa mawũãsia: Wãrãnebai mʉ ũrãgꞌa ĩjãnaĩrã bioa, mawũãmina miã
         ũrãgꞌadꞌaira bio ẽã. 38 Maʉ̃ba widꞌiudua Daizeze zhãrã Zhibaria, miã ũrãgꞌabadata zokꞌamarẽã izhidꞌebema ĩjãĩta
         bꞌema.

Doceta jʉrʉkuadꞌa zokꞌakuaita(Marcos 3:13-19; Lucas 6:12-16)101 Mobebʉrʉ Jesúsbara izha jʉrʉkuadꞌa doceta trʉ̃pe zareata dedꞌekasia jaita ãĩ jʉrekuadꞌamarẽã,
         bꞌebidꞌamarẽã ne bariduba kꞌaya bꞌeta, ne bariduba pua bꞌeta. 2 Doce zokꞌakuadꞌa trʉ̃rã naʉ̃rãã: Simón, Pedro abadata, Andrés zhi mebeata, Jacobo
         Zebedeo warrata, Juan zhi mebeata. 3 Felipeta, Bartolomé, Tomás, Mateo impuesto widꞌi bꞌadꞌata, Jacobo Alfeo warrata, Lebeo
         ijaramiã trʉ̃ta Tadeota. 4 Simón Canaán bidꞌata, Juda Iscariote Jesús chupea jidabidꞌata.Zokꞌakuadꞌa doceta(Marcos 6:7-13; Lucas 9:1-6)5 Jesúsbara doce maʉ̃rãta zokꞌabʉrʉta mawũãsia: Judíorã ẽãta bꞌema wãrãũdua, Samaria
         druadꞌebema pʉwʉrʉdꞌera edꞌa wãrãũdua. 6 Awuarabʉrʉ wãũdua oveja adua bꞌe kĩrãkꞌa bꞌema Israel bꞌema. 7 Jarakꞌa wãbʉdata mawũãũdua: Daizezeta Nokꞌodꞌebema kꞌaita basia. 8 Kꞌaya bꞌera bꞌebiudua, aidꞌaba kꞌaya bꞌera nene ẽã bꞌebiudua, beudꞌapeadꞌara piradrʉbiudua,
         jaira ãĩ jʉrekuaudua. Maʉ̃ zareara marãbara bari jidasidꞌa, mawũẽ bari maʉ̃ kꞌaudꞌa
         bꞌeaudua. 9 Ederãũdua orota, miã platata. 10 Miã odꞌera talegora ederãũdua, miã wua trokꞌa jʉ̃ĩta, miã sandalia trokꞌa jʉ̃ĩta,
         miã barrata ederãũdua. Traja bꞌʉra zhiko diadꞌaidꞌe bꞌʉa. 11 Pʉwʉrʉ zromane o pʉwʉrʉ zakedꞌe marã edꞌa wãbʉda maẽ mazhi bia edai bꞌʉta jʉrʉudua,
         mobe mama kꞌãĩũdua mamaʉ̃ba wãnañeẽna. 12 Mama deidꞌu wãbʉdadꞌera mawũãũdua: Daizezedꞌeba marã adu-a bꞌeaya. 13 Mama dedꞌa bꞌeta mawũã bꞌeaidꞌe bꞌebʉrʉ, marãba adu-a bꞌaidꞌebema jarabʉdara ãzhima
         wãña. Mawũãmina mawũã bꞌeaidꞌe duanu ẽbʉrʉ, maʉ̃ adu-a bꞌaidꞌebema mazhima zeya. 14 Iabꞌaʉba marãta bia eda ẽbʉrʉ, miã marã bedꞌeata ũrĩ ẽbʉrʉ, maʉ̃ dedꞌaubara o maʉ̃
         pʉwʉrʉdꞌebara ãĩ wãũdua, egoro jarra marã jẽrũnebema niãweudua. Aramaʉ̃ne kꞌawuabidꞌaya
         ãzhira Daizezebara pua kꞌawua oita. 15 Mʉã wãrĩnu marãã jaraya, Daizezeba kꞌawua obʉrʉ ewadera Sodoma pʉwʉrʉdꞌe, Gomorra
         pʉwʉrʉdꞌe bꞌeadꞌara yarebai zuburia bꞌeabiya maʉ̃ pʉwʉrʉdꞌe bꞌe kꞌãñabara.Jesús kꞌarea zuburia odꞌaidꞌebema(Marcos 13:9-13; Lucas 21:12-19)16 Mʉã marã zokꞌabʉrʉa ovejarãta zokꞌabʉrʉ kĩrãkꞌa usa pãta bꞌedꞌe edꞌa. Mawũẽ krĩcha
         bara bꞌeaudua dãma kĩrãkꞌa, adu-a bꞌeaudua pusirã kĩrãkꞌa. 17 Aramaʉ̃ne kĩrãkuita bꞌeaudua zhãrã kꞌarea, marã chãbꞌaridꞌaya nokꞌorã wagꞌaurãã, de
         zhi jʉrebadata nʉme maẽ marã udꞌaya. 18 Nokꞌorã kĩrãbita, reyrã kĩrãbita marã ededꞌaya mʉ kꞌarea, aramaʉ̃ne marãbara mʉnebemata
         maʉ̃rãã jaradꞌaya, judíorã ẽãta bꞌeabidꞌa jaradꞌaya. 19 Mawũãmina marãta nokꞌorãã chãbꞌaribʉdadꞌera sopuarãũdua sãwũã bedꞌeadꞌai kꞌareara,
         maʉ̃nerã Daizezeba marãã diaya sãwũã bedꞌeadꞌaita. 20 Aramaʉ̃nerã marãta bedꞌea ẽã, awuarabʉrʉ Jawurebia marã Zezedꞌeta bedꞌeaya marãneba.
         21 Mebeabara beadꞌamarẽã chãbꞌariya zhi mebeata, zezebara zhi warrata, warrarã bĩ ẽãdꞌaya
         ari ãzhi zhibarirã bawara, aramaʉ̃ne beakuabidꞌaya. 22 Jõmaʉ̃ba marã juradꞌaya mʉ kꞌarea, mawũãmina mʉta pẽwã zuburiata jõñiĩnu nʉmʉrã ẽdrʉya.
         23 Pʉwʉrʉ abꞌaʉdꞌe marã pẽwã jirpanebʉdadꞌera merũ wãũdua awʉrʉ pʉwʉrʉedꞌa. Mʉã wãrĩnu
         marãã jaraya, Daizezedꞌebema jara bꞌeta marãbara ma pʉrrʉadꞌa ẽã Israeldꞌe pʉwʉrʉ
         tabꞌe jõmarã mʉta zei nawedꞌara mʉ Beubari Bape bꞌadꞌata.24 Ne kꞌawa bꞌʉra audre bꞌʉ ẽã izhi ne jaradia nʉmʉ kꞌãñabara, miã nezokꞌara audre bꞌʉ
         ẽã izhi nokꞌo kꞌãñabara. 25 Biga ne kꞌawa bꞌʉta nʉmʉbʉrʉ izhi ne jaradia bꞌʉ kĩrãkꞌa, biga nezokꞌata nʉmʉbʉrʉ
         izhi nokꞌo kĩrãkꞌa. Aramaʉ̃ kĩrãkꞌa mʉ zhidekʉta Beelzebú apanʉbʉrʉ, ¡audre jaradꞌaya
         marã mʉ dedꞌabema!Kꞌaita wawiaita barape(Lucas 12:2-9)26 Zhãrãta wawiarãũdua, kꞌãrẽ chũwẽã nʉmʉta kꞌawuadꞌa ẽã nʉmaĩrã ne ẽã, miã kꞌãrẽ merã
         bꞌʉta kꞌawuadꞌa ẽã nʉmaĩrã ne ẽã. 27 Mʉã mazhi dobꞌaʉa jarabʉrʉra jõmaʉ̃ã jaraudua, mʉã kʉwʉrʉ kꞌawa jarabʉrʉra jĩgua jaraudua
         de ʉ̃rʉ̃ba. 28 Wawiarãũdua kꞌakua bea bꞌeta, maʉ̃rãbara jawurera bea bꞌedꞌa ẽã. Awuarabʉrʉ Daizezeta
         wawiaudua, izhara jawureta kꞌakuata zuburiabi bꞌeya tebʉdꞌe. 29 ¿Nendobada ẽka ibana zake ũmeta plata pichi abꞌaʉbari? Maʉ̃ta miã abꞌabidꞌa egorodꞌe
         beu bꞌae ẽã marã Zezeba idaribi ẽãrã. 30 Marãẽnabema mazhi budꞌasidꞌa jõma juacha nʉmʉkꞌãrĩã. 31 Mawũẽ perarãũdua, Daizezema marã audre vale bꞌea ibana zaketa bio kꞌãñabara.32 Bariduba zhãrã kĩrãbita mʉ pẽwã bꞌʉa ara, mʉãbidꞌa mʉ pẽwã bꞌʉa aya mʉ Zeze ʉ̃tre
         bꞌʉ kĩrãbita. 33 Bariduba zhãrã kĩrãbita mʉ pẽwã bꞌʉ ẽã ara, mʉãbidꞌa mʉ pẽwã bꞌʉ ẽã aya mʉ Zeze ʉ̃tre
         bꞌʉ kĩrãbita.Jesúsdꞌebema juradꞌaya(Lucas 12:49-53; 14:26-27)34 Krĩcharãũdua mʉrã zesita druadꞌe zhãrã adu-a bꞌeabiita, mʉrã zesi ẽã zhãrã adu-a bꞌeabiita,
         awuarabʉrʉ mʉ kꞌarea zhõnaña. 35 Mʉ zebʉrʉbara mʉnebemata juradꞌaya, zhãrãbara juraya zhi zezeta, kꞌaubara juraya zhi
         papata, ãĩgubara juraya zhi pakꞌõrẽta. 36 Mawũẽ ãzhi juraira zhãrãnerã ãzhi dedꞌabema baya. 37 Iabꞌaʉba zhi zezeta zhi papata mʉ audre kʉãgꞌabʉrʉ mʉrẽta bꞌaidꞌe bꞌʉ ẽã, iabꞌaʉba
         zhi warrata zhi kꞌauta mʉ audre kʉãgꞌabʉrʉ mʉrẽta bꞌaidꞌe bꞌʉ ẽã. 38 Iabꞌaʉba bebudꞌe basiidꞌu mʉta pẽwã ẽbʉrʉ mʉrẽta bꞌaidꞌe bꞌʉ ẽã. 39 Mʉ kꞌarea beu ẽãrã aduaya, mawũãmina mʉ kꞌarea beubʉrʉra ẽdrʉya.Daizezeba kꞌãrẽ diaidꞌebema(Marcos 9:41)40 Iabꞌaʉba marãta bia edabʉrʉra mʉta bia edabʉrʉa, mʉta bia edabʉrʉra bia edabʉrʉa mʉ
         zokꞌadꞌata. 41 Iabꞌaʉba bia edabʉrʉta Daizezeba bedꞌeata jarabibarita bꞌʉ baera bia edara, Daizezebara
         maʉ̃ã ne biata diaya izha bedꞌeata jarabibaria diai kĩrãkꞌa. Iabꞌaʉba bia edabʉrʉta
         Daizezedꞌeta biata bꞌʉ baera bia edara, Daizezebara maʉ̃ã ne biata diaya izhidꞌeta
         biata bꞌʉa diai kĩrãkꞌa. 42 Bariduba maʉ̃rãnebema abꞌa zhi zroma ẽã arigu baniã kũrãsãta dobira, mʉta pẽwã bꞌʉ
         baera mawũã dobira, mʉã wãrĩnu marãã jaraya, Daizezebara maʉ̃barira kꞌãrẽ diaya.

Juan Burukꞌoemiãba zokꞌakuadꞌa(Lucas 7:18-35)111 Izha jʉrʉkuadꞌata doce bꞌea Jesúsbara maʉ̃ta ma jarape mamaʉ̃bara wãsia pʉwʉrʉza miã
         ũrãgꞌadꞌe.2 Mawũẽ cárceldꞌe bꞌʉba Juanbara ũrĩsia zhãrã Ẽdrʉbiba kꞌãrẽ obꞌʉta, mawũẽ ũme zokꞌasia
         izha jʉrʉkuadꞌata. 3 Widꞌi mawũãnamarẽã: ¿Bʉka zhãrã Ẽdrʉbiita zeita bꞌadꞌara, o daibara wadꞌi awʉrʉta
         jʉ̃ãnaĩ?4 Mawũãnaĩ Jesúsbara panaʉ̃ mawũãsia: Wãũdua, mobe Juanʉã kꞌawuabiudua mazha ũrĩbʉdata
         mazha ũdubʉdata. 5 Daʉbꞌerrea bꞌera ne ũdu tupudꞌea audua, wã bꞌe ẽã bꞌera wã tupudꞌea, aidꞌaba kꞌaya
         bꞌera nene ẽã tupudꞌea, ne ũrĩ ẽã bꞌera ne ũrĩ tupudꞌea, beudꞌapeadꞌara piradrʉ tupudꞌea,
         zuburia bꞌea jara bara bꞌʉa ẽdrʉdꞌaidꞌebemata bedꞌea biata. 6 Sobia bꞌaya mʉnebemata ĩjã ẽã nʉmʉ ẽãrã.7 Juanba zokꞌakuadꞌata wãbʉdadꞌera Jesúsbara Juan jarabʉrʉta zhãrã kꞌobꞌea mawũãsia:
         ¿Drua drudrua tabꞌʉidꞌura marãbara kꞌãrẽta akʉdꞌe jũẽsidꞌa? ¿Bariduta bꞌʉta akʉdꞌe
         jũẽsidꞌakꞌa? 8 ¿O kꞌãrẽta akʉdꞌe jũẽsidꞌa? ¿Ũmakĩrã wua biaba zho bꞌʉta akʉdꞌe jũẽsidꞌakꞌa? Wua biaba
         zho bꞌera reyrã dedꞌabʉrʉ bꞌea. 9 ¿Kꞌãrẽta akʉdꞌe jũẽsidꞌa? ¿Daizezeba bedꞌeata jarabibarita akʉdꞌe jũẽsidꞌakꞌa? Izhia,
         mʉã marãã jaraya, kꞌãʉ̃ Daizezeba bedꞌeata jarabibarita audre zhi zroma. 10 Kꞌãʉ̃ẽnabemata zhi bꞌʉmata mawũã bꞌʉa:Mʉ bedꞌeata jarabarita mʉã bʉ na zokꞌaya, bia ẽãrã ãmabʉdaba maʉ̃bara bʉ zei ota araa
         obʉrʉkaya bʉ na. (Malaquías 3:1)11 Mʉã wãrĩnu marãã jaraya, wũẽrãba tobʉdara awʉrʉrã audre zhi zroma ẽã Juan Burukꞌoemiã
         kꞌãñabara. Mawũãmina Daizezeta Nokꞌodꞌebemata zhi zroma ẽãta bꞌʉra zhi zroma izhi
         kꞌãñabara.12 Juan Burukꞌoemiã miã ũrãgꞌa bꞌedꞌa ewadeba idꞌibasiidꞌu Daizezeta Nokꞌodꞌebemata zuburia
         obꞌea, aramaʉ̃ne maʉ̃ kꞌarea zhõ bꞌebara jõbiita nʉmeã. 13 Daizezeba bedꞌeata jarabibarirãbara, Moisébara jarasidꞌa Daizezeta Nokꞌodꞌebemata,
         maʉ̃ta tabꞌʉa Juanba jaradꞌa bitabai. 14 Maʉ̃rãba jaradꞌapeadꞌata marãba ĩjãnarã kꞌãʉ̃ Juan basia Elía zeita bꞌadꞌara. 15 Ne ũrĩ bꞌʉbara maʉ̃ta kĩrãkuita ũrĩdua. 16 Zhãrã idꞌi ewadebema ¿mʉã kꞌãrẽ ũme abꞌarika jaraipe? Warrarã pʉwʉrʉdꞌe jẽmene jewedꞌabada
         kĩrãkꞌa bꞌea, ãzhi kꞌopaeroa nemi jĩgua, 17 mawũãbada: Daiba chiruta zabʉdadꞌera marã bairadꞌa ẽbasia, dai miã sopua trʉ̃ãbʉdadꞌera
         marã jẽgadꞌa ẽbasia. 18 Aramaʉ̃ kĩrãkꞌa bꞌeta Juan zedꞌara nekꞌo ẽã vino do ẽã bꞌʉ baera jaita erubꞌʉa abꞌea.
         19 Waya mʉ Beubari Bape bꞌʉta zedꞌara nekꞌo vino do bꞌʉ baera ũmakĩrã naʉ̃ nekꞌomiã vino
         domiã abꞌea. Rey Romanebemaĩta plata widꞌibada bawara, dewaraurã kꞌazhirua omiãrã
         bawara zhibiata bꞌʉa abꞌea. Mawũãmina Daizeze krĩchara bigata kꞌawua nʉmeã izhidꞌebema
         ĩjã bꞌeta bia nʉmeba.Pʉwʉrʉ tabꞌe maẽ ĩjãna ẽbadꞌapeadꞌa(Lucas 10:13-16)20 Jesúsbara kẽãkuasia pʉwʉrʉ zroma tabꞌe maẽ bꞌeta, maʉ̃za ũdudꞌakꞌata bio okuasimina
         kꞌazhiruara ãmape Daizezeta pẽwãna ẽãba mawũãsia: 21 ¡Daizezebara pua kꞌawua oya Corazín pʉwʉrʉdꞌe bꞌera! ¡Pua kꞌawua oya Betsaida pʉwʉrʉdꞌe
         bꞌera! Tiro pʉwʉrʉdꞌe, Sidón pʉwʉrʉdꞌe ũdudꞌakꞌata obʉrʉta mʉã marã maẽ odꞌata osibʉrʉ,
         dããrãbʉrʉta sopuaba wua paima jʉ̃ jewedꞌadꞌape, sopuaba burudꞌe itarra podꞌape, kꞌazhiruara
         ãmape Daizezeta pẽwãkꞌausidꞌa. 22 Mawũẽ mʉã marãã jaraya, Daizezeba kꞌawua obʉrʉ ewadera Tiro pʉwʉrʉdꞌe, Sidón pʉwʉrʉdꞌe
         bꞌeadꞌara yarebai zuburia bꞌeabiya marã kꞌãñabara. 23 Capernaúm pʉwʉrʉdꞌe bꞌera ʉ̃taa wãĩta krĩcha bꞌedꞌe Daizezebara pepekuaya beudꞌapeadꞌata
         zuburia bꞌeabiima. Sodoma pʉwʉrʉdꞌe ũdudꞌakꞌata osibʉrʉ mʉã marã maẽ odꞌata osibʉrʉ
         idꞌi basiidꞌu bꞌeakꞌausia. 24 Mawũẽ mʉã marãã jaraya, Daizezeba kꞌawua obʉrʉ ewadera Sodoma pʉwʉrʉdꞌe bꞌeadꞌara
         yarebai zuburia bꞌeabiya marã kꞌãñabara.Mʉma zeudua mʉã ẽnaʉ̃bigaya(Lucas 10:21-22)25 Maʉ̃ ewadera Jesúsbara mawũãsia: Zeze, mʉã bʉra ibia jaraya, bʉra ʉ̃trebema Nokꞌoa,
         drua Nokꞌoa, bʉ mawũã Nokꞌodꞌebema bʉara kꞌawuabi ẽbasia ãzhikusa krĩcha banata bꞌeara,
         awuarabʉrʉ kꞌawuabisia krĩcha bana ẽãta bꞌea. 26 Zeze, bʉma mawũã biga basia.27 Izhidꞌebemata jõma mʉãã kꞌawuabisia mʉ Zezebara. Miõba kꞌawua ẽã mʉ zhi Warradꞌebema,
         mʉ Zezebʉrʉ kꞌawua bꞌʉa, miõba kꞌawua ẽã mʉ Zezedꞌebema, mʉ zhi Warrabʉrʉ kꞌawua bꞌʉa,
         mawũẽ mʉ zhi Warraba kꞌawuabi krĩñabʉrʉaara kꞌawuabiya. 28 Mʉma zeudua kꞌãrẽ kꞌaudꞌa bꞌeba mapoea bꞌera, mawũãrã mʉã ẽnaʉ̃bigaya. 29 Idu mʉãã zhi edebibʉdata mʉnebemata kꞌawaudua, mʉrã sodꞌera adu-a ibiadꞌe bꞌʉa, mawũãrã
         ẽnaʉ̃naña. 30 Mʉã jara bꞌʉra borekea, obꞌeya mʉã jara bꞌʉra.

Trigota zhi kʉ̃mʉne ẽnapeadꞌa(Marcos 2:23-28; Lucas 6:1-5)121 Jari ewadera trigota u tabꞌʉ maẽ Jesús berabꞌarisia ẽnaʉ̃bada ewade. Maʉ̃ne izha jʉrʉkuadꞌara
         jarrasidꞌa, mawũẽ trigota zhi kʉ̃mʉne ẽpe zhi taata kꞌosidꞌa. 2 Maʉ̃ta fariseorãba ũdudꞌai mawũãsidꞌa: Bʉa jʉrʉkuadꞌabara obʉda ẽnaʉ̃bada ewade oidꞌe
         bꞌʉ ẽãta.3 Mawũãnaĩ Jesúsbara mawũãsia: ¿Marãbara ledꞌakꞌa kĩrãkꞌa duanu ẽka rey Davidba odꞌara
         izhi ũme duanu bawara jarrasidꞌadꞌe? 4 Daizeze dedꞌa edꞌa wãpe kꞌosia pan Daizezeita bꞌʉbadata, maʉ̃ kꞌoidꞌe bꞌa ẽbasia miã
         izha miã izhi bawara bꞌeba, awuarabʉrʉ kꞌoidꞌe bꞌasia sacerdoterãbʉrʉ. 5 ¿O marãbara ledꞌa ẽã duanuka Daizezeba ũrãgꞌa Moiséa diadꞌadꞌe jara bꞌʉra? Mama jara
         bꞌʉ kĩrãkꞌara ẽnaʉ̃bada ewade Daizeze dedꞌa sacerdoterãba ne aribꞌae duanurã Daizezema
         bedꞌea ne ẽã. 6 Mawũẽ mʉã marãã jaraya, Daizeze de kꞌãñabara mʉrã audre zhi zromata nama bꞌʉa. 7 Sãwũãta kꞌawuadꞌara Daizezebara mawũãsia: Mʉãrã krĩña bꞌʉa zhãrã sozuburia bꞌeaita,
         mʉĩta nendʉwʉrʉta babue bꞌeai kꞌãñabara. Maʉ̃ta sãwũãta kꞌawua bꞌebʉrʉ jidꞌa ẽbakꞌausia
         mʉã jʉrʉkuadꞌa bedꞌea barabʉda ẽãta. 8 Maʉ̃ẽnabema mʉ Beubari Bape bꞌʉra ewari ẽnaʉ̃bada Nokꞌoa.Ũmakĩrã juwua bagu bꞌadꞌa(Marcos 3:1-6; Lucas 6:6-11)9 Jesús mamaʉ̃bara wãbʉrʉta wãsia de zhi jʉrebadaidꞌu. 10 Mama iabꞌa bꞌasia juwua abꞌa bagu bꞌʉta.Maʉ̃nerã Jesús jidꞌai kꞌarea widꞌi mawũãsidꞌa: ¿Zhãrã bꞌebisia bꞌʉka ẽnaʉ̃bada ewadera?11 Mawũãnaĩ Jesúsbara mawũãsia: ¿Marãnebemaba oveja erubꞌʉta ẽnaʉ̃bada ewade uriadꞌe
         edꞌa bꞌaera jiraeda ẽbaika? 12 ¿Maʉ̃ne zhãrã audre vale bꞌʉ ẽka oveja kꞌãñabara? Mawũẽ biara oidꞌe bꞌʉa ẽnaʉ̃bada
         ewadera.13 Mawũãpe juwua bagu bꞌʉa mawũãsia: Bʉzhi juwua jirabꞌaridua.Mawũãĩ izhara jirabꞌarisia, mawũẽ bika bꞌesia juwua dewarabema kĩrãkꞌa.14 Mawũẽ fariseorã wãnape krĩcha jʉrʉsidꞌa Jesús beadꞌaita.Daizezeba nezokꞌa jʉrʉdꞌa15 Jesúsbara maʉ̃ta kꞌawuape wãsia mamaʉ̃bara, zhãrã bio kꞌaidꞌu wãbʉdata kꞌaya bꞌera
         bꞌebisia jõma. 16 Maʉ̃nerã zarea jarakꞌasia izhi ʉ̃rʉ̃ dajada bedꞌeadꞌa ẽbamarẽã. 17 Aramaʉ̃ne arimaẽ berabꞌarisia Daizezeba bedꞌeata jarabibariba Isaíaba mawũãnata:18 Naʉ̃ta mʉ nezokꞌa, mʉã jʉrʉdꞌata bꞌʉa. Mʉã kʉãgꞌata bꞌʉa, mʉrã izhi kꞌarea sobia bꞌʉa.
         Jawurebia mʉrẽta diaya, izhara zhãrã bꞌea jaraya mʉã bedꞌea ne ẽã bꞌeabiidꞌebemata.19 Izhira zhõ bꞌia nʉma ẽã, miõba ũrĩna ẽã pʉwʉrʉ odꞌe mawũã bꞌia nʉmʉrã.20 Cha bꞌʉadea bꞌʉra bꞌʉeta ẽã, ĩbĩrã kidrʉ bꞌʉra kia ẽã. Bia nʉmaña bꞌʉta aramaʉ̃ kĩrãkꞌa
         edaya bia nʉmabiyeedꞌa.21 Aramaʉ̃ne ẽdrʉira izhita krĩchadꞌaya zhãrã bꞌebara. (Isaías 42:1-4)Mitia bedꞌeadꞌapeadꞌa Jawurebiama(Marcos 3:20-30; Lucas 11:14-23; 12:10)22 Jesúsma wesidꞌa jai abꞌʉta daʉbꞌerrea nemi ze ẽã bꞌʉta. Mawũẽ bꞌebibʉrʉba daʉbꞌerrea
         nemi ze ẽã bꞌadꞌara ne ũdu bedꞌeasia. 23 Mawũẽ zhãrã jõmaʉ̃ba bia akʉdrua mawũãsidꞌa: ¿Naʉ̃ ẽka Nokꞌota rey Davidꞌeba urura?
         24 Fariseorãba maʉ̃ta ũrĩnaĩ mawũãsidꞌa: Naʉ̃bara jaira ãĩ jʉrekua bꞌʉ ẽã, awuarabʉrʉ
         jʉrekua bꞌʉa Beelzebú jai duanu nokꞌo zareadꞌeba.25 Ãzhi mawũã krĩcha kꞌobꞌeta Jesúsbara kꞌawuape mawũãsia: Abꞌaʉ druadꞌebemata ãzhirãĩnu
         zhõ duanerã jõña, abꞌaʉ pʉwʉrʉdꞌebemata o abꞌaʉ dedꞌabemata ãzhirãĩnu zhõ duanerã
         jõña. 26 Aramaʉ̃ kĩrãkꞌa ãtõmiãba jai izha jʉre nʉmʉta ãĩ jʉrekuara, ari izhidꞌebema bawara
         zhõ nʉmeña. ¿Mawũãrã sãwũã ari nokꞌota nʉmaĩpe? 27 Marãma mʉã Beelzebú zareadꞌeba jaita ãĩ jʉrekua bꞌʉbʉrʉ, ¿marã pẽwã bꞌebara kꞌai zareadꞌeba
         ãĩ jʉrekua bꞌe? Widꞌidꞌara marãba jarabʉdara ãzhara jaradꞌaya mawũã ẽãta. 28 Mʉãrã Daizeze Jawurebiadꞌeba jaira ãĩ jʉrekua bꞌʉa, mawũẽ wãrãne marãma zea Daizezeta
         Nokꞌodꞌebemata. 29 Ũmakĩrã mesẽrãta bꞌʉ dedꞌara ¿sãwũã iabꞌa edꞌa wãpe izhi netata zrʉgaipe naara izhita
         jʉ̃ ẽbʉrʉ? Jʉ̃bʉrʉtrʉ izhi dedꞌa ne nʉmʉrã zrʉga bꞌeya. (Aramaʉ̃ kĩrãkꞌa ãtõmiã mʉãrã
         edre nʉmʉkꞌãrĩba jaira ãĩ jʉrekua bꞌʉa.) 30 Mʉ ũme nʉmʉ ẽãbara mʉrã jura bꞌʉa. Mʉ bawarauba zhãrãta mʉma zebi ẽãbara zhadiga bꞌʉa.31 Maʉ̃ba mʉã marãã jaraya: Kꞌazhirua bio odꞌata mitia bedꞌeadꞌata zuburia bedꞌeara Daizezebara
         bedꞌea ne ẽã bꞌʉya zhãrã bꞌera. Mawũãmina Jawurebiama mitia bedꞌeabʉrʉra bedꞌea ne
         ẽã bꞌʉ ẽã. 32 Bariduta mʉ Beubari Bape bꞌʉta bĩ ẽã jaradꞌata zuburia bedꞌeara Daizezebara bedꞌea
         ne ẽã bꞌʉya. Mawũãmina Jawurebiama mitia bedꞌeabʉrʉra bedꞌea ne ẽã bꞌʉ ẽã, miã naʉ̃
         ewade miã ewari tẽãbidꞌa.33 Bakuruta biabara zhi tara biata zau bꞌʉa, bakuruta bia ẽãbara zhi tara bia ẽãta zau
         bꞌʉa. Mawũẽ bakurura zhi tadꞌeba ũdukꞌawa panʉã. 34 Marã dãma neãrã bara bꞌe kĩrãkꞌa bꞌea. ¿Sãwũã biata bedꞌeadꞌaipe bia ẽãta bꞌera? Sodꞌe
         nʉmʉkꞌãrĩta jara bꞌʉa ibara. 35 Biata bꞌʉbara sodꞌe biata nʉmʉkꞌãrĩta jara bꞌʉa. Bia ẽãta bꞌʉbara bia ẽãta sodꞌe nʉmʉkꞌãrĩta
         jara bꞌʉa. 36 Mawũẽ mʉã marãã jaraya, bedꞌeata bia ẽãta bedꞌeadꞌapeadꞌara jõma Daizezea jaradꞌaya
         izha kꞌawua obʉrʉ ewadera. 37 Aramaʉ̃nerã bʉra bʉzhi bedꞌeadꞌeba bedꞌea ne ẽã bꞌʉya, o bʉzhi bedꞌeadꞌeba bedꞌea
         bara bꞌʉya.Ũdudꞌakꞌata ũdubimarẽã jaradꞌapeadꞌa(Lucas 11:29-32)38 Mobebʉrʉ ũrãgꞌa Moisédꞌe jarabadaba fariseorã bawarauba Jesúa mawũãsidꞌa: Miã Ũrãgꞌabari,
         bʉta Daizezedꞌeba nʉmʉbʉrʉ daibara ũdu krĩña panʉã ũdudꞌakꞌata bʉa obʉrʉta.39 Mawũãnaĩ Jesúsbara panaʉ̃ mawũãsia: Marã bia ẽãba Daizezedꞌebema ĩjã ẽã bꞌeta jara
         bꞌea ũdubimarẽã ũdudꞌakꞌata, mawũãmina mʉãrã ũdudꞌakꞌara ũdubiga ẽã, awuarabʉrʉ ũdubigaya
         Daizezeba bedꞌeata jarabibarita Jonás berabꞌaridꞌa kĩrãkꞌabʉrʉ. 40 Bꞌeda zroma bꞌitaedꞌa Jonásta ewarita ũbea diamaseta ũbea bꞌadꞌa kĩrãkꞌa, mʉ Beubari
         Bape bꞌʉsidꞌa beudꞌata egorodꞌe edꞌa tabꞌaya ewarita ũbea diamaseta ũbea. 41 Daizezeba zhãrã kꞌawua obʉrʉdꞌera Nínive pʉwʉrʉdꞌe zhãrã bꞌeadꞌara beudꞌata piradrʉdꞌaya
         zhãrã idꞌi ewade bꞌe bawara, maʉ̃rãbara marã aduabimarẽã jaradꞌaya, maʉ̃ẽnabema ãzhara
         kꞌazhiruara ãmape Daizezeta pẽwãsidꞌa Jonásba Daizeze bedꞌeata jarabʉrʉba. Maʉ̃ne
         mʉ nama bꞌʉra audre zhi zroma Jonás kꞌãñabara. 42 Daizezeba zhãrã kꞌawua obʉrʉdꞌera Sabá druadꞌe reina bꞌidꞌabadara beudꞌata piradrʉya
         zhãrã idꞌi ewade bꞌe bawara, maʉ̃bara marã aduabimarẽã jaraya, maʉ̃ẽnabema izhira
         drua wawaraidꞌuba zesia Salomón krĩchata ũrĩne. Maʉ̃ne mʉ nama bꞌʉra audre zhi zroma
         Salomón kꞌãñabara.Jaita wakusa zebaridꞌebema(Lucas 11:24-26)43 Jaita zhãrãneba ẽdrʉbʉrʉdꞌera drua drudrua tabꞌʉ maẽ põãsãne nimi baebaria, sãma bꞌaita
         jʉrʉbarimina ũdukꞌa. 44 Mawũẽ mawũãbaria: Mʉrã wakusa mʉzhi dedꞌa wãña mʉzhi ẽdrʉdꞌama. Aramaʉ̃ne zebʉrʉdꞌera
         ũdubaria bari nʉmʉta barre bi-ia nʉmʉta. 45 Mawũẽ wãpe jai awʉrʉta siete jʉrebaria izhi audre bia ẽãta, mobe edꞌa wãnape mama
         duanebaria. Mawũẽ zhãrã maʉ̃ audre zuburia bꞌebaria izhi naara bꞌadꞌa kꞌãñabara. Mawũã
         abꞌarika berabꞌariya idꞌi ewade bia ẽãta bꞌera.Kꞌobꞌeadꞌa Jesús papata zhi mebẽrãta(Marcos 3:31-35; Lucas 8:19-21)46 Zhãrã kꞌobꞌea Jesús mawũã bedꞌea nʉmʉne, zhi papata zhi mebẽrãta ewaradꞌe kꞌopanʉta
         izhaa bedꞌea krĩña kꞌopanasia. 47 Mawũẽ iabꞌaʉba mawũãsia: Bʉ papata bʉ mebẽrãta ewaradꞌe kꞌopanʉã, bʉaa bedꞌea krĩña
         kꞌopanʉã.48 Mawũãĩ izhara panaʉ̃ maʉ̃ jarabʉrʉa mawũãsia: ¿Bʉma kꞌaipe mʉ papa, kꞌairãpe mʉ mebẽrã?49 Mawũãpe izha jʉrʉkuadꞌama juwua su mawũãsia: Naʉ̃rãta mʉ papa, mʉ mebẽrã. 50 Mʉ Zeze ʉ̃tre bꞌʉba krĩñata obꞌeta maʉ̃ta mʉ mebea, mʉ nawekꞌaua, mʉ papaa.

Ne pobaridꞌebema(Marcos 4:1-9; Lucas 8:4-8)131 Jari ewadera Jesús dedꞌauba wãpe do jedꞌea õbꞌʉ maẽ doya jewedꞌasia. 2 Maʉ̃ne zhãrãbara bioba bʉredrʉsidꞌa, mawũẽ izhira jãbadꞌe edꞌa wãpe jewedꞌasia. Aramaʉ̃ne
         zhãrã jõma ibudꞌe nʉmesia. 3 Mawũẽ ne bio jarakꞌa mawũãsia: Ne ubarita ne podꞌe wãsia. 4 Ne ta pobʉrʉdꞌera ʉ̃kʉrʉ odꞌe bꞌaesia, mawũẽ ibana zepe misidꞌa. 5 Ʉ̃kʉrʉ mongꞌaradꞌe bꞌaesia egoro bio ne ẽã maẽ. Mawũẽ ĩñabasia pĩwĩsia egorota eidꞌu
         ẽãba. 6 Mawũãmina ʉ̃madau ʉ̃tʉ zebʉrʉba basia, aramaʉ̃ne kꞌarra ne ẽãba bagusia. 7 Ʉ̃kʉrʉ bꞌaesia ʉrʉdꞌe, mawũẽ ʉrʉ waribʉrʉba ãnatʉ beasia. 8 Mawũãmina ʉ̃kʉrʉ egoro biadꞌe bꞌaepe zausia, aramaʉ̃ne zausia ta cienne, ta sesentadꞌe,
         ta treintadꞌe abꞌa abꞌakꞌa. 9 Ne ũrĩ bꞌʉbara maʉ̃ta kĩrãkuita ũrĩdua.Kꞌãrẽã ne bio jaradꞌa(Marcos 4:10-12; Lucas 8:9-10)10 Mobebʉrʉ izha jʉrʉkuadꞌabara orradꞌape mawũãsidꞌa: ¿Kꞌãrẽã ne bio jarakꞌabʉrʉ?11 Mawũãnaĩ izhara panaʉ̃ mawũãsia: Daizezebara marãã kꞌawuabi nʉmʉã izhita Nokꞌodꞌebema
         kꞌawuabi ẽã bꞌadꞌata, mawũãmina ãzhi kꞌobꞌeara kꞌawuabi ẽã. 12 Bariduba maʉ̃ta bude erubꞌʉaara edꞌa diaya, mawũẽ ãmaña erubꞌaya. Mawũãmina bude erubꞌʉ
         ẽãrã wĩka kꞌawua bꞌʉsidꞌa jãrĩña. 13 Maʉ̃ba mʉãrã ne bio jarakꞌa bꞌʉa. Mʉã obꞌʉra akʉ bꞌeidꞌu sãwũãta kꞌawua ẽã akʉ bꞌea,
         ũrĩ bꞌeidꞌu sãwũãta kꞌawua ẽã ũrĩ bꞌea. 14 Ãzhi mawũã bꞌedꞌebara arimaẽ berabꞌari nʉmʉã Daizezedꞌeba Isaíaba mawũãnata:Mʉ bedꞌeara ũrĩ bꞌeidꞌu sãwũãta kꞌawuadꞌa ẽbaya, akʉ bꞌeidꞌu sãwũãta kꞌawuadꞌa ẽbaya.15 Naʉ̃rã za bꞌebara sodꞌebara sãwũãta kꞌawuadꞌa ẽbaya, ũrĩ bꞌeidꞌu ũrĩ bꞌedꞌa ẽbaya,
         dabʉ ãna bꞌeba dabʉbara akʉdꞌa ẽbaya, ũrĩ bꞌeidꞌu sodꞌebara sãwũãta kꞌawuadꞌa ẽbaya,
         kꞌazhiruara ãmape Daizezera pẽwãna ẽbaya mʉã ẽdrʉbigaira. (Isaías 6:9-10)16 Mawũãmina marãbara mʉã obꞌʉra daubia akʉ bꞌea, marãbara kʉwʉrʉbia ũrĩ bꞌea. 17 Wãrĩnu mʉã marãã jaraya, Daizezeba bedꞌeata jarabibarirã bioba, Daizezedꞌebemata biata
         bꞌeadꞌaba bioba ũdu krĩña bꞌeasia mʉã obꞌʉta marãba ũdu bꞌeta, mawũãmina ũdudꞌa ẽbasia,
         ũrĩ krĩña bꞌeasia marãba ũrĩ bꞌeta, mawũãmina ũrĩna ẽbasia.Jesúsba sãwũãta jaradꞌa ne pobaridꞌebemata(Marcos 4:13-20; Lucas 8:11-15)18 Ũrĩũdua, mʉã jaraya ne pobaridꞌebema sãwũãta: 19 Daizezeta Nokꞌodꞌebemata iabꞌaʉba ũrĩbʉrʉdꞌe sãwũãta kꞌawua ẽbʉrʉ, ãtõmiã bia ẽãta
         zepe bedꞌeata izha ũrĩnata ãĩ eda bꞌʉa izhi sodꞌeba. Maʉ̃ã ne ta pobʉrʉdꞌe odꞌe bꞌaedꞌata.
         20 Ne ta pobʉrʉdꞌe mongꞌaradꞌe bꞌaedꞌara iabꞌaʉba Daizeze bedꞌeata ũrĩbarita maʉ̃ã, aramaʉ̃tara
         sobia ũrĩbaria. 21 Mawũãmina bia kꞌarra jida ẽãba dããrã zrogꞌa ẽã, mawũẽ zuburiabʉrʉdꞌera, o Daizeze
         bedꞌeata ĩjã bꞌʉ kꞌarea zuburia obʉdadꞌera ĩjã ẽã kenabꞌari bꞌʉa. 22 Ne ta pobʉrʉdꞌe ʉrʉdꞌe bꞌaedꞌara Daizeze bedꞌeata ũrĩbarita maʉ̃ã. Mawũãmina naʉ̃
         ẽjũãnebemata krĩcha nʉme bꞌʉa, aramaʉ̃ne sãwũã ne bio erubꞌaita krĩcha nʉmʉbara sewa
         bꞌʉba Daizeze bedꞌeata kenabꞌaribi bꞌʉa, aramaʉ̃ne zau eaba ẽã. 23 Mawũãmina ne ta pobʉrʉdꞌe egoro biadꞌe bꞌaedꞌara Daizeze bedꞌeata ũrĩpe sãwũãta kꞌawuabadata
         maʉ̃ã, aramaʉ̃ne zaubada. Mawũẽ eaba bꞌʉa cienne, sesentadꞌe, treintadꞌe abꞌa abꞌakꞌa.Trigodꞌe chirua kꞌazhiruata podꞌapeadꞌa24 Dewara ne jarakꞌa mawũãsia: Daizezeta Nokꞌodꞌebemane bꞌera bia ẽã bawara bꞌea, mawũẽ
         iabꞌaʉba trigo ta zhi biata podꞌadꞌebema kĩrãkꞌa bꞌʉa, posia izhi druadꞌe. 25 Mawũãmina jõma kꞌãĩgue nʉmʉne izhi jura bꞌʉta zepe trigo podꞌapeadꞌadꞌe chirua kꞌazhiruata
         pope wãsia. 26 Mawũẽ trigo waripe otobʉrʉdꞌera ʉ̃tʉ zesia chirua kꞌazhiruasidꞌa. 27 Mawũẽ nezokꞌarãbara zhibaria jaradꞌe zebʉdata mawũãsidꞌa: Nokꞌó, ¿bʉara po ẽbasika
         trigo ta zhi biata bʉ druadꞌera? ¿Sãwũã ʉ̃tʉ ibꞌari chirua kꞌazhiruara? 28 Mawũãnaĩ izhara mawũãsia: Mʉ jura bꞌʉba kꞌãwũã obʉrʉa. Mawũãĩ nezokꞌarãbara mawũãsidꞌa:
         ¿Bʉara krĩña bꞌʉka dai wãnape ẽũkuadꞌaita? 29 Mawũãnaĩ izhara mawũãsia: Mawũã ẽã, manebʉrʉ chirua kꞌazhiruata ẽũkuabʉdaba daucha
         ẽũkuadꞌaya trigosidꞌa. 30 Idu ãba abꞌarika waribiudua trigo bꞌʉadꞌayeedꞌa. Bꞌʉabʉda ewadebʉrʉ mʉãrã zhi bꞌʉabadarãã
         mawũãña: Chirua kꞌazhiruata naara ẽũkua jãmaũdua, baratʉ tãjʉ̃kuaudua badꞌai kꞌarea.
         Mawũãmina trigo tara kuaudua mʉ ne kuabari maẽ.Ne jaradꞌa mostaza tadꞌeba(Marcos 4:30-32; Lucas 13:18-19)31 Dewara ne jarakꞌa mawũãsia: Daizezeta Nokꞌodꞌebemane bꞌera wari bꞌʉa, mawũẽ mostaza
         tadꞌebema kĩrãkꞌa bꞌʉa, iabꞌaʉba usia izhi druadꞌe. 32 Maʉ̃ wãrãne audre wĩka kirua ne ta jõmaʉ̃ kꞌãñabara, mawũãmina waribʉrʉdꞌera ne uta
         wuaabema kꞌãñabara bakuru zromata nʉmebaria, mawũẽ ibanata zekuape de obada zhi taeza.Ne jaradꞌa pan ẽsãbaridꞌeba(Lucas 13:20-21)33 Dewara ne jarakꞌa mawũãsia: Daizezeta Nokꞌodꞌebemane bꞌeta wari bꞌʉra ne oreguea pan
         ẽsãbari kĩrãkꞌa bꞌʉa, wũẽrãba wĩka jiraedape harina kꞌãbãẽã nʉmʉne poerape nʉmʉsia
         jõma ẽsãyeedꞌa.Jesúsba ne bio jaradꞌadꞌebema(Marcos 4:30-32; Lucas 13:18-19)34 Daizezeta Nokꞌodꞌebemata bꞌera eaba bꞌʉta mawũã Jesúsbara ne biodꞌeba jarakꞌasia zhãrã
         kꞌobꞌea, mawũã ne jarakꞌa ẽãrã bedꞌea ẽbasia. 35 Aramaʉ̃ne arimaẽ berabꞌarisia Daizezeba bedꞌeata jarabibariba mawũãnata:Mʉãrã bedꞌeara ne biodꞌeba jarakꞌaya, jipa jarakꞌaya kꞌawuabiga ẽã bꞌʉta ẽjũã osidꞌeuba.
         (Salmos 78:2)Sãwũãta jaradꞌa chirua kꞌazhiruara36 Mobebʉrʉ zhãrã wãbigape Jesús deidꞌu wãsia. Maʉ̃ne izha jʉrʉkuadꞌabara orradꞌape mawũãsidꞌa:
         Sãwũãta daia jaradua chirua kꞌazhiruata pegadꞌebemata.37 Mawũãnaĩ izhara panaʉ̃ mawũãsia: Trigo ta zhi biata pobarira mʉ Beubari Bape bꞌʉta
         maʉ̃ã. 38 Druara ẽjũãne zhãrã bꞌeta maʉ̃ã, trigo ta zhi biara Daizezeta Nokꞌodꞌebemata bꞌeta
         maʉ̃ã, chirua kꞌazhiruara ãtõmiã bia ẽãneta bꞌeta maʉ̃ã. 39 Zhi juraba chirua kꞌazhiruata podꞌara ãtõmiãta maʉ̃ã. Ne bꞌʉaira ewari nʉmʉ jõĩta
         maʉ̃ã, zhi ne bꞌʉadꞌaira ángelerãta maʉ̃ã. 40 Chirua kꞌazhiruata ẽũkuadꞌape tebʉdꞌe babuebada kĩrãkꞌa berabꞌariya ewari nʉmʉta jõbʉrʉdꞌera.
         41 Mʉ Beubari Bape bꞌadꞌabara zokꞌaya ángelerã mʉrẽta, maʉ̃rãbara mʉta Reydꞌebemata jʉredꞌaya
         zhãrãta kꞌazhirua obi bꞌeta, bia ẽãta obꞌeta. 42 Mobe pepekuadꞌaya tebʉdꞌe, mama jẽgadꞌaya kidꞌa kꞌõsesea. 43 Maʉ̃nerã biata bꞌera ʉ̃madau kĩrãkꞌa uruzhadꞌaya ãzhi Zezeta Nokꞌota bꞌʉ maẽ. Ne ũrĩ
         bꞌʉbara maʉ̃ta kĩrãkuita ũrĩdua.Ne jaradꞌa orota merã bꞌadꞌadꞌeba44 Daizezeta Nokꞌodꞌebemane bꞌaira orota egorodꞌe merã bꞌadꞌa kĩrãkꞌa bꞌʉa, ũmakĩrãba
         ũdupe wakusa merãsia. Mobe maʉ̃ kꞌarea sobia wãpe izha ne erubꞌʉra jõma nendope edasia
         maʉ̃ druara.Ne jaradꞌa perla ne ʉ̃tʉdꞌeba45 Daizezeta Nokꞌodꞌebemane bꞌaira perla zhi biata jʉrʉ bꞌadꞌa kĩrãkꞌa bꞌʉa. 46 Perla kĩrãwãrẽãta ne ʉ̃tʉta ũdui wãpe izha ne erubꞌʉra jõma nendope edasia.Ne jaradꞌa atarrayadꞌeba47 Daizezeta Nokꞌoba zhãrã sãwũã okuaira atarrayadꞌebema kĩrãkꞌa bꞌʉa, doedꞌa bꞌaribuebʉdadꞌera
         bꞌeda nekĩrãtõnoã bꞌae bꞌʉa. 48 Birai doyaa erbꞌaribada, mobe jewedꞌa duanepe bigata ẽne jʉrepebada, biga ẽãrã ãĩ
         bꞌaribuebada. 49 Aramaʉ̃ kĩrãkꞌa berabꞌariya ewari nʉmʉta jõbʉrʉdꞌera. Ángelerã jʉ̃drʉkuape biarã ẽãta
         ãĩ bꞌʉdꞌaya biarã maẽba. 50 Mobe pepekuadꞌaya tebʉdꞌe, mama jẽgadꞌaya kidꞌa kꞌõsesea.Ne bia zhiwidꞌia dewara zhi zõrã51 Izha jʉrʉkuadꞌaa Jesúsbara mawũãsia: ¿Mʉã jarabʉrʉra jõma sãwũãta kꞌawuabʉdakꞌa?Mawũãĩ ãzhara panaʉ̃ mawũãsidꞌa: Ããjã Nokꞌó.52 Mawũãnaĩ izhara mawũãsia: Moisédꞌe ũrãgꞌa zõrãta jarabarita bꞌeba Daizezeta Nokꞌodꞌebemata
         ũrãgꞌa zhiwidꞌita kꞌawabʉdara de zhibari kĩrãkꞌa bꞌʉa, ne biata izhidꞌe maẽbara erbꞌaribaria
         ne zhiwidꞌita ne zhi zõrãta.Jesús wãna Nazareidꞌu(Marcos 6:1-6; Lucas 4:16-30)53 Mawũã ne bio jara nʉmʉta Jesúsbara jõbipe wãsia mamaʉ̃bara. 54 Izhi druaedꞌa zepe miã ũrãgꞌasia de zhi jʉrebada maẽ, mawũẽ bia akʉdrua mawũãsidꞌa:
         ¿Naʉ̃bara krĩchara sãmaʉ̃ba kꞌãwũã erubꞌʉ, sãwũã ũdudꞌakꞌata okua bꞌʉ? 55 ¿Naʉ̃ ẽka de obari warrara? ¿Zhi papara María ẽka, zhi mebẽrã Jacobota, Joséta, Simónta,
         Judata duanu ẽka? 56 ¿Zhi nawekꞌaurã jõma dazhirã bawara duanu ẽka? ¿Naʉ̃ sãmaʉ̃ba nʉmʉ ne jõmaʉ̃ne kꞌãwũã
         nʉmaĩrã?57 Aramaʉ̃ne Jesúsdꞌebema ĩjãna ẽbasia. Mawũẽ Jesúsbara mawũãsia: Daizezeba bedꞌeata
         jarabibarira baridu maẽ wawiabada, awuarabʉrʉ wawiadꞌa ẽã izhi druadꞌebʉrʉ izhi dedꞌabʉrʉ.58 Mamarã ũdudꞌakꞌara bio o ẽbasia ãzha ĩjãna ẽãba.

Juan Burukꞌoemiã beabidꞌadꞌebema(Marcos 6:14-29; Lucas 9:7-9)141 Maʉ̃ ewadera Herode Galileadꞌe reyta bꞌʉdꞌe ũrĩsia Jesús trʉ̃poa nʉmʉta. 2 Mawũẽ izha zokꞌa jʉre bꞌʉa mawũãsia: Maʉ̃ mʉma Juan Burukꞌoemiãta beudꞌata piradrʉbʉrʉa,
         maʉ̃neba mawũã ũdudꞌakꞌata okuaita zarea nʉmʉã. 3 Mawũã jarasia Herodebara Juan jidabipe cadenaba jʉ̃bipe cárceldꞌe buebidꞌaba, mawũã
         osia Herodía kꞌarea, maʉ̃ zhi mebea Felipe kĩma basia. 4 Mawũẽ Juanbara mawũã bazhia: Kꞌãʉ̃ bʉara kĩmata erubꞌaira biga ẽã. 5 Herodebara bea krĩña bꞌasimina wawia bꞌasia zhãrã bꞌeta, zhãrãma Juan bꞌasi baera
         Daizezeba bedꞌeata jarabibarita. 6 Mawũãmina Herode año cumpli nʉmʉ fiestadꞌe Herodía kꞌauta miõ ẽsadra bairabʉrʉta Herodema
         biga basia. 7 Mawũẽ Herodebara wãrĩnu diaita jarasia jõma izha widꞌibʉrʉta. 8 Mawũẽ zhi papaba jaradꞌadꞌe widꞌi mawũãsia: Epedꞌekꞌodꞌe mʉãã diadua Juan Burukꞌoemiã
         buruta.9 Mawũãĩ rey Herode sopuasia, mawũãmina izhi bawara nekꞌo kꞌobꞌe kĩrãbita kꞌãrẽ wãrĩnu
         diaita jaradꞌa baera jarasia diadꞌamarẽã. 10 Mobe otatubisia Juan cárceldꞌe. 11 Aramaʉ̃ne zhi burura epedꞌekꞌodꞌe wedꞌape diasidꞌa Herodía kꞌaua, mawũẽ izhara diasia
         zhi papaa. 12 Juanba jʉrʉkuadꞌara zedꞌape zhi kꞌakua jirabꞌaridꞌape jousidꞌa, mobe wãnape jarasidꞌa
         Jesúa.Nekꞌobigadꞌa cinco mil(Marcos 6:30-44; Lucas 9:10-17; Juan 6:1-14)13 Jesúsbara maʉ̃ta ũrĩpe mamaʉ̃bara dobꞌa jãbadꞌe wãsia miõ ne ẽãĩnu, zhãrãbara maʉ̃ta
         kꞌawuadꞌape kꞌaidꞌu jẽde wãsidꞌa pʉwʉrʉ tabꞌe maẽba. 14 Jesús jãbadꞌeba udꞌubꞌaebʉrʉdꞌe kꞌabanata ũdui ãzhi sozuburiape bꞌebikuasia ãzhidꞌebema
         kꞌaya bꞌeta. 15 Keudꞌe izha jʉrʉkuadꞌabara orradꞌape mawũãsidꞌa: Miõ ne ẽã maẽ bꞌedꞌe ewari ya keua,
         mawũẽ kꞌabanata kꞌobꞌera wãbigarua wãnamarẽã pʉwʉrʉ zake tabꞌema, aramaʉ̃ne edadꞌamarẽã
         kꞌãrẽ kꞌoita.16 Mawũãnaĩ Jesúsbara mawũãsia: Wãnaĩrã nesidꞌa ẽã, marãba nekꞌobigaudua.17 Mawũãĩ ãzhara mawũãsidꞌa: Daibara nama erubꞌea pan juesoma bꞌeda ũme.18 Mawũãnaĩ izhara mawũãsia: Mʉma weudua naĩnu.19 Mobebʉrʉ poajãrã ʉ̃rʉ̃ zhãrã jewedꞌabigape pan juesomata bꞌeda ũmeta jiraedape ʉ̃taa
         akʉ zhiwidꞌipe pan bꞌʉekuape diasia izha jʉrʉkuadꞌaa, mawũẽ izha jʉrʉkuadꞌabara jedꞌekasidꞌa
         kꞌabanata kꞌobꞌea. 20 Jõma jãwũã nekꞌosidꞌa, adꞌubadꞌapeadꞌata zhi bꞌʉgʉzoamata jʉrepesidꞌa jamara doce
         bira. 21 Zhi nekꞌodꞌapeadꞌara zhũmakĩrãrãta nʉmasia cinco mil, wũẽrãrãta warrarãta juacha ẽã.Jesús tebadꞌa do ʉ̃rʉ̃(Marcos 6:45-52; Juan 6:16-21)22 Mobebʉrʉ Jesúsbara izha jʉrʉkuadꞌara jãbadꞌe bꞌaribigape izhi naa kĩrãrã wãbigasia,
         maʉ̃ẽna izhira wãta jara tebasia kꞌabanata kꞌobꞌea. 23 Kꞌabanata kꞌobꞌea mawũã wãta jara tebape kꞌatumaĩnu wãrĩzesia dobꞌa zhiwidꞌiita, diamase
         nʉmebʉrʉdꞌera mama bꞌasia dobꞌa. 24 Maʉ̃ẽna jãbara do jedꞌea õbꞌʉ ẽsadra babʉrʉta jamawe erunʉmasia do bomatʉba, mawũã
         erunʉmasia pʉ̃ãdrʉta ãzhi wãma nʉmʉ ẽãba. 25 Maʉ̃ne ʉ̃nadrʉ bodꞌodꞌe Jesús ãzhima zesia do ʉ̃rʉ̃ taidꞌe. 26 Mawũã do ʉ̃rʉ̃ taita izha jʉrʉkuadꞌaba ũdubʉdadꞌera pera mawũãsidꞌa: ¡Beuwãrãta taia!Mawũãnape bꞌiasidꞌa peraba. 27 Aramaʉ̃ta Jesúsbara mawũãsia: ¡Wãniguaudua, mʉta taia, perarãũdua!28 Mawũãĩ Pedroba panaʉ̃ mawũãsia: Nokꞌó, bʉta taibʉrʉ mʉta bʉma wãbirua do ʉ̃rʉ̃.29 Mawũãĩ Jesúsbara mawũãsia: Zerua.Mawũãĩ Pedro jãbadꞌeba udꞌubꞌaepe do ʉ̃rʉ̃ tebadꞌewasia Jesúsma. 30 Mawũãmina zarea pʉ̃ãdrʉ nʉmʉta akʉpe perasia, maʉ̃ne tabʉsadꞌewai bꞌia mawũãsia: ¡Nokꞌó,
         mʉrã kꞌarebarua!31 Aramaʉ̃ta Jesúsbara juwuadꞌe jidape mawũãsia: ¡Bʉra soidꞌu kꞌobꞌaita wãẽã bꞌʉa! ¿Kꞌãrẽã
         teba bꞌe ẽãta krĩchabʉrʉ?32 Aramaʉ̃ne ãzhira jãbadꞌe bꞌaribʉdadꞌera tausia pʉ̃ãdrʉra. 33 Mawũẽ jãbadꞌe kꞌopanʉbara orradꞌape ibia jara mawũãsidꞌa: Bʉra wãrãne Daizeze Warra.Jesúsba bꞌebidꞌa kꞌayarãta Genesaredꞌe(Marcos 6:53-56)34 Kĩrãrẽ chãbʉdadꞌera jũẽsidꞌa Genesaret druaedꞌa. 35 Zhãrã mama bꞌeba Jesústa kꞌawuadꞌai ibꞌarita jarabisidꞌa maʉ̃ drua jõma, mawũẽ jõma
         izhima wesidꞌa kꞌaya bꞌeta. 36 Zuburia bedꞌeasidꞌa arigu idu tõbꞌaribimarẽã izhi wua ita. Jõma zhi tõbꞌaridꞌapeadꞌara
         bꞌe duanesia.

Dazhi sãwũã mitiabaridꞌebema(Marcos 7:1-23)151 Mobebʉrʉ Jesús orrasidꞌa ũrãgꞌa Moisédꞌe jarabadaba ʉ̃kʉrʉba fariseorãba ʉ̃kʉrʉba,
         ãzhira zekuasia Jerusalénneba, maʉ̃rãbara mawũãsidꞌa: 2 ¿Kꞌãrẽã bʉa jʉrʉkuadꞌabara aribꞌaedꞌa ẽpe zõrãrãba okꞌawa bꞌeadꞌara? Mitia ne ẽã obʉdata
         juwuara surrua odꞌa ẽã nekꞌobʉdadꞌera.3 Mawũãnaĩ izhara panaʉ̃ mawũãsia: ¿Kꞌãrẽã marãbidꞌa aribꞌaedꞌa ẽpe Daizezeba aribꞌaemarẽã
         jara bꞌʉra, mazhidꞌeta aribꞌaedꞌai kꞌarea ẽka? 4 Daizezebara mawũãsia: Wawiarua bʉ zezera bʉ papara. Zezeta o papata ikꞌazhirua jarabʉrʉra
         beadꞌaibara. 5 Mawũãmina marãbara mawũãbada: Bariduba zhi zezea o zhi papaa mawũãsia bꞌʉa: Mʉãrã
         jõma Daizezea diasia bʉ kꞌarebaita mʉã erubꞌadꞌara. 6 Mawũãbʉrʉba marãma ya kꞌarebaidꞌe bꞌʉ ẽã zhi zezera o zhi papara. Daizezeba aribꞌaemarẽã
         jara bꞌʉra aramaʉ̃ne seribidꞌa ẽã mazhidꞌeta aribꞌaedꞌai kꞌarea. 7 Marã sewa bibaʉta bꞌea, bia marãẽnabemata Daizezedꞌeba Isaíabara mawũãsia:8 Za bꞌebara bari iba mʉrã wawidea, aramaʉ̃ne ãzhi sora wawara nʉmʉã mʉnebara.9 Mʉrã bari ibia jara bꞌeba mʉ ũrãgꞌa kĩrãkꞌa jaradia bꞌea aribꞌaemarẽã jara bꞌeta beubari
         bꞌeba. (Isaías 29:13)10 Maʉ̃ jarape Jesúsbara kꞌabanata trʉ̃pe mawũãsia: Mʉã jaraita ũrĩũdua, mobe sãwũãta
         kꞌawuaudua. 11 Zhikota yedꞌa wãbʉrʉbara dazhira mitia o ẽã, mawũãmina yedꞌauba ze bꞌʉbara Daizeze
         kĩrãbitara dazhira mitia obꞌʉa.12 Mawũãĩ izha jʉrʉkuadꞌabara orradꞌape mawũãsidꞌa: ¿Bʉara kꞌawuasika fariseorã bĩ ẽãbʉdara
         ũrĩbʉdaba maʉ̃ bedꞌeata?13 Mawũãnaĩ izhara panaʉ̃ mawũãsia: Nekꞌarra kĩrãkꞌa bꞌedꞌeba nekꞌarra mʉ Zeze ʉ̃trebemaba
         u ẽbadꞌara izha ẽũkuaya. 14 Idaribiudua, jipa ededꞌa ẽã Daizezedꞌebema kꞌawuadꞌa ẽãba daʉbꞌerrea bꞌe kĩrãkꞌa bꞌera.
         Daʉbꞌerrea bꞌʉba daʉbꞌerrea bꞌʉta erbꞌari edera abꞌarika bꞌaedꞌaya zobꞌeadꞌe.15 Mobebʉrʉ Pedroba mawũãsia: Sãwũãta daia jaradua bʉa jarabʉrʉta.16 Mawũãĩ Jesúsbara mawũãsia: ¿Marãbidꞌa sãwũãta kꞌawuadꞌa ẽka? 17 ¿Kꞌawuadꞌa ẽka jõma kꞌãrẽ yedꞌa wãbʉrʉra bꞌitaedꞌa wãpe ãĩ wã bꞌʉra? 18 Mawũãmina yedꞌauba ze bꞌʉra sodꞌeba ze bꞌʉa, Daizeze kĩrãbitara dazhira maʉ̃ba mitia
         obꞌʉa. 19 Sodꞌebara ze bꞌʉa krĩchata bia ẽãta, miã beaita, kĩma ẽãta erukꞌãĩta, nezrʉgaita,
         sewa nebʉrʉita, zhãrã ikꞌazhirua jaraita. 20 Daizeze kĩrãbitara maʉ̃ jõmaʉ̃ba dazhira mitia obꞌʉa. Mawũãmina juwua surrua o ẽã
         nekꞌobʉrʉbara dazhira mitia o ẽã.Soidꞌu kꞌobꞌadꞌa wũẽrã Canaán bidꞌata(Marcos 7:24-30)21 Jesús mamaʉ̃ba wãbʉrʉdꞌera wãsia Tiro druaedꞌa Sidón druaedꞌa. 22 Maʉ̃ne wũẽrã Canaán druadꞌebemaba nemi jĩgua mawũãsia: ¡Nokꞌó, bʉra rey Davidꞌeba
         uruta bꞌʉba mʉta sozuburiarua! Mʉ kꞌauta kꞌãbãẽã zuburia bꞌʉa jaiba.23 Jesúsbara panaʉ̃ ẽbasia, mawũẽ izha jʉrʉkuadꞌabara orradꞌape zuburia bedꞌea mawũãsidꞌa:
         Wãmarẽã jaradua, bꞌia taia dazhirã kꞌaidꞌu.24 Mawũãnaĩ izhara panaʉ̃ mawũãsia: Daizezebara mʉrã awuarabʉrʉ zokꞌasia Israel adua
         bꞌema.25 Aramaʉ̃ne wũẽrã zepe izhi kĩrãbita sãkꞌokꞌodꞌe kꞌobꞌepe mawũãsia: ¡Nokꞌó, mʉrã kꞌarebarua!26 Mawũãĩ izhara panaʉ̃ mawũãsia: Mʉã bʉta kꞌarebaira biga ẽã, mawũãrã zhiko warrarãneta
         jiraedape diabʉrʉkaya usarãã.27 Mawũãĩ izhara mawũãsia: Ããjã Nokꞌó, mawũãmina usarãbidꞌa ãzhi zhibarirã mesadꞌeba
         zhiko jarra bꞌaedꞌata kꞌobada. Mawũẽ mʉrã judía ẽmina kꞌarebarua.28 Mawũãĩ Jesúsbara panaʉ̃ mawũãsia: Wũẽrã, bʉra kꞌãbãẽã soidꞌu kꞌobꞌʉdꞌeba aribꞌae nʉmaẽdaya
         bʉa krĩñane.Izhi kꞌaura bꞌesia aramaʉ̃ta.Jesúsba bꞌebikuadꞌa bio29 Jesús mamaʉ̃bara doyaa wãsia Galilea dota jedꞌea õbꞌʉidꞌu. Mobe kꞌatumaĩnu wãrĩzepe
         mama jewedꞌasia. 30 Zhãrã bioba orrasidꞌa zhi wedꞌapeadꞌaba wã bꞌe ẽã bꞌeta, daʉbꞌerrea bꞌeta, bedꞌea
         bꞌe ẽã bꞌeta, juwua dorrabꞌari bꞌeta, dewara bio wesidꞌa kꞌayarãta. Maʉ̃ta Jesús jẽrũ
         kꞌaita bꞌʉkuasidꞌa, mawũẽ bꞌebikuasia. 31 Maʉ̃ta kꞌabanaba bia akʉdrua ũdubʉdara bedꞌea bꞌe ẽã bꞌera bedꞌeasidꞌa, juwua dorrabꞌari
         bꞌera bꞌesidꞌa, wã bꞌe ẽã bꞌera wãsidꞌa, daʉbꞌerrea bꞌera ne ũdusidꞌa. Mawũẽ ibia
         jarasidꞌa Daizeze Israel bꞌedꞌera.Nekꞌobigadꞌa cuatro mil(Marcos 8:1-10)32 Jesúsbara izha jʉrʉkuadꞌata trʉ̃pe mawũãsia: Mʉãrã zhãrã sozuburia kꞌobꞌʉa, mʉ bawara
         bꞌeta ewari ũbea babʉrʉta kꞌãrẽ kꞌoi ne ẽã bꞌea. Mʉãrã krĩña ẽã nekꞌo ẽã wãbigaira,
         manebʉrʉ nomadrʉdꞌaya odꞌe.33 Mawũãĩ izha jʉrʉkuadꞌabara mawũãsidꞌa: ¿Miõ ne ẽã maẽrã dazhirãbara zhiko sãma ũdudꞌaipe
         mawũã nekꞌobigaira kꞌãbãẽã kꞌabanata?34 Mawũãnaĩ Jesúsbara mawũãsia: ¿Marãbara pan sõmbe erubꞌe?Mawũãĩ ãzhara mawũãsidꞌa: Erupanʉã pan siete, bꞌeda zakerãta ʉ̃kʉrʉ.35 Mawũãnaĩ kꞌabanata kꞌobꞌea jarasia jewedꞌa duanemarẽã egorodꞌe. 36 Mobebʉrʉ jiraedasia pan sieteta, bꞌeda zakerãta, mobe Daizezea zhibia jipe bꞌʉekuape
         diasia izha jʉrʉkuadꞌaa, mawũẽ izha jʉrʉkuadꞌabara jedꞌekasidꞌa kꞌabanata kꞌobꞌea.
         37 Jõma jãwũã nekꞌosidꞌa, adꞌubadꞌapeadꞌa zhi bꞌʉgʉzoamata jʉrepesidꞌa jamara siete bira.
         38 Zhi nekꞌodꞌapeadꞌara zhũmakĩrãrãta nʉmasia cuatro mil, wũẽrãrãta wũãwũãrãta juacha
         ẽã. 39 Zhãrã wãbigape jãbadꞌe bꞌaripe wãsia Magdala druaedꞌa.

Jarasidꞌa ũdubimarẽã ũdudꞌakꞌata(Marcos 8:11-13; Lucas 12:54-56)161 Fariseorãta saduceorã bawara zesidꞌa Jesús wãẽãbidꞌaita, mawũẽ jarasidꞌa ũdudꞌakꞌata
         ũdubimarẽã Daizezedꞌeba nʉmʉbʉrʉ. 2 Mawũãnaĩ izhara panaʉ̃ mawũãsia: Keubʉrʉdꞌera marãbara mawũãbada: Ewari biata nʉmaña
         bãjãrã purba nʉmʉã. 3 Waya diapedꞌara mawũãbada: Idꞌira nangu baya bãjãrã purba jãrãtouga nʉmʉã. ¡Sewakꞌau
         bꞌea, marãbara bãjãnebema sãwũãta kꞌawua bꞌea, mawũãmina ũdudꞌakꞌata idꞌidꞌe mʉã onʉmʉrã
         sãwũãta kꞌawua bꞌedꞌa ẽã! 4 Marã bia ẽãba Daizezedꞌebema ĩjã ẽã bꞌeta jara bꞌea ũdubimarẽã ũdudꞌakꞌata, mawũãmina
         mʉãrã ũdudꞌakꞌara ũdubiga ẽã, awuarabʉrʉ ũdubigaya Daizezeba bedꞌeata jarabibarita
         Jonás berabꞌaridꞌa kĩrãkꞌabʉrʉ.Mawũãpe ãmaẽkuabʉrʉta wãsia.Ne oreguea fariseorãne(Marcos 8:14-21)5 Jesúsba jʉrʉkuadꞌara jũẽkuasia kĩrãrẽ, mawũãmina kĩrãduasidꞌa pan ededꞌaira. 6 Maʉ̃ne Jesúsbara mawũãsia: Kĩrãkuita bꞌeaudua ne oregueata fariseorãne kꞌarea saduceorãne
         kꞌarea.7 Mawũãĩ ãzhirãĩnu bedꞌeabʉdata mawũãsidꞌa: Maʉ̃ta jarabʉrʉa pan wedꞌa ẽbasi baera.8 Jesúsbara maʉ̃ta kꞌawuape mawũãsia: ¿Kꞌãrẽã mazhirãĩnu bedꞌea kꞌobꞌe, marã soidꞌu
         kꞌobꞌaita wãẽã bꞌeba pan ne ẽãta jara kꞌobꞌe ẽka? 9 ¿Sãwũãta kꞌawuadꞌa ẽka, miã bude badꞌa ẽka pan juesomaba mʉã nekꞌobidꞌara zhũmakĩrãrãta
         cinco mil, zhi bꞌʉgʉzoamata jamara sõmbe jʉrepesidꞌa? 10 ¿Miã bude badꞌa ẽka pan sieteba mʉã nekꞌobidꞌara cuatro mil, zhi bꞌʉgʉzoamata jamara
         sõmbe jʉrepesidꞌa? 11 ¿Kꞌawuadꞌa ẽka pan kꞌarea mʉã jarabʉrʉ ẽãta kĩrãkuitadꞌamarẽã ne oregueata fariseorãne
         kꞌarea saduceorãne kꞌarea? 12 Mobebʉrʉ kꞌawuasidꞌa kĩrãkuitadꞌamarẽã jarabʉrʉ ẽãta ne oregueata pannebema kꞌarea,
         awuarabʉrʉ kĩrãkuitadꞌamarẽã jarasia ũrãgꞌata jãpeta fariseorãne kꞌarea saduceorãne
         kꞌarea.Pedroba jaradꞌa Jesús zhãrã Ẽdrʉbita(Marcos 8:27-30; Lucas 9:18-21)13 Cesarea Filipo druaedꞌa Jesús zebʉrʉdꞌera, izha jʉrʉkuadꞌaa widꞌi mawũãsia: ¿Zhãrãbara
         kꞌaita jara panʉ mʉ Beubari Bape bꞌʉra?14 Mawũãĩ ãzhara mawũãsidꞌa: Ʉ̃kʉrʉbara jarabada bʉra Juan Burukꞌoemiãta, ʉ̃kʉrʉbara
         jarabada bʉra Elíata, ʉ̃kʉrʉbara jarabada bʉra Jeremiata, o jarabada bʉra Daizezeba
         bedꞌeata jarabibarirãta iabꞌaʉdꞌebemata.15 Mawũãnaĩ izhara widꞌi mawũãsia: ¿Kꞌõbe marãma mʉrã kꞌaipe?16 Mawũãĩ Simón Pedroba panaʉ̃ mawũãsia: Bʉra zhãrã Ẽdrʉbita Daizeze zokꞌai bꞌʉ Warra.17 Mawũãĩ Jesúsbara mawũãsia: Bʉra Daizezeba bia nʉmʉkꞌãrĩã Simón, Jonás warra, maʉ̃
         bʉaara beubariba kꞌawuabibʉrʉ ẽã, awuarabʉrʉ kꞌawuabibʉrʉa mʉ Zeze ʉ̃tre bꞌʉba. 18 Mʉãbidꞌa bʉaa jaraya Peñata bʉra Pedroa, bʉta mawũã peña ʉ̃rʉ̃ pãrã nʉmʉña mʉnebema
         ĩjã bꞌeta, aramaʉ̃ne ãtõmiãbara edre bꞌaebi ẽã. 19 Mʉãrã bʉaa zareata diaya Daizezeta Nokꞌodꞌebemata. Mawũẽ naʉ̃ druadꞌe bʉa kꞌãrẽ idaribi
         ẽãrã Daizezebidꞌa idaribi ẽã ʉ̃treuba. Naʉ̃ druadꞌe bʉa kꞌãrẽ idaribibʉrʉra Daizezebidꞌa
         idaribiya ʉ̃treuba. 20 Mobebʉrʉ izha jʉrʉkuadꞌaa jarasia miõã jaradꞌa ẽbamarẽã Jesúra izhita zhãrã Ẽdrʉbita.Jesúsba jaradꞌa izhi beadꞌaita(Marcos 8:31–9:1; Lucas 9:21-27)21 Maʉ̃ ewadeba Jesúsbara izha jʉrʉkuadꞌaa jarakꞌasia izhira Jerusalén pʉwʉrʉedꞌa wãĩta
         barata, jarasia biodꞌe zuburia odꞌaita nokꞌorãba, sacerdoterã nokꞌorãba, ũrãgꞌa Moisédꞌe
         jarabadaba. Jarasia aramaʉ̃ne beadꞌaita, maʉ̃ta piradrʉita ewari ũbeadꞌe. 22 Mawũãĩ Pedroba jãpe edepe kẽã mawũãsia: Nokꞌó, mawũã bedꞌearãrũã bʉzhita sozuburiarua,
         Daizezebara bʉra mawũãrã berabꞌaribi ẽã.23 Mawũãĩ Jesús pʉrʉwape Pedroa bedꞌeabʉrʉ kĩrãkꞌa mawũãsia: Ãĩ wãrũã mʉ kĩrãbitaubara
         ãtõmiã. Bʉara mʉrã bꞌaebiya nʉmʉã, bʉra krĩcha ẽã Daizeze kĩrãkꞌara, awuarabʉrʉ krĩcha
         bꞌʉa beubari bꞌe kĩrãkꞌa.24 Mobebʉrʉ Jesúsbara izha jʉrʉkuadꞌaa mawũãsia: Iabꞌaʉba mʉta pẽwã krĩña bꞌʉbʉrʉ bʉzha
         krĩñata aribꞌaerãrũã, awuarabʉrʉ bebudꞌe basiidꞌu mʉrã pẽwãdua. 25 Mʉ kꞌarea beu krĩña ẽãrã aduaya, mawũãmina mʉ kꞌarea beubʉrʉra ẽdrʉya. 26 ¿Zhãrãĩtara kꞌãrẽ biata bꞌaipe ẽjũãne nʉmʉta jõma izhidꞌeta nʉmʉbʉrʉdꞌe izhi jawureta
         aduara? ¿O zhãrãbara kꞌãrẽta dia bꞌeipe izhi jawureta ẽdrʉbiira? 27 Mʉ Beubari Bape bꞌadꞌara mʉ Zeze zareaedꞌa zeya izhi ángelerã bawara, maʉ̃nerã abꞌa
         abꞌakꞌa kꞌawua obʉrʉta biata odꞌapeadꞌara bia bꞌʉya, bia ẽãta odꞌapeadꞌara zuburia
         bꞌʉya. 28 Mʉã wãrĩnu marãã jaraya, ʉ̃kʉrʉ nama kꞌobꞌebara beudꞌai nawedꞌa ũdudꞌaya mʉ Beubari
         Bape bꞌadꞌara zebʉrʉta Rey baita.

Jesús awuaradꞌa(Marcos 9:2-13; Lucas 9:28-36)171 Maʉ̃ tẽã ewari seis babʉrʉdꞌera, Jesúsbara edesia Pedrota, Jacobota, Juan Jacobo mebeata,
         maʉ̃rãta awuara jʉre edesia kꞌatuma ʉ̃tʉ nʉmʉĩnu. 2 Mama awuarasia ãzhi kĩrãbita, izhi kĩrã ʉ̃nasia ʉ̃madau kĩrãkꞌa, izhi wuara totroa
         ʉ̃nasia ʉ̃na kĩrãkꞌa. 3 Maʉ̃nerã Moiséta Elíata zhi ũdubisidꞌa, bedꞌea kꞌopanasia Jesús bawara. 4 Mawũẽ Pedrobara Jesúa mawũãsia: Nokꞌó, biga dazhirã nama kꞌobꞌera, bʉa krĩñabʉrʉ nama
         de kꞌãĩdeta ũbea odꞌaya abꞌa bʉita, abꞌa Moiséita, abꞌa Elíaita.5 Mawũã bedꞌea kꞌobꞌʉdꞌe ãzhira ãnabꞌarisia jãrãrã ʉ̃naba, maʉ̃ne Daizezeta jãrãrãneba
         bedꞌeabʉrʉta mawũãsia: Naʉ̃ mʉ warra mʉãrã kʉãgꞌa, mʉrã izhi kꞌarea sobia bꞌʉa, izhi
         bedꞌeara ũrĩũdua. 6 Izha jʉrʉkuadꞌaba maʉ̃ta ũrĩnaĩ tadꞌazoasia egoroma kĩrã bꞌarru, aramaʉ̃ne kꞌãbãẽã
         perasidꞌa. 7 Mawũẽ Jesúsbara orrape ãzhi tõbꞌaripe mawũãsia: Pirabꞌariudua, perarãũdua.8 Mawũãĩ ãzha akʉbʉdadꞌera miõ ũdudꞌa ẽbasia, awuarabʉrʉ ũdusidꞌa Jesústa abꞌabai.9 Kꞌatumaneba yedꞌa ãzhi urudꞌe Jesúsbara mawũãsia: Marãba ũdubʉdara miõã jararãũdua,
         mʉ Beubari Bape bꞌʉta beudꞌata piradrʉyeedꞌa.10 Mawũãĩ izha jʉrʉkuadꞌabara widꞌi mawũãsidꞌa: ¿Ũrãgꞌa Moisédꞌe jarabadabara kꞌãrẽã
         jarabada zhãrã Ẽdrʉbiita zei nawedꞌa Elíata naara zeita?11 Mawũãnaĩ Jesúsbara panaʉ̃ mawũãsia: Wãrĩnu Elíara naara zeya, mobe ne jõma araa oya.
         12 Mawũãmina mʉã marãã jaraya, Elíara ya zesia, maʉ̃ta ũdukꞌawadꞌa ẽbasia, awuarabʉrʉ
         izhira zuburia osidꞌa. Mʉ Beubari Bape bꞌʉra mʉsidꞌa abꞌarika ãzha zuburia odꞌaya.13 Mobebʉrʉ izha jʉrʉkuadꞌabara kꞌawuasidꞌa Elíadꞌebemata jarakꞌabʉrʉra jarabʉrʉta Juan
         Burukꞌoemiãta.Jesúsba bꞌebidꞌa kũrã wawa bꞌʉta(Marcos 9:14-29; Lucas 9:37-43)14 Kꞌatumaneba kꞌabanama zebʉdadꞌera ũmakĩrãta Jesúsma zepe izhi kĩrãbita sãkꞌokꞌodꞌe
         kꞌobꞌepe mawũãsia: 15 Nokꞌó, sozuburiarua mʉ warrata, wawa bꞌʉa, mawũẽ biodꞌe zuburia bꞌʉa, bꞌaema bio bꞌae
         bꞌʉa tebʉdꞌe, bꞌaema bio bꞌae bꞌʉa doedꞌa. 16 Mʉãrã wesia bʉa jʉrʉkuadꞌama, mawũãmina bꞌebi bꞌedꞌa ẽã.17 Mawũãĩ Jesúsbara panaʉ̃ mawũãsia: ¡Marã soidꞌu duanu ẽãta bia ẽãta bꞌea! ¿Mʉrã sõmbeedꞌa
         marã bawara bꞌaipe? ¿Mʉãrã sõmbeedꞌa zrogꞌa nʉmaĩpe? Weudua naĩnu.18 Mobebʉrʉ Jesúsbara jaira kẽãsia, mawũẽ jaira ẽdrʉsia kũrãnebara, izhira aramaʉ̃ta
         bꞌesia. 19 Mawũẽ izha jʉrʉkuadꞌabara Jesús orradꞌape dobꞌaʉa widꞌi mawũãsidꞌa: ¿Daibara kꞌãrẽneba
         ãĩ jʉreta bꞌedꞌa ẽbasi?20 Mawũãnaĩ Jesúsbara mawũãsia: Bꞌedꞌa ẽbasia marã soidꞌu kꞌobꞌaita wãẽã bꞌeba. Mʉã wãrĩnu
         marãã jaraya, mostaza ta wĩka kĩrãkꞌa marãta wĩkabidꞌa soidꞌu bꞌebʉrʉ kꞌatuma za nʉmʉã
         mawũã bꞌedꞌaya: Namaʉ̃bara zawa kꞌobꞌadꞌe wãrũã, mawũãnaĩ kꞌobꞌadꞌe wãña. Aramaʉ̃ne
         marãĩtara kꞌãrẽ obꞌe ẽãrã ne ẽbaya. 21 Mawũãmina jai kꞌãwũã bꞌʉra arakꞌãwũãrã ãĩ wã ẽã, awuarabʉrʉ ãĩ wã bꞌʉa nekꞌo ẽã zhiwidꞌi.Wakusa Jesúsba jaradꞌa izhi beadꞌaita(Marcos 9:30-32; Lucas 9:43-45)22 Izha jʉrʉkuadꞌa bawara Galileadꞌe bꞌedꞌe Jesúsbara mawũãsia: Mʉ Beubari Bape bꞌʉra
         zhãrã juwuadꞌe chãbꞌaridꞌaya. 23 Maʉ̃nerã beadꞌaya, mawũãmina ewari ũbeadꞌe beudꞌata piradrʉya.Mawũãĩ ãzhira sopuasidꞌa kꞌãbãẽã.Impuesto diadꞌa Daizeze deita24 Capernaúm pʉwʉrʉedꞌa zebʉdadꞌera, impuesto Daizeze deita widꞌibadata Pedroma zedꞌape
         mawũãsidꞌa: ¿Miã Ũrãgꞌabarita marãnebara impuesto pagꞌa bꞌʉka?25 Mawũãnaĩ Pedrobara mawũãsia: Pagꞌabaria.Mawũãpe izhi deidꞌu wãbʉrʉdꞌera Jesús naara bedꞌeabʉrʉta mawũãsia: ¿Simón, bʉma sãwũãpe?
         ¿Reyrãta druadꞌe bꞌebara impuesto kꞌairãneta widꞌibada, ãzha jʉre bꞌea widꞌibadakꞌa
         o ãĩbemaneta widꞌibada?26 Mawũãĩ Pedrobara panaʉ̃ mawũãsia: Widꞌibada ãĩbemaneta.Mawũãĩ Jesúsbara mawũãsia: Aramaʉ̃nerã ãzha jʉre bꞌebara pagꞌadꞌa ẽã. 27 Mawũãmina bĩ ẽã duana ẽbamarẽã wãrũã do jedꞌea õbꞌʉidꞌu, mobe bꞌeda gadua, bʉa bꞌeda
         naara jiraedabʉrʉta itoebꞌaribʉrʉdꞌe yedꞌa ũduya platata, maʉ̃ta jiraedape maʉ̃ba
         pagꞌadua impuesto mʉrẽta bʉreta.

¿Kꞌaita audre zhi zromape?(Marcos 9:33-37; Lucas 9:46-48)181 Jari ewadera izha jʉrʉkuadꞌabara Jesús orradꞌape mawũãsidꞌa: ¿Kꞌaita audre zhi zromape
         Daizezeta Nokꞌodꞌebemanerã?2 Mawũãnaĩ Jesúsbara wũãwũãta trʉ̃pe ãzhi ẽsadra kꞌobꞌʉpe, 3 mawũãsia: Mʉã wãrĩnu marãã jaraya, bia ẽãrã idu bꞌʉdꞌape marãta wũãwũãrã kĩrãkꞌa zhi
         zroma ẽãne duanu ẽbʉrʉ, edꞌa wãna ẽã ʉ̃tre Daizezeta Nokꞌo maẽrã. 4 Aramaʉ̃nerã naʉ̃ wũãwũã kĩrãkꞌa zhi zromane bꞌʉ ẽãta zhi zroma Daizezeta Nokꞌodꞌebemanerã.
         5 Mʉnebemata ĩjã bꞌʉdꞌeba bariduba naʉ̃ wũãwũã kĩrãkꞌa bꞌʉta bia edabʉrʉra mʉta bia
         edabʉrʉa.Zhãrãta bꞌaebibʉrʉdꞌebema(Marcos 9:42-48; Lucas 17:1-2)6 Bariduba iabꞌa kꞌazhiruadꞌe bꞌaebibʉrʉta za zhi zromarã ẽãta mʉnebema ĩjã bꞌeta mawũã
         ora, maʉ̃ Daizezebara pua kꞌawua oya. Mawũẽ biga bakꞌausia osidaudꞌe yuta tãjʉ̃nape
         tabuedꞌaita pusa nabuadꞌe. 7 ¡Naʉ̃ ẽjũãne bꞌera zuburia bꞌea kꞌazhiruadꞌe bꞌaebibadata nʉmʉneba! Kꞌazhiruadꞌe bꞌaebibadara
         nʉmaña, mawũãmina Daizezebara zuburia oya zhãrãta kꞌazhiruadꞌe bꞌaebibʉrʉra. 8 Maʉ̃ba bʉ juwuaba o bʉ jẽrũba bʉta kꞌazhiruadꞌe bꞌaebiidꞌebema orãrũã, aramaʉ̃ne bꞌʉatukuape
         bʉdꞌebara pepekuabʉrʉkꞌarua. Audre biga Daizeze ũme bꞌai jõ ẽã maẽ edꞌa wãĩta juwua
         abꞌa o jẽrũ abꞌa bꞌʉta, juwua ũme jẽrũ ũme bꞌʉta bꞌaribuedꞌai kꞌãñabara tebʉ kikꞌadꞌe.
         9 Bʉ dabʉba bʉta kꞌazhiruadꞌe bꞌaebiidꞌebema orãrũã, aramaʉ̃ne bʉ dabʉra ẽũtape bʉdꞌebara
         bꞌaribuebʉrʉkꞌarua. Audre biga Daizeze ũme bꞌai jõ ẽã maẽ edꞌa wãĩta dabʉ abꞌa bꞌʉta,
         dabʉ ũme bꞌʉta bꞌaribuedꞌai kꞌãñabara tebʉdꞌe.Oveja aduadꞌadꞌebema(Lucas 15:3-7)10 Seri ẽãne edarãũdua iabꞌabidꞌa za wĩka kedꞌeta, mʉã marãã jaraya, ángelerã ãzhi akʉ
         bꞌera ʉ̃trera baridua bꞌea mʉ Zeze ʉ̃tre bꞌʉ kĩrãbita. 11 Mʉ Beubari Bape bꞌʉra zesia adua bꞌeta ẽdrʉbigaita.12 ¿Marãma sãwũãpe? Iabꞌaʉba oveja cien erubꞌʉta abꞌa aduara, ¿zhi noventa y nueve kꞌatumane
         ãzhi duanubada maẽ ãmaẽpe aduadꞌata meã jʉrʉ wã ẽka? 13 Mʉã wãrĩnu marãã jaraya, ũdura maʉ̃ kꞌarea audre sobiaya noventa y nueve aduadꞌa ẽbadꞌa
         kꞌãñabara. 14 Aramaʉ̃ kĩrãkꞌa marã Zeze ʉ̃tre bꞌʉbara krĩña ẽã iabꞌa aduaira za wĩka kedꞌeta.Mebeata bedꞌea ne ẽãne edaidꞌebema(Lucas 17:3)15 Bʉ mebeaba bʉta bĩ ẽã obʉrʉba kꞌazhiruata ora wãpe dobꞌaʉdꞌe ũrãgꞌarua, bʉ bedꞌeata
         ũrĩrã Daizezeita ganabʉrʉa bʉ mebeara. 16 Mawũãmina bʉ bedꞌeata ũrĩ ẽbʉrʉ, mʉnebemata abꞌa o ũme ededua, aramaʉ̃ne ũmeba o ũbeaba
         wãrĩnuã adꞌamarẽã bʉa jara kꞌobꞌʉ bedꞌeara jõma. 17 Maʉ̃rã bedꞌeata ũrĩ ẽbʉrʉ mebẽrã bꞌea jaradua, mebẽrã bedꞌeata ũrĩ ẽbʉrʉ Daizezedꞌebema
         ĩjã ẽã bꞌʉ kĩrãkꞌa edarua, o rey Romanebemaĩta plata widꞌibarita kꞌazhirua omiã kĩrãkꞌa
         edarua. 18 Mʉã wãrĩnu marãã jaraya, naʉ̃ druadꞌe marãba kꞌãrẽ idaribidꞌa ẽãrã Daizezebidꞌa idaribi
         ẽã ʉ̃treuba. Naʉ̃ druadꞌe marãba kꞌãrẽ idaribibʉdara Daizezebidꞌa idaribiya ʉ̃treuba.
         19 Dewara mʉã marãã jaraya, marãnebemata ũme naʉ̃ druadꞌe krĩcha abꞌarika zedꞌape ne
         bariduta widꞌidꞌara, aribꞌaeya mʉ Zeze ʉ̃tre bꞌʉbara. 20 Mawũã aribꞌaeya mʉ pẽwã panʉta ũme o ũbea ãba kꞌopanʉ maẽrã mʉrã mama ãzhidꞌe edꞌa
         bꞌʉ baera.21 Jesúsba mawũãĩ Pedroba orrape mawũãsia: ¿Nokꞌó, mʉãrã sõmbeidꞌu bedꞌea ne ẽãne edaipe
         mʉ mebeaba mʉta bĩ ẽã obʉrʉba kꞌazhiruata ora? ¿Wagꞌa sieteidꞌuka?22 Mawũãĩ Jesúsbara mawũãsia: Mʉã bʉaa jara ẽã sietebai, awuarabʉrʉ setenta bama sietea.Nezokꞌaba iabꞌa bedꞌea ne ẽã bꞌʉ ẽbadꞌa23 Mawũãneba Daizezeta Nokꞌora reyta bꞌadꞌa kĩrãkꞌa bꞌʉa, maʉ̃bara deweta widꞌisia nokꞌorã
         izhi edre bꞌea. 24 Mawũã widꞌibʉrʉdꞌera abꞌa wesidꞌa millon bio deweta. 25 Maʉ̃bara pagꞌa bꞌe ẽãba reybara nendodꞌamarẽã jarasia izhita, zhi kĩmata, zhi warrarãta,
         izha ne erubꞌʉta jõma, aramaʉ̃ne izhaa deweta pagꞌamarẽã. 26 Mawũẽ maʉ̃ nezokꞌara sãkꞌokꞌodꞌe kꞌobꞌepe zuburia bedꞌea mawũãsia: Nokꞌó, jʉ̃ãdua,
         mʉãrã bʉaa jõma pagꞌaya. 27 Mawũãĩ maʉ̃ nezokꞌa nokꞌobara sozuburiape enebuesia, aramaʉ̃ne bedꞌea ne ẽã bꞌʉsia
         deweta.28 Mawũãmina nezokꞌa maʉ̃ta wãbʉrʉdꞌera ũdusia abꞌarika nezokꞌata abꞌa izhaa wĩka deweta,
         mawũẽ ojʉ̃ãbara jidape mawũãsia: Mʉãã dewera pagꞌadua. 29 Mawũãĩ abꞌarika nezokꞌara izhi jẽrũ kꞌaita sãkꞌokꞌodꞌe kꞌobꞌepe zuburia bedꞌea mawũãsia:
         Jʉ̃ãdua, mʉãrã bʉaa jõma pagꞌaya. 30 Mawũãĩ izhara mawũãrã krĩña ẽbasia, awuarabʉrʉ wãpe cárceldꞌe edꞌa bꞌʉsia deweta pagꞌayeedꞌa.
         31 Abꞌarika nezokꞌarãbara maʉ̃ta ũdudꞌape kꞌãbãẽã sopuasidꞌa. Mawũẽ wãnape izhi nokꞌoa
         maʉ̃ta jõma nebʉrʉsidꞌa. 32 Mawũẽ izhi nokꞌobara trʉ̃pe mawũãsia: Bʉra nezokꞌata biata bꞌʉ ẽã. Mʉãrã deweta jõmaʉ̃nebara
         bedꞌea ne ẽã bꞌʉsia mʉãã zuburia bedꞌeasi baera. 33 ¿Abꞌarika nezokꞌara bʉabidꞌa sozuburiaidꞌe bꞌasi ẽka mʉã bʉta sozuburiadꞌa kĩrãkꞌa?
         34 Aramaʉ̃ne izhi nokꞌora kĩrũpe zhãrã zuburia obadaa chãbꞌarisia izhaa deweta jõma pagꞌayeedꞌa.
         35 Mʉ Zeze ʉ̃tre bꞌʉbara marãta aramaʉ̃ kĩrãkꞌa oya, marã abꞌa abꞌaʉba soidꞌu bedꞌea
         ne ẽãne edadꞌa ẽbʉrʉ marã mebẽrã marã bĩ ẽã obʉdata.

Jesúsba jaradꞌa kĩma ãmaĩrã kꞌazhiruata(Marcos 10:1-12; Lucas 16:18)191 Jesúsbara maʉ̃ bedꞌeata ma jarape Galileadꞌebara wãbʉrʉta Judea druaedꞌa wãsia do
         Jordán kĩrãrẽ. 2 Maʉ̃ne kꞌabanata wãsidꞌa kꞌaidꞌu, mawũẽ mama bꞌebikuasia zhi kꞌaya bꞌeta.3 Maʉ̃ne izhima fariseorãta zedꞌape wãẽãbidꞌai kꞌarea mawũãsidꞌa: ¿Idaribi panʉka zhũmakĩrãba
         izhi wũẽrã ãmaĩrã newẽã kꞌarea?4 Mawũãnaĩ Jesúsbara panaʉ̃ mawũãsia: ¿Marãbara ledꞌakꞌa kĩrãkꞌa bꞌeta jẽdeubara zhi
         odꞌabara zhũmakĩrãta wũẽrãta osi ẽka? 5 Maʉ̃ba Daizezebara mawũãsia: Zhũmakĩrãbara ãmaẽ bꞌaya zezera, papara, aramaʉ̃ne izhi
         wũẽrã ũme pane bꞌaya, mawũẽ ũmeta kꞌakua abꞌa pane bꞌaya. 6 Mawũẽ ya ũme ẽã, awuarabʉrʉ kꞌakua abꞌabaia. Aramaʉ̃ne Daizezeba ãba bꞌʉdꞌara zhi
         ãmabiidꞌe bꞌʉ ẽã zhãrãbara.7 Mawũãĩ mawũãsidꞌa: ¿Mobera kꞌãrẽã Moisébara jarasi ãmaĩnebemata wũẽrãã kꞌarta diamarẽã
         aramaʉ̃ne ãmaĩta?8 Mawũãnaĩ Jesúsbara mawũãsia: Aribꞌaedꞌa ẽbaita marã sora zare baera Moisébara idaribisia
         mazhi wũẽrã ãmaĩrã. Mawũãmina jẽdeubara Daizezebara mawũã nʉmʉ ẽbasia. 9 Mawũẽ mʉã marãã jaraya, bariduba izhi wũẽrã ãmabʉrʉta wũẽrãba awʉrʉ erukꞌãĩ ẽãne ãmape
         awʉrʉta kꞌãĩbʉrʉra kꞌazhiruata oya. Wũẽrã ãmanapeadꞌata kꞌãĩbʉrʉsidꞌa kꞌazhiruata
         oya.10 Mawũãĩ izha jʉrʉkuadꞌabara mawũãsidꞌa: Zhũmakĩrãba izhi wũẽrã ãmabʉrʉdꞌe mawũãbʉrʉ
         audre biga miã kꞌãĩ ẽbaita.11 Mawũãnaĩ Jesúsbara mawũãsia: Mawũã kĩma ne ẽã bꞌaira jõmaʉ̃ne ẽã, awuarabʉrʉ Daizezeba
         dobꞌa bꞌaidꞌe bꞌʉkꞌãrĩtrʉ mawũã bꞌea. 12 Ʉ̃kʉrʉra kĩma ne ẽã bꞌaita to bꞌʉa, ʉ̃kʉrʉra kꞌapabʉdaba kĩma ne ẽã bꞌea, ʉ̃kʉrʉra
         kĩma ne ẽã bꞌea Daizezeta Nokꞌoba jara bꞌʉta aribꞌae nʉmaĩta. Dobꞌa bꞌa bꞌeita bꞌʉra
         dobꞌa bꞌadua.Jesúsba ibia jaradꞌa wũãwũãrãta(Marcos 10:13-16; Lucas 18:15-17)13 Wũãwũãrãta ʉ̃kʉrʉ Jesúsma wesidꞌa ãzhi ʉ̃rʉ̃ juwua bꞌʉkua zhiwidꞌimarẽã. Mawũãmina
         izha jʉrʉkuadꞌabara zhi webʉdata kẽãsidꞌa. 14 Mawũẽ Jesúsbara mawũãsia: Wũãwũãrã mʉma idu zebiudua, bueamarãũdua, naʉ̃rãne kĩrãkꞌa
         izhi krĩcha bꞌetrʉ Daizezeta Nokꞌodꞌebema.15 Mawũãpe wũãwũãrã juwua ʉ̃rʉ̃ bꞌʉkua zhiwidꞌipe wãsia mamaʉ̃bara.Kũrãta bara bꞌadꞌa(Marcos 10:17-31; Lucas 18:18-30)16 Kũrãta Jesúsma zepe mawũãsia: Miã Ũrãgꞌabari, bʉra biata bꞌʉa, ¿mʉãrã kꞌãrẽ biata
         oi barape Daizeze ũme bꞌai jõ ẽãta erubꞌaira?17 Mawũãĩ Jesúsbara mawũãsia: ¿Bʉara mʉrã kꞌãrẽã biata jarabʉrʉ? Miõta biata bꞌʉ ẽã,
         awuarabʉrʉ biara abꞌabai bꞌʉa Daizezeta. Mawũãmina Daizeze ũme bꞌai jõ ẽã maẽ edꞌa
         wã krĩña bꞌʉbʉrʉ aribꞌaedua Daizezeba jara bꞌʉta.18 Mawũãĩ kũrãbara mawũãsia: ¿Sãʉ̃ta aribꞌaeipe?Mawũãĩ Jesúsbara jara mawũãsia: Miã bearãrũã. Kĩma ẽãta erukꞌãĩrãrũã. Nezrʉgarãrũã.
         Zhãrã ʉ̃rʉ̃ sewa nebʉrʉrãrũã. 19 Wawiarua bʉ zezera bʉ papara. Zhãrã kʉãgꞌarua bʉzhi kĩrãkꞌa.20 Mawũãĩ kũrãbara mawũãsia: Mʉãrã maʉ̃ jõma aribꞌae bꞌʉa kũrã wedꞌauba, ¿mawũẽ kꞌãrẽta
         ãmaña wãẽã bꞌʉ?21 Mawũãĩ Jesúsbara mawũãsia: Bʉta bia nʉma krĩña bꞌʉbʉrʉ wãpe bʉzha ne erubꞌʉta nendope
         platara zuburia bꞌea diadua, mawũãrã ne biata erubꞌaya ʉ̃tre. Aramaʉ̃ne zepe mʉta
         pẽwãdua.22 Kũrãbara maʉ̃ bedꞌeata ũrĩpe sopua wãsia kꞌãbãẽã bara bꞌʉ baera.23 Mawũẽ izha jʉrʉkuadꞌaa Jesúsbara mawũãsia: Mʉã wãrĩnu marãã jaraya, bara bꞌʉra borekea
         edꞌa wã ẽã Daizezeta Nokꞌodꞌebemanerã. 24 Mʉã wakusa marãã jaraya, aguja uriadꞌe camellota audre bia berabꞌari bꞌeya bara bꞌʉta
         edꞌa wãĩ kꞌãñabara Daizezeta Nokꞌodꞌebemane.25 Izha jʉrʉkuadꞌabara maʉ̃ta ũrĩnape kꞌawua ẽã krĩcha mawũãsidꞌa: ¿Bara bꞌʉsidꞌa mawũãbʉrʉ
         kꞌaita ẽdrʉipe?26 Mawũãnaĩ Jesúsbara ãzhi akʉ mawũãsia: Ẽdrʉira zhãrãĩtara boreke ẽã, mawũãmina ẽdrʉbi
         bꞌeidꞌeba Daizezeitara ne jõma borekea.27 Mawũãĩ Pedroba mawũãsia: Daibara ne jõma ãmaẽsidꞌa, mobe bʉta pẽwã bꞌea. ¿Mawũẽ daibara
         kꞌãrẽta jidadꞌaipe? 28 Mawũãĩ Jesúsbara mawũãsia: Mʉã wãrĩnu marãã jaraya, ne jõma zhiwidꞌita nʉmebʉrʉdꞌera,
         mʉ Beubari Bape bꞌadꞌara Reyta jewedꞌaya mʉzhi bugueta kĩrãwãrẽãne, marã mʉ pẽwã bꞌesidꞌa
         nokꞌorãta jewedꞌa duaneña bugue docedꞌe. Aramaʉ̃ne kꞌawua oduaneña Israel warrarã
         docedꞌebemata. 29 Bariduba deta ãmaẽrã, zhi mebẽrã zhũmakĩrãrãta, nawekꞌaurãta ãmaẽrã, zezeta, papata,
         wũẽrãta, warrarãta, druata, mʉ kꞌarea ãmaẽrã, jidama cien jidaya ãmaña. Mobe Daizeze
         ũme bꞌai jõ ẽãta jidaya. 30 Mawũãmina bio zhi zromata bꞌera zhi zroma ẽãta duaneña, waya zhi zroma ẽãta bꞌeta
         zhi zromata duaneña.

Ne jaradꞌa uvadꞌe traja bꞌedꞌeba201 Daizezeta Nokꞌota nʉmʉrã ũmakĩrã drua zhibarita bꞌadꞌa kĩrãkꞌa bꞌʉa, diapedꞌa zhãrã
         jʉrʉ wãsia trajabigaita izhi uvadꞌe. 2 Mobe denario abꞌaʉbari ewari abꞌa trajabigaita bedꞌeape zokꞌakuasia izhi uvama. 3 Diapedꞌa a las nueve babodꞌodꞌe ãĩ wãbʉrʉdꞌera awʉrʉrãta ũdukuasia pʉwʉrʉ ẽsadra bari
         bꞌeta. 4 Mawũẽ mawũãsia: Marãsidꞌa trajadꞌe wãũdua mʉ uvadꞌe, mʉãrã pagꞌakuaya sãwũã pagꞌai
         bꞌʉdꞌe. Mawũãĩ ãzhira wãsidꞌa. 5 Wakusa ʉ̃matipa ãĩ wãpe a las tres ãĩ wãpe abꞌarika osia. 6 Wakusa a las cinco ãĩ wãbʉrʉdꞌera awʉrʉrãta bari bꞌeta ũdui mawũãsia: ¿Marã kꞌãrẽã
         nama bari keukua? 7 Mawũãĩ mawũãsidꞌa: Daira kꞌãwũã bꞌea miõba jʉrʉdꞌa ẽãba. Mawũãnaĩ izhara mawũãsia:
         Marãsidꞌa trajadꞌe wãũdua mʉ uvadꞌe, mʉãrã pagꞌakuaya sãwũã pagꞌai bꞌʉdꞌe.8 Keubʉrʉdꞌera uva zhibaribara trajabada nokꞌoa mawũãsia: Trajabadara trʉ̃kuape pagꞌadua
         ãzhi jornal. Naara diadua tẽã zekuadꞌaa, mobebʉrʉ diadua naara zekuadꞌaa. 9 A las cinco trajadꞌe wãnapeadꞌata zebʉdadꞌera abꞌa abꞌaʉba jidasidꞌa denario abꞌa.
         10 Mawũẽ naara trajadꞌe wãnapeadꞌata zebʉdadꞌera krĩchasidꞌa audre jidadꞌaita. Mawũãmina
         ãzhabidꞌa abꞌa abꞌaʉba jidasidꞌa denario abꞌa. 11 Mawũã jidadꞌai uva zhibarira bĩ ẽã jarabʉdata, 12 mawũãsidꞌa: Naʉ̃rã tẽã zekuadꞌara ora abꞌabai trajabʉdata bʉara pagꞌabʉrʉa dai kĩrãkꞌa.
         Maʉ̃ne daibara trabajota jʉ̃wʉ̃rʉ̃ãta zrogꞌa keukua. 13 Mawũãnaĩ panaʉ̃ ãzhi abꞌaʉa mawũãsia: Dazhira zhibiata panʉã, mʉã bʉra bĩ ẽã obʉrʉ
         ẽã. ¿Mʉ ũme bʉra bedꞌeasi ẽka trajaita denario abꞌaʉbari? 14 Bʉrera jidape wãrũã, mawũãmina naʉ̃ tẽã zedꞌaara mʉãrã dia krĩñabʉrʉa bʉaa diabʉrʉ
         kĩrãkꞌa. 15 ¿Mʉã krĩñanerã o ẽbaidꞌe bꞌʉka ne mʉrẽrã? ¿O bʉra bĩ ẽã kꞌobꞌʉka mʉta bia baera? 16 Aramaʉ̃ kĩrãkꞌa zhi zromata bꞌeta zhi zroma ẽãta duaneña, waya zhi zroma ẽãta bꞌeta
         zhi zromata duaneña, maʉ̃ẽnabema Daizezebara bio trʉ̃kua nʉmʉkꞌãrĩã, mawũãmina bio
         ẽã zhi jʉrʉmarã.Jesúsba jarama ũbeata jaradꞌa izhi beadꞌaita(Marcos 10:32-34; Lucas 18:31-34)17 Jesús Jerusalén pʉwʉrʉedꞌa wãrĩze wãne, doce izha jʉrʉkuadꞌata awuara jʉre edape odꞌe
         mawũãsia: 18 Dazhirã wãrĩze wã Jerusalén pʉwʉrʉedꞌa, mʉ Beubari Bape bꞌʉra maĩnu chãbꞌaridꞌaya
         sacerdoterã nokꞌorãta bꞌea, ũrãgꞌa Moisédꞌe jarabadata bꞌea. Maʉ̃rãbara jaradꞌaya
         mʉrã beadꞌamarẽã. 19 Aramaʉ̃ne mʉrã chãbꞌaridꞌaya judíorã ẽãta bꞌea, mʉrã ãzhima sewakꞌau bꞌʉdꞌeba udꞌaya,
         cruzdꞌe kꞌachidꞌaya, mawũãmina ewari ũbeadꞌe beudꞌata piradrʉya.Kꞌãrẽ widꞌibidꞌapeadꞌa Jacoboba Juanba(Marcos 10:35-45)20 Zebedeo warrarã papaba zhi waurã bawarauba Jesús orrape izhi kĩrãbita sãkꞌokꞌodꞌe
         kꞌobꞌesia kꞌãrẽ widꞌiita.21 Mawũẽ Jesúsbara mawũãsia: ¿Kꞌãrẽta krĩñape?Mawũãĩ izhara mawũãsia: Bʉta nokꞌota bꞌebʉrʉ maẽ mʉ waurã ũme naʉ̃rãta nokꞌo babi
         jewedꞌabigarua abꞌa bʉ juwua araare, abꞌa bʉ juwua ãkꞌaare.22 Mawũãĩ Jesúsbara panaʉ̃ mawũãsia: Marãbara kꞌawuadꞌa ẽã kꞌãrẽ widꞌi panʉrã. ¿Marã
         zuburiaita panʉka mʉ zuburiai kĩrãkꞌara?Mawũãĩ ãzhara mawũãsidꞌa: Daibara bꞌedꞌaya.23 Mawũãnaĩ izhara mawũãsia: Marã wãrĩnu mʉ zuburiai kĩrãkꞌara zuburiadꞌaya. Mawũãmina
         mʉ juwua araare, mʉ juwua ãkꞌaare jewedꞌabigaira mʉãrã diaidꞌe bꞌʉ ẽã. Awuarabʉrʉ
         jewedꞌa paneña maʉ̃ĩta zhi aribꞌaemata mʉ Zezeba.24 Zhi diezba maʉ̃ta ũrĩnaĩ kĩrũsidꞌa mebẽrãta ũme panʉã. 25 Mawũẽ Jesúsbara trʉ̃kuape mawũãsia: Marãbara kꞌawua bꞌea naʉ̃ ẽjũãne nokꞌota bꞌebara
         zhãrã ãzhi edre erunʉmeã, zhi zromata bꞌera aramaʉ̃ne zhãrã ʉ̃rʉ̃ zarea nʉmeã. 26 Mawũãmina marã mawũã duanaĩne bꞌʉ ẽã. Awuarabʉrʉ marãnebema zhi zromata bꞌa krĩña
         bꞌʉra bꞌaibara marã aribꞌaebarita. 27 Marãnebema zhi zromata bꞌa krĩña bꞌʉra bꞌaibara marã nezokꞌa kĩrãkꞌa. 28 Aramaʉ̃ kĩrãkꞌa mʉ Beubari Bape bꞌʉra ze ẽbasia zhãrãba aribꞌaedꞌamarẽã, awuarabʉrʉ
         zesia zhãrã aribꞌaeita, aramaʉ̃ne mʉ bebura diaya jõmaʉ̃bari.Ne ũdubidꞌa daʉbꞌerrea panʉta ũme(Marcos 10:46-52; Lucas 18:35-43)29 Ãzhi Jericó pʉwʉrʉdꞌeba wãbʉrʉdꞌera Jesús kꞌaidꞌu wãsidꞌa kꞌabana. 30 Maʉ̃ne daʉbꞌerrea panʉta ũme o kꞌaita jewedꞌa panʉne, Jesús berabꞌari wãta ũrĩnaĩ
         nemi jĩgua mawũãsidꞌa: ¡Nokꞌó, bʉra rey Davidꞌeba uruta bꞌʉba sozuburiarua daira!31 Mawũãnaĩ zhãrãbara kẽãsidꞌa chupeadꞌamarẽã, mawũãmina ãzhira audre bꞌia mawũãsidꞌa:
         ¡Nokꞌó, bʉra Davidꞌeba uruta bꞌʉba sozuburiarua daira!32 Mawũãnaĩ Jesús pi nʉmepe trʉ̃kuape mawũãsia: ¿Marãbara mʉã kꞌãrẽta oita krĩña panʉ?33 Mawũãĩ ãzhara mawũãsidꞌa: Nokꞌó, daita ne ũdubirua.34 Mawũãnaĩ Jesúsbara sozuburiape dabʉ tõbꞌarikuasia, maʉ̃ daucha ne ũdusidꞌa, mawũẽ
         jʉ̃drʉsidꞌa kꞌaidꞌu.

Jesús edꞌa wãna Jerusalénne(Marcos 11:1-11; Lucas 19:28-40; Juan 12:12-19)211 Jerusalén kꞌaita babʉdadꞌe, Betfagé pʉwʉrʉedꞌa zebʉdata Olivo kꞌatumaẽna zebʉdadꞌera
         Jesúsbara izha jʉrʉkuadꞌata ũme zokꞌabʉrʉta, 2 mawũãsia: Pʉwʉrʉ zakeidꞌu wãũdua jari mazhi kĩrãbita tabꞌʉidꞌu. Marãbara ũdudꞌaya
         burra jʉ̃ nʉmʉta, burro kũrãsidꞌa izhi ũme ũdudꞌaya, burra ẽnape ũmewedꞌa mʉma weudua.
         3 Iabꞌaʉba widꞌira mawũãũdua: Nokꞌoba nesidꞌakuabʉrʉa, nane diabꞌarikuaya.4 Aramaʉ̃ne arimaẽ berabꞌarisia Daizezeba bedꞌeata jarabibariba mawũãnata:5 Jerusalénne bꞌea mawũãũdua: Marã Reyra marãma urua, Ibiadꞌe bꞌʉta burrodꞌe ʉ̃rʉ̃ jewedꞌa
         urua, burro kũrãne ʉ̃rʉ̃ urua nendʉwʉrʉ ne zʉgʉa ataubari waudꞌe. (Zacarías 9:9)6 Izha jʉrʉkuadꞌara wãnape osidꞌa Jesúsba jaradꞌa kĩrãkꞌa. 7 Mawũẽ wesidꞌa burrata burro kũrãta, mobe ʉ̃rʉ̃ bꞌʉsidꞌa ãzhidꞌe wua ãnebꞌari panʉta,
         mobebʉrʉ Jesús jewedꞌasia ʉ̃rʉ̃. 8 Kꞌabanabara bia edabʉdata ãzhidꞌe wua ãnebꞌari bꞌeta odꞌe ewarazoasidꞌa. Waya dewaraurãbara
         pãrãrã kiduata tʉdꞌape odꞌe tadꞌazoasidꞌa. 9 Zhãrãbara na wãba tẽã uruba nemi jĩgua mawũãsidꞌa:¡Bʉra ibia jaradꞌaya rey Davidꞌeba urura!¡Ibia jaradꞌaya Daizezedꞌeba zebʉrʉra!¡Daizezera ibia jaraudua ʉ̃trera! (Salmos 118:25-26)10 Aramaʉ̃ne Jesús Jerusalénne edꞌa wãbʉrʉdꞌera pʉwʉrʉdꞌebema jõma bꞌʉgadrʉ mawũãsidꞌa:
         ¿Naʉ̃ kꞌaipe?11 Maʉ̃nerã zhãrãbara mawũãsidꞌa: Naʉ̃ Jesústa Daizezeba bedꞌeata jarabibaria, Nazaret
         pʉwʉrʉdꞌebema, Galilea druadꞌebema.Jesúsba miti ẽã odꞌa Daizeze deta(Marcos 11:15-19; Lucas 19:45-48; Juan 2:13-22)12 Jesús edꞌa wãsia Daizeze dedꞌa ewara maẽ, mobe jõma ãĩ jʉrekuasia mama ne nendo bꞌeta,
         ne eda bꞌeta, mesara burekuasia plata kꞌãbiabadadꞌera, buguera burekuasia pusirã nendobadadꞌera.
         13 Mobe mawũãsia: Naʉ̃ẽnabemata zhi bꞌʉmata mawũã bꞌʉa: Mʉ dera zhiwidꞌibadata nʉmʉã
         adꞌaya. Mawũã bꞌʉdꞌera marãbara nezrʉgamiãrã de babi nʉmʉkꞌãrĩna.14 Daizeze dedꞌa ewara maẽ Jesús orrasidꞌa daʉbꞌerrea bꞌeba, wã bꞌe ẽã bꞌeba, mawũẽ bꞌebikuasia.
         15 Sacerdoterã nokꞌorãba, ũrãgꞌa Moisédꞌe jarabadaba mawũã biata obꞌʉta ũdubʉdadꞌera
         warrarãbara Daizeze dedꞌa ewara maẽ nemi jĩgua mawũãsidꞌa: ¡Ibia jaradꞌaya rey Davidꞌeba
         urura! Mawũãnaĩ kĩrũbʉdaba, 16 mawũãsidꞌa: ¿Bʉara ũrĩ kꞌobꞌʉka naʉ̃rãba jara kꞌopanʉrã?Mawũãnaĩ Jesúsbara mawũãsia: Ããjã, ¿maʉ̃ẽnabemata marãbara ledꞌakꞌa kĩrãkꞌa bꞌeta
         mawũã bꞌʉ ẽka:Warrarã kedꞌea, ju do kedꞌea bʉzhita ibia jarabigaya abꞌʉ ẽka? (Salmos 8:2)17 Mawũãpe ãmaẽkuabʉrʉta Jerusalénnebara ãĩ wãsia Betania pʉwʉrʉedꞌa, mobe mama ʉ̃nadrʉsia.Ikꞌazhirua jaradꞌa higuera zhi ta ne ẽãta(Marcos 11:12-14, 20-26)18 Diapedꞌa wakusa Jerusalén pʉwʉrʉedꞌa zebʉrʉdꞌera jarrasia Jesús. 19 Maʉ̃ne bakuru higuera o kꞌaita nʉmʉta ũdui maĩnu wãbʉrʉdꞌera maʉ̃nerã kꞌãrẽ ũdu ẽbasia,
         awuarabʉrʉ ũdusia zhi kiduatrʉ, mawũẽ mawũãsia: Bʉra wueta zau ẽbaya.Audre ẽãne higuera bagusia.20 Izha jʉrʉkuadꞌaba maʉ̃ta ũdudꞌai bia akʉdrua mawũãsidꞌa: ¿Sãwũã kꞌãwũã aramaʉ̃ta bagu
         dogꞌo bakuru higuera?21 Mawũãnaĩ Jesúsbara panaʉ̃ mawũãsia: Mʉã wãrĩnu marãã jaraya, marãta soidꞌu bꞌebʉrʉ,
         marãma kꞌãrẽta bꞌe ẽãne duanu ẽbʉrʉ bari kꞌãwũã bakuru higuera kĩrãkꞌa odꞌa ẽã, awuarabʉrʉ
         kꞌatuma za nʉmʉã jarabʉdata: Ãĩ wãrũã, pusadꞌe doidꞌu wãrũã abʉdadꞌera aribꞌae nʉmaẽdaya.
         22 Jõma marãba widꞌibʉdara zhiwidꞌi soidꞌu kꞌobꞌebʉrʉ jidadꞌaya.Zareata Jesúsdꞌe(Marcos 11:27-33; Lucas 20:1-8)23 Daizeze dedꞌa ewara maẽ Jesús zebʉrʉdꞌera, sacerdoterã nokꞌorãbara, pʉwʉrʉ nokꞌorãbara
         izhira orrasidꞌa miã ũrãgꞌa nʉmʉne, mobe mawũãsidꞌa: ¿Kꞌaiba obi bꞌʉ bʉa obꞌʉra? ¿Kꞌaiba
         diasi kꞌãwũã zarea nʉmaĩrã?24 Mawũãnaĩ Jesúsbara panaʉ̃ mawũãsia: Mʉãbidꞌa marãã widꞌiya, marãba panaʉ̃narã mʉãbidꞌa
         marãã jaraya kꞌaiba obi bꞌʉta mʉã obꞌʉra. 25 Zhãrã buru kꞌoemarẽã Juan, ¿kꞌaiba zokꞌasi? ¿Ʉ̃trebemaba o zhãrãba?Mawũãĩ ãzhirãĩnu mawũãsidꞌa: Dazhirãba Ʉ̃trebemaba zokꞌasia adꞌara, ¿mobera kꞌãrẽã
         ĩjãna ẽbasi aya? 26 Dazhirãba zhãrãba zokꞌasia adꞌaisidꞌa, dazhirãbara zhãrãta wawia bꞌea jõmaʉ̃ma Juan
         Daizezeba bedꞌeata jarabibarita bꞌʉ baera.27 Mobebʉrʉ panaʉ̃bʉdata Jesúa mawũãsidꞌa: Daibara kꞌawuadꞌa ẽã.Mawũãnaĩ izhara mawũãsia: Mʉãbidꞌa marãã jara ẽã kꞌaiba obi bꞌʉra mʉã obꞌʉra.Ne jaradꞌa warra ũmeneba28 ¿Mawũãmina marãma sãwũãpe? Ũmakĩrãba erubꞌasia warrarãta ũme, mawũẽ zhi nabemata orrape
         mawũãsia: Warra, idꞌira trajadꞌe wãrũã mʉ uvadꞌe. 29 Mawũãĩ izhara panaʉ̃ mawũãsia: Mʉrã wã krĩña ẽã. Mawũãnata tẽã wãĩta krĩchape wãsia.
         30 Zhi zezebara dewarabemata orrape abꞌarika jarasia. Mawũẽ maʉ̃bara mawũãsia: Ãjã nokꞌó,
         mʉrã wãña. Mawũãpe wã ẽbasia. 31 ¿Ũmebara sãʉ̃ba osi zhi zezeba krĩñarã?Mawũãĩ ãzhara mawũãsidꞌa: Osia nabemaba.Mawũãnaĩ Jesúsbara mawũãsia: Mʉã wãrĩnu marãã jaraya, rey Romanebemaĩta plata widꞌibadata,
         wũẽrãrã jõmaʉ̃ne bꞌeta marã kꞌãñabara wãnaña Daizezeta Nokꞌota bꞌʉma. 32 Maʉ̃ẽnabema Juan marãma zesia sãwũã bꞌeaidꞌebemata jaradꞌe, maʉ̃ marãbara ĩjãna ẽbasia.
         Mawũãmina rey Romanebemaĩta plata widꞌibadabara, wũẽrãrã jõmaʉ̃neta bꞌebara ĩjãsidꞌa.
         Mawũãmina marãbara maʉ̃ ũdusidꞌaidꞌu kꞌazhiruara ãmape Daizezeta pẽwãna ẽbasia izhidꞌebemata
         ĩjãnaĩta.Uvadꞌe trajabadata bia ẽãta bꞌeadꞌa(Marcos 12:1-12; Lucas 20:9-19)33 Ũrĩũdua, mʉã dewara ne jarakꞌaya: Ũmakĩrãta bꞌasia drua zhibarita, maʉ̃bara uvata
         upe serrape osia uva bꞌata piabarita. Mobe uva akʉita pãrãsia deta ʉ̃tʉ drasoa, mobe
         uvadꞌe trajabadaa arrendape wãsia wawara. 34 Uva bꞌʉabada ewade nezokꞌarã izhidꞌeta zokꞌasia uvadꞌe trajabadama, jidadꞌamarẽã uva
         izhaa diabʉdata. 35 Mawũãmina uvadꞌe trajabadabara nezokꞌarã jirtoposia, mobe ʉ̃kʉrʉ jirachi jidasidꞌa,
         ʉ̃kʉrʉ beasidꞌa, ʉ̃kʉrʉ mongꞌaraba tabꞌarisidꞌa. 36 Wakusa nezokꞌarã dewaraurãta audre zokꞌasia nabemarã kꞌãñabara, maʉ̃rã abꞌarika osidꞌa.
         37 Mobebʉrʉ zhi warrata ãzhima zokꞌabʉrʉta mawũãsia: Wawiadꞌaya mʉ warrara. 38 Mawũãmina uvadꞌe trajabadabara zhi warrata ũdudꞌai ãzhirãĩnu mawũãsidꞌa: Ne zhi zezedꞌera
         naʉ̃ba jidaya, mawũẽ beadꞌaya, aramaʉ̃ne dazhirãba jidadꞌaya izha jidaita bꞌʉra. 39 Aramaʉ̃ne jirtopota uvadꞌebara ãĩ jʉretadꞌape beasidꞌa.40 Aramaʉ̃nerã uva zhibarita zebʉrʉdꞌera ¿uvadꞌe trajabadara marãma sãwũã oipe?41 Mawũãĩ mawũãsidꞌa: Bia ẽãta bꞌera sozuburia ẽã makenaña, mobe uva izhidꞌera awʉrʉrã
         uvadꞌe trajabadaa arrendaya. Aramaʉ̃ne izhaa diadꞌaira diadꞌamarẽã uva bꞌʉabada ewade.42 Mawũãnaĩ Jesúsbara mawũãsia: ¿Marãbara ledꞌakꞌa kĩrãkꞌa duanu ẽka aramaʉ̃ kĩrãkꞌa
         mʉ seribidꞌa ẽãnebemata zhi bꞌʉmarã?:¿Jara bꞌʉ ẽka de obadaba mongꞌara seri ẽãne bꞌʉdꞌapeadꞌara wagꞌauta bꞌesita. Daizezeba
         mawũã osi baera dazhirãma ne bia abꞌʉ ẽka? (Salmos 118:22-23)43 Maʉ̃neba mʉã marãã jaraya, marã Daizezebara izhita Nokꞌodꞌebemane duanabi ẽã, awuarabʉrʉ
         maʉ̃ne bꞌeabiya izha jara bꞌʉta obꞌeta. 44 Iabꞌa maʉ̃ mongꞌara ʉ̃rʉ̃ bꞌaera bꞌʉgꞌʉzoaya, maʉ̃ mongꞌarata iabꞌaʉ ʉ̃rʉ̃ bꞌaera
         naʉ̃sãña.45 Maʉ̃ jarabʉrʉta ũrĩnaĩ sacerdoterã nokꞌorãbara fariseorãbara kꞌawuasidꞌa ãzhita jarabʉrʉta.
         46 Mawũẽ sãwũã jidadꞌaita krĩcha jʉrʉsidꞌamina, zhãrãta wawiasidꞌa zhãrãma Jesús Daizezeba
         bedꞌeata jarabibarita bꞌʉ baera.

Ne jaradꞌa juwua jidabadadꞌeba(Lucas 14:15-24)221 Jesúsbara wakusa ne bio jarakꞌa mawũãsia:2 Daizezeta Nokꞌota nʉmʉrã reyta bꞌadꞌa kĩrãkꞌa bꞌʉa, maʉ̃bara fiesta osia zhi warra
         juwua jidayidꞌera. 3 Juwua jidayidꞌe trʉ̃kuadꞌata trʉ̃ne nezokꞌarã izhidꞌeta zokꞌasia, mawũãmina maʉ̃rã
         ze krĩñana ẽbasia. 4 Wakusa nezokꞌarã dewaraurãta zokꞌabʉrʉta mawũãsia: Trʉ̃kuadꞌapeadꞌaa jaraudua mʉrẽ
         zhikora aribꞌaesita. Mʉãrã beabisia mʉ tororãta, mʉ nendʉwʉrʉrã boreguearãta. Mawũẽ
         jõma aribꞌae nʉmʉ baera zedꞌamarẽã jaraudua juwua jidayima. 5 Mawũãmina trʉ̃kuadꞌapeadꞌara wãna ẽãbʉrʉ ʉ̃kʉrʉ wãsidꞌa ãzhi trabajoedꞌa, ʉ̃kʉrʉ ãzha
         kꞌãrẽ oi bꞌʉta oedꞌa. 6 Waya ʉ̃kʉrʉbara nezokꞌarãta jirtopota jirachi makenasidꞌa. 7 Maʉ̃ta reyba ũrĩbʉrʉdꞌera kĩrũpe zokꞌasia soldaorã izhidꞌeta, aramaʉ̃ne makenasia
         maʉ̃rã miã beamiãta bꞌera, mobe basia ãzhi pʉwʉrʉra. 8 Mobebʉrʉ nezokꞌarã izhidꞌea mawũãsia: Juwua jidayidꞌebema wãrãnebai zhi aribꞌaema.
         Mawũãmina trʉ̃kuadꞌapeadꞌara trʉ̃kuaidꞌe bꞌa ẽbasia. 9 Mawũẽ oza wãũdua, mobe juwua jidayima trʉ̃ũdua mazha ũdubʉdata. 10 Mawũãĩ nezokꞌarã oza wãnape ãzha ũdubʉdata jõma jʉresidꞌa biata bꞌeta, bia ẽãta bꞌeta,
         aramaʉ̃ne juwua jidayidꞌebema birasia trʉ̃kuadꞌapeadꞌaba.11 Trʉ̃kuadꞌapeadꞌata akʉita rey edꞌa wãbʉrʉdꞌera mama ũmakĩrãta ũdusia zhãrã juwua jida
         nʉmʉne jʉ̃bibadaba zho bꞌʉ ẽãta. 12 Mawũẽ mawũãsia: ¿Bʉra sãwũã nama edꞌa zesi zhãrã juwua jida nʉmʉne jʉ̃bibadaba zho
         bꞌʉ ẽãrã? Mawũãĩ izhira chupea kꞌobꞌasia. 13 Mawũẽ reybara ne aribꞌae nʉmeã mawũãsia: Jẽrũta, juwuata jʉ̃ũdua, mobe bꞌaribueudua
         ãĩ pãrĩguadꞌe tebʉdꞌe, mama jẽgaya kidꞌa kꞌõsesea. 14 Aramaʉ̃ kĩrãkꞌa Daizezebara bio trʉ̃kua nʉmʉkꞌãrĩã, mawũãmina bio ẽã zhi jʉrʉmarã.Rey Romanebemaĩta plata widꞌibadadꞌebema(Marcos 12:13-17; Lucas 20:19-26)15 Maʉ̃ tẽã fariseorã wãnape bedꞌeasidꞌa Jesús sãwũã wãẽã bedꞌeabidꞌaita. 16 Mawũẽ ãzhi pẽwã bꞌeta rey Herode pẽwã bꞌe bawara izhima zokꞌabʉdata jarabuesidꞌa mawũãnamarẽã:
         Miã Ũrãgꞌabari, daiba kꞌawua bꞌedꞌera bʉara jara bꞌʉa wãrãta, aramaʉ̃ne wãrĩnuta jara
         bꞌʉa Daizeze ota. Bʉra krĩcha zhãrãneã zhi edebi ẽã bʉara akʉ ẽbaera zhãrãnebemata.
         17 Bʉma sãwũãta daia jaradua: ¿Diasia bꞌʉka rey César plata diabadara, o dia bꞌe ẽ?18 Jesúsbara kꞌawuasia ãzhara bĩ ẽã oita kꞌobꞌeta, mawũẽ mawũãsia: ¿Mʉrã kꞌãrẽã wãẽãbidꞌaita
         kꞌopanʉ marã sewa bibaʉta bꞌebara? 19 Mʉãã ũdubiudua monedata rey Romanebemaa diabadata.Mawũãĩ ãzhara ũdubisidꞌa denario abꞌa. 20 Mobebʉrʉ Jesúsbara mawũãsia: ¿Naʉ̃nerã kꞌai zata nʉmʉ, kꞌai trʉ̃ta bꞌʉ nʉmʉ?21 Mawũãĩ mawũãsidꞌa: Césardꞌea.Mawũãnaĩ mawũãsia: Césardꞌera César diaudua, Daizezedꞌera Daizezea diaudua.22 Maʉ̃ta ũrĩnaĩ bia akʉdruape ãmaẽbʉdata wãsidꞌa.Beudꞌata piradrʉdꞌaidꞌebema(Marcos 12:18-27; Lucas 20:27-40)23 Maʉ̃ ewade saduceorãta zesidꞌa Jesúsma, maʉ̃rãbara jara bꞌea beudꞌara piradrʉ ẽãta,
         mawũẽ widꞌi, 24 mawũãsidꞌa: Miã Ũrãgꞌabari, Moisébara mawũãsia: Iabꞌaʉta warra ne ẽã beura, izhi wũẽrã
         zhi mebeaba edaibara, aramaʉ̃ne zhi mebea beudꞌata warra barabiya. 25 Ewari abꞌa daidꞌe edꞌa mebẽrãta siete pãĩna bazhia, nabemata miã kꞌãĩpe beusia, warra
         ne ẽbasi baera izhi wũẽrã zhi mebeaita ãmaẽsia. 26 Zhi ũmesidꞌa abꞌarika berabꞌarisia, zhi ũbeasidꞌa, zhi sietesidꞌa. 27 Jõma mawũã berabꞌaridꞌa tẽãne beusia wũẽrãsidꞌa. 28 ¿Kꞌõbe beudꞌata piradrʉbʉdadꞌera sietedꞌebemabara sãʉ̃ba izhi wũẽrã baipe mawũã ãzhi
         jõmaʉ̃ba kꞌãĩnapeadꞌara?29 Mawũãnaĩ Jesúsbara panaʉ̃ mawũãsia: Marã wãẽã bꞌeba maʉ̃ẽnabemata zhi bꞌʉmarã sãwũãta
         kꞌawuadꞌa ẽã, miã Daizeze zareara sãwũãta kꞌawuadꞌa ẽã. 30 Beudꞌata piradrʉbʉdadꞌera miã kꞌãĩna ẽã, awuarabʉrʉ Daizeze ángelerã ʉ̃tre bꞌe kĩrãkꞌa
         bꞌeaya. 31 Mawũãmina beudꞌata piradrʉdꞌaidꞌebema, ¿marãbara ledꞌakꞌa kĩrãkꞌa bꞌeta Daizezebara
         mawũãsi ẽka?: 32 ¿Mʉrã Abraham Zhibaria, Isaac Zhibaria, Jacobo Zhibaria asi ẽka? Aramaʉ̃nerã Daizezera
         beukuadꞌa Zhibari ẽã, awuarabʉrʉ zokꞌai bꞌe Zhibaria.33 Maʉ̃ta ũrĩnape zhãrãbara bia akʉdruasidꞌa mawũã miã ũrãgꞌa bꞌʉdꞌeba.Zhi zromata bꞌʉa aribꞌaedꞌai bꞌʉta(Marcos 12:28-34)34 Fariseorãbara ũrĩsidꞌa mawũã chupeabigabʉrʉta saduceorãta, mawũẽ zhi jʉresidꞌa. 35 Mobe ãzhidꞌebema abꞌa ũrãgꞌa Moisédꞌe jarabariba wãẽãbii kꞌarea widꞌi mawũãsia: 36 Miã Ũrãgꞌabari, ¿Daizezeba jara bꞌʉta aribꞌaedꞌai bꞌʉra sãʉ̃ta zhi zromape ũrãgꞌadꞌera?37 Mawũãĩ Jesúsbara jara mawũãsia: Nokꞌo Daizezera soidꞌu kʉãgꞌarua, bʉzhi jawureidꞌuba,
         bʉzhi krĩchaidꞌuba. 38 Maʉ̃ta zhi zroma Daizezeba aribꞌaemarẽã jara bꞌʉra. 39 Zhi ũmeta aramaʉ̃ kĩrãkꞌa bꞌʉta mawũã bꞌʉa: Zhãrã kʉãgꞌarua bʉzhi kĩrãkꞌa. 40 Maʉ̃ ũmeta aribꞌae nʉmʉba jõma aribꞌae nʉmaña Daizezeba ũrãgꞌa Moiséa diadꞌata, Daizezeba
         bedꞌeata jarabibarirãba bꞌʉdꞌapeadꞌata.¿Kꞌaidꞌeba uru zhãrã Ẽdrʉbiira?(Marcos 12:35-37; Lucas 20:41-44)41 Fariseorã ãba nʉmʉne Jesúsbara widꞌibʉrʉta, 42 mawũãsia: ¿Marã sãwũã krĩcha bꞌe zhãrã Ẽdrʉbii ʉ̃rʉ̃rã? ¿Kꞌaidꞌeba zeipe?Mawũãĩ mawũãsidꞌa: Rey Davidꞌeba zeya.43 Mawũãnaĩ Jesúsbara mawũãsia: ¿Bari kꞌãwũta Davidbara Jawurebiadꞌeba izhi Nokꞌoa abʉrʉta
         mawũãsika?:44 Daizezebara mʉ Nokꞌoa mawũãsia: Mʉ juwua araare jewedꞌarua, bʉ jura bꞌeta jõma mʉã
         bʉ jẽrũ edre bꞌʉyeedꞌa. (Salmos 110:1)45 Davidba mawũã izhi Nokꞌoa adꞌara, ¿sãwũã bari kꞌãwũta izhidꞌeba uruta bꞌaipe?46 Aramaʉ̃ne miõba panaʉ̃ bꞌedꞌa ẽbasia izhi bedꞌeara. Miõba kꞌãrẽ widꞌi ẽbasia maʉ̃
         ewadeba ʉ̃taara.

Ũrãgꞌa Moisédꞌe jarabadadꞌebema(Marcos 12:38-40; Lucas 11:37-54; 20:45-47)231 Mobebʉrʉ Jesús bedꞌeabʉrʉta zhãrã kꞌobꞌea izha jʉrʉkuadꞌaa mawũãsia:2 Daizezeba ũrãgꞌa Moiséa diadꞌata jara bꞌea ũrãgꞌa Moisédꞌe jarabadabara, fariseorãbara.
         3 Mawũẽ kꞌãrẽ aribꞌaeita marãã jarabʉdara jõma aribꞌae oudua. Mawũãmina ãzha obꞌe kĩrãkꞌara
         orãũdua, kꞌãrẽ jara bꞌera ãzhara aribꞌaedꞌa ẽã. 4 Miõba aribꞌae bꞌe ẽãta zhãrãã aribꞌaemarẽã jara bꞌea, mawũãmina ãzhara aribꞌaedꞌa
         ẽã. 5 Awuarabʉrʉ jõma kꞌãrẽ obʉdara obꞌea zhãrãba ũdudꞌamarẽã. Mawũẽ Daizeze bedꞌeata wĩka
         edꞌa bꞌʉbadata caja zakedꞌera jʉ̃kꞌara audre joubꞌʉa obada, mobe datrudꞌe, juwuadꞌe
         tãjʉ̃bada, wua ita irabadata audre drasoa obada. 6 Nokꞌorãta jewedꞌabari maẽ jewedꞌa krĩñadea nekꞌodꞌe trʉ̃bʉdadꞌera. Nokꞌorãta jewedꞌabari
         maẽ jewedꞌa krĩñadea de zhi jʉrebadata nʉme maẽrã. 7 Ãzhi wawia saludꞌaita krĩñadea pʉwʉrʉdꞌe kꞌabana maẽrã. Krĩñadea zhãrãba ãzhira Miã
         Ũrãgꞌabari adꞌaita.8 Mawũãmina marãbara krĩña bꞌearãũdua marãta Miã Ũrãgꞌabari adꞌaita, marãne Miã Ũrãgꞌabarira
         abꞌabai bꞌʉ baera mʉta zhãrã Ẽdrʉbita, waya marã jõma mebẽrãta bꞌea. 9 Druadꞌera miõta zeze arãũdua, marãne Zezera abꞌabai bꞌʉ baera ʉ̃tre bꞌʉta. 10 Miã krĩña bꞌearãũdua marãta nokꞌó adꞌaita, marãne Nokꞌora abꞌabai bꞌʉ baera mʉta zhãrã
         Ẽdrʉbita. 11 Marãnebemata zhi zromata bꞌʉra bꞌaibara marã nezokꞌa kĩrãkꞌa. 12 Zhi zromane bꞌʉra Daizezebara zhi zroma ẽãta bꞌʉya, waya zhi zroma ẽãne bꞌʉta zhi
         zromata bꞌʉya.13 ¡Daizezebara pua kꞌawua oya marã ũrãgꞌa Moisédꞌe jarabadata bꞌera, fariseorãta bꞌera,
         marã sewa bibaʉta bꞌea! Maʉ̃ba Daizezeta Nokꞌodꞌebemanerã zhãrã idu edꞌa wãbidꞌa ẽã.
         Miã mazhisidꞌa edꞌa wãna ẽã, aramaʉ̃ne edꞌa wãbidꞌa ẽã zhi edꞌa wã krĩñabʉdara.14 ¡Daizezebara pua kꞌawua oya marã ũrãgꞌa Moisédꞌe jarabadata bꞌera, fariseorãta bꞌera,
         marã sewa bibaʉta bꞌea! Maʉ̃ba jãrĩ bꞌea deta wũẽrãrã pẽdrarãneta, mobe zhãrãma bia
         nʉmaĩta dããrã zhiwidꞌibada. Maʉ̃neba Daizezebara marã audre pua kꞌawua oya.15 ¡Daizezebara pua kꞌawua oya marã ũrãgꞌa Moisédꞌe jarabadata bꞌera, fariseorãta bꞌera,
         marã sewa bibaʉta bꞌea! Maʉ̃ba pusata druata pʉrrʉa bꞌea, mazhi ũrãgꞌata iabꞌaʉa ĩjãbidꞌaita
         mawũã bꞌea. Aramaʉ̃ne ĩjãbibʉdadꞌera mazhi kꞌãñabara tebʉdꞌe audre zuburia bꞌaitrʉ
         opanʉã.16 ¡Marã Daizezebara pua kꞌawua oya, zhãrã jipa ededꞌa ẽãba daʉbꞌerrea bꞌe kĩrãkꞌa bꞌea!
         Mawũẽ mawũãbada: Iabꞌaʉba Daizeze de daidꞌu kꞌãrẽ wãrĩnu oita jarape o ẽbʉrʉ kꞌãrẽ
         ẽã. Mawũãmina iabꞌaʉba Daizeze dedꞌa oro nʉmʉ daidꞌu kꞌãrẽ wãrĩnu oita jarabʉrʉra
         oibara abada. 17 ¡Marã krĩcha ne ẽã daʉbꞌerrea bꞌe kĩrãkꞌa bꞌea! ¿Sãʉ̃ta zhi zromape orota o Daizeze
         deta, izhi dedꞌa nʉmʉba Daizezedꞌe ẽka orora? 18 Marãbara dewara mawũãbada: Iabꞌaʉba altar daidꞌu kꞌãrẽ wãrĩnu oita jarape o ẽbʉrʉ
         kꞌãrẽ ẽã. Mawũãmina nendʉwʉrʉ altar maẽ ʉ̃rʉ̃ tabꞌʉ daidꞌu iabꞌaʉba kꞌãrẽ wãrĩnu oita
         jarabʉrʉra oibara abada. 19 ¡Marã krĩcha ne ẽã bꞌeba daʉbꞌerrea bꞌe kĩrãkꞌa bꞌea! ¿Sãʉ̃ta zhi zromape nendʉwʉrʉta
         o altar nʉmʉta, altar maẽ kꞌobꞌebʉrʉba Daizezedꞌe ẽka nendʉwʉrʉra? 20 Iabꞌaʉba altar daidꞌu kꞌãrẽ wãrĩnu oita jarabʉrʉra bari altar daidꞌu jarabʉrʉ ẽã,
         awuarabʉrʉ jarabʉrʉa nendʉwʉrʉ altar maẽ ʉ̃rʉ̃ tabꞌʉ daidꞌubidꞌa. 21 Iabꞌaʉba Daizeze de daidꞌu kꞌãrẽ wãrĩnu oita jarabʉrʉra bari Daizeze de daidꞌu jarabʉrʉ
         ẽã, awuarabʉrʉ jarabʉrʉa Daizeze mama bꞌʉ daidꞌubidꞌa. 22 Iabꞌaʉba ʉ̃tre daidꞌu kꞌãrẽ wãrĩnu oita jarabʉrʉra Daizeze bugue daidꞌu jarabʉrʉa,
         mawũẽ Daizezeta ʉ̃rʉ̃ jewedꞌa bꞌʉ daidꞌu jarabʉrʉa.23 ¡Daizezebara pua kꞌawua oya marã ũrãgꞌa Moisédꞌe jarabadata bꞌera, fariseorãta bꞌera,
         marã sewa bibaʉta bꞌea! Marãbara menta kiduata, eneldo kiduata, cominota diez bꞌʉabʉdaza
         abꞌa Daizezea diabada. Mawũãmina audre aribꞌaei bꞌʉra aribꞌaedꞌa ẽã Daizezeba ũrãgꞌa
         Moiséa diadꞌadꞌe jara bꞌʉra zhãrã sãwũã edai bꞌʉdꞌe edaita, zhãrã sozuburiaita, Daizezedꞌebema
         ĩjãĩta. Maʉ̃ne maʉ̃trʉ aribꞌae duanaĩne bꞌʉa wuaabema kenabꞌari ẽã aribꞌae bꞌedꞌe.
         24 ¡Zhãrã jipa ededꞌa ẽãba daʉbꞌerrea bꞌe kĩrãkꞌa bꞌeba, kʉchikʉchira ãĩ sãpe baniã dobadamina
         camellota mibue bꞌe kĩrãkꞌa bꞌea!25 ¡Daizezebara pua kꞌawua oya marã ũrãgꞌa Moisédꞌe jarabadata bꞌera, fariseorãta bꞌera,
         marã sewa bibaʉta bꞌea! Mawũẽ vasota epedꞌekꞌota ʉ̃rʉ̃bʉrʉ zhi sʉgʉma kĩrãkꞌa bꞌea,
         mawũãmina marã edꞌara bia ẽãba bira bꞌea, nezrʉga kꞌãrẽ o ẽbai bꞌʉta obꞌeba. 26 ¡Zhãrã jipa ede ẽãba fariseo bʉra daʉbꞌerrea bꞌʉ kĩrãkꞌa bꞌʉa! Maʉ̃ba vasota, epedꞌekꞌota
         naara edꞌabemata sʉgʉi kĩrãkꞌa sodꞌeba biata odua, mawũãrã ʉ̃rʉ̃bemasidꞌa zhi sʉgʉma
         baya.27 ¡Daizezebara pua kꞌawua oya marã ũrãgꞌa Moisédꞌe jarabadata bꞌera, fariseorãta bꞌera,
         marã sewa bibaʉta bꞌea! Mawũẽ beuwãrã joudꞌapeadꞌa totroa nʉme kĩrãkꞌa bꞌea, ʉ̃rʉ̃rã
         wãrĩnu bi-ia nʉmeã, mawũãmina edꞌara beudꞌa bꞌʉwʉrʉba bira nʉmeã, mitia nʉmeã. 28 Marãta aramaʉ̃ kĩrãkꞌa bꞌea, ʉ̃rʉ̃rã wãrĩnu biata zhi ũdubi bꞌea zhãrã bꞌea, mawũãmina
         sewa bibaʉta bꞌeba marã sora edꞌara bia ẽãba bira nʉmʉã.29 ¡Daizezebara pua kꞌawua oya marã ũrãgꞌa Moisédꞌe jarabadata bꞌera, fariseorãta bꞌera,
         marã sewa bibaʉta bꞌea! Mawũẽ Daizezeba bedꞌeata jarabibarirã joudꞌapeadꞌa nʉmema
         ne pãrãbada, aramaʉ̃ne kĩrãwãrẽã obada biata joudꞌapeadꞌa nʉmerã. 30 Aramaʉ̃ne mawũãbada: Dazhirã zhibarirã bꞌeasi ewade dazhirãta bꞌeasibʉrʉ, ãzhidꞌe
         kĩrãkꞌara dazhirãbara beadꞌa ẽbakꞌausia Daizezeba bedꞌeata jarabibarirã. 31 Aramaʉ̃nerã ari mazha kꞌawua bꞌeta marã urua Daizezeba bedꞌeata jarabibarirã beakuadꞌapeadꞌata
         bꞌeadꞌadꞌeba. 32 ¡Mawũẽ ma oudua mazhi zhibarirãba o jʉ̃drʉdꞌapeadꞌara! 33 ¡Marã dãma bia ẽãta bꞌe kĩrãkꞌa bꞌea! ¿Sãwũã ẽdrʉdꞌaipe Daizezeba tebʉdꞌe buekuaidꞌebara?
         34 Maʉ̃ kꞌarea mʉãrã marãma zokꞌaya Daizezeba bedꞌeata jarabibarirãta, krĩcha banata,
         miã ũrãgꞌabadata, maʉ̃rãnebema ʉ̃kʉrʉ beadꞌape ʉ̃kʉrʉ cruzdꞌe kꞌachidꞌaya, ʉ̃kʉrʉra
         udꞌaya mazhidꞌe de zhi jʉrebadata nʉme maẽ, aramaʉ̃ne zuburia okuadꞌaya pʉwʉrʉza pẽwã.
         35 Aramaʉ̃nerã marã ʉ̃rʉ̃ bꞌaeya druadꞌe biata bea bꞌe jõmaʉ̃ bebuta, ʉ̃rʉ̃ bꞌaeya Abel
         biata bꞌadꞌa bebuidꞌuba, ʉ̃rʉ̃ bꞌaeya Berequía warra Zacaría bebuidꞌuba, marãta bꞌeadꞌabara
         Zacaríara beasidꞌa Daizeze dedꞌa altar maẽ. 36 Mʉã wãrĩnu marãã jaraya, maʉ̃ jõma bꞌaeya marã idꞌi ewade bꞌe ʉ̃rʉ̃.Jesús jẽgadꞌa Jerusalén kꞌarea(Lucas 13:34-35)37 ¡Jerusalén, Jerusalén, marãbara Daizezeba bedꞌeata jarabibarirã bea bꞌea, mongꞌaraba
         tabꞌari bea bꞌea marãma zokꞌakuabʉrʉra! ¡Mʉã marã biodꞌe ãba jʉre krĩñasia eterreba
         zhi warrarãta i edre ãba jʉrebari kĩrãkꞌa, mawũãmina marãbara krĩñana ẽbasia! 38 Mawũẽ Daizezebara marã pʉwʉrʉra kenabꞌariya. 39 Mʉã marãã jaraya, kꞌãwũã wedꞌauba marãbara mʉrã ũdudꞌa ẽbaya, marãba mawũãnañeẽna:
         Ibia jaradꞌaya Daizezedꞌeba urura.
         
            

         
      

   
      
         24
Jesúsba jaradꞌa Daizeze de ãrĩnaĩta(Marcos 13:1-2; Lucas 21:5-6)241 Daizeze dedꞌa ewara maẽba Jesús wãne, izha jʉrʉkuadꞌabara orrasidꞌa de nʉmeta ũdubidꞌaita
         Daizeze dedꞌebemata.2 Mawũẽ mawũãsia: ¿Marãbara akʉ kꞌopanʉ ẽka naʉ̃ jõma? Mʉã wãrĩnu marãã jaraya, namarã
         mongꞌara abꞌari mongꞌara ʉ̃rʉ̃bidꞌa kꞌobꞌa ẽbaya ãrĩbʉdaba.Sãwũãĩnebema ẽjũã jõĩ nawedꞌa(Marcos 13:3-23; Lucas 21:7-24)3 Olivo kꞌatumane Jesús jewedꞌa bꞌʉdꞌe izha jʉrʉkuadꞌabara orradꞌape dobꞌaʉa mawũãsidꞌa:
         ¿Daia jaradua, sõmbedꞌepe Daizeze deta mawũã ãrĩnaĩrã, sãwũãĩpe bʉ zeira, sãwũãĩpe
         ewari nʉmʉta jõĩrã?4 Mawũãnaĩ Jesúsbara panaʉ̃ mawũãsia: Kĩrãkuita bꞌeaudua miõã zhi sewabidꞌa ẽbaita.
         5 Nʉmʉne bio sewata mʉneba zebʉdabara mawũãnaña: Mʉrã zhãrã Ẽdrʉbia. Aramaʉ̃ne bio sewadꞌaya.
         6 Marãbara zhõta ũrĩnaña namabidꞌa ãĩbidꞌa, maʉ̃nerã perarãũdua, maʉ̃ jõma mawũã berabꞌariibara,
         mawũãmina wadꞌi ẽbaya ewari nʉmʉta jõĩrã. 7 Drua tabꞌeta drua awʉrʉta tabꞌe bawara zhõnaña, nokꞌorãta nokꞌorã awʉrʉ bawara zhõnaña.
         Nʉmeña puata, jarrabata, ẽjũã ureta baridu maẽ. 8 Maʉ̃ jõma puata jẽdeba nʉmeña.9 Marã chãbꞌaridꞌaya zuburia odꞌamarẽã, aramaʉ̃ne beakuadꞌaya, marã jõmaʉ̃ba juradꞌaya
         mʉ kꞌarea. 10 Mʉnebemata ĩjã bꞌebara maʉ̃ ewadera bioba ĩjã ẽã duaneña, mawũẽ zhiya zhi jidabidꞌaya,
         zhiya zhi juradꞌaya. 11 Sewata Daizezeba bedꞌeata jarabibaridꞌe duanaĩta bio piradrʉdꞌaya, aramaʉ̃ne bio sewadꞌaya.
         12 Bia ẽãta eababʉrʉba bioba zhãrã kʉãgꞌadꞌa ẽbaya. 13 Mawũãmina izhi ewarita jõñeẽna mʉta pẽwã bꞌʉra ẽdrʉya. 14 Kꞌãwũã bedꞌea biata Daizezeta Nokꞌodꞌebemata jaradꞌaya ẽjũã jõmaʉ̃ maẽ, aramaʉ̃ne
         zhãrã jõmaʉ̃ba kꞌawuadꞌaya, mobebʉrʉ zeya ewari nʉmʉta jõĩrã.15 Mawũẽ Daizeze dedꞌa jaidꞌebema ne mitiata nʉmʉbʉdata marãba ũdubʉdadꞌera, Daizezeba
         bedꞌeata jarabibariba Danielba jaradꞌata ũdudꞌaya. Mawũẽ zhi naʉ̃ lebʉrʉbara maʉ̃
         sãwũãta kꞌawuarua. 16 Mobebaira Judeadꞌe bꞌera merũ wãẽbaudua kꞌatumaẽna. 17 De ʉ̃rʉ̃ kꞌobꞌʉra udꞌubꞌaepe edꞌa wãrãrũã kꞌãrẽ bʉzhi dedꞌabema jiraedaira. 18 Meã kꞌobꞌʉra deidꞌu zerãrũã bʉzhi wua jiraedaira. 19 Bꞌiogꞌoa bꞌera, wũãwũã judꞌebema erubꞌera zuburiadꞌaya maʉ̃ ewadera. 20 Mawũẽ zhiwidꞌiudua marã mawũã merũbʉdadꞌera nʉma ẽbamarẽã kue ewarita miã ẽnaʉ̃bada
         ewarita. 21 Mobebaira kꞌãbãẽã zuburiatrʉ nʉmaña, ẽjũã osidꞌadꞌebemata idꞌibasiidꞌu mawũãrã ne
         ẽãta nʉmaña, miã tẽãbidꞌa mawũãrã nʉma ẽbaya. 22 Maʉ̃ ewarita Daizezeba kꞌakutua nʉmʉ ẽbʉrʉ miõta zokꞌai bꞌa ẽã. Mawũãmina izha zhi
         jʉrʉmata bꞌe kꞌarea maʉ̃ ewarira kꞌakutua nʉmʉña.23 Mawũẽ iabꞌaʉba zhãrã Ẽdrʉbita za bꞌʉa abʉrʉdꞌera, o zawa bꞌʉa abʉrʉdꞌera ĩjãrãũdua.
         24 Nʉmʉne zhãrã sewata zhãrã ẽdrʉbita duaneña, sewata Daizezeba bedꞌeata jarabibaridꞌe
         duaneña, ũdudꞌakꞌa zromata okuabʉdaba zhãrã sewadꞌaya, sewaita obꞌedꞌara Daizezeba
         zhi jʉrʉmata bꞌesidꞌa sewadꞌaya. 25 Ya mʉãrã maʉ̃ta marãã jarabʉrʉa nawedꞌa. 26 Mawũẽ drua drudrua tabꞌʉ maẽ zhãrã ẽdrʉbita bꞌʉa abʉdadꞌera akʉdꞌe wãrãũdua, o dedꞌa
         bꞌʉa abʉdadꞌera ĩjãrãũdua. 27 Bata dajada pureabari kĩrãkꞌa mʉ Beubari Bape bꞌadꞌata zebʉrʉdꞌera dajada zeya. 28 Ne beuma tabꞌʉra kꞌawuabada ãkꞌoso pouga nʉmʉba. (Mʉ zebʉrʉra aramaʉ̃ kĩrãkꞌa kꞌawuadꞌaya.)Jesús zeidꞌebema(Marcos 13:24-37; Lucas 17:26-30, 34-36; 21:25-33)29 Aramaʉ̃ta jari ewadera mawũã zuburia nʉmana tẽãne ʉ̃madaura pãrĩguya, jedꞌekꞌora ʉ̃na
         ẽbaya, chĩdaura bãjãneba jurzoaya, ne zarea zromarãta bãjãnebema pʉrʉderreadꞌaya.
         30 Mobebʉrʉ ũdudꞌakꞌata ũdubʉdata mʉ Beubari Bape bꞌadꞌata bãjãneba uruta ũdudꞌaya, mawũã
         ũdubʉdaba druadꞌe zhãrã bꞌera jõma peraba jẽgadꞌaya. Maʉ̃nerã mʉ Beubari Bape bꞌadꞌara
         bãjãneba jãrãrãne uruta ũdudꞌaya zarea bara kꞌãbãẽã kĩrãwãrẽã. 31 Mobebʉrʉ mʉãrã ángelerã mʉrẽrãta zokꞌaya trompeta jĩgua zadꞌamarẽã, aramaʉ̃ne ãba
         jʉredꞌaya mʉã zhi jʉrʉmata baridu maẽ bꞌeta wawara bꞌeta.32 Bakuru higueradꞌeba sãwũãta kꞌawuaudua: Zhi jĩwĩnita wikubʉrʉdꞌera marãbara kꞌawuabada
         poagꞌa kꞌaita bata. 33 Aramaʉ̃ kĩrãkꞌa mʉã jara nʉmʉta arimaẽ berabꞌari bʉsadꞌewata marãba ũdubʉdadꞌera kꞌawuaudua
         mʉrã zebodꞌota. 34 Mʉã wãrĩnu marãã jaraya, zhãrã bꞌera neba ẽwedꞌa mʉã jara nʉmʉrã jõma arimaẽ berabꞌariya.
         35 Bãjã, drua nebaya, mawũãmina mʉ bedꞌeara bari neba ẽã.36 Mawũãmina kꞌãrẽ ewade kꞌãrẽ ʉ̃madaudꞌe mawũã berabꞌariira miõba kꞌawua ẽã, miã ángelerã
         ʉ̃trebemarãbidꞌa kꞌawuadꞌa ẽã, miã mʉãbidꞌa kꞌawua ẽã, awuarabʉrʉ kꞌawua bꞌʉa mʉ Zezebʉrʉ.
         37 Noé ewade berabꞌaridꞌa kĩrãkꞌa berabꞌariya mʉ Beubari Bape bꞌadꞌata zebʉrʉdꞌera. 38 Jari ewadera do birui nawedꞌara nekꞌokua, kꞌãrẽ dokua, miã kꞌãĩkua bꞌeasia Noé jãba
         zromane edꞌa jʉ̃drʉdꞌa ewariedꞌabai. 39 Adu-a bꞌedꞌe do birupe jõma jogꞌakuasia. Mawũã bꞌeaya mʉ Beubari Bape bꞌadꞌata zebʉrʉdꞌebidꞌa.
         40 Maʉ̃nerã ũme meã traja panʉta abꞌa edeya, abꞌa ãmaẽña zhi aribꞌaema ẽãta. 41 Wũẽrãrã ũme nebꞌa panʉta abꞌa edeya, abꞌa ãmaẽña.42 Maʉ̃ba dauba bꞌeaudua, marãbara kꞌawuadꞌa ẽbaera kꞌãrẽ ʉ̃madaudꞌe zeita mʉta marã
         Nokꞌora. 43 Mʉã jaraita sãwũãta kꞌawuaudua, nezrʉgamiã kꞌãrẽ ʉ̃madaudꞌe zeita zhidekʉba kꞌawuara
         daukꞌãrã bꞌeya, aramaʉ̃ne nezrʉgabi ẽbaya izhi dedꞌara. 44 Marãsidꞌa aramaʉ̃ kĩrãkꞌa kĩrãkuita bꞌeaudua, mʉ Beubari Bape bꞌadꞌara zei baera marãbara
         zeita krĩchadꞌa ẽãne.Nezokꞌaba ne aribꞌae bꞌʉdꞌebema(Lucas 12:41-48)45 ¿Kꞌaipe nezokꞌata ne aribꞌae krĩchata erubꞌadꞌa kĩrãkꞌa nʉmaĩrã? Maʉ̃ izhi nokꞌobara
         izhi dedꞌa bꞌe ʉ̃rʉ̃ ãmaẽsia zhiko dedꞌekamarẽã nekꞌobada ʉ̃madaudꞌe. 46 Nezokꞌa maʉ̃ sobiaya izhi nokꞌo zebʉrʉdꞌe maʉ̃ta aribꞌae nʉmʉta ũdu zera. 47 Mʉã wãrĩnu marãã jaraya, mawũã bꞌʉra nebia izhidꞌeta nʉmʉ jõmaʉ̃ ʉ̃rʉ̃ bꞌʉya. 48 Mawũãmina nezokꞌa maʉ̃ta bia ẽãba izhi sobitabaiba mʉ nokꞌo zeira dããrã baya ape,
         49 abꞌarika nezokꞌarãta puokua nʉmaĩbʉrʉ, mobe itua domiãrã bawara nekꞌo itua do nʉmaĩbʉrʉ,
         50 maʉ̃ nezokꞌa nokꞌora izha jʉ̃ã bꞌʉ ẽã ewade zeya izha kꞌawua ẽã ʉ̃madaudꞌe. 51 Mobe abꞌaedꞌa puoya, mobe bꞌʉya sewa bibaʉta bꞌe bawara. Mama tebʉdꞌe jẽgaya kidꞌa
         kꞌõsesea.

Ne jaradꞌa ãwũẽrãrã diezdꞌeba251 Daizezeta Nokꞌodꞌebemane bꞌera ãwũẽrãrã diez kĩrãkꞌa berabꞌariya. Maʉ̃rãbara ĩbĩrã
         ãzhidꞌe jirakua edadꞌape ũmakĩrã juwua jidadꞌe uruta kĩrãzhu wãsidꞌa. 2 Ãzhidꞌebema cinco krĩcha bara bꞌeasia, cinco krĩcha ne ẽã bꞌeasia. 3 Krĩcha ne ẽã bꞌebara ĩbĩrã ãzhidꞌe edebʉdata wakusa edꞌa weaira ededꞌa ẽbasia olivo
         dragꞌara. 4 Waya krĩcha bara bꞌebara olivo dragꞌara ãmaña edesidꞌa ãzhi ĩbĩrã bawara. 5 Juwua jidadꞌe urura ze ẽã dããrã nʉminaba wũẽrãrã jõma dapeakuape kꞌãĩguesia. 6 Maʉ̃ne ewari ẽsadra nemita jĩgua ũrĩbʉdata mawũãsia: ¡Juwua jidaira za ibꞌaria orraudua!
         7 Mawũẽ ãwũẽrãrã jõma piradrʉdꞌape ãzhi ĩbĩrã aribꞌaesidꞌa. 8 Maʉ̃ne krĩcha ne ẽã bꞌebara krĩcha bara bꞌea mawũãsidꞌa: Olivo dragꞌa marãneta daia
         diaudua, ĩbĩrã daidꞌera kidrʉkua bʉsadꞌewa. 9 Mawũãnaĩ krĩcha bara bꞌebara panaʉ̃ mawũãsidꞌa: Daiitabidꞌa marãĩtabidꞌa wãẽã ẽbamarẽã
         zhi nendobadaidꞌu wãũdua, mobe mazhiita edaudua. 10 Mawũãnaĩ ãzha edadꞌe wãbʉdaedꞌa juwua jidadꞌe urura zesia. Mawũẽ ãwũẽrãrã zhi aribꞌaemata
         kꞌobꞌera maʉ̃ juwua jidai maẽ izhi bawara edꞌa wãsidꞌa, mawũẽ serrasidꞌa puerta. 11 Ãwũẽrãrã dewaraurãsidꞌa tẽãbʉrʉ zekuape mawũãsidꞌa: Nokꞌó, daira ewadua. 12 Mawũãnaĩ izhara panaʉ̃ mawũãsia: Mʉã wãrĩnu marãã jaraya, mʉã marã ũdukꞌa. 13 Aramaʉ̃ kĩrãkꞌa berabꞌari ẽbaita marã dauba bꞌeaudua, marãbara kꞌawuadꞌa ẽbaera mʉ
         Beubari Bape bꞌadꞌara kꞌãrẽ ewade kꞌãrẽ ʉ̃madaudꞌe zeira.Ne jaradꞌa platadꞌeba(Lucas 19:11-27)14 Daizezeta Nokꞌodꞌebemane bꞌera ũmakĩrã wawara wãba odꞌa kĩrãkꞌa berabꞌariya. Nezokꞌarã
         izhidꞌeta trʉ̃kuape chãbꞌarikuasia izhi platata. 15 Abꞌaʉa chãbꞌarisia oro moneda cinco mil, abꞌaʉa dos mil, abꞌaʉa mil chãbꞌarisia, abꞌa
         abꞌaʉa chãbꞌarisia ãzha oibitabai, mobe wãsia wawara. 16 Moneda cinco mil jidadꞌabara wãpe negocio obʉrʉba ganasia audꞌu cinco mil. 17 Dos mil jidadꞌabidꞌa ganasia audꞌu dos mil. 18 Mawũãmina abꞌa jidadꞌabara wãpe egoro kꞌorupe merãsia plata izhi nokꞌodꞌera.19 Tẽãne ewari dããrãne mawũã nezokꞌarã nokꞌora zepe widꞌisia platadꞌebemata. 20 Mawũẽ moneda cinco mil jidadꞌata zebʉrʉbara audꞌu cinco mil webʉrʉta mawũãsia: Nokꞌó,
         bʉara mʉããrã chãbꞌarisia moneda cinco mil, mawũẽ za bꞌʉa, mʉãrã ganasia audꞌu cinco
         mil. 21 Mawũãĩ izhi nokꞌobara mawũãsia: Biga, bʉra nezokꞌa biaba bia obʉrʉa, wĩkata bia obʉrʉba
         mʉãrã bio chãbꞌari bꞌʉya, edꞌa zerua mʉta bʉzhi nokꞌo ũme sobiarua. 22 Moneda dos mil jidadꞌasidꞌa zepe mawũãsia: Nokꞌó, bʉara mʉããrã chãbꞌarisia moneda
         dos mil, mawũẽ za bꞌʉa, mʉãrã ganasia audꞌu dos mil. 23 Mawũãĩ izhi nokꞌobara mawũãsia: Biga, bʉra nezokꞌa biaba bia obʉrʉa, wĩkata bia obʉrʉba
         mʉãrã bio chãbꞌari bꞌʉya, edꞌa zerua mʉta bʉzhi nokꞌo ũme sobiarua. 24 Mawũãmina moneda mil jidadꞌabara zepe mawũãsia: Nokꞌó, bʉdꞌebema mʉãrã kꞌawua bꞌʉa
         bʉara plata jidaita zhãrã zarea zokꞌa bꞌʉa, mawũẽ bʉra zhãrã trajadꞌadꞌeba plata jida
         wã. 25 Maʉ̃ba mʉrã perasia, mawũẽ wãpe bʉ plata aduabi ẽbaita egorodꞌe merãsia, mawũẽ bʉ
         moneda za bꞌʉa. 26 Mawũãĩ izhi nokꞌobara panaʉ̃ mawũãsia: Bʉra nezokꞌata bia ẽãta kꞌoa bꞌʉa, mobera bʉa
         kꞌawua bꞌʉdꞌera mʉrã zhãrã trajadꞌadꞌeba plata jida wã. 27 Aramaʉ̃nerã bʉara mʉ platara bancodꞌe edꞌa bꞌʉidꞌe bꞌasia. Mobedꞌeba mʉ zebʉrʉdꞌe
         mʉzhidꞌe jidabʉrʉdꞌera bancodꞌeba ganabʉrʉsidꞌa jidakꞌausia. 28 Maʉ̃ba izha moneda mil erubꞌʉra jãrĩnape diez mil erubꞌʉa diaudua. 29 Zhi erubꞌʉaara edꞌa diaya, mawũẽ ãmaña erubꞌaya. Zhi ne ẽãrã wĩka erubꞌʉsidꞌa jãrĩña.
         30 Nezokꞌata seri ẽãrã bꞌaribueudua ãĩ pãrĩguadꞌe tebʉdꞌe, mama jẽgaya kidꞌa kꞌõsesea.Jõmaʉ̃ta kꞌawua oidꞌebema31 Mʉ Beubari Bape bꞌadꞌata zarea bara zebʉrʉta mʉ ángelerã bawara zebʉrʉdꞌera, zhãrã
         kꞌawua oita jewedꞌaya mʉ bugue kĩrãwãrẽãne. 32 Maʉ̃nerã mʉ kĩrãbita ãba zebigaya jõma druazabemata. Mobebʉrʉ awuara bꞌʉkuaya oveja
         akʉbariba awuara bꞌʉbari kĩrãkꞌa ovejarãta chivorãneba. 33 Ovejarã mʉta pẽwã bꞌera bꞌʉkuaya mʉ juwua araare, chivorã mʉta pẽwã duanu ẽãrã bꞌʉkuaya
         mʉ juwua ãkꞌaare. 34 Mobebʉrʉ mʉã Reyba mʉ juwua araare kꞌobꞌea mawũãña: Zeudua, marã mʉ Zezeba bia edabʉrʉa,
         Daizezeta Nokꞌodꞌebemane duanedua, marãĩta zhi aribꞌaema ẽjũã osidꞌebemata. 35 Marãbara mʉ jarra bꞌasidꞌera nekꞌobisidꞌa, mʉ obisia bꞌasidꞌera baniã dobisidꞌa, mʉ
         ãĩbemata bꞌasidꞌera bia edasidꞌa. 36 Mʉ wua ne ẽã bꞌasidꞌera wua jʉ̃bisidꞌa, mʉ kꞌaya bꞌasidꞌera akʉdꞌe zesidꞌa, mʉ cárceldꞌe
         bꞌʉdꞌera mʉ akʉdꞌe zesidꞌa. 37 Maʉ̃nerã biarãbara panaʉ̃ mawũãnaña: ¿Nokꞌó, sõmbewedꞌa daibara bʉra jarra bꞌʉta ũdudꞌape
         nekꞌobisidꞌa, sõmbewedꞌa obisia bꞌʉta baniã dobisidꞌa? 38 ¿Sõmbewedꞌa bʉra daibara ãĩbemata bꞌʉta ũdudꞌape bia edasidꞌa, sõmbewedꞌa wua ne ẽã
         bꞌʉta wua jʉ̃bisidꞌa? 39 ¿Sõmbewedꞌa bʉra daibara kꞌaya bꞌʉta ũdusidꞌa, sõmbewedꞌa bʉra cárceldꞌe bꞌʉdꞌe akʉdꞌe
         wãsidꞌa? 40 Mawũãnaĩ mʉã Reyba panaʉ̃ mawũãña: Mʉã wãrĩnu marãã jaraya, mʉ mebẽrã za kꞌobꞌedꞌebemata
         zhi zroma ẽãta bꞌeiita marãba kꞌãrẽ odꞌapeadꞌara mʉĩta osidꞌa.41 Mobebʉrʉ mʉãrã juwua ãkꞌaare kꞌobꞌea mawũãña: Marã ãĩ wãũdua mʉ maẽbara, marã Daizezeba
         bia edabʉrʉ ẽãrã wãũdua tebʉ kikꞌama, tebʉra zhi aribꞌaemata nʉmʉã ãtõmiãĩta izhi
         ángelerãĩta. 42 Marãbara mʉ jarra bꞌasidꞌera nekꞌobidꞌa ẽbasia, mʉ obisia bꞌasidꞌera baniã dobidꞌa
         ẽbasia. 43 Mʉ ãĩbemata bꞌasidꞌera bia edadꞌa ẽbasia, mʉ wua ne ẽã bꞌasidꞌera wua diadꞌa ẽbasia,
         mʉ kꞌaya bꞌasidꞌera, cárceldꞌe bꞌasidꞌera mʉrã akʉdꞌe zedꞌa ẽbasia. 44 Maʉ̃nerã maʉ̃rãbidꞌa panaʉ̃ mawũãnaña: ¿Nokꞌó, sõmbewedꞌa daibara bʉra jarra bꞌʉta
         ũdusidꞌa, bʉ obisia bꞌʉta, bʉ ãĩbemata bꞌʉta, bʉ wua ne ẽã bꞌʉta, bʉ kꞌaya bꞌʉta,
         bʉ cárceldꞌe bꞌʉta, sõmbewedꞌa daibara bʉra aribꞌaedꞌa ẽbasi? 45 Mawũãnaĩ mʉãrã panaʉ̃ mawũãña: Mʉã wãrĩnu marãã jaraya, mʉ mebẽrã za kꞌobꞌedꞌebemata
         zhi zroma ẽãta bꞌeiita marãba kꞌãrẽ o ẽbadꞌara mʉĩta kꞌãrẽ odꞌa ẽbasia. 46 Maʉ̃rã wãña zuburiata jõ ẽãma, waya biata bꞌera wãña Daizeze ũme bꞌai jõ ẽãma.

Krĩcha jʉrʉdꞌapeadꞌa Jesús beadꞌaita(Marcos 14:1-2; Lucas 22:1-2; Juan 11:45-53)261 Jesúsbara maʉ̃ bedꞌeata jõma jarape izha jʉrʉkuadꞌaa mawũãsia: 2 Marãbara kꞌawua bꞌea Egiptodꞌeba ẽzoadꞌata krĩcha fiesta obadata ewari ũmene odꞌaya.
         Mʉ Beubari Bape bꞌʉra maʉ̃ne chãbꞌaridꞌaya cruzdꞌe kꞌachi beadꞌamarẽã.3 Maʉ̃nerã sacerdoterã nokꞌorãta, ũrãgꞌa Moisédꞌe jarabadata, nokꞌorã pʉwʉrʉdꞌebemata
         zhi jʉresidꞌa sacerdote wagꞌauta Caifás abada drogꞌoadꞌe. 4 Mobe krĩcha jʉrʉsidꞌa Jesús sãwũã sewadꞌape jidadꞌaita, aramaʉ̃ne beabidꞌaita. 5 Mawũãmina mawũãsidꞌa: Fiestadꞌera beadꞌa ẽã zhãrãta kĩrũna ẽbamarẽã pʉwʉrʉdꞌe.Jesús burudꞌe kerata weadꞌapeadꞌa(Marcos 14:3-9; Juan 12:1-8)6 Jesús Betaniane bꞌʉta, Simónta aidꞌaba kꞌaya bꞌadꞌa dedꞌa bꞌasia. 7 Maʉ̃ne wũẽrãta izhima zebʉrʉta kera ne ʉ̃tʉta jiwado mongꞌara omane wepe Jesús burudꞌe
         ʉ̃rʉ̃ weasia izhi nekꞌo nʉmʉne.8 Maʉ̃ta ũdudꞌape izha jʉrʉkuadꞌabara kĩrũ mawũãsidꞌa: ¿Kꞌãrẽã kꞌãwũã weabue? 9 Kꞌãʉ̃ ʉ̃tʉbari nendope plata diaidꞌe bꞌasia zuburia bꞌea.10 Maʉ̃ta kꞌawuape Jesúsbara mawũãsia: ¿Naʉ̃ wũẽrã kꞌãrẽã miãsẽã erukꞌopanʉ? Mʉ kꞌãwũã
         obʉrʉra biata obʉrʉa. 11 Zuburia bꞌera marã bawara ewariza bꞌeaya, mawũãmina mʉrã marã bawara ewariza bꞌa ẽã.
         12 Kerata kꞌãwũã mʉ kꞌakua ʉ̃rʉ̃ weabʉrʉra aribꞌaebʉrʉa mʉ wuagꞌa bꞌʉdꞌaita. 13 Mʉã wãrĩnu marãã jaraya, baridu maẽ ẽjũã jõmaʉ̃ne bedꞌea biata mʉnebemata jarabʉda
         maẽ naʉ̃ wũẽrãba kꞌãwũã obʉrʉsidꞌa nebʉrʉdꞌaya, izhira aramaʉ̃ne krĩchabadaya.Juda wãna Jesús jidabiita(Marcos 14:10-11; Lucas 22:3-6)14 Jesúsba doce jʉrʉkuadꞌata abꞌa Juda Iscariote abadata sacerdoterã nokꞌorãma wãpe,
         15 mawũãsia: ¿Marãbara mʉãã sõmbe diadꞌaipe mʉãrã Jesús marãã chãbꞌariya?Mawũãĩ ãzhara pagꞌasidꞌa plata moneda treinta. 16 Mawũẽ Judabara kĩrãkuita bꞌesia sãwũã chãbꞌarikuaita.Zhiko odꞌapeadꞌa Jesúita(Marcos 14:12-25; Lucas 22:7-23; Juan 13:21-30; 1 Corintios 11:23-26)17 Fiesta obʉdata ewari nabemane pan ne oreguea ne ẽã kꞌobadadꞌe izha jʉrʉkuadꞌata Jesúsma
         zedꞌape mawũãsidꞌa: ¿Bʉara sãma odꞌaita krĩñape Egiptodꞌeba ẽzoadꞌata krĩcha nekꞌobadara?18 Mawũãnaĩ izhara mawũãsia: Pʉwʉrʉedꞌa wãũdua ũmakĩrã mʉ ũdukꞌawuama, mobe mawũãũdua:
         Miã Ũrãgꞌabariba mawũãsia: Mʉ bebura kꞌaita basia, mawũẽ fiesta zhikota mʉãrã bʉ dedꞌa
         oya mʉã jʉrʉkuadꞌa bawarauba. 19 Izha jʉrʉkuadꞌabara osidꞌa Jesúsba jaradꞌadꞌe, zhikora aramaʉ̃ne osidꞌa Egiptodꞌeba
         ẽzoadꞌata krĩcha fiesta obadata.20 Keubʉrʉdꞌera nekꞌo jewedꞌasia izha jʉrʉkuadꞌata doce bawara. 21 Mawũã nekꞌobʉdadꞌera mawũãsia: Mʉã wãrĩnu marãã jaraya, marãnebemaba abꞌaʉba mʉrã
         chãbꞌariya.22 Mawũãĩ kꞌãbãẽã sopuabʉdaba abꞌa abꞌaʉba mawũãsidꞌa: ¿Mawũã chãbꞌariira mʉka Nokꞌó?23 Mawũãnaĩ Jesúsbara panaʉ̃ mawũãsia: Mʉ ũme abꞌaʉ epedꞌekꞌodꞌe nekꞌo kꞌobꞌʉba mʉrã
         maʉ̃ba chãbꞌariya. 24 Wãrãnebai mʉ Beubari Bape bꞌʉra mʉnebemata bꞌʉ tabꞌʉdꞌe berabꞌari wã, ¡mawũãmina zuburiaya
         mʉ chãbꞌaribʉrʉra! Biga bakꞌausia maʉ̃ todꞌa ẽbaita.25 Mawũãĩ Judabara zhi chãbꞌariibara mawũãsia: ¿Miã Ũrãgꞌabari, mʉka?Mawũãĩ Jesúsbara mawũãsia: Ara bʉzha jarabʉrʉa.26 Nekꞌo kꞌobꞌedꞌe Jesúsbara pan jiraedape maʉ̃bari zhiwidꞌipe bꞌʉape izha jʉrʉkuadꞌaa
         dedꞌekabʉrʉta mawũãsia: Jidaudua, kꞌoudua, naʉ̃ mʉ kꞌakua.27 Mobebʉrʉ vino copadꞌe jiraedape maʉ̃bari Daizezea zhibia jipe dedꞌekabʉrʉta mawũãsia:
         Naʉ̃ta doudua jõmaʉ̃ba. 28 Naʉ̃ mʉ wata Daizezeba zhãrã ẽdrʉbiidꞌebemata zhiwidꞌita nʉmeña, mʉrã biobari wa erezoaya,
         aramaʉ̃ne zhãrãta bedꞌea ne ẽã duanebiya kꞌazhiruata biodꞌeba. 29 Mʉã marãã jaraya, idꞌidꞌeuba mʉãrã naʉ̃ vino wueta do ẽã, jari ewade marã bawarauba
         zhiwidꞌita doyeedꞌa mʉ Zezeta Nokꞌo maẽ.Jesúsba jaradꞌa Pedroba ũdukꞌa aita(Marcos 14:26-31; Lucas 22:31-34; Juan 13:36-38)30 Trʉ̃ãbi Salmota trʉ̃ãnape wãsidꞌa Olivo kꞌatumaĩnu.31 Maʉ̃ne Jesúsbara mawũãsia: Marãbara mʉrã jõmaʉ̃ba ãmaẽnaña nane diamase. Maʉ̃ẽnabemata
         zhi bꞌʉmata mawũã bꞌʉa: Mʉãrã ãzhi akʉbarita beaya, mawũẽ oveja ãba bꞌera jãrãzoaya.
         32 Mawũãmina mʉta beudꞌata piradrʉbʉrʉdꞌera mʉrã marã na wãña Galileaedꞌa.33 Mawũãĩ Pedroba panaʉ̃ mawũãsia: Bʉra jõmaʉ̃ba ãmaẽbʉdaidꞌu mʉã bʉra ãmaẽ ẽã.34 Mawũãĩ Jesúsbara mawũãsia: Mʉã wãrĩnu bʉaa jaraya, naʉ̃ diamase gallo berui nawedꞌa
         bʉa mʉrã ũdukꞌata jarama ũbea jaraya.35 Mawũãĩ Pedrobara mawũãsia: Bʉ ũme beuita babʉrʉsidꞌa mʉã bʉra ũdukꞌata jara ẽã.Jesúsba jʉrʉkuadꞌabara jõmaʉ̃ba abꞌarika jarasidꞌa.Jesús zhiwidꞌidꞌa Getsemaníne(Marcos 14:32-42; Lucas 22:39-46)36 Getsemaní abadaidꞌu Jesús ãzhi bawara zepe izha jʉrʉkuadꞌaa mawũãsia: Nama jewedꞌaudua,
         mʉta jarima wãbʉrʉedꞌa zhiwidꞌidꞌe.37 Mawũãpe Pedro bawara Zebedeo warrarãta ũme edesia, maʉ̃nerã kꞌãbãẽã sopua kꞌobꞌesia.
         38 Mawũẽ Jesúsbara mawũãsia: Mʉrã sopuaba beuita kꞌobꞌʉa, nama duanedua, mʉ bawara ʉ̃rʉ̃ma
         kꞌopanadua.39 Mawũãpe arajĩga wãpe egoroma bꞌarru kꞌobꞌepe zhiwidꞌi mawũãsia: Mʉ Zeze, bʉma bigabʉrʉ
         mʉrã zuburia beubirãrũã, mawũãmina mʉã krĩñata aribꞌaerãrũã, awuarabʉrʉ bʉzha krĩñata
         aribꞌaedua.40 Mobebʉrʉ izha jʉrʉkuadꞌama zebʉrʉdꞌera kꞌãĩgue nʉmʉta ũdui Pedroa mawũãsia: ¿Marã
         mʉ bawara ʉ̃rʉ̃ma kꞌopana bꞌe ẽka hora abꞌabidꞌa? 41 Ʉ̃rʉ̃ma kꞌopanadua, zhiwidꞌiudua wãẽãna ẽbaita. Marãbara wãrãne biata okrĩña bꞌea,
         mawũãmina kꞌakuabara bꞌe ẽã nʉmʉã.42 Wakusa wãpe zhiwidꞌima ũmeta mawũãsia: Mʉ Zeze, mʉ zuburiabi ẽbaita bʉma biga ẽbʉrʉ
         aribꞌaedua bʉzha krĩñata.43 Mobebʉrʉ wakusa zebʉrʉdꞌera kꞌãĩgue nʉmʉta ũdusia, dapeaba ãzhi dabʉra kꞌabꞌari erunʉmasia.
         44 Mawũẽ ãmaẽkuabʉrʉta wakusa wãpe zhi ũbeata zhiwidꞌisia abꞌaʉ bedꞌeata jara. 45 Mobebʉrʉ izha jʉrʉkuadꞌama zepe mawũãsia: Marã ya kꞌãĩbʉda, ya ẽnaʉ̃bʉda. Mʉ ewarira
         arababʉrʉa, mʉ Beubari Bape bꞌʉra chãbꞌaridꞌaya kꞌazhirua omiãrã juwuadꞌe. 46 Pirabꞌariudua, wãdrʉ. Arakꞌaita ba mʉ chãbꞌariira.Jesús jidadꞌapeadꞌa(Marcos 14:43-50; Lucas 22:47-53; Juan 18:2-11)47 Jesús wadꞌi bedꞌea kꞌobꞌʉdꞌe izha doce jʉrʉkuadꞌadꞌebemata Judata zesia, izhi bawara
         zhãrã bio zesidꞌa kuchoedꞌa bakuruedꞌa, maʉ̃rã zokꞌasidꞌa sacerdoterã nokꞌorãba, nokꞌorã
         pʉwʉrʉdꞌebemaba. 48 Judabara sãwũã chãbꞌariita jaradꞌata mawũãsia: Mʉã kĩrãma nigabʉrʉta maʉ̃ta izhia,
         maʉ̃ta jidaudua. 49 Mawũẽ aramaʉ̃ta Jesús orrape mawũãsia: ¡Miã Ũrãgꞌabari kʉa! asia.Mobe kĩrãma nigasia. 50 Mawũẽ Jesúsbara mawũãsia: ¿Bʉra mʉ chãbꞌariita ibꞌari ẽka?Aramaʉ̃ne Jesús orradꞌape jidasidꞌa. 51 Maʉ̃ne Jesús bawara kꞌopanʉba abꞌaʉba kuchota ẽpe tusia sacerdote wagꞌau nezokꞌata,
         mawũẽ ʉrawesia kʉwʉrʉta.52 Mawũẽ Jesúsbara mawũãsia: Bʉzhi kuchora wakusa edꞌa pẽũdua. Kuchoba zhõbʉdara abꞌarika
         kuchoba beudꞌaya. 53 ¿Bʉ krĩchama mʉ kꞌarebamarẽã mʉrã mʉ Zezea zhiwidꞌiidꞌe bꞌʉ ẽka, izhara aramaʉ̃ta
         ángelerã mil bio mʉma zokꞌaidꞌe bꞌʉ ẽka? 54 ¿Mawũãmina mawũãrã mʉnebemata bꞌʉ tabꞌera sãwũã arimaẽ berabꞌariipe, maʉ̃ne mawũã
         berabꞌarii bara ẽka?55 Maʉ̃nerã zhãrã kꞌobꞌea Jesúsbara mawũãsia: ¿Mʉrã nezrʉgamiã kĩrãkꞌa kuchoedꞌa bakuruedꞌa
         zebʉdakꞌa mʉ jidadꞌe? Mʉrã ewariza marã bawara jewedꞌa Daizeze dedꞌa ewara maẽ miã
         ũrãgꞌa bꞌasidꞌera mʉrã jidadꞌa ẽbasia. 56 Mawũãmina naʉ̃ jõma kꞌãwũã berabꞌariya, aranaʉ̃ne arimaẽ berabꞌariya naʉ̃ẽnabemata
         zhi bꞌʉmata Daizezeba bedꞌeata jarabibarirãba jaradꞌapeadꞌata.Izha jʉrʉkuadꞌabara jõmaʉ̃ba Jesús ãmaẽbʉdata merũ wãẽbasidꞌa.Jesús ededꞌapeadꞌa wagꞌaurã kĩrãbita(Marcos 14:53-65; Lucas 22:54, 63-71; Juan 18:12-14, 19-24)57 Jesús jidadꞌapeadꞌabara edesidꞌa Caifás sacerdote wagꞌauma, mama zhi jʉre nʉmasia
         ũrãgꞌa Moisédꞌe jarabadata nokꞌorã bawara. 58 Pedrora arajĩga kꞌaidꞌu wãsia sacerdote wagꞌau drogꞌoaidꞌu. Aramaʉ̃ne edꞌa wãpe Daizeze
         deta akʉbada bawara jewedꞌasia sãwũã odꞌaita akʉita. 59 Maʉ̃ne sacerdoterã nokꞌorãba nokꞌorã wagꞌaurãba jõmaʉ̃ba krĩcha jʉrʉsidꞌa Jesú ʉ̃rʉ̃
         zhãrã sewa nebʉrʉbidꞌaita, aramaʉ̃ne chãbꞌaridꞌaita beadꞌamarẽã. 60 Mawũãmina mawũã obꞌedꞌa ẽbasia zhãrã bio zesidꞌaidꞌu sewa nebʉrʉdꞌaita. Maʉ̃ne ũme
         sewa nebʉrʉdꞌaita zebʉdabara, 61 mawũãsidꞌa: Naʉ̃ Jesúsbara mawũãsia: Daizeze dera mʉãrã ãrĩ bꞌeya, mobe ewari ũbeadꞌe
         wakusa pãrãña.62 Mawũãnaĩ sacerdote wagꞌauta piradrʉpe Jesúa mawũãsia: ¿Bʉara panaʉ̃ ẽka? ¿Wãrĩnuka
         naʉ̃rãba jarabʉdara bʉdꞌebemata?63 Mawũãĩ Jesús chupea kꞌobꞌasia. Mawũẽ sacerdote wagꞌaubara mawũãsia: Daizeze zokꞌai
         bꞌʉ daidꞌu mʉã bʉaa jaraya, daia jaradua bʉta zhãrã Ẽdrʉbita Daizeze Warrabʉrʉ.64 Mawũãĩ Jesúsbara mawũãsia: Ara bʉzha jarabʉrʉa. Mawũẽ mʉã marãã jaraya, idꞌidꞌeba
         marãbara ũdudꞌaya mʉ Beubari Bape bꞌʉra Daizeze zhi zroma juwua araare jewedꞌa bꞌʉta,
         jãrãrãne zebʉrʉta ʉ̃treba.65 Mawũãĩ sacerdote wagꞌaubara kĩrũbiba izhikusa izhi wuata kꞌõẽtape mawũãsia: Daizezema
         mitia bedꞌeabʉrʉa. ¿Mawũẽ izhi ʉ̃rʉ̃ kꞌãrẽta ãmaña jaradꞌamarẽã nesidꞌa bꞌeaipe? Marãbara
         ũrĩbʉda Daizezema mitia bedꞌeabʉrʉta. 66 ¿Mawũẽ marãma sãwũãpe?Mawũãĩ ãzhara panaʉ̃ mawũãsidꞌa: ¡Bedꞌeata bara bꞌʉdꞌeba beuibara!67 Aramaʉ̃ne dau idꞌo jirpanesia kĩrãma, jirachi jirpanesia, dabʉ pãrĩnape ʉ̃kʉrʉbara
         kĩrãma tachi jirpanʉta, 68 mawũãsidꞌa: Bʉma bʉra zhãrã Ẽdrʉbia, mawũẽ arimaẽ jaradua bʉ kꞌaiba tachita.Pedroba ũdukꞌa adꞌa Jesús(Marcos 14:66-72; Lucas 22:55-62; Juan 18:15-18, 25-27)69 Pedro ãĩ drogꞌoadꞌe jewedꞌa bꞌʉdꞌe wũẽrã nezokꞌaba orrape mawũãsia: Bʉsidꞌa bꞌasia
         Jesús Galileadꞌebema bawara.70 Mawũãĩ izhara jõmaʉ̃ daidꞌu merãbʉrʉta mawũãsia: Mʉãrã kꞌawua ẽã bʉa kꞌãrẽ jarabʉrʉra.71 Puertaidꞌu izhi wãbʉrʉdꞌera wũẽrã awʉrʉba ũdupe mama kꞌobꞌea mawũãsia: Naʉ̃sidꞌa bꞌasia
         Jesús Nazaredꞌebema bawara.72 Mawũãĩ izhara wakusa merãbʉrʉta mawũãsia: Mʉãrã maʉ̃ wãrĩnu ũdukꞌa.73 Audre ẽãne mama kꞌobꞌebara orradꞌape Pedroa mawũãsidꞌa: Wãrãne bʉsidꞌa kꞌãʉ̃rãnebema,
         bʉzhi bedꞌeadꞌeba dajada bꞌʉa.74 Mawũãnaĩ izhara mawũãsia: Mʉta wãrĩnu bedꞌea ẽbʉrʉ Daizezebara izhikꞌawua zuburia
         oya. ¡Mʉãrã maʉ̃ ũdukꞌa!Maʉ̃ daucha berusia gallo. 75 Mobebʉrʉ Pedrobara bude basia Jesúsba mawũãnata: Gallo berui nawedꞌa bʉa mʉrã ũdukꞌata
         jarama ũbea jaraya. Aramaʉ̃ne Pedro ãĩ wãpe jẽgasia kꞌãbãẽã sopua.

Jesús ededꞌapeadꞌa Pilato kĩrãbita(Marcos 15:1; Lucas 23:1-2; Juan 18:28-32)271 Ʉ̃nadrʉbʉrʉdꞌera jõma sacerdoterã nokꞌorãta nokꞌorã pʉwʉrʉdꞌebemata Jesú ʉ̃rʉ̃ bedꞌeasidꞌa
         chãbꞌaridꞌaita beadꞌamarẽã. 2 Mawũẽ juwua tãjʉ̃ ededꞌape Pilatoa chãbꞌarisidꞌa Roma bidꞌata nokꞌoa.Juda beudꞌa(Hechos 1:18-19)3 Mawũẽ Juda zhi chãbꞌaridꞌabara aramaʉ̃nerã beabidꞌaita kꞌawuape sopuasia, mawũẽ plata
         moneda treintara sacerdoterã nokꞌorãta nokꞌorã bawara kꞌobꞌea wakusa diabʉrʉta, 4 mawũãsia: Mʉãrã kꞌazhiruata obʉrʉa bedꞌea ne ẽãta beadꞌamarẽã chãbꞌaribʉrʉba.Mawũãĩ ãzhara mawũãsidꞌa: ¿Maʉ̃ta sãwũãĩpe daiba? Bʉtrʉ maʉ̃ kꞌaudꞌa bꞌʉa.5 Mawũãnaĩ Judabara plata moneda Daizeze dedꞌa ewara maẽ kuetape ãĩ wãpe ojʉ̃ beusia.
         6 Mawũẽ sacerdoterã nokꞌorãbara plata moneda jʉrepedꞌape mawũãsidꞌa: Naʉ̃ platara ofrenda
         bꞌʉbada maẽ kenabꞌari bꞌedꞌa ẽã zhãrã beaita pagꞌasidꞌa baera.7 Bedꞌeadꞌape maʉ̃ platabara kuguru omiã druata edasidꞌa mama ãĩbemata joukuadꞌaita.
         8 Mawũẽ maʉ̃ drua trʉ̃rã idꞌibasiidꞌu Wa Drua abada. 9 Aramaʉ̃ne arimaẽ berabꞌarisia Daizezeba bedꞌeata jarabibariba Jeremiaba mawũãnata:
         Plata moneda treinta jidabʉdata izhira sõmbe vale bꞌʉta Israel bꞌeba jaradꞌapeadꞌadꞌe
         jidasidꞌa. 10 Maʉ̃ platabara kuguru omiã druata edasidꞌa Daizezeba mʉãã jaradꞌa kĩrãkꞌa.Pilatoba widꞌidꞌa Jesúa(Marcos 15:2-5; Lucas 23:3-5; Juan 18:33-38)11 Jesús edau nʉmasia nokꞌo Pilato kĩrãbita, maʉ̃bara widꞌi mawũãsia: ¿Bʉra Rey judíorãneka?Mawũãĩ Jesúsbara mawũãsia: Ara bʉzha jarabʉrʉa.12 Sacerdoterã nokꞌorãba dewara nokꞌorãba ji kꞌopanʉnerã Jesúsbara panaʉ̃ ẽbasia. 13 Mawũẽ Pilatobara mawũãsia: ¿Bʉara ũrĩ ẽka sãwũã ne bio jara kꞌopanʉrã bʉ ʉ̃rʉ̃?14 Mawũãsiidꞌu Jesúsbara miã bedꞌea abꞌabidꞌa panaʉ̃ ẽbaera Pilatora biodꞌe kꞌawua ẽã
         krĩchasia.Jaradꞌapeadꞌa Jesús beabimarẽã(Marcos 15:6-20; Lucas 23:13-25; Juan 18:38–19:16)15 Egiptodꞌeba ẽzoadꞌata krĩcha fiesta obada ewade, nokꞌo Pilatobara cárceldꞌe bꞌeta
         abꞌa ẽdrʉbi kꞌawa bꞌasia zhãrãba ẽdrʉbiita krĩñadeta. 16 Maʉ̃ ewadera abꞌa cárceldꞌe bꞌasia Barrabás abadata jipadꞌe bia ẽãta kꞌawua bꞌeta.
         17 Ãzhi bʉredrʉ kꞌobꞌedꞌe Pilatobara mawũãsia: ¿Marãbara sãʉ̃ta ẽnaĩta krĩñadepe Barrabáta
         o Jesús zhãrã Ẽdrʉbia apanʉta? 18 Pilatobara kꞌawuasia nokꞌorãbara sokꞌazhiruaba izhaa chãbꞌaribʉdata. 19 Zhãrã kꞌawua obari maẽ jewedꞌa kꞌobꞌʉdꞌe zhi kĩmaba bedꞌeata mawũã jarabuesia: Kꞌãʉ̃
         biata bꞌʉra idaribirua, idꞌi mʉrã kꞌãĩmokꞌara kꞌãbãẽã sopuasia izhi kꞌarea.20 Mawũãmina sacerdoterã nokꞌorãbara dewara nokꞌorãbara kꞌabanata kꞌobꞌea jarasidꞌa Barrabáta
         ẽdrʉbiita jaradꞌamarẽã, waya Jesúra beabimarẽã. 21 Mawũẽ nokꞌo Pilatobara mawũãsia: ¿Ũmenebema sãʉ̃ta ẽnaĩta krĩñadepe?Mawũãĩ ãzhara jarasidꞌa Barrabáta.22 Mawũãnaĩ Pilatobara mawũãsia: ¿Mobera mʉãrã Jesús sãwũã oipe zhãrã Ẽdrʉbia apanʉrã?Mawũãĩ jõmaʉ̃ba mawũãsidꞌa: ¡Cruzdꞌe kꞌachibirua!23 Mawũãnaĩ Pilatobara mawũãsia: ¿Kꞌãrẽ bia ẽãta osi?Mawũãĩ ãzhara wuaabʉrʉ nemi jĩgua mawũãsidꞌa: ¡Cruzdꞌe kꞌachibirua!24 Mawũẽ Pilatobara kꞌãrẽ obꞌe ẽãta kꞌawuape wuaabʉrʉ kĩrũbʉkabʉdaba baniãta jiraedape
         juwua sʉgʉsia zhãrã kꞌobꞌe kĩrãbita, mobe mawũãsia: Mʉrã bedꞌea ne ẽbaya naʉ̃ biata
         bꞌʉ bebubara. Marãtrʉ naʉ̃ kꞌaudꞌa bꞌea.25 Mawũãĩ jõmaʉ̃ba panaʉ̃ mawũãsidꞌa: Kꞌãʉ̃ bebura izhikꞌawua dai ʉ̃rʉ̃ bꞌaeya, mobe
         izhikꞌawua dai warrarã ʉ̃rʉ̃ bꞌaeya.26 Mawũãnaĩ ẽdrʉbisia Barrabáta, waya Jesúra ubigape chãbꞌarisia cruzdꞌe kꞌachidꞌamarẽã.27 Mawũẽ soldaorã Pilatodꞌebara Jesús edesidꞌa Pilato dedꞌa soldaorã tabꞌʉidꞌu, mawũẽ
         Jesús bʉredrʉsidꞌa soldaorã jõmaʉ̃ba. 28 Mobe wua ãnebꞌari bꞌʉta wẽãnape reyba jʉ̃bari kĩrãkꞌa ãnebꞌaribisidꞌa wua granateta.
         29 Mobe burudꞌe joatrʉsidꞌa corona jʉ̃kꞌara ʉrʉta pʉrradꞌape, mobebʉrʉ bakuruta rey barra
         zadꞌe juwua araare jidabisidꞌa. Mobe wawiabʉda kĩrãkꞌa izhi kĩrãbita sãkꞌokꞌodꞌe bꞌadape
         sewa mawũãsidꞌa: ¡Kʉa, judíorã Rey!30 Mobe dau idꞌo jirpanesia, abꞌaʉ bakuruba tawe jirpanesia buruma. 31 Ãzhima sewakꞌau bꞌʉdꞌeba mawũã jirpanape wua granate ãnebꞌaribidꞌapeadꞌara wẽãnape
         izhi wuata ãnebꞌaribisidꞌa, mobe edesidꞌa cruzdꞌe kꞌachidꞌaita.Cruzdꞌe kꞌachi beudꞌa Jesús(Marcos 15:21-41; Lucas 23:26-49; Juan 19:17-30)32 Jerusalénneba ãĩ wãbʉdadꞌera ũdusidꞌa Cirene pʉwʉrʉdꞌebemata Simón abadata, maʉ̃ã
         zareadꞌe ataubisidꞌa Jesúsba cruz a wãta. 33 Aramaʉ̃ne Gólgota abada maẽ jũẽkuasia, maʉ̃ bedꞌeabara jara krĩña bꞌʉa Buru Bꞌʉwʉrʉta.
         34 Mama vino oregueata nesoaedꞌa poera diasidꞌa puata nagꞌadrʉmarẽã, mawũãmina do akʉpe
         Jesúsbara do ẽbasia. 35 Jesús cruzdꞌe kꞌachidꞌape soldaorãbara izhi wuara ãzhirãĩnu drasidꞌa sãwũã dradꞌaidꞌebemata
         odꞌape. Aramaʉ̃ne arimaẽ berabꞌarisia Daizezeba bedꞌeata jarabibariba mawũãnata: Mʉ
         wuara ãzhirãĩnu drasidꞌa sãwũã dradꞌaidꞌebemata odꞌape. 36 Mobebʉrʉ sãwũãna ẽbamarẽã jewedꞌa duanepe akʉ duanesia mama. 37 Kꞌãrẽã beadꞌaita izhi buru ʉ̃rʉ̃ bꞌʉ jirabꞌʉbʉdata mawũã bꞌasia:NAɄ̃ JESÚA, REY JUDÍORÃNEÃ.38 Izhi bawara nezrʉgamiãrã ũme cruzdꞌe kꞌachisidꞌa, abꞌa juwua araare, abꞌa juwua ãkꞌaare.
         39 Arakꞌaita berabꞌaribʉdabara ijura jarabʉdata ãzhi burura jĩãwe, 40 mawũãsidꞌa: Bʉara Daizeze dera ãrĩpe ewari ũbeadꞌe wakusa pãrãĩta jarasi baera bʉzhikusa
         ẽdrʉrua, bʉta Daizeze Warrabʉrʉ udꞌubꞌaedua cruzdꞌebara.41 Aramaʉ̃ kĩrãkꞌa sacerdoterã nokꞌorãbara, ũrãgꞌa Moisédꞌe jarabadabara, fariseorãbara
         nokꞌorã bawarauba ãzhima sewakꞌau bꞌʉdꞌeba mawũãsidꞌa: 42 Awʉrʉrã kꞌarebape izhikusara zhi kꞌareba bꞌe ẽã. Rey Israeldꞌebʉrʉ udꞌubꞌaeibara cruzdꞌebara,
         mawũãrã dazhirãbara ĩjãnaña izhidꞌebemata. 43 Daizezeta krĩcha bꞌʉa, mawũẽ Daizezeba kʉãgꞌabʉrʉ aramaʉ̃ta kꞌarebaya. Maʉ̃ẽnabema
         izhara mawũãsia: Mʉrã Daizeze Warra.44 Aramaʉ̃ kĩrãkꞌa ijura jarasidꞌa nezrʉgamiãrã cruzdꞌe kꞌachidꞌapeadꞌabara izhi bawara.Jesús beudꞌa(Marcos 15:33-41; Lucas 23:44-49; Juan 19:28-30)45 Ʉ̃matipauba drua jõma pãrĩgusia a las tres bayeedꞌa. 46 A las tres Jesús kꞌãbãẽã bꞌia mawũãsia: Elí, Elí, ¿lama sabactani?Maʉ̃ bedꞌeabara mawũãsia: Mʉ Zhibari, mʉ Zhibari, ¿mʉrã kꞌãrẽã kenabꞌaribʉrʉ?47 Ʉ̃kʉrʉ mama kꞌobꞌebara maʉ̃ta ũrĩnape mawũãsidꞌa: Elíata trʉ̃ kꞌobꞌʉa naʉ̃bara.48 Audre ẽãne ãzhidꞌebemata abꞌa wãẽbape esponjata vino oregueadꞌe sõmbera edape bakurudꞌe
         tãjʉ̃pe diasia domarẽã.49 Maʉ̃ne dewaraurãbara mawũãsidꞌa: Idaribirua, akʉdꞌaya Elíata zei kꞌawuaita kꞌarebadꞌe.50 Maʉ̃ne Jesús wakusa kꞌãbãẽã bꞌiape beusia.51 Maʉ̃ daucha Daizeze dedꞌa wua eubꞌari jirabꞌʉra dra kꞌõã totosia ʉ̃tʉba edꞌaa. Druara
         uresia, peña nʉmerã todꞌozoasia. 52 Mawũẽ beuwãrã wuagꞌadꞌapeadꞌata peña zobꞌeata nʉmerã ewakua totosia. Mawũẽ Daizezedꞌe
         bꞌeta beukuadꞌata bio piradrʉsidꞌa. 53 Jesús beudꞌata piradrʉdꞌa tẽã ãzhira beuwãrã maẽbara ãĩ zebʉdata Jerusalén pʉwʉrʉedꞌa
         zesidꞌa, aramaʉ̃ne bioa zhi ũdubisidꞌa.54 Soldaorã nokꞌoba soldaorã bawarauba Jesústa kĩrãkuita bꞌedꞌe ẽjũã ureta ũdubʉdadꞌe,
         mawũã berabꞌaribʉrʉta ũdudꞌai kꞌãbãẽã perabʉdaba mawũãsidꞌa: Naʉ̃ wãrĩnu Daizeze Warra
         basia.55 Mama wũẽrãrã bioba wawarauba akʉ duanasia, Galileadꞌeba Jesús kꞌaidꞌu bꞌeta izhita
         aribꞌae duanasia. 56 Maʉ̃rãnebema duanasia María Magdalenata, María dewarabema Jacoboba Joséba ãzhi papata
         bꞌasia, Zebedeo warrarã papasidꞌa bꞌasia.Jesús wuagꞌadꞌapeadꞌa(Marcos 15:42-47; Lucas 23:50-56; Juan 19:38-42)57 Keubodꞌodꞌe bara bꞌʉta zesia Arimatea pʉwʉrʉdꞌebemata José abadata, izhabidꞌa Jesús
         pẽwã bꞌasia. 58 Maʉ̃ta Pilatoma wãpe Jesús kꞌakuata widꞌisia wuagꞌa bꞌʉita. Mawũẽ Pilatobara jarasia
         diadꞌamarẽã. 59 Mawũẽ Josébara Jesús kꞌakuara jiraedape burasia burubꞌa zhiwidꞌiba. 60 Mobe edꞌa tabꞌʉsia izhidꞌe beuwãrã wuagꞌai nʉmʉta zhiwidꞌi maẽ, maʉ̃ izhara peñata
         zobꞌea kꞌorubidꞌa basia. Edꞌa wãbari maẽ mongꞌara zromaba tapabigape wãsia. 61 Maʉ̃ne mama María Magdalenata, María dewarabemata jewedꞌa kꞌopanasia Jesús wuagꞌabʉda
         kĩrãbita.Soldaorã duanena beuwãrã wuagꞌabʉda kĩrãbita62 Nrũẽma ẽnaʉ̃bada ewade sacerdoterã nokꞌorãta fariseorã bawara Pilato kĩrãbita zhi
         jʉredꞌape, 63 mawũãsidꞌa: Nokꞌó, daibara bude basidꞌa jari sewa nebʉrʉmiãbara zokꞌai bꞌasidꞌera
         mawũãsia: Mʉrã ewari ũbeadꞌe beudꞌata piradrʉya. 64 Mawũẽ jaradua peña zobꞌeara akʉdꞌamarẽã ewari ũbeaedꞌa, mobedꞌeba izha jʉrʉkuadꞌata
         diamase wãnape zrʉgadꞌape zhãrãã mawũãna ẽã: Beudꞌata piradrʉsia. Tẽã mawũã sewata
         jarabʉdara audre bia ẽbaya naarabema kꞌãñabara.65 Mawũãnaĩ Pilatobara mawũãsia: Mobera soldaorã za bꞌeta edeudua akʉdꞌamarẽã, wãnape
         oudua mazhima sãwũãna ẽbaidꞌe.66 Mawũãĩ ãzhira wãnape peña zobꞌeara sãwũãna ẽbaidꞌe obʉdata mongꞌara zhi tapa kꞌobꞌʉra
         kꞌarasidꞌa, mobe soldaorãta duanebisidꞌa akʉdꞌamarẽã.

Jesús beudꞌata piradrʉdꞌa(Marcos 16:1-8; Lucas 24:1-12; Juan 20:1-10)281 Sábado ẽnaʉ̃bada ewarita berabꞌaripe semana ewarita nabemata domingota ʉ̃nadrʉbʉrʉdꞌera,
         María Magdalenata María dewarabemata zesidꞌa Jesús wuagꞌadꞌapeadꞌata akʉdꞌe.2 Maʉ̃ne ẽjũãta abꞌaedꞌa uresia, aramaʉ̃ne ángel Daizezedꞌeta ʉ̃treba zepe peña zobꞌea
         tapa kꞌobꞌʉta mongꞌara ãĩ kꞌobꞌʉpe ʉ̃rʉ̃ jewedꞌasia. 3 Izhira ba ʉ̃na kĩrãkꞌa bꞌasia, izhi wuara totroa bꞌasia. 4 Soldaorã maʉ̃ wawiaba ure beudꞌa kĩrãkꞌa tadꞌazoasia.5 Maʉ̃ne ángelbara wũẽrãrãã mawũãsia: Marã perarãũdua, mʉãrã kꞌawua bꞌʉa marãbara jʉrʉ
         panʉta Jesús cruzdꞌe kꞌachidꞌapeadꞌata. 6 Nama ne ẽã, izha jaradꞌa kĩrãkꞌa beudꞌata piradrʉsia. Zeudua, akaudua Nokꞌo tabꞌʉdꞌapeadꞌata.
         7 Ĩñabasia wãnape beudꞌata piradrʉdꞌata izha jʉrʉkuadꞌaa jaraudua, izhira marã na Galileaedꞌa
         wã, maĩnu ũdudꞌaya. Maʉ̃ta mʉã marãã jarabʉrʉa.8 Mawũãĩ ãzhira peña zobꞌeata nʉmʉ maẽbara pera kꞌãbãẽã sobia wãbʉdata, wãẽba wãsidꞌa
         maʉ̃ta jaradꞌe izha jʉrʉkuadꞌaa. 9 Maʉ̃ne Jesús daucha zepe mawũãsia: ¡Kʉa!Mawũãĩ ãzhara orradꞌape izhi jẽrũta burasidꞌa, mobe ibia jarasidꞌa.10 Maʉ̃ne Jesúsbara mawũãsia: Perarãũdua, wãnape mʉ mebẽrãã jaraudua Galileaedꞌa wãnamarẽã,
         mʉrã maĩnu ũdudꞌaya.Soldaorãba jaradꞌapeadꞌa11 Wũẽrãrã wãbʉdaedꞌa, soldaorã ʉ̃kʉrʉ pʉwʉrʉedꞌa wãnape sacerdoterã nokꞌorãã jõma nebʉrʉsidꞌa
         sãwũã berabꞌaribʉrʉta. 12 Maʉ̃rã zhi jʉresidꞌa nokꞌorã bawara, mobe krĩcha abꞌarika zedꞌape plata bio diasidꞌa
         soldaorãã. 13 Maʉ̃nerã mawũãsidꞌa: Marãbara mawũãnaña: Izha jʉrʉkuadꞌata diamase zedꞌape Jesús kꞌakuara
         zrʉgasidꞌa dai kꞌãĩgue nʉmʉẽna. 14 Maʉ̃ta nokꞌo Pilatoba ũrĩrã, daita izhi bawara bedꞌeakuaya, marã daibara aramaʉ̃ne
         kꞌarebadꞌaya.15 Mawũãnaĩ soldaorãbara jidasidꞌa platara, mobe jarasidꞌa sãwũã jaradꞌamarẽã jaradꞌapeadꞌadꞌe.
         Mawũã sewata jaradꞌapeadꞌata judíorãne edꞌara jara bꞌea idꞌibasiidꞌu.Kꞌãrẽ odꞌaita jaradꞌa(Marcos 16:14-18; Lucas 24:36-49; Juan 20:19-23)16 Jesúsba jʉrʉkuadꞌata oncera Galileaedꞌa wãsidꞌa Jesúsba kꞌatuma jaradꞌaidꞌu. 17 Aramaʉ̃ne ũdubʉdadꞌera ibia jarasidꞌa, mawũãmina ʉ̃kʉrʉma izhi ẽbasia. 18 Maʉ̃nerã Jesúsbara ãzhi orrape mawũãsia: Daizezebara zareata mʉãã diasia jõma mʉã
         erunʉmamarẽã ʉ̃tre nʉmʉta druadꞌe nʉmʉta. 19 Mawũẽ wãũdua, mobe ĩjãnamarẽã mʉnebemata jaraudua druaza zhãrã jõmaʉ̃ã. Buru kꞌoekuaudua
         Daizeze trʉ̃neba, mʉ zhi Warra trʉ̃neba, Jawurebia trʉ̃neba. 20 Mobe ũrãgꞌaudua jõma aribꞌaedꞌamarẽã mʉã marãã jaradꞌata. Mʉrã marã bawara ewariza
         bꞌaya ẽjũã jõñeẽna.Amén.
         
            

         
      

   
      
         SAN MARCOS
12345678910111213141516
   
      
         1
Juan Burukꞌoemiã miã ũrãgꞌadꞌa(Mateo 3:1-12; Lucas 3:1-9, 15-17; Juan 1:19-28)11 Jesucristodꞌebemata bedꞌea biata mʉãrã jẽdeba bꞌʉya, izhira Daizeze Warra. 2 Izhi na zokꞌadꞌaira zhi bꞌʉmata Daizezeba bedꞌeata jarabibariba Isaíaba mawũãsia:Mʉ bedꞌeata jarabarita mʉã bʉ na zokꞌaya, maʉ̃bara bia ẽãrã idu bꞌʉdꞌaita bꞌeabiya
         bʉ uru na.3 Maʉ̃ nemi jĩgua bedꞌeabʉrʉta drua drudrua tabꞌʉ maẽ mawũãña: Bia ẽãrã ãmabʉdaba araa
         obʉdakꞌaudua Nokꞌo zei ota, jipa obʉdakꞌaudua izhi zei ota. (Malaquías 3:1; Isaías 40:3)4 Mawũã jaradꞌadꞌe Juanbara drua drudrua tabꞌʉ maẽ zhãrã buru kꞌoekua nʉmasia, maʉ̃nerã
         jarakꞌa nʉmasia buru kꞌoebʉdaba kꞌazhiruara ãmape Daizezeta pẽwãnamarẽã, bedꞌea ne
         ẽã duanebimarẽã kꞌazhiruata biodꞌeba. 5 Izhima ze nʉmasia Judea druadꞌe bꞌeta, Jerusalénne bꞌeta. Jordán dodꞌe Juanʉã zhi
         buru kꞌoebisidꞌa ãzhi kꞌazhiruata jara. 6 Juanbara jʉ̃ bꞌasia camello kꞌara omata, ne e omaba kʉrrʉ tãjʉ̃ bꞌasia, kꞌo bꞌasia
         adꞌichichita, do bꞌasia urrajõta. 7 Maʉ̃nerã mawũã bazhia: Mʉ tẽã urua mʉ audre zhi zromata, nezokꞌaba obari kĩrãkꞌara
         mʉãrã bꞌarrupe ẽnaĩne bꞌʉ ẽã maʉ̃ba jẽrũne jʉ̃ bꞌʉra. 8 Mʉãrã wãrãnebai marã baniãba buru kꞌoe bꞌʉa, mawũãmina marã izhara Jawurebiata diaya.Jesús buru kꞌoedꞌa(Mateo 3:13-17; Lucas 3:21-22)9 Jari ewadera pʉwʉrʉ Galilea druadꞌebema Nazaret abada maẽba Jesús zebʉrʉdꞌera Juanba
         buru kꞌoesia Jordán dodꞌe. 10 Maʉ̃ne doedꞌauba drua wãta taidꞌe, bãjã ewa dogꞌota ũdubʉrʉdꞌera Jawurebia Daizezedꞌeta
         ũdusia pusirã kĩrãkꞌa izhi ʉ̃rʉ̃ uruta. 11 Maʉ̃ne Daizezeta bãjãneba bedꞌeabʉrʉta mawũãsia: Bʉra mʉ Warra mʉãrã kʉãgꞌa, mʉrã
         bʉ kꞌarea sobia bꞌʉa.Ãtõmiãba Jesús wãẽãbiya nʉmana(Mateo 4:1-11; Lucas 4:1-13)12 Jesús mobebʉrʉ Jawurebia Daizezedꞌeba drua drudrua tabꞌʉidꞌu edesia. 13 Mama drua drudrua tabꞌʉ maẽ bꞌasia ewari cuarenta, maʉ̃ne ãtõmiãba wãẽãbiya nʉmasia.
         Maʉ̃nerã nendʉwʉrʉ meãbema meũsiata bꞌe bawara bꞌʉdꞌe ángelerãba kꞌareba eruduanasia.Jesús miã ũrãgꞌa jʉ̃drʉdꞌa(Mateo 4:12-17; Lucas 4:14-15)14 Juan cárceldꞌe bꞌʉdꞌapeadꞌa tẽãne Jesús Galilea druaedꞌa wãsia bedꞌea biata jaradꞌe
         Daizezeta Nokꞌodꞌebemata. 15 Maʉ̃nerã mawũãsia: Ewarira arabata Daizezeta Nokꞌodꞌebema kꞌaita basia. Mawũẽ kꞌazhiruara
         ãmape Daizezeta pẽwãũdua, izhidꞌebemata ĩjãũdua bedꞌea biata.Jesúsba kĩmarẽ jʉrʉdꞌa bꞌeda beamiãrãta(Mateo 4:18-22; Lucas 5:1-11)16 Galileadꞌebemata do jedꞌea õbꞌʉ doya Jesús taidꞌe ũdusia Simónta, zhi mebea Andrésta.
         Do jedꞌea õbꞌʉ maẽ atarraya bꞌari panasia bꞌeda beamiãta panasi baera. 17 Maʉ̃ne Jesúsbara mawũãsia: Mʉ kꞌaidꞌu panadua, mʉnebemata ĩjãnamarẽã mʉã marã zhãrã
         ũrãgꞌabarita panabiya.18 Mawũãĩ ãzhara audre ẽãne atarraya kenabꞌaridꞌape kꞌaidꞌu jʉ̃drʉsidꞌa.19 Mamaʉ̃ba Jesús arana wãbʉrʉdꞌera ũdusia Jacobota, zhi mebea Juanta Zebedeo warrarãta.
         Jãbadꞌe panʉta atarraya tʉdꞌʉzoadꞌata araa jʉ̃kua panasia. 20 Jesúsbara maʉ̃ne jʉrʉkuasia. Mawũẽ ãzhi zeze Zebedeota izha zokꞌa jʉre bꞌʉ bawara
         jãbadꞌe ãmaẽbʉdata kꞌaidꞌu jʉ̃drʉsidꞌa.Jaita abꞌadꞌa(Lucas 4:31-37)21 Jesús izha jʉrʉkuadꞌa bawara Capernaúm pʉwʉrʉedꞌa wãnape ẽnaʉ̃bada ewade de zhi jʉrebada
         maẽ edꞌa wãpe miã ũrãgꞌasia. 22 Mawũã miã ũrãgꞌabʉrʉdꞌera bia akʉdruasidꞌa ãzhita ũrãgꞌabʉrʉ baera miã ũrãgꞌai zareata
         erubꞌʉdꞌeba, aramaʉ̃nerã ũrãgꞌa Moisédꞌe jarabada kĩrãkꞌa ẽbasia. 23 Maʉ̃nerã de zhi jʉrebada maẽ ũmakĩrãta kꞌobꞌasia jai abꞌʉta, maʉ̃ jaidꞌeba bꞌia mawũãsia:
         24 ¿Bʉra dai bawara kꞌãrẽta sãwũã bꞌʉ Jesús Nazaredꞌebema? ¿Bʉra zebʉrʉka dai ãrĩĩta?
         Bʉra kꞌaita mʉã kꞌawua bꞌʉa, bʉra Daizezedꞌea.25 Mawũãĩ Jesúsbara kẽã mawũãsia: ¡Chupearua, kꞌãʉ̃nebara ãĩ wãrũã!26 Mawũãĩ jaibara abꞌaedꞌa urebipe kꞌãbãẽã bꞌiape ãĩ wãsia maʉ̃nebara. 27 Mawũẽ jõma perabʉdaba ãzhirãĩnu mawũãsidꞌa: ¿Naʉ̃ kꞌãrẽ zhi zromape? ¿Naʉ̃ ũrãgꞌara
         zhiwidꞌita kꞌãrẽ zhi zromape? Jaira zarea bara jʉrekua bꞌʉba izhi bedꞌeara aribꞌae
         panʉã. 28 Maʉ̃neba Jesús ĩñabasia trʉ̃poasia Galilea drua jõma.Jesúsba bꞌebidꞌa Simón pakꞌõrẽta(Mateo 8:14-17; Lucas 4:38-41)29 De zhi jʉrebada maẽba Jesús ãĩ zepe Simónta, Andrésta panʉ dedꞌa wãsidꞌa Jacobo bawara,
         Juan bawara. 30 Maʉ̃ne Simón pakꞌõrẽta tabꞌasia kʉwamiãba, mawũẽ aramaʉ̃ta Jesúa jarasidꞌa. 31 Mawũẽ Jesúsbara orrape juwuadꞌe jidape piradrʉbisia. Mawũẽ kʉwamiãbara aramaʉ̃ta kenabꞌaribʉrʉba
         izhara ne jigasiaJesúsba bꞌebikuadꞌa kꞌayarãta bio32 Keubʉrʉta ʉ̃madau bꞌaebʉrʉdꞌera Jesúsma wesidꞌa jõma kꞌayarãta, jai abꞌeta. 33 Pʉwʉrʉdꞌebema jõma bʉredrʉsidꞌa puerta maẽ. 34 Maʉ̃nerã bio bꞌebikuasia ne kĩrãtõnoãba kꞌaya bꞌeta, zhãrãnebara jaira bio ãĩ jʉrekuasia.
         Jaira bedꞌeabiga ẽbasia izhira kꞌaita kꞌawua bꞌe baera.Jesús Galileadꞌe pʉrrʉa miã ũrãgꞌadꞌa(Lucas 4:42-44)35 Daujawedꞌa wadꞌi pãrĩgua kꞌobꞌʉdꞌe Jesús piradrʉpe miõ ne ẽã maẽ wãpe mama zhiwidꞌisia.
         36 Simónbara jʉrʉsia izhi bawara bꞌe bawarauba.37 Ũdudꞌape mawũãsidꞌa: Bʉra jõmaʉ̃ba jʉrʉ panʉã.38 Mawũãnaĩ izhara mawũãsia: Pʉwʉrʉ arakꞌaita tabꞌe maẽ wãnaña. Daizeze bedꞌeara mʉãrã
         mamabidꞌa jaraibara, mʉrã maʉ̃ kꞌarea zesi baera.39 Aramaʉ̃ne de zhi jʉrebada nʉme maẽ miã ũrãgꞌasia Galilea drua jõma, ãĩ jʉrekua bꞌasia
         jaisidꞌa.Jesúsba bꞌebidꞌa aidꞌaba kꞌaya bꞌʉta(Mateo 8:1-4; Lucas 5:12-16)40 Jesúsma zesia aidꞌaba kꞌaya bꞌʉta, mobe zuburia bedꞌea sãkꞌokꞌodꞌe kꞌobꞌepe mawũãsia:
         Bʉa krĩñabʉrʉ mʉrã nene ẽã bꞌebirua.41 Mawũãĩ Jesúsbara izhira sozuburiape tõbꞌari mawũãsia: ¡Mʉãrã krĩña bꞌʉa, mawũẽ bʉra
         nene ẽã bꞌidꞌa!42 Mawũãbʉrʉdꞌera audre ẽãne ũmakĩrãnebara aidꞌara nebasia, mawũẽ nene ẽã bꞌesia. 43 Mobebʉrʉ maʉ̃ta jara ẽbamarẽã jarape wãbibʉrʉta, 44 mawũãsia: Bʉ kꞌãwũã bꞌebʉrʉta miõã jararãrũã, awuarabʉrʉ wãpe sacerdotea ũdubirua,
         mobe bʉzhi nene ẽã bꞌedꞌabari nendʉwʉrʉta babuedꞌamarẽã diadua, Moiséba jaradꞌa kĩrãkꞌa
         odua bʉ bꞌebʉrʉta ãzha kꞌawuadꞌamarẽã.45 Mawũãmina izhira wãpe izhi sãwũã bꞌebʉrʉta jõmaʉ̃ã jarasia. Mawũẽ Jesús ya baridu
         pʉwʉrʉdꞌe dajada edꞌa wã bꞌe ẽbasia, maʉ̃neba ãĩ miõ ne ẽã maẽ chubꞌe bꞌasia. Mawũãsiidꞌu
         baridu maẽba zhãrã izhima ze nʉmasia.

Jesúsba bꞌebidꞌa kꞌakua pira ẽã kꞌaya bꞌʉta(Mateo 9:1-8; Lucas 5:17-26)21 Ewari dããrã ẽãne Jesús wakusa Capernaúm pʉwʉrʉdꞌe edꞌa wãbʉrʉba dedꞌa bꞌʉta ũrĩsidꞌa.
         2 Aramaʉ̃ta bio bʉredrʉsidꞌa, mawũẽ aradꞌa ẽbasia miã puerta ãĩ bidꞌa. Maʉ̃nerã Daizeze
         bedꞌeata jarakꞌasia. 3 Maʉ̃ne ʉ̃kʉrʉba izhima wesidꞌa kꞌakua pira ẽã kꞌaya bꞌʉta, akꞌopanasia miõ kĩmarẽba.
         4 Kꞌabana nʉmʉba izhira orra bꞌedꞌa ẽbaera de ʉ̃rʉ̃bemata izhi kꞌobꞌʉ maẽ ewadꞌape izhi
         tabꞌʉ jirabꞌadꞌe maʉ̃ uriadꞌe ʉra bꞌaebisidꞌa kꞌakua pira ẽã kꞌaya bꞌʉra. 5 Ãzhi soidꞌu kꞌobꞌeta Jesúsba ũdui kꞌakua pira ẽã kꞌaya bꞌʉa mawũãsia: Bʉra kꞌazhiruata
         biodꞌebara mʉãrã bedꞌea ne ẽã bꞌidꞌapʉa.6 Maʉ̃ne ũrãgꞌa Moisédꞌe jarabadata ʉ̃kʉrʉ mama jewedꞌa kꞌobꞌebara ãzhi bitabai krĩcha
         mawũãsidꞌa: 7 ¿Naʉ̃ kꞌãrẽã mawũã bedꞌeabʉrʉ? Mawũãrã Daizezema mitia bedꞌeabʉrʉa. ¿Kꞌazhiruata biodꞌebara
         zhãrã kꞌaiba bedꞌea ne ẽã bꞌʉ bꞌeipe? Awuarabʉrʉ bꞌeya Daizezebʉrʉ.8 Jesúsbara kꞌawuasia ãzhi bitabai mawũã krĩcha kꞌobꞌeta, mawũẽ mawũãsia: ¿Kꞌãrẽã kꞌãwũã
         krĩcha kꞌobꞌe marã sodꞌera? 9 ¿Kꞌãrẽta audre borekea jaraidꞌe bꞌʉ kꞌakua pira ẽã kꞌaya bꞌʉaara: Kꞌazhiruata biodꞌebara
         bedꞌea ne ẽã bꞌidꞌapʉa aita, o piradrʉpe bʉzhi jirabꞌa jiraedape nimibarua aita? 10 Kꞌawuaudua, mʉ Beubari Bape bꞌʉbara naʉ̃ druadꞌera zareata erubꞌʉa kꞌazhiruata biodꞌebara
         zhãrã bedꞌea ne ẽã bꞌʉita. Mobebʉrʉ kꞌakua pira ẽã kꞌaya bꞌʉa mawũãsia: 11 Mʉã bʉaa jaraya: Piradrʉrua, bʉzhi jirabꞌa jiraedarua, mobe dedꞌaa wãrũã.12 Mawũãĩ izhira piradrʉpe izhi jirabꞌa jiraedape jõmaʉ̃ daidꞌu wãsia, jõmaʉ̃ba bia akʉdrua
         Daizeze ibia jara mawũãsidꞌa: Kꞌãwũãrã ũdudꞌakꞌa.Jesúsba jʉrʉdꞌa Leví(Mateo 9:9-13; Lucas 5:27-32)13 Maʉ̃ tẽã do jedꞌea õbꞌʉidꞌu Jesús wakusa wãpe zhãrã izhima zebʉsita ũrãgꞌasia. 14 Mawũã wãbʉrʉdꞌera ũdusia Leví Alfeo warrata, impuesto widꞌi jewedꞌa bꞌʉta rey Romanebemaĩta
         impuesto diabada maẽ bꞌasia, maʉ̃ne mawũãsia: Mʉ kꞌaidꞌu bꞌadua.Mawũãĩ izhira piradrʉpe kꞌaidꞌu bꞌesia.15 Leví dedꞌa Jesús nekꞌobʉrʉdꞌera impuesto widꞌibadata bio, dewaraurã kꞌazhirua omiãrã
         bawara ãba nekꞌosidꞌa Jesús bawara, izha jʉrʉkuadꞌa bawara, maʉ̃rãbara bioba pẽwã
         erjiranasia. 16 Ũrãgꞌa Moisédꞌe jarabadaba fariseorã bawarauba ũdusidꞌa mawũã nekꞌobʉrʉta impuesto
         widꞌibada bawara, dewaraurã kꞌazhirua omiãrã bawara, mawũẽ izha jʉrʉkuadꞌaa mawũãsidꞌa:
         ¿Kꞌãrẽta kꞌãwũã izhira nekꞌo bꞌʉ impuesto widꞌibada bawara, dewaraurã kꞌazhirua omiãrã
         bawara?17 Maʉ̃ta ũrĩpe Jesúsbara mawũãsia: Bika bꞌebara nesidꞌa duanu ẽã zhãrã bꞌebi bꞌʉra,
         awuarabʉrʉ nesidꞌa bꞌea kꞌayarãbʉrʉ. Aramaʉ̃ kĩrãkꞌa mʉãrã jʉrʉdꞌe ze ẽbasia ãzhikusa
         biata bꞌeta, awuarabʉrʉ Ẽdrʉbigaita jʉrʉdꞌe zesia kꞌazhirua omiãrãta.Widꞌidꞌapeadꞌa nekꞌo ẽã zhiwidꞌi bꞌedꞌebemata(Mateo 9:14-17; Lucas 5:33-34)18 Juanba jʉrʉkuadꞌata, fariseorãba jʉrʉkuadꞌata nekꞌo ẽã zhiwidꞌi bꞌeasia. Maʉ̃ne zhãrã
         ʉ̃kʉrʉ wãpe Jesúa widꞌi mawũãsidꞌa: ¿Kꞌãrẽneba Juanba jʉrʉkuadꞌara, fariseorãba jʉrʉkuadꞌara
         nekꞌo ẽã zhiwidꞌi bꞌedꞌe, bʉa jʉrʉkuadꞌara nekꞌo ẽã zhiwidꞌi duanu ẽpe?19 Mawũãnaĩ Jesúsbara mawũãsia: ¿Zhãrã juwua jida nʉmʉne kꞌobꞌera nekꞌo ẽã duanaĩne bꞌʉka
         wadꞌi ãzhi bawara kꞌobꞌʉdꞌera zhũmakĩrãta? Wadꞌi kꞌobꞌʉdꞌera nekꞌo ẽã duanaĩne bꞌʉ
         ẽã. 20 Mawũãmina ewarita zeya zhũmakĩrã ãzhi maẽbara ededꞌaita, maʉ̃ ewadebʉrʉ nekꞌo ẽã zhiwidꞌi
         bꞌeaya. (Aramaʉ̃ kĩrãkꞌa mʉta edebʉdadꞌebʉrʉ mʉã jʉrʉkuadꞌara nekꞌo ẽã zhiwidꞌi bꞌeaya.)21 Miõba wuata zhiwidꞌibara remenda ẽã wua soreta. Mawũã ora wua zhiwidꞌira bagubʉrʉba
         wuaabʉrʉ kꞌõãbiya. 22 Miõba vino zhiwidꞌi oma tʉdꞌa ẽã ne e omata zhi sorerãnerã. Mawũã ora vino zhiwidꞌi
         omabara ne e oma kꞌõgꞌozoabʉrʉba vino wea wãña, aramaʉ̃ne ne e oma ãrĩkuaya. Mawũãmina
         vino zhiwidꞌi oma ne e oma zhiwidꞌirãnerã tʉsia bꞌʉa. (Maʉ̃bara Jesúsbara jara krĩñasia
         izhi ũrãgꞌara zõrãrãwedꞌabema krĩcha ũme ãba jara ẽãta ãrĩ ẽbaita.)Trigota zhi kʉ̃mʉne ẽnapeadꞌa(Mateo 12:1-8; Lucas 6:1-5)23 Trigota u tabꞌʉ maẽ Jesús berabꞌarisia ẽnaʉ̃bada ewade, maʉ̃ne izha jʉrʉkuadꞌabara
         erjiranuba trigota zhi kʉ̃mʉne ẽsidꞌa. 24 Mawũẽ fariseorãbara mawũãsidꞌa: ¿Akʉdua, ẽnaʉ̃bada ewadera kꞌãrẽã okꞌopanʉ kꞌãrẽ oidꞌe
         bꞌʉ ẽãrã?25 Mawũãnaĩ Jesúsbara mawũãsia: ¿Marãbara ledꞌakꞌa kĩrãkꞌa duanu ẽka rey Davidba odꞌara
         izhi jarrasidꞌe izhi ũme duanu bawara? 26 Daizeze dedꞌa edꞌa wãsia Abiatar sacerdote wagꞌauta bꞌasidꞌe, mobe kꞌosia pan Daizezeita
         bꞌʉbadata, maʉ̃ kꞌoidꞌe bꞌa ẽbasia, awuarabʉrʉ kꞌoidꞌe bꞌasia sacerdoterãbʉrʉ, maʉ̃ta
         diasia izhi bawara bꞌea.27 Mawũãpe dewara mawũãsia: Ewari ẽnaʉ̃badara osidꞌa zhãrã biaitabemata, zhãrã odꞌa ẽbasia
         ewari ẽnaʉ̃badata aribꞌae nʉmaĩta. 28 Maʉ̃ẽnabema mʉ Beubari Bape bꞌʉra ewari ẽnaʉ̃bada Nokꞌoa.

Juwua bagu bꞌadꞌa(Mateo 12:9-14; Lucas 6:6-11)31 Wakusa Jesús edꞌa wãsia de zhi jʉrebada maẽ, mama bꞌasia ũmakĩrã juwua abꞌa bagu bꞌʉta.
         2 Maʉ̃nerã kĩrãkuitasidꞌa ẽnaʉ̃bada ewade bꞌebii kꞌawuaita, aramaʉ̃ne jidꞌaita. 3 Maʉ̃ne Jesúsbara juwua bagu bꞌʉa mawũãsia: Piradrʉpe ẽsadra nʉmedua.4 Mawũãpe mawũãsia: ¿Biara osia bꞌʉka ẽnaʉ̃bada ewadera, o bia ẽãta osia bꞌʉ? ¿Zhãrã
         kꞌarebasia bꞌʉka, o beubiita bia bꞌʉ?Mawũãbʉrʉdꞌera ãzhira chupea kꞌobꞌeasia. 5 Mawũẽ kĩrũ akʉkuasia, sozuburia ne ẽã so zarea bꞌeba sopuape juwua bagu bꞌʉa mawũãsia:
         Bʉzhi juwua jirabꞌaridua.Mawũãĩ izhara jirabꞌarisia, aramaʉ̃ne izhi juwuara bika bꞌesia.6 Mawũẽ fariseorã wãnape Herode pẽwã bꞌe bawara krĩcha jʉrʉsidꞌa Jesús beadꞌaita.Kꞌabana wãna do jedꞌea õbꞌʉidꞌu7 Maʉ̃ne Jesús do jedꞌea õbꞌʉidꞌu wãsia izha jʉrʉkuadꞌa bawara, maʉ̃nerã kꞌabana kꞌaidꞌu
         wãsidꞌa Galilea druadꞌeba, Judea druadꞌeba. 8 Jerusalénneba, Idumea druadꞌeba, Jordán do kĩrãrẽba, Tiro druadꞌeba, Sidón druadꞌeba.
         Jesúsba ne bia zromata onʉmʉta ũrĩnape kꞌabana zesidꞌa izhima. 9 Mawũẽ izha jʉrʉkuadꞌaa jarasia jãbata erukꞌopanamarẽã kꞌabanaba izhita pẽũsua edadꞌa
         ẽbamarẽã. 10 Kꞌayarãta bio bꞌebikuasi baera kꞌaya bꞌebara izhira pẽũsua edabarisidꞌa tõbꞌaridꞌaita.
         11 Jaiba Jesústa ũdudꞌai zhãrã kĩrãnema bꞌera izhi kĩrãbita sãkꞌokꞌodꞌe kꞌobꞌebidꞌape
         bꞌia mawũãsidꞌa: ¡Bʉra Daizeze Warra!12 Mawũãnaĩ Jesúsbara zarea kẽãkuasia mawũã dajada jaradꞌa ẽbamarẽã.Docera jʉrʉkuape zokꞌakuadꞌa(Mateo 10:1-4; Lucas 6:12-16)13 Maʉ̃ tẽã Jesús wãrĩzesia kꞌatumaĩnu, mobe izhima trʉ̃kuasia izha krĩñata, mawũẽ zesidꞌa
         izhima. 14 Mobebʉrʉ docera jʉrʉkuasia izhi bawara duanebibʉrʉta zokꞌakuaita miã ũrãgꞌadꞌe. 15 Zareata dedꞌekasia kꞌayarãta bꞌebidꞌamarẽã, jaita ãĩ jʉrekuadꞌamarẽã. 16 Ãzhira naʉ̃rãã: Simón, Pedrota trʉ̃gadꞌata, 17 Jacobo Zebedeo warrata, Juan Jacobo mebeata, maʉ̃rã ũmeta trʉ̃gasia Boanergerãta,
         maʉ̃ trʉ̃bara jara krĩña bꞌʉa Ba Warrarãta. 18 Dewaraurã jʉrʉkuasia Andrésta, Felipe, Bartolomé, Mateo, Tomás, Jacobo Alfeo warrata,
         Tadeota, Simón Canaán bidꞌata. 19 Juda Iscariote Jesús chupea chãbꞌaridꞌata.Mitia bedꞌeadꞌapeadꞌa Jawurebiama(Mateo 12:22-32; Lucas 11:14-23; 12:10)20 Maʉ̃ tẽã ãzhira dedꞌaa zebʉrʉdꞌera zhãrãbara wakusa bʉredrʉsidꞌa, mawũẽ izha jʉrʉkuadꞌa
         bawara ãzhira miã nekꞌo bꞌedꞌa ẽbasia. 21 Zhi mebẽrãba ũrĩbʉdadꞌera ededꞌaita zesidꞌa kĩrãne bꞌʉ ẽãta jara bꞌeba.22 Waya ũrãgꞌa Moisédꞌe jarabadata Jerusalénneba zedꞌapeadꞌabara Beelzebúta erubꞌʉa asidꞌa,
         mawũẽ jai duanu nokꞌo zareadꞌeba jaira ãĩ jʉrekua bꞌʉa asidꞌa.23 Mawũẽ Jesúsbara trʉ̃kuape ne jarakꞌa mawũãsia: ¿Ãtõmiãbara sãwũã ãĩ jʉrekuaipe jai
         izha jʉre nʉmʉrã? 24 Abꞌaʉ druadꞌebemata ãzhirãĩnu zhõ duanerã maʉ̃ druadꞌebema jõña. 25 Abꞌaʉ dedꞌabemata ãzhirãĩnu zhõ duanerã abꞌaʉ dedꞌabemata bꞌera jõña. 26 Aramaʉ̃ kĩrãkꞌa ãtõmiãta jai izha jʉre nʉmʉ bawara zhõ nʉmerã ari zarea nʉma ẽã awuarabʉrʉ
         jõña.27 Ũmakĩrã mesẽrãta bꞌʉ dedꞌara izhi netata zrʉgaira miõta edꞌa wã bꞌe ẽã naara izhita
         jʉ̃ ẽbʉrʉ, jʉ̃bʉrʉtrʉ izhi dedꞌa ne nʉmʉrã zrʉga bꞌeya. (Aramaʉ̃ kĩrãkꞌa ãtõmiã mʉãrã
         edre nʉmʉkꞌãrĩba jaira ãĩ jʉrekua bꞌʉa.)28 Mʉã wãrĩnu marãã jaraya, kꞌazhirua bio odꞌata ne baridudꞌe mitia bedꞌeadꞌata zuburia
         bedꞌeara Daizezebara bedꞌea ne ẽã bꞌʉya zhãrã bꞌera. 29 Mawũãmina Jawurebiaba otabeta ãtõmiãba osia abʉrʉdꞌeba Jawurebiama mitia bedꞌeabʉrʉra
         Daizezebara bedꞌea ne ẽã bꞌʉ ẽã, awuarabʉrʉ jipa bedꞌeata bara bꞌʉya.30 Jesúsbara maʉ̃ta jarasia ũrãgꞌa Moisédꞌe jarabadabara jarasidꞌa baera izha jaita erubꞌʉta.Kꞌobꞌeadꞌa Jesús papata zhi mebẽrãta(Mateo 12:46-50; Marcos 3:21; Lucas 8:19-21)31 Maʉ̃ẽna zesidꞌa zhi mebẽrãta zhi papata, mobe ewaradꞌe kꞌopanepe trʉ̃ne zokꞌasidꞌa.
         32 Mawũẽ zhãrã izhi bʉredrʉ jewedꞌa kꞌobꞌebara Jesúa mawũãsidꞌa: Bʉ papata bʉ mebẽrãta
         ãĩ kꞌopanʉã, bʉta jʉrʉ panʉã. 33 Mawũãnaĩ izhara mawũãsia: ¿Marãma kꞌaipe mʉ papa, kꞌairãpe mʉ mebẽrã?34 Mawũãpe izhi bʉredrʉ jewedꞌa kꞌobꞌeta akʉpe mawũãsia: Za kꞌopanʉã mʉ papa, mʉ mebẽrã.
         35 Daizezeba krĩñata obꞌeta maʉ̃ta mʉ mebea, mʉ nawekꞌaua, mʉ papaa.

Ne pobaridꞌebema(Mateo 13:1-9; Lucas 8:4-8)41 Jesús wakusa miã ũrãgꞌasia do jedꞌea õbꞌʉ maẽ doya. Izhira zhãrã bioba bʉredrʉsidꞌa,
         mawũẽ jãbadꞌe edꞌa wãpe do jedꞌea õbꞌʉ maẽ jãbadꞌe jewedꞌasia. Waya zhãrã kꞌobꞌera
         nʉmesia doya.2 Mawũẽ miã ũrãgꞌabʉrʉta ne bio jarakꞌasia, izhi miã ũrãgꞌabʉrʉra mawũãsia: 3 Ũrĩũdua, ne ubarita ne podꞌe wãsia. 4 Ne pobʉrʉdꞌera ʉ̃kʉrʉ odꞌe bꞌaesia, mawũẽ ibana zepe misidꞌa. 5 Ʉ̃kʉrʉ mongꞌaradꞌe bꞌaesia egoro bio ne ẽã maẽ, mawũẽ ĩñabasia pĩwĩsia egorota eidꞌu
         ẽãba. 6 Mawũãmina ʉ̃madau ʉ̃tʉ zebʉrʉba basia, aramaʉ̃ne kꞌarra ne ẽba bagusia. 7 Ʉ̃kʉrʉ bꞌaesia ʉrʉdꞌe, mawũẽ ʉrʉ waribʉrʉba ãnatʉ beasia, mawũẽ zau ẽbasia. 8 Mawũãmina ʉ̃kʉrʉ egoro biadꞌe bꞌaepe zausia, aramaʉ̃ne pĩwĩpe waribʉrʉba zausia ta
         treintadꞌe, ta sesentadꞌe, ta cienne abꞌa abꞌakꞌa.9 Maʉ̃ta jarape mawũãsia: Ne ũrĩ bꞌʉbara maʉ̃ta kĩrãkuita ũrĩdua.Kꞌãrẽã ne bio jaradꞌa(Mateo 13:10-17; Lucas 8:9-10)10 Zhãrã wãbʉdaba Jesús dobꞌa chubꞌei izhi kꞌaita kꞌobꞌebara izha jʉrʉkuadꞌata doce bawarauba
         widꞌisidꞌa ne jarakꞌabʉrʉra sãwũãta. 11 Mawũẽ mawũãsia: Daizezebara marãã kꞌawuabi nʉmʉã izhita Nokꞌodꞌebema kꞌawuabi ẽã bꞌadꞌata,
         mawũãmina izhidꞌebema ĩjã ẽã bꞌeara ne biodꞌeba jaraibara ne jõma. 12 Akʉ bꞌeidꞌu sãwũãta kꞌawua ẽã akʉ bꞌeamarẽã, ũrĩ bꞌeidꞌu sãwũãta kꞌawua ẽã ũrĩ bꞌeamarẽã.
         Mawũã bꞌedꞌebara kꞌazhiruara ãmape Daizezera pẽwãna ẽã izha bedꞌea ne ẽã bꞌʉkuaira
         kꞌazhiruata biodꞌeba.Jesúsba sãwũãta jaradꞌa ne pobaridꞌebemata(Mateo 13:18-23; Lucas 8:11-15)13 Mawũãpe mawũãsia: ¿Marãbara sãwũãta kꞌawuadꞌa ẽka mʉã mawũã ne jarakꞌabʉrʉra? ¿Sãwũã
         jõma bia kꞌawuadꞌaipe mʉã ne bio jarakꞌabʉrʉra? 14 Ne pobarira Daizeze bedꞌeata jarabarita maʉ̃ã. 15 Ne ta pobʉrʉdꞌe odꞌe bꞌaedꞌara Daizeze bedꞌeata ũrĩbadata maʉ̃ã. Mawũãmina ũrĩpe duanebʉdadꞌera
         ãtõmiãta zepe bedꞌeata ãzha ũrĩnata ãĩ eda bꞌʉa ãzhi sodꞌeba. 16 Ne ta pobʉrʉdꞌe mongꞌaradꞌe bꞌaedꞌara Daizeze bedꞌeata ũrĩbadata maʉ̃ã, aramaʉ̃tara
         sobia ũrĩbada. 17 Mawũãmina bia kꞌarra jidadꞌa ẽãba dããrã zrogꞌadꞌa ẽã, mawũẽ zuburiabʉdadꞌera, o Daizeze
         bedꞌeata ĩjã bꞌʉ kꞌarea zuburia obʉdadꞌera ĩjã ẽã kenabꞌaribada. 18 Ne ta pobʉrʉdꞌe ʉrʉdꞌe bꞌaedꞌara Daizeze bedꞌeata ũrĩbadata maʉ̃ã. 19 Mawũãmina naʉ̃ ẽjũãnebemata krĩcha duane bꞌʉa, aramaʉ̃ne sãwũã ne bio erubꞌaita krĩcha
         nʉmʉbara sewa bꞌʉa, aramaʉ̃ne ne awʉrʉta bio erubꞌa krĩñaĩnebemata ãzhidꞌe edꞌa zekuabʉrʉba
         Daizeze bedꞌeara kenabꞌaribiga bꞌʉa, aramaʉ̃ne zau eaba ẽã. 20 Ne ta pobʉrʉdꞌe egoro biadꞌe bꞌaedꞌara Daizeze bedꞌeata ũrĩbadata maʉ̃ã, ĩjãbʉdaba
         zaubada, mawũẽ eaba bꞌʉa treintadꞌe, sesentadꞌe, cienne abꞌa abꞌakꞌa.Ne jaradꞌa ĩbĩrãneba(Mateo 5:15; Lucas 8:16-18)21 Dewara mawũãsia: ¿Ĩbĩrã kꞌoape baridu edre bꞌʉbadakꞌa o kꞌãĩbari maẽ edre bꞌʉbadakꞌa?
         ¿Awuarabʉrʉ ʉ̃tʉ bꞌʉbada ẽka? 22 Aramaʉ̃ kĩrãkꞌa Daizezedꞌebema kꞌawuadꞌa ẽã nʉmʉrã kꞌawuadꞌa ẽã nʉma ẽã, miã chupea
         nʉmʉrã kꞌawuadꞌa ẽã nʉma ẽã. 23 Ne ũrĩ bꞌʉbara maʉ̃ta kĩrãkuita ũrĩdua.24 Dewara mawũãsia: Mʉã jara bꞌʉta kĩrãkuita ũrĩũdua. Marãba kĩrãkuita nʉme zadꞌe kꞌawuabigaya,
         baribʉrʉ marãã ãmaña kꞌawuabiya. 25 Zhi bude erubꞌʉaara audre kꞌawuabiya, mawũãmina zhi bude erubꞌʉ ẽãrã wĩka erubꞌʉsidꞌa
         jãrĩña.Ne jaradꞌa ne ta waribaridꞌeba26 Jesúsbara dewara mawũãsia: Daizezeta Nokꞌodꞌebemata wari bꞌʉra ũmakĩrãba druadꞌe ne
         ta pobari kĩrãkꞌa bꞌʉa. 27 Kꞌãĩ bꞌʉdꞌe, ʉ̃rʉ̃ma bꞌʉdꞌe, diamase, ewaridꞌe, ne tara pãwãrãpe wari bꞌʉa zhi podꞌabara
         sãwũãta kꞌawua ẽãne. 28 Egoroba izhi dobꞌa pãwãrãbaria, naara wikupe zhi kʉ̃mʉta zaubaria, mobebʉrʉ zhi kʉ̃mʉne
         zhi taba birabaria. 29 Aramaʉ̃ne zhi ta kuarabʉrʉdꞌera kucho zakeba bꞌʉabada bꞌʉaita arababʉrʉba.Ne jaradꞌa mostaza tadꞌeba(Mateo 13:31-32, 34-35; Lucas 13:18-19)30 Dewara Jesúsbara mawũãsia: ¿Kꞌãrẽ kĩrãkꞌa jaradꞌaipe Daizezeta Nokꞌodꞌebemata wari
         bꞌʉra? ¿Kꞌãrẽ ũme abꞌarika jaradꞌaipe? 31 Mostaza tadꞌebema kĩrãkꞌa bꞌʉa, ubada ne ta jõmaʉ̃ kꞌãñabara audre wĩka kiruta bꞌʉta
         druadꞌe. 32 Mawũãmina ubudadꞌera wari bꞌʉa, aramaʉ̃ne ne uta wuaabema kꞌãñabara audre zhi zromata
         nʉmebaria, tae jedꞌezoa nʉmebaria, mawũẽ ibanata zhi taeza de obada.Jesúsba ne bio jaradꞌadꞌebema(Mateo 13:34-35)33 Jesúsbara bedꞌeara mawũã ne biodꞌeba jarakꞌasia ũrĩ bꞌedꞌai bꞌʉdꞌe. 34 Mawũã ne jarakꞌa ẽãrã bedꞌea ẽbasia, mawũãmina izha jʉrʉkuadꞌaa jõma bia jarakꞌa bꞌasia
         dobꞌaʉdꞌe.Jesúsba taʉbidꞌa nanguta do bomatʉta(Mateo 8:23-27; Lucas 8:22-25)35 Jari ewade keubʉrʉdꞌera izha jʉrʉkuadꞌaa Jesúsbara mawũãsia: Do jedꞌea õbꞌʉdꞌe kĩrãrã
         wãdrʉ.36 Kꞌabanata wãbidꞌape Jesús edesidꞌa jãba izhi kꞌobꞌadꞌadꞌe. Ãzhi daucha wãsia jãba
         awʉrʉrãsidꞌa. 37 Maʉ̃ne nanguba do bomatʉbʉrʉba jãbadꞌe weabꞌari nabiru bʉsadꞌewasia. 38 Maʉ̃ẽna Jesúra ãkidꞌaidꞌu burukꞌau kꞌãĩ nʉmasia. Mawũẽ ʉ̃rʉ̃manape mawũãsidꞌa: ¡Miã
         Ũrãgꞌabari! ¿bʉma kꞌãrẽ ẽka dazhirã tabodꞌora?39 Mawũãnaĩ Jesús piradrʉpe nanguta kẽãpe do jedꞌea õbꞌʉa mawũãsia: Chupearua, taurua.Mawũẽ nangura tausia, aramaʉ̃ne jipa taukua nʉmaẽdasia. 40 Mobebʉrʉ ãzhaa mawũãsia: ¿Kꞌãrẽã kꞌãwũã pera kꞌobꞌe? ¿Sãwũẽ soidꞌu kꞌopanʉ ẽpe?41 Ãzhira kꞌãbãẽã perabʉdaba ãzhirãĩnu mawũãsidꞌa: ¿Naʉ̃ kꞌaipe kꞌãwũã nanguba do jedꞌea
         õbꞌʉba izhi bedꞌeata aribꞌaebʉdara?

Kĩrãnema bꞌadꞌa Gadara bidꞌata(Mateo 8:28-34; Lucas 8:26-39)51 Jesús izha jʉrʉkuadꞌa bawara jũẽkuasia do jedꞌea õbꞌʉ kĩrãrẽ Gadara bidꞌarã druaidꞌu.
         2 Jesús jãbadꞌeba udꞌubꞌaebʉrʉdꞌera beuwãrã wuagꞌaita peña zobꞌeata nʉme maẽba izhima
         zesia jaiba ũmakĩrã kĩrãnema bꞌʉta. 3 Beuwãrã maẽ bꞌʉta miõba jʉ̃ bꞌedꞌa ẽãta cadenabidꞌa jʉ̃ bꞌedꞌa ẽbasia. 4 Izhira jʉ̃ma bio jʉ̃ bazhidꞌa cadenaba, mawũãmina cadena izhara tʉdꞌʉzoabi bꞌʉba miõba
         poeadꞌakꞌa basia. 5 Baridua kꞌatumaza ewaridꞌe diamase jʉra nimita, beuwãrã wuagꞌaita peña zobꞌeata nʉmeza
         nimi basia izhikusa puo mongꞌaraba. 6 Wawarauba Jesústa ũdubʉrʉdꞌera wãẽbape sãkꞌokꞌodꞌe kꞌobꞌesia izhi kĩrãbita.7 Izhidꞌeba jaibara nemi jĩgua mawũãsia: ¿Bʉra mʉ ũme kꞌãrẽta sãwũã bꞌʉ Jesús Daizeze
         Ʉ̃trebema Warra? Daizeze daidꞌu mʉã bʉaa jaraya, mʉta zuburia orãrũã.8 Izhi mawũã bedꞌeaira Jesúsbara mawũãsia: Kꞌãʉ̃nebara ãĩ wãrũã jai.9 Jesúsbara widꞌi mawũãsia: ¿Bʉ trʉ̃rã kꞌaipe?Mawũãĩ jaibara panaʉ̃ mawũãsia: Mʉ trʉ̃rã Kꞌabana, daira bio baera.10 Biodꞌe zuburia bedꞌeasia ãzhita ãĩ jʉrekua ẽbamarẽã maʉ̃ druadꞌeba. 11 Maʉ̃ne mama kꞌatuma kꞌaita bio nekꞌo duanasia chĩnata. 12 Mawũẽ jai jõma zuburia bedꞌeabʉdata mawũãsidꞌa: Daira chĩna duanuma zokꞌakuadua dai
         wãĩta ãzhidꞌe edꞌa.13 Jesúsbara aramaʉ̃ta idaribigasia. Mawũẽ jaira ẽzoape chĩnane edꞌa wãsidꞌa, chĩna duanasita
         bꞌʉa dos mil. Chĩna doedꞌaa peñane bʉrʉgʉzoa doedꞌa jogꞌakuasia.14 Mawũẽ chĩna akʉ bꞌera wãẽbasidꞌa, mobe maʉ̃ta jarasidꞌa pʉwʉrʉdꞌebidꞌa meãbidꞌa. Mawũẽ
         akʉdꞌe erbuesia mawũã berabꞌaribʉrʉta. 15 Jesúidꞌu zebʉdadꞌera jaiba kĩrãnema bꞌadꞌara ũdusidꞌa, jai kꞌabanata abꞌadꞌata jewedꞌa
         bꞌʉta wua jʉ̃ bꞌasia kĩrãbape, mawũẽ perakuasia. 16 Zhi ũdudꞌapeadꞌabara nebʉrʉsidꞌa sãwũã berabꞌaribʉrʉta jai abꞌadꞌata dewara chĩnarãta.
         17 Mawũẽ zuburia bedꞌeasidꞌa wãmarẽã ãzhi druadꞌebara.18 Jesús jãbadꞌe bꞌaribʉrʉdꞌera kĩrãnema bꞌadꞌara zuburia bedꞌeasia bꞌabimarẽã izhi ũme.
         19 Mawũãmina Jesúsbara idaribi ẽbasia, awuarabʉrʉ mawũãsia: Dedꞌaa wãrũã, bʉzhi mebẽrãma
         wãrũã, mobe jaradua Daizezeba bia zromata obʉrʉta bʉ bꞌebibʉrʉta, bʉ sãwũã sozuburia
         bꞌidꞌapʉta. 20 Mawũãĩ izhira wãpe Decápoli druadꞌe pʉwʉrʉ tabꞌeza jarakꞌasia bia zromata obʉrʉta
         Jesúsba izhi sãwũã bꞌebibʉrʉta. Mawũẽ jõma sobiasidꞌa.Jairo kꞌaudꞌebema(Mateo 9:18-26; Lucas 8:40-56)21 Wakusa chãbʉrʉta Jesús jãbadꞌe ya kĩrãrẽ zebʉrʉdꞌera izhira bʉredrʉsidꞌa kꞌabanaba,
         mawũẽ izhira chubꞌesia doya. 22 Maʉ̃ne zesia de zhi jʉrebada maẽ nokꞌota Jairo abadata, Jesústa ũdui izhi jẽrũ kꞌaita
         sãkꞌokꞌodꞌe kꞌobꞌepe, 23 biodꞌe zuburia bedꞌeabʉrʉta mawũãsia: Mʉ kꞌauta beubodꞌoa, mawũẽ wãda, mobe bʉ juwuata
         izhi ʉ̃rʉ̃ bꞌʉdua, mawũãrã bꞌepe bꞌaya.24 Mawũãĩ Jesús izhi ũme wãbʉrʉdꞌera kꞌabanata kꞌaidꞌu wãbʉdaba pẽũsua wãbisidꞌa. 25 Maʉ̃ne wũẽrã abꞌa waba kꞌaya bꞌʉta doce año bata bꞌasia. 26 Biodꞌe zuburiabisidꞌa zhãrã bibabadata bioba. Zhãrã jʉrʉkua bꞌʉdꞌe izha erubꞌadꞌara
         jõma gastabʉrʉdꞌera miã kꞌãrẽta kꞌareba ẽbasia, awuarabʉrʉ wuaabʉrʉ idrʉa wãsia. 27 Jesús jarabʉdata ũrĩbʉrʉdꞌera kꞌabanane edꞌa ãbʉdeba orrape tõbꞌarisia Jesús wuata.
         28 Maʉ̃nerã izhikusa mawũãsia: Bari izhi wuata tõbꞌaribʉrʉba mʉrã bꞌeya. 29 Aramaʉ̃ta wa ze nʉmʉrã poasia. Mawũẽ kꞌawuasia kꞌakuara bꞌebʉrʉta mawũã kꞌaya bꞌadꞌara.30 Maʉ̃ne Jesúsbara izhi bitabaiba kꞌawuasia zhãrã bꞌeidꞌebema zareata ãĩ wãbʉrʉta izhi
         maẽba, mawũẽ kꞌabanama pʉrʉwape mawũãsia: ¿Kꞌaiba tõbꞌarisi mʉ wuara?31 Mawũãĩ izha jʉrʉkuadꞌabara mawũãsidꞌa: Akʉdua kꞌabanaba bʉra sãwũã pẽũsua wãbidꞌata,
         maʉ̃ta bʉara ¿mʉrã kꞌaiba tõbꞌarisi abʉrʉka?32 Mawũãsidꞌaidꞌu Jesúsbara ari pʉrʉwa akʉkua nʉmasia kꞌawuai kꞌarea kꞌaiba tõbꞌaridꞌata.
         33 Mawũẽ wũẽrã peraba pidꞌidꞌia kꞌobꞌʉta, izhi sãwũã dogꞌota kꞌawua kꞌobꞌʉba zepe izhi
         kĩrãbita sãkꞌokꞌodꞌe kꞌobꞌepe jarasia wãrãta.34 Mawũẽ Jesúsbara mawũãsia: Wũẽrã, bʉra bʉzhi soidꞌu kꞌobꞌʉba bꞌebʉrʉa. Adu-a wãrũã,
         bꞌe bꞌidꞌa bʉ kꞌaya bꞌadꞌara.35 Jesús wadꞌi bedꞌea kꞌobꞌʉdꞌe zhãrã ʉ̃kʉrʉ zesidꞌa de zhi jʉrebada maẽ nokꞌo dedꞌauba,
         mobe mawũãsidꞌa: Bʉ kꞌaura beudogꞌoa, ¿mawũẽ kꞌãrẽã miãsẽã bedꞌea nʉmaĩpe Miã Ũrãgꞌabaria?36 Mawũãmina Jesúsbara mawũãbʉdata ũrĩpe de zhi jʉrebada maẽ nokꞌoa mawũãsia: Sopuarãrũã,
         awuarabʉrʉ soidꞌu kꞌobꞌadua.37 Mobe kꞌaidꞌu wãbiga ẽbasia miõta, awuarabʉrʉ wãbigasia Pedrota, Jacobota, Juan Jacobo
         mebeata. 38 Aramaʉ̃ne de zhi jʉrebada maẽ nokꞌota bꞌʉ dedꞌa zebʉrʉdꞌera ũdusia bꞌʉgadrʉ biodꞌe
         aubꞌari jẽga nʉmeta. 39 Edꞌa wãpe mawũãsia: ¿Kꞌãrẽã kꞌãwũã bꞌʉgadrʉ jẽga duanu? Wũẽrã zakera beu ẽã, awuarabʉrʉ
         kꞌãĩ bꞌʉa.40 Mawũãĩ sewakꞌau bꞌʉa asidꞌa. Mawũãmina izhara jõma ãĩ wãbigape bari wũẽrã zake zezeta
         zhi papata edebʉrʉta, izha jʉrʉkuadꞌata ũbea izhi bawara kꞌopanʉta edebʉrʉta edꞌa
         wãsia wũẽrã zake beu tabꞌʉ maẽ. 41 Mobe wũẽrã zakera juwuadꞌe jidape mawũãsia: ¡Talita cumi! Maʉ̃ bedꞌeabara mawũãsia:
         Wũẽrã zake, mʉã bʉaa jaraya piradrʉrua.42 Aramaʉ̃ta wũẽrã zakera piradrʉpe tebadꞌewasia doce año bꞌʉta. Mawũẽ zhãrã kꞌobꞌera
         kꞌãbãẽã perakuasia. 43 Maʉ̃nerã Jesúsbara zarea jarakꞌasia maʉ̃ta miõã kꞌawuabidꞌa ẽbamarẽã, mobe jarasia
         zhiko diadꞌamarẽã wũẽrã zakera.

Jesús wãna Nazaret pʉwʉrʉedꞌa(Mateo 13:53-58; Lucas 4:16-30)61 Jesús mamaʉ̃bara wãsia izhi druaedꞌa, kꞌaidꞌu wãsidꞌa izha jʉrʉkuadꞌara. 2 Ẽnaʉ̃bada ewarita araa zebʉrʉdꞌera miã ũrãgꞌasia de zhi jʉrebada maẽ, maʉ̃ta bioba
         ũrĩnaĩ bia akʉdrua mawũãsidꞌa: ¿Naʉ̃ sãmaʉ̃ba kꞌãwũã nʉmʉ? ¿Naʉ̃bara krĩchara sãmaʉ̃ba
         kꞌãwũã erubꞌʉ, sãwũã ũdudꞌakꞌata okua bꞌʉ? 3 ¿Naʉ̃ ẽka de obarita María waura? ¿Zhi mebẽrã Jacobota, Joséta, Judata, Simónta duanu
         ẽka? ¿Zhi nawekꞌaurãsidꞌa nama dazhirãne edꞌa duanu ẽka?Aramaʉ̃ne Jesúsdꞌebema ĩjãna ẽbasia.4 Mawũẽ Jesúsbara mawũãsia: Daizezeba bedꞌeata jarabibarira baridu maẽ wawiabada, awuarabʉrʉ
         wawiadꞌa ẽã izhi druadꞌebʉrʉ, zhi mebẽrãne edꞌabʉrʉ, izhi dedꞌabʉrʉ.5 Mamarã ũdudꞌakꞌara o ẽbasia, awuarabʉrʉ kꞌayarãtrʉ ʉ̃kʉrʉ bꞌebikuasia juwua ãzhi ʉ̃rʉ̃
         bꞌʉkua. 6 Kꞌawua ẽã krĩcha bꞌesia izhidꞌebema ĩjãna ẽãba izhi ʉreta bꞌebara.Kꞌãrẽ obigadꞌa doce jʉrʉkuadꞌata(Mateo 10:5-15; Lucas 9:1-6)Jesús pʉrrʉasia pʉwʉrʉ zake arakꞌaita tabꞌe maẽ miã ũrãgꞌa. 7 Maʉ̃nerã ãba trʉ̃kuasia doceta, mobe zokꞌakuasia ũme ũmekꞌa, zareata dedꞌekasia jai
         bꞌe ʉ̃rʉ̃. 8 Jarakꞌasia odꞌera miã kꞌãrẽta ededꞌa ẽbamarẽã, awuarabʉrʉ jarasia ededꞌamarẽã barrata.
         Miã ededꞌa ẽbamarẽã jarasia talegota, miã zhikota, miã platata. 9 Awuarabʉrʉ jarasia jʉ̃namarẽã sandaliata, mobe ededꞌa ẽbamarẽã wua trokꞌa jʉ̃ĩta.
         10 Mobe mawũãsia: Baridu maẽ deidꞌu wãbʉdadꞌera mama kꞌãĩũdua mamaʉ̃ba wãnañeẽna. 11 Baridu maẽ marãta bia edadꞌa ẽbʉrʉ, miã marã bedꞌeata ũrĩna ẽbʉrʉ, mamaʉ̃bara ãĩ wãbʉdata
         egoro jarra marã jẽrũnebema niãweudua. Aramaʉ̃ne kꞌawuabidꞌaya ãzhira Daizezebara
         pua kꞌawua oita. Mʉã wãrĩnu marãã jaraya, Daizezeba kꞌawua obʉrʉ ewadera Sodoma pʉwʉrʉdꞌe,
         Gomorra pʉwʉrʉdꞌe bꞌeadꞌara yarebai zuburia bꞌeabiya maʉ̃ pʉwʉrʉdꞌe bꞌe kꞌãñabara.12 Jesúsba jʉrʉkuadꞌara wãnape zhãrã bꞌea jara jʉ̃drʉsidꞌa kꞌazhiruara ãmape Daizezeta
         pẽwãnamarẽã. 13 Jaira bio ãĩ jʉrekuasidꞌa, nendragꞌaba bewatʉ kꞌayarã bio bꞌebikuasidꞌa.Juan Burukꞌoemiã beabidꞌadꞌebema(Mateo 14:1-12; Lucas 9:7-9)14 Rey Herodebara Jesús jarabʉdata ũrĩsia baridu maẽ trʉ̃poa nʉmʉba. Ʉ̃kʉrʉbara mawũãsidꞌa:
         Juan Burukꞌoemiã beudꞌata piradrʉbʉrʉa, maʉ̃neba ũdudꞌakꞌata okuaita zarea nʉmʉã.15 Waya ʉ̃kʉrʉbara mawũãsidꞌa: Kꞌãʉ̃rã Elía. Dewaraurãbara mawũãsidꞌa: Kꞌãʉ̃rã Daizezeba
         bedꞌeata jarabibaria, Daizezeba bedꞌeata jarabibarirã bꞌeadꞌa kĩrãkꞌa bꞌʉa.16 Maʉ̃ta ũrĩpe Herodebara mawũãsia: Maʉ̃ Juan mʉã otatubidꞌata beudꞌata piradrʉbʉrʉa.17 Mawũã jarasia Herodebara Juan jidadꞌe wãbipe cárceldꞌe cadenaba jʉ̃bidꞌaba, mawũã
         osia Herodía kꞌarea, maʉ̃ zhi mebea Felipe kĩmata izhi wũẽrã babisia. 18 Maʉ̃neba Juanbara Herodea mawũã bazhia: Bʉzhi mebea kĩma bʉa erubꞌaira biga ẽã.19 Maʉ̃ kꞌarea Herodíabara juraba bea krĩña bꞌasimina bꞌe ẽbasia. 20 Herodebara Juan wawia bꞌasia izha kꞌawua bꞌʉba biata Daizezeita bꞌʉta, mawũẽ idaribi
         ẽbasia. Juan bedꞌeata ũrĩbʉrʉdꞌera sãwũãĩ kꞌawua ẽã bꞌasimina ũrĩ krĩña ũrĩ bꞌasia.
         21 Mawũãmina ewarita zesia Herodíaba sãwũã beaita. Herode año cumpli nʉmʉ fiestadꞌe nekꞌobiga
         nʉmasia nokꞌorã izhi edre bꞌeta, nokꞌorã soldaorãneta, nokꞌorã Galileadꞌebemata. 22 Maʉ̃ne Herodía kꞌauta edꞌa wãpe bairabʉrʉta Herodema bigata, biga basia izhi bawara
         nekꞌo kꞌobꞌeitabidꞌa. Mawũẽ reybara ãwũẽrãã mawũãsia: Bʉzha krĩñata mʉãã widꞌidua
         mʉãrã diaya.23 Mawũãpe kꞌãrẽ wãrĩnu diaita jarabʉrʉta mawũãsia: Jõma bʉa mʉãã widꞌibʉrʉra mʉãrã diaya,
         mʉã erunʉmʉta ẽsadrabidꞌa diaya.24 Mawũãĩ wãpe zhi papaa mawũãsia: ¿Mʉãrã kꞌãrẽta widꞌiipe?Mawũãĩ zhi papabara mawũãsia: Widꞌidua Juan Burukꞌoemiã buruta.25 Mawũãĩ reyma ĩñabasia edꞌa wãpe widꞌi mawũãsia: Mʉãrã krĩña bꞌʉa kꞌãwũãwedꞌa epedꞌekꞌodꞌe
         bʉa mʉãã diaita Juan Burukꞌoemiã buruta.26 Mawũãĩ rey kꞌãbãẽã sopuasia, mawũãmina izhi bawara nekꞌo kꞌobꞌe kĩrãbita kꞌãrẽ wãrĩnu
         diaita jaradꞌaba dia krĩña ẽã nʉma ẽbasia. 27 Mawũẽ aramaʉ̃ta reybara soldao abꞌa zokꞌabʉrʉta jarasia wemarẽã Juan buruta. 28 Mawũãĩ soldao wãpe cárceldꞌe otatupe zhi buru epedꞌekꞌodꞌe wepe diasia ãwũẽrãã. Mawũẽ
         izhara diasia zhi papaa.29 Juanba jʉrʉkuadꞌaba maʉ̃ta ũrĩnaĩ zedꞌape zhi kꞌakua jirabꞌaridꞌape wuagꞌasidꞌa.Nekꞌobigadꞌa cinco mil(Mateo 14:13-21; Lucas 9:10-17; Juan 6:1-4)30 Jesúsba zokꞌakuadꞌara izhima ãba zekuape jõma nebʉrʉsidꞌa ãzha kꞌãrẽ odꞌata, ãzhi
         miã ũrãgꞌadꞌata.31 Jesúsbara mawũãsia: Zeudua, dazhirã bitabai miõ ne ẽãĩnu wãnaña, mobe wĩka ẽnaʉ̃ kꞌobꞌeaudua.Mawũã jarasia zhãrã bio zepe wãpe nʉmʉba, maʉ̃ba ãzhira miã ewari ne ẽbasia nekꞌoisidꞌa.
         32 Aramaʉ̃ne ãzhi bitabai jãbadꞌe wãsidꞌa miõ ne ẽãĩnu. 33 Mawũãmina wãnata bioba ũdubʉdadꞌera ãzhita kꞌawuasidꞌa, mawũẽ maĩnu bio jẽde wãsidꞌa
         pʉwʉrʉ tabꞌe maẽba, aramaʉ̃ne jũẽkuasia ãzhi jũẽĩ nawedꞌa, mawũẽ daucha zekuasia Jesús
         bawara. 34 Jesús jãbadꞌeba udꞌubꞌaebʉrʉdꞌe kꞌabanata ũdui ãzhira sozuburiasia ovejarã kĩrãkꞌa
         bꞌeba ãzhi akʉbari ne ẽã, mawũẽ ũrãgꞌakuasia ne bio jara. 35 Keudꞌe izha jʉrʉkuadꞌabara orradꞌape mawũãsidꞌa: Miõ ne ẽã maẽ kꞌobꞌedꞌe ewari ya
         keua. 36 Wãbigarua wãnamarẽã meã bꞌema, pʉwʉrʉ zake arakꞌaita tabꞌema, aramaʉ̃ne edadꞌamarẽã
         zhikota, kꞌãrẽ kꞌoi ne ẽã bꞌea.37 Mawũãnaĩ Jesúsbara panaʉ̃ mawũãsia: Marãba nekꞌobigaudua.Mawũãĩ ãzhara mawũãsidꞌa: ¿Daita wãnape denario docientoba pan edaira ewari dociento
         trajaidꞌe bꞌʉ ẽka aramaʉ̃ne nekꞌobigaira?38 Mawũãnaĩ izhara mawũãsia: ¿Marãbara pan sõmbe erubꞌe? Akʉdꞌe wãũdua.Mawũãĩ wãnape kꞌawuadꞌape mawũãsidꞌa: Daibara erubꞌea pan juesoma bꞌeda ũme.39 Mawũãnaĩ jarasia biodꞌe jewedꞌabidꞌamarẽã poajãrã ʉ̃rʉ̃. 40 Mawũẽ awuara awuarakꞌa jewedꞌasidꞌa cienne, cincuentadꞌe. 41 Mobebʉrʉ jiraedasia pan juesomata bꞌeda ũmeta, mobe ʉ̃taa akʉ zhiwidꞌipe pan bꞌʉekuape
         izha jʉrʉkuadꞌaa diasia jedꞌekadꞌamarẽã. Bꞌeda ũmesidꞌa ãzhi jõmaʉ̃ĩta ãzhiza bꞌʉekuasia
         jedꞌekadꞌamarẽã. 42 Aramaʉ̃ne jõma adꞌuba nekꞌosidꞌa. 43 Pan zhi bꞌʉgʉzoamata bꞌeda adꞌubadꞌapeadꞌata jʉrepesidꞌa jamara doce bira. 44 Zhi nekꞌodꞌapeadꞌara zhũmakĩrãrãta nʉmasia cinco mil.Jesús tebadꞌa do ʉ̃rʉ̃(Mateo 14:22-27; Juan 6:16-21)45 Mobebʉrʉ Jesúsbara izha jʉrʉkuadꞌara jãbadꞌe bꞌaribigape izhi naa wãbigasia Betsaida
         pʉwʉrʉedꞌa kĩrãrã, maʉ̃ẽna izhira wãta jara tebasia kꞌabanata kꞌobꞌea. 46 Mawũã wãta jarakꞌa tebape kꞌatumaĩnu wãsia zhiwidꞌidꞌe. 47 Diamase nʉmebʉrʉdꞌera jãbara do ẽsadra babʉrʉdꞌe izhira dobꞌa drua bꞌasia. 48 Kꞌãbãẽã poea wigui barabꞌʉta ũdusia pʉ̃ãdrʉta ãzhi wãma nʉmʉ ẽãba, mawũẽ ʉ̃nadrʉ bodꞌodꞌe
         ãzhima zesia do ʉ̃rʉ̃ taidꞌe, aramaʉ̃ne jipa berabꞌarii basia. 49 Do ʉ̃rʉ̃ taita ãzha ũdudꞌai beuwãrãta krĩchadꞌape bꞌiasidꞌa. 50 Jõmaʉ̃ba ũdubʉdaba perasidꞌa. Mawũẽ aramaʉ̃ta ãzhi ũme bedꞌeabʉrʉta mawũãsia: ¡Wãniguaudua,
         mʉta taia, perarãũdua!51 Mawũãpe ãzhi bawara jãbadꞌe bꞌaribʉrʉdꞌera pʉ̃ãdrʉra tausia. Mawũẽ ãzhira kꞌãbãẽã
         perabʉdaba bia akʉdruasidꞌa. 52 Aramaʉ̃nerã zhi zromata wadꞌi kꞌawuadꞌa ẽbasia pan wĩkaba kꞌabanata nekꞌobigadꞌamina,
         maʉ̃ne krĩchadꞌaira zare basia ãzhi sora.Jesúsba bꞌebidꞌa kꞌayarãta Genesaredꞌe(Mateo 14:34-36)53 Kĩrãrẽ chãbʉdadꞌera jũẽkuasia Genesaret druaidꞌu, jãbara jʉ̃ õbꞌʉsidꞌa doya. 54 Jãbadꞌeba ãzhi udꞌubꞌaebʉdadꞌera zhãrãbara Jesúta ũdukꞌawasidꞌa. 55 Mawũẽ wãẽbasidꞌa maʉ̃ drua jõmaʉ̃nebemata, baridu maẽba wesidꞌa kꞌaya bꞌeta jirabꞌadꞌe,
         izhi sãma bꞌʉta ũrĩbʉda maẽ. 56 Izhi wãbʉrʉ maẽrã pʉwʉrʉ zakedꞌe o pʉwʉrʉ zromanebidꞌa, meã bꞌe maẽbidꞌa odꞌe bꞌʉkua
         jirpanesia kꞌaya bꞌeta, mawũẽ zuburia bedꞌeasidꞌa arigu idu tõbaribimarẽã izhi wua
         ita. Jõma zhi tõbꞌaribʉdara bꞌe tupudꞌeasia.

Dazhi sãwũã mitiabaridꞌebema(Mateo 15:1-20)71 Jesús orrasidꞌa fariseorãba ũrãgꞌa Moisédꞌe jarabadata ʉ̃kʉrʉ bawarauba, ãzhira zekuasia
         Jerusalénneba. 2 Maʉ̃rãbara ũdusidꞌa Jesúsba jʉrʉkuadꞌata ʉ̃kʉrʉ juwua mitia nekꞌo kꞌobꞌeta ãzha obꞌe
         kĩrãkꞌa juwua surrua odꞌa ẽãba, mawũẽ bĩ ẽã jarasidꞌa. 3 Fariseorãbara judíorãbara jõmaʉ̃ba obꞌea zõrãrãba okꞌawa bꞌeadꞌata, mawũẽ sãwũã oi
         bꞌʉdꞌe juwuata surrua o ẽãrã nekꞌodꞌa ẽã. 4 Ne edadꞌe jũẽnasidꞌa juwuata surrua o ẽãrã nekꞌodꞌa ẽã. Ne awʉrʉsidꞌa bio bꞌʉta mawũã
         aribꞌae bꞌeba surrua obꞌea vaso baniã dota, jiwadota, netata metal omata, camata.
         5 Mawũẽ fariseorãbara ũrãgꞌa Moisédꞌe jarabada bawarauba widꞌi mawũãsidꞌa: ¿Kꞌãrẽã bʉa
         jʉrʉkuadꞌabara aribꞌaedꞌa ẽpe zõrãrãba okꞌawa bꞌeadꞌara? Awuarabʉrʉ nekꞌo kꞌopanʉã
         juwua mitia.6 Mawũãnaĩ Jesúsbara panaʉ̃ mawũãsia: Marã sewa bibaʉta bꞌea. Bia marãẽnabemata Daizezedꞌeba
         Isaíaba jaradꞌata zhi bꞌʉmata mawũã bꞌʉa:Za bꞌebara bari iba mʉrã wawidea, aramaʉ̃ne ãzhi sora wawara nʉmʉã mʉnebara.7 Mʉrã bari ibia jara bꞌeba mʉ ũrãgꞌa kĩrãkꞌa jaradia bꞌea aribꞌaemarẽã jara bꞌeta beubari
         bꞌeba. (Isaías 29:13)8 Aramaʉ̃ne Daizezeba aribꞌaemarẽã jara bꞌʉra kenabꞌaridꞌape aribꞌae bꞌea beubari bꞌeba
         okꞌawa bꞌeta, mawũẽ mazhima mitia ne ẽã obʉdata surrua obꞌea jiwadota, vaso baniã
         dota. Aramaʉ̃ne ne awʉrʉsidꞌa bio obꞌea abꞌarikata.9 Dewara mawũãsia: Daizezeba aribꞌaemarẽã jara bꞌʉra sãwũã seribidꞌa ẽbaita bia kꞌawua
         bꞌea, mazhidꞌeta aribꞌaedꞌai kꞌarea. 10 Moisébara mawũãsia: Wawiarua bʉ zezera bʉ papara. Zezeta o papata ikꞌazhirua jarabʉrʉra
         beadꞌaibara. 11 Mawũãmina marãbara mawũãbada: Zhũmakĩrãbara zhi zezea o zhi papaa mawũãsia bꞌʉa: Mʉãrã
         jõma Daizezea diasia bʉ kꞌarebaita mʉã erubꞌadꞌara. 12 Aramaʉ̃ne idaribidꞌa ẽã kꞌãrẽ dewara oira zhi zezeita o zhi papaita. 13 Aramaʉ̃ne Daizeze bedꞌeara seribidꞌa ẽã mazhidꞌeta awʉrʉa kꞌawabi nʉmeba. Ne awʉrʉsidꞌa
         bio obꞌea aramaʉ̃ kĩrãkꞌa bꞌʉta.14 Maʉ̃ta jarape Jesúsbara kꞌabanata trʉ̃pe mawũãsia: Mʉã jaraita jõmaʉ̃ba ũrĩũdua, mobe
         sãwũãta kꞌawuaudua. 15 Ãĩba zhikota edꞌa wãbʉrʉbara dazhira mitia o ẽã. Mawũãmina sodꞌeba zebʉrʉbara Daizeze
         kĩrãbitara dazhira mitia obꞌʉa. 16 Ne ũrĩ bꞌʉbara maʉ̃ta kĩrãkuita ũrĩdua.17 Kꞌabanata ãmaẽpe Jesús deidꞌu wãbʉrʉdꞌera izha jʉrʉkuadꞌabara widꞌisidꞌa izha jarabʉrʉra
         sãwũãta. 18 Mawũẽ izhara mawũãsia: ¿Marãbidꞌa sãwũãta kꞌawuadꞌa ẽka? ¿Kꞌawuadꞌa ẽka ãĩba zhikota
         edꞌa wãbʉrʉbara dazhira mitia o ẽãta? 19 ¿Mawũã bꞌʉ ẽka edꞌa wã ẽãba dazhi sodꞌe, awuarabʉrʉ bꞌitaedꞌa wãpe ãĩ wã bꞌʉ ẽka?Mawũã jarabʉrʉbara jarasia jõma nene ẽãta zhikora. 20 Mawũãmina jarasia dazhi sodꞌeba zebʉrʉbara Daizeze kĩrãbitara dazhira mitia obꞌʉta.
         21 Dazhi sodꞌebara ze bꞌʉa krĩchata bia ẽãta, kĩma ẽãta erukꞌãĩta, miã beaita, 22 nezrʉgaita, ne wuaabʉrʉ krĩñaĩta, bia ẽãta oita, zhãrã sewaita, dazha krĩñata oita,
         zhãrãba ne erubꞌʉ kꞌarea bĩ ẽã nʉmaĩta, zhãrãnebema sewata jaraita, dazhitrʉ bigaudꞌe
         nʉmaĩta, krĩcha ne ẽkĩrãkꞌa nʉmaĩta. 23 Maʉ̃ jõma bia ẽãta sodꞌeba ze bꞌʉba Daizeze kĩrãbitara dazhira mitia obꞌʉa.Soidꞌu kꞌobꞌadꞌa wũẽrã Sirofenicia bidꞌata(Mateo 15:21-28)24 Mamaʉ̃bara Jesús wãsia Tiro druaedꞌa Sidón druaedꞌa. Zhãrã maẽ deidꞌu wãbʉrʉta miõba
         kꞌawuadꞌaita krĩña ẽbasia, mawũãmina merũ bꞌe ẽbasia. 25 Wũẽrãneta kꞌauta jai abꞌasia, mawũẽ izhi ʉ̃rʉ̃ ũrĩĩ zepe ju kꞌobꞌesia izhi jẽrũ kꞌaita.
         26 Maʉ̃ wũẽrã judía ẽbasia, awuarabʉrʉ Sirofenicia druadꞌebema basia. Zuburia bedꞌeasia
         izhi kꞌaudꞌeba ãĩ jʉretamarẽã jaita. 27 Mawũãmina Jesúsbara mawũãsia: Naara idu mʉãã kꞌarebabirua judíorãta, mʉã bʉta kꞌarebaira
         biga ẽã, mawũãrã zhiko warrarãneta jiraedape diabʉrʉkaya usarãã.28 Mawũãĩ wũẽrãbara mawũãsia: Ããjã Nokꞌó, mawũãmina usarãbidꞌa mesa edre kꞌobada zhiko
         jarra warrarãne bꞌaedꞌata. Mawũẽ mʉrã judía ẽmina kꞌarebarua.29 Mawũãĩ Jesúsbara mawũãsia: Bʉra bia bedꞌeabʉrʉba adu-a wãrũã. Jaira ãĩ wãsia bʉ kꞌaudꞌebara.
         30 Aramaʉ̃ne wũẽrã izhi dedꞌa zebʉrʉdꞌera ũdusia zhi kꞌaura camane tabꞌʉta, jaira ãĩ
         wãsia izhidꞌebara.Jesúsba bibadꞌa ne ũrĩ ẽã bedꞌea bꞌe ẽãta(Mateo 15:29-31)31 Tiro druadꞌeba Jesús wakusa wãbʉrʉdꞌera, Sidón pʉwʉrʉdꞌe berabꞌari zesia Galileadꞌebema
         dota jedꞌea õbꞌʉidꞌu, aramaʉ̃ne berabꞌari zesia Decápoli druadꞌe. 32 Maʉ̃ne ne ũrĩ ẽã bedꞌea bꞌe ẽãta izhima wedꞌape zuburia bedꞌeasidꞌa juwuata ʉ̃rʉ̃
         bꞌʉmarẽã. 33 Mawũãnaĩ zhãrã maẽbara ãĩ edepe juwua jĩwĩnita pẽũsia kʉwʉrʉza, mobe juwua jĩwĩnine
         idꞌope tõbꞌarisia kĩrãmeta. 34 Mobe ʉ̃taa akʉ ĩñabape mawũãsia: ¡Efata! Maʉ̃ bedꞌeabara mawũãsia: ¡Ewadua!35 Audre ẽãne ewa totosia izhi ne ũrĩbarira, kĩrãmesidꞌa ogꞌadrʉbʉrʉba bia bedꞌeasia.36 Jesúsbara jarasia maʉ̃ta miõã jaradꞌa ẽbamarẽã. Mawũãmina mawũã jarabʉrʉdꞌera wuaabʉrʉ
         nebʉrʉsidꞌa. 37 Mawũẽ kꞌãbãẽã sobia mawũã bazhidꞌa: Ne jõma bia obꞌʉa. Ne ũrĩ ẽã bꞌeta ne ũrĩbi bꞌʉa,
         bedꞌea bꞌe ẽã bꞌeta bedꞌeabi bꞌʉa.

Nekꞌobigadꞌa cuatro mil(Mateo 15:32-39)81 Maʉ̃ ewadera kꞌabanata kꞌãbãẽã nʉmʉta kꞌãrẽ kꞌodꞌai ne ẽãne Jesúsbara izha jʉrʉkuadꞌata
         trʉ̃pe mawũãsia: 2 Mʉãrã zhãrã sozuburia kꞌobꞌʉa, mʉ bawara bꞌeta ewari ũbea babʉrʉta kꞌãrẽ kꞌodꞌaira
         ne ẽã. 3 Nekꞌobiga ẽã dedꞌaa zokꞌakuara odꞌe nomadrʉdꞌaya, ãzhirãnebema ʉ̃kʉrʉ zesidꞌa wawarauba.4 Mawũãĩ izha jʉrʉkuadꞌabara panaʉ̃ mawũãsidꞌa: ¿Naʉ̃rãta nekꞌobigaira zhiko sãma ũduipe
         nama miõ ne ẽã maẽrã?5 Mawũãnaĩ Jesúsbara widꞌi mawũãsia: ¿Marãbara pan sõmbe erubꞌe?Mawũãĩ ãzhara jarasidꞌa: Siete.6 Mobebʉrʉ kꞌabanata kꞌobꞌea jarasia jewedꞌa duanemarẽã egorodꞌe, mobe pan sieteta jiraedape
         Daizezea zhibia jipe bꞌʉekuape izha jʉrʉkuadꞌaa diasia jedꞌekadꞌamarẽã kꞌabanata kꞌobꞌea.
         7 Dewara bꞌeda zakerãta ʉ̃kʉrʉ erubꞌebari Daizezea zhibia jipe jarasia maʉ̃sidꞌa jedꞌekadꞌamarẽã.
         8 Jãwũã nekꞌosidꞌa, adꞌubadꞌapeadꞌa zhi bꞌʉgʉzoamata jʉrepesidꞌa jamara siete. 9 Zhi nekꞌodꞌapeadꞌara nʉmasita bꞌʉa cuatro mil. Mobebʉrʉ Jesúsbara wãbigasia. 10 Mobe izha jʉrʉkuadꞌa bawara jãbadꞌe bꞌaripe wãsia Dalmanuta druaedꞌa.Jarasidꞌa ũdubimarẽã ũdudꞌakꞌata(Mateo 16:1-4; Lucas 12:54-56)11 Fariseorãta zekuape Jesús bawara bedꞌeabʉdata jarasidꞌa Daizezedꞌeba nʉmʉbʉrʉ ũdubimarẽã
         ũdudꞌakꞌata, mawũãsidꞌa wãẽãbidꞌaita. 12 Mawũẽ ĩñabape Jesúsbara mawũãsia: ¿Kꞌãrẽã ũdudꞌakꞌata ũdubimarẽã jara duanu marã bꞌebara?
         Mʉã wãrĩnu marãã jaraya, mʉãrã ũdudꞌakꞌara ũdubiga ẽã marã bꞌeara. 13 Mawũãpe ãmaẽkuabʉrʉta wakusa jãbadꞌe bꞌaripe wãsia kĩrãrã.Ne oreguea fariseorãne(Mateo 16:5-12)14 Jesúsba jʉrʉkuadꞌabara kĩrãduasidꞌa pan ededꞌaira, pan abꞌabʉrʉ erupanasia jãbadꞌera.
         15 Maʉ̃ne Jesúsbara mawũãsia: Kĩrãkuita bꞌeaudua ne oregueata fariseorãne kꞌarea, ne
         oregueata rey Herode bꞌʉdꞌe kꞌarea.16 Mawũãĩ ãzhirãĩnu bedꞌeabʉdata mawũãsidꞌa: Maʉ̃ta jarabʉrʉa pan wedꞌa ẽbasi baera.17 Jesúsbara maʉ̃ta kꞌawuape mawũãsia: ¿Kꞌãrẽã jara kꞌobꞌe pan ne ẽãta? ¿Sãwũãta kꞌawuadꞌa
         ẽka? ¿Sãwũãta kꞌawuaira zareka marã sora? 18 ¿Dabʉ erubꞌeta ũdudꞌa ẽka, ne ũrĩ bꞌeta ũrĩna ẽka? ¿Bude badꞌa ẽka? 19 Pan juesomata cinco mil audre nʉmʉã mʉã jedꞌekasidꞌera, ¿zhi bꞌʉgʉzoamata jamara sõmbe
         bira jʉrepesidꞌa?Mawũãĩ ãzhara jarasidꞌa: Doce. 20 Pan sieteta cuatro mil nʉmʉã mʉã jedꞌekasidꞌera, ¿zhi bꞌʉgʉzoamata jamara sõmbe bira
         jʉrepesidꞌa?Mawũãĩ ãzhara jarasidꞌa: Siete.21 Mawũãnaĩ mawũãsia: ¿Mobe kꞌãrẽneba wadꞌi sãwũãta kꞌawuadꞌa ẽpe?Daʉbꞌerrea bꞌʉta ne ũdubidꞌa22 Betsaida pʉwʉrʉedꞌa zebʉrʉdꞌera daʉbꞌerrea bꞌʉta izhima wedꞌape zuburia bedꞌeasidꞌa
         tõbꞌarimarẽã. 23 Mawũãnaĩ Jesúsbara daʉbꞌerrea bꞌʉra juwuadꞌe jidape pʉwʉrʉdꞌebara ãĩ edesia. Mobe
         dabʉza idꞌope juwua ʉ̃rʉ̃ bꞌʉpe widꞌisia ne ũdu kꞌobꞌʉ kꞌawuaita. 24 Mawũãĩ izhara akʉ mawũãsia: Mʉãrã zhãrãta ũdukua kꞌobꞌʉa bakuru kĩrãkꞌa, mawũãmina
         ũdu kꞌobꞌʉa wã chubꞌeta.25 Mawũãĩ wakusa juwuata dabʉza ʉ̃rʉ̃ bꞌʉbʉrʉba ne ũdubisia. Aramaʉ̃ne ne ũdu bꞌesia,
         mawũẽ wawarauba bi-ia ũdusia ne jõma. 26 Mobebʉrʉ dedꞌaa zokꞌabʉrʉta mawũãsia: Pʉwʉrʉdꞌera edꞌa wãrãrũã, miõã jararãrũã pʉwʉrʉdꞌera.Jesús zhãrã Ẽdrʉbita jaradꞌa Pedroba(Mateo 16:13-20; Lucas 9:18-21)27 Jesús izha jʉrʉkuadꞌa bawara wãsidꞌa pʉwʉrʉ zake tabꞌeza Cesarea Filipo druadꞌe. Maʉ̃ne
         odꞌera izha jʉrʉkuadꞌaa widꞌi mawũãsia: ¿Zhãrãbara mʉrã kꞌaita jara panʉ?28 Mawũãĩ ãzhara panaʉ̃ mawũãsidꞌa: Ʉ̃kʉrʉbara jarabada bʉra Juan Burukꞌoemiãta, ʉ̃kʉrʉbara
         jarabada bʉra Elíata, ʉ̃kʉrʉbara jarabada bʉra Daizezeba bedꞌeata jarabibari bꞌeadꞌata
         iabꞌaʉta. 29 Mawũãnaĩ izhara mawũãsia: ¿Kꞌõbe marãma mʉrã kꞌaipe?Mawũãĩ Pedroba panaʉ̃ mawũãsia: Bʉra zhãrã Ẽdrʉbia.30 Mawũãĩ izhara jarasia maʉ̃ta izhidꞌebemata jaradꞌa ẽbamarẽã miõã.Jesúsba jaradꞌa izhi beadꞌaita(Mateo 16:21-28; Lucas 9:22-27)31 Jesúsbara jarakꞌasia izhi Beubari Bape bꞌʉra biodꞌe zuburiai barata, seribidꞌa ẽbaita
         nokꞌorãba, sacerdoterã nokꞌorãba, ũrãgꞌa Moisédꞌe jarabadaba. Jarasia aramaʉ̃ne beadꞌaita,
         maʉ̃ta piradrʉita ewari ũbeadꞌe. 32 Maʉ̃ta jarabʉrʉra jipa jarasia. Mawũẽ Pedroba jãpe edepe kẽãsia. 33 Mawũãmina izhira pʉrʉwape izha jʉrʉkuadꞌata akʉkua Pedrota kẽãbʉrʉ kĩrãkꞌa mawũãsia:
         ¡Ãĩ wãrũã mʉ kĩrãbitaubara ãtõmiã! Bʉra krĩcha ẽã Daizeze kĩrãkꞌara, awuarabʉrʉ krĩcha
         bꞌʉa beubari bꞌe kĩrãkꞌa.34 Mawũãpe zhãrãta izha jʉrʉkuadꞌa bawara trʉ̃pe mawũãsia: Iabꞌaʉba mʉta pẽwã krĩña bꞌʉbʉrʉ
         bʉzha krĩñata aribꞌaerãrũã, awuarabʉrʉ bebudꞌe basiidꞌu mʉrã pẽwãdua. 35 Mʉ kꞌarea beu krĩña ẽãrã aduaya, mawũãmina mʉ kꞌarea bedꞌea biata mʉrẽ kꞌarea beubʉrʉra
         ẽdrʉya. 36 ¿Zhãrãĩtara kꞌãrẽ biata bꞌaipe ẽjũãne nʉmʉta jõma izhidꞌeta nʉmʉbʉrʉdꞌe izhi jawureta
         aduara? 37 ¿O zhãrãbara kꞌãrẽta dia bꞌeipe izhi jawureta ẽdrʉbiira?38 Iabꞌa mʉ kꞌarea mʉ bedꞌea kꞌarea pera bꞌʉta kꞌazhirua omiãrãta wawiaba mawũã bꞌaibʉrʉ,
         mʉ Beubari Bape bꞌadꞌabara maʉ̃ mʉrẽ ẽã aya mʉ zebʉrʉdꞌera mʉ Zeze zareaedꞌa izhi
         ángelerã bawara.

91 Dewara mawũãsia: Mʉã wãrĩnu marãã jaraya, ʉ̃kʉrʉ nama kꞌobꞌebara beudꞌai nawedꞌa ũdudꞌaya
         Daizezeta Nokꞌodꞌebema zesita zarea bara.Jesús awuaradꞌa(Mateo 17:1-13; Lucas 9:28-36)2 Maʉ̃ tẽã ewari seis babʉrʉdꞌera Jesúsbara edesia Pedrota, Jacobota, Juanta, maʉ̃rãta
         ãzhi dobꞌa jʉre edesia kꞌatuma ʉ̃tʉ nʉmʉĩnu. Mama awuarasia ãzhi kĩrãbita. 3 Izhi wuara totroa ʉ̃nasia, druadꞌera wua tõbaribara mawũã totroa o bꞌe ẽã. 4 Maʉ̃nerã ũdusidꞌa Moiséta, Elíata, bedꞌea kꞌopanasia Jesús bawara. 5 Mawũẽ Pedrobara Jesúa mawũãsia: Miã Ũrãgꞌabari, biga dazhirã nama kꞌobꞌera, mawũẽ
         de kꞌãĩdeta ũbea odꞌaya abꞌa bʉita, abꞌa Moiséita, abꞌa Elíaita.6 Pedrobara sãwũãta kꞌawua ẽãta mawũã bedꞌeasia ãzhira pera kꞌobꞌeba. 7 Maʉ̃ne ãzhi ʉ̃rʉ̃ zesia jãrãrãta, maʉ̃ jãrãrãneba Daizezeta bedꞌeabʉrʉta mawũãsia:
         Naʉ̃ mʉ Warra mʉãrã kʉãgꞌa, izhi bedꞌeara ũrĩũdua. 8 Audre ẽãne akʉbʉdadꞌera ãzhi bawara miõta ũdudꞌa ẽbasia, awuarabʉrʉ ũdusidꞌa Jesústa
         abꞌabai.9 Kꞌatumaneba yedꞌa ãzhi urudꞌe Jesúsbara jarasia ãzha ũdubʉdara miõã jaradꞌa ẽbamarẽã,
         izhi Beubari Bape bꞌʉta beudꞌata piradrʉyeedꞌa. 10 Mawũẽ maʉ̃ bedꞌeara ãzhi bitabai kꞌawua duanebʉdata bedꞌea duanesia sãwũã mawũã beudꞌata
         piradrʉita. 11 Mawũẽ widꞌi mawũãsidꞌa: ¿Ũrãgꞌa Moisédꞌe jarabadabara kꞌãrẽã jarabada zhãrã Ẽdrʉbiita
         zei nawedꞌa Elíata naara zeita?12 Mawũãnaĩ Jesúsbara panaʉ̃ mawũãsia: Elíara wãrĩnu naara zeya, mobe ne jõma araa oya.
         ¿Zhi bꞌʉma ẽka mʉ Beubari Bape bꞌʉra biodꞌe zuburiai barata, seribidꞌa ẽbaita? 13 Mawũãmina mʉã marãã jaraya, Elíara ya zesia, maʉ̃ta ãzha krĩñane osidꞌa izhi sãwũã
         odꞌaita zhi bꞌʉmane.Jesúsba bꞌebidꞌa kũrã wawa bꞌʉta(Mateo 17:14-21; Lucas 9:37-43)14 Kꞌatumaneba Pedrota, Jacobota, Juanta Jesús bawara zebʉdata dewaraurã izha jʉrʉkuadꞌata
         kꞌobꞌe maẽ zebʉrʉdꞌera, ũdusia maʉ̃rã kꞌabanaba bʉredrʉ nʉmʉta, ũrãgꞌa Moisédꞌe jarabadata
         bĩ ẽã bedꞌea kꞌobꞌeasia ãzhi bawara. 15 Zhãrã jõmaʉ̃ba ũdudꞌai bia akʉdrua izhima wãẽbadꞌape: ¡Kʉa! asidꞌa.16 Mawũẽ izhara widꞌi mawũãsia: ¿Marã kꞌãrẽta jara bĩ ẽã bedꞌea kꞌobꞌe ãzhi bawara?17 Mawũãĩ kꞌabananebemaba abꞌaʉba panaʉ̃ mawũãsia: Miã Ũrãgꞌabari, mʉãrã mʉ warrata bʉma
         wesia, jaita abꞌʉba bedꞌeabi ẽã. 18 Maʉ̃ jaibara baridu maẽ jidabʉrʉdꞌera bꞌaebi bꞌʉa, ibꞌa kꞌopepeabaria, kidꞌa kꞌõseseabaria,
         ʉ̃bꞌʉa tabꞌebaria. Mʉãrã bʉa jʉrʉkuadꞌaa jarasia ãĩ jʉretadꞌamarẽã, mawũãmina bꞌedꞌa
         ẽbasia.19 Mawũãĩ Jesúsbara panaʉ̃ mawũãsia: ¡Marã soidꞌu duanu ẽã! ¿Mʉrã sõmbeedꞌa marã bawara
         bꞌaipe? ¿Mʉãrã sõmbeedꞌa zrogꞌa nʉmaĩpe? Kũrã yaya weudua.20 Mawũãĩ webʉdadꞌera jaiba Jesústa ũdui kũrã abꞌaedꞌa wawabibʉrʉba egorodꞌe bꞌaepe burabꞌarisia
         ibꞌa kꞌopepea. 21 Jesúsbara zhi zezea widꞌi mawũãsia: ¿Dããrã babʉrʉka kꞌãwũã bꞌʉra?Mawũãĩ izhara mawũãsia: Wĩña wedꞌauba kꞌãwũã bꞌʉa. 22 Jaibara bꞌaebima bio bꞌaebi bꞌʉa tebʉdꞌe o doedꞌa, aramaʉ̃ne beaita. Mawũãmina bʉa
         kꞌãrẽ oibʉrʉ daira sozuburiape kꞌarebarua.23 Mawũãĩ Jesúsbara mawũãsia: Soidꞌu kꞌobꞌa bꞌeibʉrʉ soidꞌu kꞌobꞌʉitara jõma borekea.24 Mawũãĩ aramaʉ̃ta kũrã zezebara nemi jĩgua mawũãsia: Mʉrã soidꞌu kꞌobꞌʉa. Mʉrã wuaabʉrʉ
         soidꞌu kꞌobꞌaita kꞌarebarua.25 Kꞌabana bʉredrʉbʉdata Jesúsba ũdui jaira kẽãbʉrʉta mawũãsia: Jai zhãrã bedꞌeabi ẽãrã
         ne ũrĩbi ẽãrã mʉã bʉaa jaraya, kꞌãʉ̃nebara ãĩ wãrũã, mobe wueta edꞌa wãrãrũã kꞌãʉ̃ne.26 Mawũãĩ jaira bꞌiape kũrã abꞌaedꞌa wawabipe ãĩ wãsia. Mawũẽ kũrã beudꞌa kĩrãkꞌa tabꞌebʉrʉba
         biobara beusia asidꞌa.27 Mawũãmina Jesúsbara juwuadꞌe jidape jiraedabʉrʉba piradrʉsia. 28 Jesús deidꞌu zebʉrʉdꞌera izha jʉrʉkuadꞌabara dobꞌaʉa widꞌi mawũãsidꞌa: ¿Daibara kꞌãrẽneba
         ãĩ jʉreta bꞌedꞌa ẽbasi?29 Mawũãnaĩ Jesúsbara mawũãsia: Jai kꞌãwũã bꞌʉra arakꞌãwũãrã ãĩ wã ẽã, awuarabʉrʉ ãĩ
         wã bꞌʉa nekꞌo ẽã zhiwidꞌi.Jesúsba wakusa jaradꞌa izhi beadꞌaita(Mateo 17:22-23; Lucas 9:44-45)30 Mamaʉ̃ba wãbʉrʉdꞌera berabꞌari wãsidꞌa Galilea druadꞌe. Jesúsbara krĩña ẽbasia izhi
         sãma kꞌobꞌʉta zhãrãba kꞌawuadꞌaira. 31 Maʉ̃ẽnabema izhara ũrãgꞌa nʉmasia izha jʉrʉkuadꞌata, maʉ̃nerã mawũãsia: Mʉ Beubari
         Bape bꞌʉra zhãrã juwuadꞌe chãbꞌaridꞌaya, maʉ̃nerã beadꞌaya. Mawũãmina beudꞌata piradrʉya
         ewari ũbeadꞌe.32 Maʉ̃ta jarabʉrʉra ãzhara sãwũãta kꞌawuadꞌa ẽãta perasidꞌa widꞌidꞌaita.¿Kꞌaita audre zhi zromape?(Mateo 10:42; 18:1-9; Lucas 9:46-50; 17:1-2)33 Capernaúm pʉwʉrʉedꞌa zepe dedꞌa kꞌobꞌʉdꞌe izha jʉrʉkuadꞌaa widꞌi mawũãsia: ¿Mazhirãĩnurã
         marã kꞌãrẽã bĩ ẽã bedꞌeasidꞌa odꞌera?34 Mawũãĩ ãzhira chupeasidꞌa, odꞌe ãzhirãĩnu bĩ ẽã bedꞌeasidꞌa baera kꞌaita audre zhi
         zroma ʉ̃rʉ̃. 35 Mawũẽ Jesús jewedꞌape izha jʉrʉkuadꞌa doceta trʉ̃pe mawũãsia: Iabꞌa zhi zromata bꞌa
         krĩña bꞌʉbʉrʉ, jõmaʉ̃ kꞌãñabara zhi zroma ẽãne bꞌaibara, aramaʉ̃ne dewaraurãta jõma
         aribꞌaebarita bꞌaibara. 36 Mawũãpe wũãwũãta ãzhi ẽsadra kꞌobꞌʉpe juwuadꞌe edape mawũãsia: 37 Mʉnebemata ĩjã bꞌʉdꞌeba iabꞌaʉba naʉ̃ wũãwũã kĩrãkꞌa bꞌʉta bia edabʉrʉra mʉta bia
         edabʉrʉa, mʉta bia edabʉrʉra bari mʉta bia edabʉrʉ ẽã, awuarabʉrʉ bia edabʉrʉa mʉ
         zokꞌadꞌata.Dazhi jura ẽãrã dazhi bawarabema(Lucas 9:49-50)38 Juanbara mawũãsia: Miã Ũrãgꞌabari, daibara iabꞌa ũdusidꞌa bʉ trʉ̃neba jai ãĩ jʉrekua
         nʉmʉta, mawũãmina izhara dazhirã pẽwã bꞌʉ ẽã, mawũẽ daibara jarasidꞌa maʉ̃ kꞌaudꞌa
         bꞌa ẽbamarẽã.39 Mawũãĩ Jesúsbara mawũãsia: Maʉ̃ kꞌaudꞌa bꞌa ẽbamarẽã jararãũdua, mʉ trʉ̃neba ũdudꞌakꞌata
         obꞌʉbara tẽãne mʉrã bĩ ẽã jara ẽã. 40 Dazhi jura ẽãrã dazhi bawarabema. 41 Bariduba marã baniã diabʉrʉta marã mʉrẽ baera mawũã diara, mʉã wãrĩnu marãã jaraya,
         Daizezebara maʉ̃barira kꞌãrẽ diaya.Zhãrãta bꞌaebibʉrʉdꞌebema(Mateo 18:6-9; Lucas 17:1-2)42 Bariduba abꞌa kꞌazhiruadꞌe bꞌaebibʉrʉta za zhi zromarã ẽãta mʉnebema ĩjã bꞌeta mawũã
         ora, maʉ̃ Daizezebara pua kꞌawua oya. Mawũẽ biga bakꞌausia osidaudꞌe yuta tãjʉ̃nape
         bꞌaribuedꞌaita pusadꞌe. 43 Bʉ juwuaba bʉta kꞌazhiruadꞌe bꞌaebiidꞌebema orãrũã, aramaʉ̃ne bʉ juwuara bꞌʉatubʉrʉkarua.
         Audre biga Daizeze ũme bꞌai jõ ẽã maẽ edꞌa wãĩta juwua abꞌa bꞌʉta, juwua ũme bꞌʉta
         wãĩ kꞌãñabara tebʉ kikꞌadꞌe. 44 Mama bꞌeta zuburia onʉmʉrã kira beu ẽã, tebʉsidꞌa kikꞌata nʉmʉã. 45 Bʉ jẽrũba bʉta kꞌazhiruadꞌe bꞌaebiidꞌebema orãrũã, aramaʉ̃ne bʉ jẽrũrã bꞌʉatubʉrʉkarua.
         Audre biga Daizeze ũme bꞌai jõ ẽã maẽ edꞌa wãĩta jẽrũ abꞌa bꞌʉta, jẽrũ ũme bꞌʉta bꞌaribuedꞌai
         kꞌãñabara tebʉ kikꞌadꞌe. 46 Mama bꞌeta zuburia onʉmʉrã kira beu ẽã, tebʉsidꞌa kikꞌata nʉmʉã. 47 Bʉ dabʉba bʉta kꞌazhiruadꞌe bꞌaebiidꞌebema orãrũã, aramaʉ̃ne bʉ dabʉra ẽũtabʉrʉkarua.
         Audre biga Daizezeta Nokꞌota bꞌʉ maẽ edꞌa wãĩta dabʉ abꞌa bꞌʉta, dabʉ ũme bꞌʉta bꞌaribuedꞌai
         kꞌãñabara tebʉdꞌe. 48 Mama bꞌeta zuburia onʉmʉrã kira beu ẽã, tebʉsidꞌa kikꞌata nʉmʉã. 49 Marã Daizezebara jõma mitia ne ẽã okuaya. Aramaʉ̃nerã ne adua ẽbamarẽã ne jõma tebʉba
         ba bada kĩrãkꞌa tãba serabada kĩrãkꞌa okuaya. 50 Tãrã biga, mawũãmina kʉya ẽbʉrʉ, ¿kꞌãrẽba kʉyabidꞌaipe? Tã biga kĩrãkꞌa bꞌeba zhiya
         adu-a bꞌeaudua.

Jesúsba jaradꞌa kĩma ãmaĩrã kꞌazhiruata(Mateo 19:1-12; Lucas 16:18)101 Mama Capernaúm pʉwʉrʉdꞌebara Jesús wãbʉrʉta, Judea druaedꞌa wãsia do Jordán kĩrãrẽ.
         Mawũẽ zhãrãbara izhira wakusa bʉredrʉsidꞌa, mawũẽ wakusa miã ũrãgꞌasia izhi bꞌʉ kĩrãkꞌa.
         2 Maʉ̃ne fariseorãbara orradꞌape wãẽãbidꞌai kꞌarea widꞌisidꞌa zhũmakĩrãbara ãmasia bꞌʉ
         kꞌawuaita izhi wũẽrã. 3 Mawũẽ Jesúsbara panaʉ̃ mawũãsia: ¿Moisébara sãwũã jarasi?4 Mawũãĩ ãzhara mawũãsidꞌa: Moisébara idaribisia ãmaĩnebemata kꞌarta diamarẽã aramaʉ̃ne
         ãmaĩta.5 Mawũãnaĩ Jesúsbara panaʉ̃ mawũãsia: Aribꞌaedꞌa ẽbaita marã sora zare baera mawũã bꞌʉsia.
         6 Mawũãmina jẽdeuba osidꞌera zhũmakĩrãta, wũẽrãta osia Daizezebara. 7 Maʉ̃neba zhũmakĩrãbara ãmaẽ bꞌʉa zezera, papara, aramaʉ̃ne izhi wũẽrã ũme pane bꞌʉa.
         8 Aramaʉ̃ne ũmeta kꞌakua abꞌa pane bꞌʉa, mawũẽ ya ũme ẽã, awuarabʉrʉ kꞌakua abꞌabaia.
         9 Aramaʉ̃ne Daizezeba ãba bꞌʉdꞌara zhi ãmabiidꞌe bꞌʉ ẽã zhãrãbara.10 Izha jʉrʉkuadꞌabara dedꞌa maʉ̃ abꞌaʉta Jesúa widꞌisidꞌa. 11 Mawũẽ mawũãsia: Bariduba izhi wũẽrãta ãmape awʉrʉta kꞌãĩbʉrʉra kꞌazhiruata oya zhi
         kĩma bĩ ẽã obʉrʉba. 12 Wũẽrãba zhi kĩmata ãmape awʉrʉta kꞌãĩbʉrʉra kꞌazhiruata oya.Jesúsba ibia jaradꞌa wũãwũãrãta(Mateo 19:13-15; Lucas 18:15-17)13 Wũãwũãrãta Jesúsma wesidꞌa ibia jara tõbꞌarimarẽã. Mawũãmina izha jʉrʉkuadꞌabara kẽãsidꞌa
         zhi webʉdata. 14 Jesúsba maʉ̃ta ũdui bĩ ẽãpe mawũãsia: Wũãwũãrã mʉma idu zebiudua, bueamarãũdua, naʉ̃rãne
         kĩrãkꞌa izhi krĩcha bꞌetrʉ Daizezeta Nokꞌodꞌebema. 15 Mʉã wãrĩnu marãã jaraya, iabꞌaʉba Daizezeta Nokꞌodꞌebemata wũãwũãne kĩrãkꞌa krĩcha
         ẽbʉrʉ maʉ̃nebemanerã edꞌa wã ẽã.16 Mawũãpe wũãwũãrã juwuadꞌe edape juwua ãzhi ʉ̃rʉ̃ bꞌʉpe ibia jarasia.Kũrãta bara bꞌadꞌa(Mateo 19:16-30; Lucas 18:18-30)17 Jesús wãne iabꞌa wãẽba zepe izhi kĩrãbita sãkꞌokꞌodꞌe kꞌobꞌepe widꞌi mawũãsia: Miã
         Ũrãgꞌabari, bʉra biata bꞌʉa, ¿mʉãrã kꞌãrẽta oi barape Daizeze ũme bꞌai jõ ẽãta jidaira?18 Mawũãĩ Jesúsbara mawũãsia: ¿Bʉara mʉrã kꞌãrẽã biata jarabʉrʉ? Miõta biata bꞌʉ ẽã,
         awuarabʉrʉ biara abꞌabai bꞌʉa Daizezeta. 19 Daizezeba aribꞌaemarẽã jara bꞌʉra bʉara kꞌawua bꞌʉta mawũã bꞌʉa: Kĩma ẽãta erukꞌãĩrãrũã.
         Miã bearãrũã. Nezrʉgarãrũã. Zhãrã ʉ̃rʉ̃ sewa nebʉrʉrãrũã. Zhãrãta sewarãrũã. Wawiarua
         bʉ zezera bʉ papara. 20 Mawũãĩ kũrãbara mawũãsia: Miã Ũrãgꞌabari, mʉãrã maʉ̃ jõma aribꞌae bꞌʉa kũrã wedꞌauba.
         21 Mawũãĩ Jesúsbara ibiadꞌe akʉpe mawũãsia: Bʉara ne abꞌa aribꞌaeita wãẽã bꞌʉa. Mawũẽ
         wãpe, bʉzha ne erubꞌʉta jõma nendope, platara zuburia bꞌea diadua, mawũãrã ne biata
         erubꞌaya ʉ̃tre. Aramaʉ̃ne zepe mʉta pẽwãdua bebudꞌe basiidꞌu.22 Kũrãbara maʉ̃ bedꞌeata ũrĩpe sopua wãsia kꞌãbãẽã bara bꞌʉ baera.23 Mawũẽ Jesúsbara pʉrʉwa akʉpe izha jʉrʉkuadꞌaa mawũãsia: ¡Daizezeta Nokꞌodꞌebemane
         edꞌara borekea edꞌa wãna ẽã bara bꞌera!24 Izha jʉrʉkuadꞌara kꞌawua ẽã krĩchasidꞌa maʉ̃ta jarabʉrʉba, mawũẽ Jesúsbara wakusa
         mawũãsia: ¡Daizezeta Nokꞌodꞌebemane edꞌara borekea edꞌa wãna ẽã ne biota krĩcha bꞌera!
         25 Aguja uriadꞌe camellota audre bia berabꞌari bꞌeya bara bꞌʉta edꞌa wãĩ kꞌãñabara Daizezeta
         Nokꞌodꞌebemane.26 Mawũãĩ ãzhira wuaabʉrʉ kꞌawua ẽã krĩcha ãzhirãĩnu mawũãsidꞌa: ¿Bara bꞌʉsidꞌa mawũãbʉrʉ
         kꞌaita ẽdrʉipe?27 Maʉ̃ne Jesúsbara ãzhi akʉ mawũãsia: Ẽdrʉira zhãrãĩtara boreke ẽã, mawũãmina Daizezebara
         ẽdrʉbi bꞌeya, ne jõma boreke baera Daizezeitara.28 Mawũãĩ Pedroba mawũãsia: Daibara ne jõma ãmaẽsidꞌa, mobe bʉta pẽwã bꞌea.29 Mawũãĩ Jesúsbara panaʉ̃ mawũãsia: Mʉã wãrĩnu marãã jaraya, iabꞌaʉba deta ãmaẽrã, zhi
         mebẽrã zhũmakĩrãrãta, nawekꞌaurãta ãmaẽrã, zezeta, papata, wũẽrãta, warrarãta, druata,
         mʉ kꞌarea ãmaẽrã, bedꞌea biata mʉnebemata jarai kꞌarea ãmaẽrã, 30 idꞌi ewade ãmaña jidama cien jidaya deta, mebẽrã zhũmakĩrãrãta, nawekꞌaurãta, paparãta,
         warrarãta, druata. Baridua zuburia odꞌaimina mawũã jidaya, aramaʉ̃ne ewari tẽã nʉmaĩta
         zeidꞌera jidaya Daizeze ũme bꞌai jõ ẽãta. 31 Mawũãmina bio zhi zromata bꞌera zhi zroma ẽãta duaneña, waya zhi zroma ẽãta bꞌeta
         zhi zromata duaneña.Jesúsba jarama ũbeata jaradꞌa izhi beadꞌaita(Mateo 20:17-19; Lucas 18:31-34)32 Odꞌe wãsidꞌa wãrĩze wãta Jerusalén pʉwʉrʉedꞌa, Jesús na taidꞌe izha jʉrʉkuadꞌara pera
         kuatebasia, izhi kꞌaidꞌu wãbʉdara pera kuatebasia. Mawũẽ doce izha jʉrʉkuadꞌata wakusa
         awuara jʉre edape izhi sãwũã berabꞌariita jara mawũãsia: 33 Dazhirã wãrĩze wã Jerusalén pʉwʉrʉedꞌa, mʉ Beubari Bape bꞌʉra maĩnu chãbꞌaridꞌaya
         sacerdoterã nokꞌorãta bꞌea, ũrãgꞌa Moisédꞌe jarabadata bꞌea, maʉ̃rãbara jaradꞌaya
         mʉrã beadꞌamarẽã, aramaʉ̃ne mʉrã chãbꞌaridꞌaya judíorã ẽãta bꞌea. 34 Mʉrã ãzhima sewakꞌau bꞌʉdꞌeba udꞌaya, dau idꞌodꞌaya, aramaʉ̃ne beadꞌaya, mawũãmina
         ewari ũbeadꞌe beudꞌata piradrʉya.Kꞌãrẽ widꞌidꞌapeadꞌa Jacoboba Juanba(Mateo 20:20-28)35 Jacobo, Juan, Zebedeo warrarãba Jesús orradꞌape mawũãsidꞌa: Miã Ũrãgꞌabari, daibara
         krĩña panʉã bʉa aribꞌaeita daiba widꞌibʉdata.36 Mawũãnaĩ mawũãsia: ¿Mʉã kꞌãrẽta oita krĩña panʉ?37 Mawũãĩ mawũãsidꞌa: Bʉta Nokꞌota bꞌebʉrʉ maẽ daita nokꞌo babi jewedꞌabigarua abꞌa bʉ
         juwua araare, abꞌa bʉ juwua ãkꞌaare.38 Mawũãnaĩ Jesúsbara mawũãsia: Marãbara kꞌawuadꞌa ẽã kꞌãrẽ widꞌi panʉrã. ¿Marã zuburiaita
         panʉka mʉ zuburiai kĩrãkꞌara?39 Mawũãĩ ãzhara mawũãsidꞌa: Daibara bꞌedꞌaya.Mawũãnaĩ Jesúsbara mawũãsia: Marã wãrĩnu mʉ zuburiai kĩrãkꞌara zuburiadꞌaya. 40 Mawũãmina mʉ juwua araare, mʉ juwua ãkꞌaare jewedꞌabigaira mʉãrã diaidꞌe bꞌʉ ẽã, awuarabʉrʉ
         jewedꞌa paneña Daizezeba maʉ̃ĩta zhi aribꞌaemata.41 Zhi diezba maʉ̃ta ũrĩnaĩ kĩrũsidꞌa Jacoboa Juanʉã. 42 Mawũẽ Jesúsbara trʉ̃kuape mawũãsia: Marãbara kꞌawua bꞌea naʉ̃ ẽjũãne nokꞌota bꞌebara
         zhãrã ãzhi edre erunʉmeã, zhi zromata bꞌera aramaʉ̃ne zhãrã ʉ̃rʉ̃ zarea nʉmeã. 43 Mawũãmina marã mawũã duanaĩne bꞌʉ ẽã, awuarabʉrʉ marãnebema zhi zromata bꞌa krĩña
         bꞌʉra bꞌaibara dewaraurãta aribꞌaebarita. 44 Marãnebema zhi zromata bꞌa krĩña bꞌʉra bꞌaibara jõmaʉ̃ nezokꞌata. 45 Aramaʉ̃ kĩrãkꞌa mʉ Beubari Bape bꞌʉra ze ẽbasia zhãrãba aribꞌaedꞌamarẽã, awuarabʉrʉ
         zesia zhãrã aribꞌaeita, aramaʉ̃ne mʉ bebura diaya zhãrã jõmaʉ̃bari.Bartimeo daʉbꞌerrea bꞌʉta ne ũdubidꞌa(Mateo 20:29-34; Lucas 18:35-43)46 Jericó pʉwʉrʉedꞌa zekuape Jericódꞌeba Jesús izha jʉrʉkuadꞌa bawara wãbʉrʉdꞌera kꞌabanata
         kꞌaidꞌu wãsidꞌa, maʉ̃ne Bartimeo daʉbꞌerrea bꞌʉta Timeo warrata o kꞌaita jewedꞌa bꞌʉta
         nebari widꞌi bꞌasia. 47 Maʉ̃ne Jesús Nazaredꞌebemata ũrĩĩ nemi jĩgua mawũãsia: ¡Jesús, bʉra rey Davidꞌeba
         uruta bꞌʉba mʉrã sozuburiarua!48 Mawũãĩ bioba kẽãsidꞌa chupeamarẽã, mawũãmina izhara audre bꞌia mawũãsia: ¡Bʉra Davidꞌeba
         uruta bꞌʉba mʉrã sozuburiarua!49 Mawũãĩ Jesús pi nʉmepe trʉ̃namarẽã jarabʉrʉba trʉ̃ mawũãsidꞌa: Wãniguarua, piradrʉrua,
         bʉra trʉ̃ kꞌobꞌʉa.50 Mawũãnaĩ wua ãnebꞌari bꞌʉta bꞌaribuepe piradrʉpe zesia Jesúsma. 51 Mawũẽ Jesúsbara mawũãsia: ¿Bʉara mʉã kꞌãrẽta oita krĩñape?Mawũãĩ daʉbꞌerrea bꞌʉbara mawũãsia: Miã Ũrãgꞌabari, mʉta ne ũdubirua.52 Mawũãĩ Jesúsbara mawũãsia: Wãrũã, bʉra soidꞌu kꞌobꞌʉba ẽdrʉbʉrʉa.Audre ẽãne ne ũdusia, mawũẽ Jesús kꞌaidꞌu tebasia odꞌe.

Jesús edꞌa wãna Jerusalénne(Mateo 21:1-11; Lucas 19:28-40; Juan 12:12-19)111 Jerusalén kꞌaita babʉdadꞌe, Betfagé pʉwʉrʉ kꞌaita Betania pʉwʉrʉ kꞌaita zebʉdata,
         Olivo kꞌatuma kĩrãbita zebʉdadꞌera, Jesúsbara izha jʉrʉkuadꞌata ũme zokꞌabʉrʉta, 2 mawũãsia: Pʉwʉrʉ zakeidꞌu wãũdua jari mazhi kĩrãbita tabꞌʉidꞌu, kꞌãma edꞌa wãbʉdadꞌera
         ũdudꞌaya burro kũrãta jʉ̃ nʉmʉta, maʉ̃nerã miõta bꞌarikꞌa, maʉ̃ta ẽnape weudua. 3 Iabꞌaʉba widꞌibʉrʉta: ¿Kꞌãrẽã kꞌãwũã obʉda ara? Nokꞌoba nesidꞌa adꞌape nane diabꞌariya
         audua.4 Mawũãĩ wãbʉdadꞌera ũdusidꞌa burro kũrãta jʉ̃ nʉmʉta ãĩ puertama, mawũẽ ẽnasidꞌa. 5 Ʉ̃kʉrʉ mama kꞌobꞌebara mawũãsidꞌa: ¿Marãbara kꞌãrẽã ẽnabʉda kꞌãʉ̃ burrora?6 Mawũãnaĩ ãzhara jarasidꞌa sãwũã jaraita Jesúsba jaradꞌadꞌe, mawũẽ idaribisidꞌa. 7 Aramaʉ̃ne burrora wesidꞌa Jesúsma, mobe ʉ̃rʉ̃ bꞌʉsidꞌa ãzhidꞌe wua ãnebꞌari panʉta,
         mobebʉrʉ Jesús jewedꞌasia ʉ̃rʉ̃. 8 Biobara bia edabʉdata ãzhidꞌe wua ãnebꞌari bꞌeta odꞌe ewarazoasidꞌa, dewaraurãbara
         pãrãrã kiduata tʉdꞌape odꞌe tadꞌazoasidꞌa. 9 Zhãrãbara na wãba tẽã uruba nemi jĩgua mawũãsidꞌa:¡Bʉra ibia jaradꞌaya!¡Ibia jaradꞌaya Daizezedꞌeba zebʉrʉra! (Salmos 118:25-26)10 ¡Nokꞌora ibia jaradꞌaya zõrã dazhirãta bꞌadꞌadꞌeba rey Davidꞌeba zebʉrʉra! ¡Daizezera
         ibia jaraudua ʉ̃trera!11 Aramaʉ̃ne Jesús Jerusalénne edꞌa wãbʉrʉdꞌera, Daizeze dedꞌa ewara maẽ wãpe ne jõma
         akʉkuape keu baera Betania pʉwʉrʉedꞌa wãsia izha jʉrʉkuadꞌata doce bawara.Ikꞌazhirua jaradꞌa higuera ta ne ẽãta(Mateo 21:18-19)12 Nrũẽma Betania pʉwʉrʉdꞌeba wãbʉdadꞌera jarrasia Jesús. 13 Maʉ̃ne wawarauba ũdusia bakuru higuera kidua bara nʉmʉta, mawũẽ akʉdꞌe wãsia zhi ta
         bꞌʉ kꞌawuaita, mawũãmina maĩnu jũẽbʉrʉdꞌera zhi kiduatrʉ ũdusia higo zaubari ewari
         ẽbaera. 14 Mawũẽ Jesúsbara higuera nʉmʉã mawũãsia: Bʉ tara miõba wueta kꞌo ẽã.Maʉ̃ta ũrĩsidꞌa izha jʉrʉkuadꞌabara.Jesúsba miti ẽã odꞌa Daizeze deta(Mateo 21:12-17; Lucas 19:45-48; Juan 2:13-22)15 Jerusalén pʉwʉrʉedꞌa zebʉdadꞌera Jesús edꞌa wãsia Daizeze dedꞌa ewara maẽ, mobe ãĩ
         jʉrekuasia mama ne nendo bꞌeta ne eda bꞌeta. Mesara burekuasia plata kꞌãbiabadadꞌera,
         buguera burekuasia pusirã nendobadadꞌera. 16 Mobe Daizeze dedꞌa ewara maẽ miõta idu berabꞌaribi ẽbasia ne edeira. 17 Maʉ̃nerã miã ũrãgꞌabʉrʉta mawũãsia: ¿Naʉ̃ẽnabemata zhi bꞌʉmata mawũã bꞌʉ ẽka:Mʉ dera zhiwidꞌibadata nʉmʉã adꞌaita jõmaʉ̃ĩtabemata nʉmaña abꞌʉ ẽka? Mawũã bꞌʉdꞌera
         marãbara nezrʉgamiãrã de babi nʉmʉkꞌãrĩna. (Isaías 56:7)18 Maʉ̃ta ũrĩnaĩ ũrãgꞌa Moisédꞌe jarabadabara sacerdoterã nokꞌorãbara krĩcha jʉrʉsidꞌa
         sãwũã beadꞌaita. Ãzhara wawia bꞌeasia jõmaʉ̃ba bia ũrĩ bꞌeba izhi ũrãgꞌata. 19 Mawũãmina keubʉrʉdꞌera Jesús ãĩ wãsia Jerusalénnebara.Higuera ikꞌazhirua jaradꞌata bagudꞌa(Mateo 21:20-22)20 Diapedꞌa berabꞌaribʉdadꞌera ũdusidꞌa bakuru higuera bagudꞌata kꞌarradꞌeba. 21 Mawũẽ Pedrobara bude bape mawũãsia: Miã Ũrãgꞌabari, akʉdua, bakuru higuera bʉa ikꞌazhirua
         jaradꞌara bagusia.22 Mawũãĩ Jesúsbara panaʉ̃ mawũãsia: Soidꞌu kꞌobꞌa bꞌeaudua Daizeze ũme. 23 Mʉã wãrĩnu marãã jaraya, bariduba kꞌatuma za nʉmʉã jarabʉrʉta: Ãĩ wãrũã, pusadꞌe doidꞌu
         wãrũã abʉrʉta, izhi soma bꞌe ẽãne kꞌobꞌʉ ẽbʉrʉ, awuarabʉrʉ soidꞌu kꞌobꞌʉba izha jara
         kꞌobꞌʉra aribꞌae nʉmaẽdaidꞌe kꞌobꞌʉra, izha jarabʉrʉra aribꞌae nʉmaẽdaya. 24 Maʉ̃ba mʉã marãã jaraya, jõma marãba widꞌibʉdara zhiwidꞌi soidꞌu kꞌobꞌeaudua jidadꞌaita,
         mawũãrã marãma zeya. 25 Marã zhiwidꞌi kꞌobꞌedꞌera bedꞌea ne ẽãne edaudua iabꞌaʉ bawara bĩ ẽã bꞌebʉrʉ, marã
         Zeze ʉ̃tre bꞌʉbidꞌa marã bedꞌea ne ẽã bꞌʉkuamarẽã marãba bia ẽãta odꞌapeadꞌata biodꞌeba.
         26 Marã bĩ ẽã odꞌata marãba bedꞌea ne ẽãne edadꞌa ẽbʉrʉ, marã Zeze ʉ̃tre bꞌʉbidꞌa marã
         bedꞌea ne ẽã bꞌʉ ẽã marãba bia ẽãta odꞌapeadꞌata biodꞌebara.Zareata Jesúsdꞌe(Mateo 21:23-27; Lucas 20:1-8)27 Wakusa Jerusalén pʉwʉrʉedꞌa zekuape Daizeze dedꞌa ewara maẽ Jesús taidꞌe, izhima zesidꞌa
         sacerdoterã nokꞌorãta, ũrãgꞌa Moisédꞌe jarabadata, nokꞌorãta. 28 Mobe mawũãsidꞌa: ¿Kꞌaiba obi bꞌʉ bʉa obꞌʉra? ¿Kꞌaiba diasi zareara bʉa obꞌʉta onʉmaĩrã?29 Mawũãnaĩ Jesúsbara panaʉ̃ mawũãsia: Mʉãbidꞌa marãã widꞌiya. Panuũdua, mawũãrã mʉãrã
         marãã jaraya kꞌaiba obi bꞌʉta mʉã obꞌʉra. 30 Zhãrã buru kꞌoemarẽã Juan, ¿Ʉ̃trebemaba zokꞌasika o zhãrãba? Panuũdua.31 Mawũãĩ ãzhirãĩnu mawũãsidꞌa: Dazhirãba Ʉ̃trebemaba zokꞌasia adꞌara, ¿mobera kꞌãrẽã
         ĩjãna ẽbasi aya? 32 ¿Maʉ̃ne dazhirãbara sãwũã zhãrãba zokꞌasia adꞌaipe? Ãzhara aramaʉ̃ne zhãrãta wawiasidꞌa,
         jõmaʉ̃ma Juan wãrĩnu Daizezeba bedꞌeata jarabibarita bꞌʉ baera. 33 Mawũẽ panaʉ̃bʉdata Jesúa mawũãsidꞌa: Daibara kꞌawuadꞌa ẽã.Mawũãnaĩ Jesúsbara panaʉ̃ mawũãsia: Mʉãbidꞌa marãã jara ẽã kꞌaiba obi bꞌʉra mʉã obꞌʉra.

Uvadꞌe trajabadata bia ẽãta bꞌeadꞌa(Mateo 21:33-46; Lucas 20:9-19)121 Mobebʉrʉ Jesúsbara ne bio jarakꞌa mawũãsia: Ũmakĩrãba uvata upe serrape osia uva bꞌata
         piabarita. Mobe uva akʉita pãrãsia deta ʉ̃tʉ drasoa, mobe uvadꞌe trajabadaa arrendape
         wãsia wawara. 2 Uva bꞌʉabada ewade nezokꞌata zokꞌasia uvadꞌe trajabadama, uva izhaa diabʉdata jidamarẽã.
         3 Mawũãmina maʉ̃rãbara jirtopota jirachisidꞌa, aramaʉ̃ne buesidꞌa juwuaawa. 4 Wakusa nezokꞌa awʉrʉta ãzhima zokꞌabʉrʉra mongꞌaraba tabꞌari puosidꞌa buruta, mobe
         ikꞌazhirua jarasidꞌa. 5 Wakusa awʉrʉta zokꞌabʉrʉra beasidꞌa. Dewara bio zokꞌabʉrʉra ʉ̃kʉrʉ jirachisidꞌa, ʉ̃kʉrʉ
         beasidꞌa.6 Wadꞌi abꞌa erubꞌʉta erubꞌasia zhi warra izha kʉãgꞌata. Maʉ̃sidꞌa maʉ̃rãma zokꞌabʉrʉta
         mawũãsia: Wawiadꞌaya mʉ warrara. 7 Mawũãmina uvadꞌe trajabadara ãzhirãĩnu mawũãsidꞌa: Ne zhi zezedꞌera naʉ̃ba jidaya.
         Mawũẽ beadꞌaya, izha jidaita bꞌʉra aramaʉ̃ne dazhirãba jidadꞌaya. 8 Aramaʉ̃ne jirtopota beasidꞌa, mobe ãĩ bꞌaribuesidꞌa uvadꞌebara.9 ¿Aramaʉ̃nerã uva zhibaribara sãwũã oipe? Wãpe beakuaya uvadꞌe trajabadara, mobe uva
         izhidꞌera chãbꞌariya awʉrʉrãã.10 ¿Aramaʉ̃ kĩrãkꞌa mʉ seribidꞌa ẽãnebemata zhi bꞌʉmarã marãbara ledꞌakꞌa kĩrãkꞌa duanu
         ẽka?:¿Jara bꞌʉ ẽka de obadaba mongꞌara seri ẽãne bꞌʉdꞌapeadꞌara wagꞌauta bꞌesita.11 Daizezeba mawũã osi baera dazhirãma ne bia abꞌʉ ẽka? (Salmos 118:22-23)12 Jida krĩñasidꞌa mawũã ne jarabʉrʉbara ãzhita jarabʉrʉta kꞌawuabʉdaba. Mawũãmina kꞌabanata
         wawiabʉdaba ãmaẽbʉdata wãsidꞌa.Rey Romanebemaĩta plata diabadadꞌebema(Mateo 22:15-22; Lucas 20:20-26)13 Fariseorãta ʉ̃kʉrʉ rey Herode pẽwã bꞌeta ʉ̃kʉrʉ Jesúsma zokꞌasidꞌa wãẽã bedꞌeabidꞌamarẽã.
         14 Mawũẽ maʉ̃rã zekuape mawũãsidꞌa: Miã Ũrãgꞌabari, daiba kꞌawua bꞌedꞌera bʉara jara
         bꞌʉa wãrãta, bʉra krĩcha zhãrãneã zhi edebi ẽã bʉara akʉ ẽbaera zhãrãnebemata. Awuarabʉrʉ
         wãrĩnuta jara bꞌʉa Daizeze ota. ¿Diasia bꞌʉka rey César plata diabadara, o dia bꞌe
         ẽ? ¿Diadꞌaidꞌe bꞌʉka o diadꞌaidꞌe bꞌʉ ẽ?15 Jesúsbara kꞌawuasia ãzhira sewa bibaʉta kꞌobꞌeta, mawũẽ mawũãsia: ¿Mʉrã kꞌãrẽã wãẽãbidꞌaita
         kꞌopanʉ? Denario abꞌa mʉma weudua mʉã akʉita.16 Ãzha wedꞌai Jesúsbara mawũãsia: ¿Naʉ̃nerã kꞌai zata nʉmʉ, kꞌai trʉ̃ta bꞌʉ nʉmʉ?Mawũãĩ ãzhara mawũãsidꞌa: Césardꞌea.17 Mawũãnaĩ Jesúsbara panaʉ̃ mawũãsia: Césardꞌera César diaudua, Daizezedꞌera Daizezea
         diaudua.Mawũãĩ bia akʉdruasidꞌa izhira.Beudꞌata piradrʉdꞌaidꞌebema(Mateo 22:23-33; Lucas 20:27-40)18 Maʉ̃ne saduceorãta zesidꞌa Jesúsma, maʉ̃rãbara jara bꞌea beudꞌara piradrʉ ẽãta, mawũẽ
         widꞌi mawũãsidꞌa: 19 Miã Ũrãgꞌabari, Moisébara bedꞌeata bꞌʉdꞌata mawũãsia: Mebea iabꞌaʉdꞌeta beubʉrʉdꞌe
         zhi kĩma ãmaẽbʉrʉta warrata ãmaẽ ẽbʉrʉ zhi mebeaba edaibara, aramaʉ̃ne zhi mebea beudꞌata
         warra barabiya. 20 Ewari abꞌa mebẽrãta siete pãĩna bazhia, nabemata miã kꞌãĩpe beusia warra ne ẽã. 21 Mawũẽ maʉ̃ wũẽrã zhi tẽãbemaba kꞌãĩpe maʉ̃sidꞌa beubʉrʉba warra ãmaẽ ẽbasia. Abꞌarika
         berabꞌarisia zhi ũbeasidꞌa. 22 Sietera jõma mawũã berabꞌaribʉrʉba miõba warrarã ãmaẽ ẽbasia. Nʉmʉne beusia wũẽrãsidꞌa.
         23 Kꞌõbe beudꞌata piradrʉbʉdadꞌera, ¿ãzhirãnebemabara sãʉ̃ba izhi wũẽrã baipe mawũã sieteba
         ãzhi wũẽrã babidꞌapeadꞌara?24 Mawũãnaĩ Jesúsbara panaʉ̃ mawũãsia: Marã wãẽã bꞌeba maʉ̃ẽnabemata zhi bꞌʉmarã sãwũãta
         kꞌawuadꞌa ẽã, miã Daizeze zareara sãwũãta kꞌawuadꞌa ẽã. 25 Beudꞌata piradrʉbʉdadꞌera miã kꞌãĩna ẽã, awuarabʉrʉ ángelerã ʉ̃tre bꞌe kĩrãkꞌa bꞌeaya.
         26 Mawũãmina beudꞌata piradrʉdꞌaidꞌebema, ¿marãbara Moisé librodꞌera ledꞌakꞌa kĩrãkꞌa
         bꞌeta Daizezebara ʉrʉta nʉmʉ maẽba Moiséa mawũãsi ẽka?: ¿Mʉrã Abraham Zhibaria, Isaac
         Zhibaria, Jacobo Zhibaria asi ẽka? 27 Aramaʉ̃nerã Daizezera beukuadꞌa Zhibari ẽã, awuarabʉrʉ zokꞌai bꞌe Zhibaria. Mawũẽ
         marã biodꞌe wãẽã bꞌea.Zhi zromata bꞌʉa aribꞌaedꞌai bꞌʉta(Mateo 22:34-40)28 Ũrãgꞌa Moisédꞌe jarabadaba abꞌaʉba Jesús orrasia, saduceorãba widꞌibʉdata bia panaʉ̃bʉrʉta
         ũrĩpe widꞌi mawũãsia: ¿Sãʉ̃ta zhi zromape Daizezeba aribꞌaemarẽã jara bꞌʉta jõmaʉ̃nebema?29 Mawũãĩ Jesúsbara jarabʉrʉta panaʉ̃ mawũãsia: Jõmaʉ̃nebema zhi zromata Daizezeba aribꞌaemarẽã
         jara bꞌʉra mawũã bꞌʉa: Israel bꞌebara ũrĩũdua: Nokꞌo Daizezera abꞌa bꞌʉa. 30 Nokꞌo Daizezera soidꞌu kʉãgꞌarua, bʉzhi jawureidꞌuba, bʉzhi krĩchaidꞌuba, bʉzhi zareaidꞌuba.
         31 Maʉ̃ zhi ũmeta dewara mawũã bꞌʉa: Zhãrã kʉãgꞌarua bʉzhi kĩrãkꞌa. Daizezeba aribꞌaemarẽã
         jara bꞌʉra awʉrʉ audre zhi zroma ne ẽã maʉ̃rã kꞌãñabara.32 Mobebʉrʉ ũrãgꞌa Moisédꞌe jarabaribara mawũãsia: Miã Ũrãgꞌabari, bʉa wãrĩnuta jarabʉrʉ
         kĩrãkꞌa Daizezera abꞌa bꞌʉta awʉrʉ izhi kĩrãkꞌara ne ẽã. 33 Mawũã Daizezeta soidꞌu kʉãgꞌaira, dazhi jawureidꞌuba, dazhi zareaidꞌuba kʉãgꞌaira,
         zhãrã dazhi kĩrãkꞌa kʉãgꞌaira audre biga nendʉwʉrʉta bio Daizezeita bai kꞌãñabara.34 Mawũã krĩchadꞌe panaʉ̃bʉrʉba Jesúsbara mawũãsia: Bʉra Daizezeta Nokꞌodꞌebemane babodꞌoa.Aramaʉ̃ne miõba wueta kꞌãrẽ widꞌidꞌa ẽbasia.¿Kꞌaidꞌeba uru zhãrã Ẽdrʉbira?(Mateo 22:41-46; Lucas 20:41-44)35 Daizeze dedꞌa ewara maẽ Jesús miã ũrãgꞌa mawũãsia: ¿Ũrãgꞌa Moisédꞌe jarabadabara jara
         panʉka zhãrã Ẽdrʉbira rey Davidꞌeba uruta? 36 Davidbara Jawurebiadꞌeba mawũãsia:Daizezebara mʉ Nokꞌoa mawũãsia: Mʉ juwua araare jewedꞌarua, bʉ jura bꞌeta jõma mʉã
         bʉ jẽrũ edre bꞌʉyeedꞌa. (Salmos 110:1)37 Davidba mawũã izhi Nokꞌoa adꞌara, ¿sãwũã bari kꞌãwũta izhidꞌeba uruta bꞌaipe? Kꞌabanabara
         Jesús bedꞌeara ũrĩ bꞌeasia ũrĩ krĩña.Ũrãgꞌa Moisédꞌe jarabadadꞌebema(Mateo 23:1-36; Lucas 11:37-54; 20:45-47)38 Jesús miã ũrãgꞌa nʉmʉnerã mawũãsia: Kĩrãkuita bꞌeaudua ũrãgꞌa Moisédꞌe jarabada kꞌarea,
         zhi zromane tebaita wua eidꞌu drasoa jʉ̃ teba krĩñadea, ãzhi wawia saludꞌaita krĩñadea
         pʉwʉrʉdꞌe kꞌabana maẽrã. 39 Nokꞌorãta jewedꞌabari maẽ jewedꞌa krĩñadea de zhi jʉrebadata nʉme maẽrã, nokꞌorãta
         jewedꞌabari maẽ jewedꞌa krĩñadea nekꞌodꞌe trʉ̃bʉdadꞌera. 40 Deta wũẽrãrã pẽdrarãneta jãrĩ bꞌea, mobe zhãrãma bia nʉmaĩta dããrã zhiwidꞌibada. Maʉ̃neba
         maʉ̃rã Daizezebara audre pua kꞌawua oya.Ofrenda diadꞌa wũẽrã pẽdraba(Lucas 21:1-4)41 Ofrenda edꞌa kenabꞌaribada maẽ kĩrãbita Jesús jewedꞌa kꞌobꞌʉdꞌe, akʉ kꞌobꞌasia zhãrãba
         plata edꞌa kenabꞌari kꞌopanʉta. Bara bꞌebidꞌa bioba plata bio edꞌa kenabꞌari kꞌopanasia.
         42 Maʉ̃ne wũẽrã pẽdrata zuburia bꞌʉta zepe moneda zakerãta ũme edꞌa kenabꞌarisia bio
         vale ẽãta. 43 Mawũẽ Jesúsbara izha jʉrʉkuadꞌata trʉ̃pe mawũãsia: Mʉã wãrĩnu marãã jaraya, naʉ̃ wũẽrã
         pẽdrata zuburia bꞌʉbara jõmaʉ̃ kꞌãñabara plata audre edꞌa kenabꞌaribʉrʉa. 44 Wuaabemabara edꞌa kenabꞌaribʉda plata audꞌubemata, mawũãmina naʉ̃ wũẽrãbara zuburia
         bꞌʉdꞌe jõma edꞌa kenabꞌaribʉrʉa izhi nekꞌoita erubꞌadꞌata.

Jesúsba jaradꞌa Daizeze de ãrĩnaĩta(Mateo 10:16-25; 24:1-28; Lucas 17:22-24; 21:5-24)131 Daizeze dedꞌa ewara maẽba Jesús ãĩ zebʉrʉdꞌera izha jʉrʉkuadꞌabara abꞌaʉba mawũãsia:
         Miã Ũrãgꞌabari, akʉdua, mongꞌara bi-ia kedꞌea, dera bi-ia nʉmeã.2 Mawũãĩ Jesúsbara panaʉ̃ mawũãsia: ¿Bʉa akʉ kꞌobꞌʉra de zromata nʉme ẽka? Kꞌãwũã nʉmerã
         mongꞌara abꞌari mongꞌara ʉ̃rʉ̃bidꞌa kꞌobꞌa ẽbaya ãrĩbʉdaba.Sãwũãĩnebema ẽjũã jõĩ nawedꞌa(Mateo 24:3-28; Lucas 21:5-6)3 Olivo kꞌatumane Jesús jewedꞌasia Daizeze de kĩrãbita. Maʉ̃ne Pedroba, Jacoboba, Juanba,
         Andrésba dobꞌaʉa widꞌi mawũãsidꞌa: 4 ¿Daia jaradua, sõmbedꞌepe Daizeze deta mawũã ãrĩnaĩrã? ¿Sãwũãĩpe maʉ̃ta jõma arimaẽ
         berabꞌariira?5 Mawũãnaĩ Jesúsbara panaʉ̃ mawũãsia: Kĩrãkuita bꞌeaudua miõã zhi sewabidꞌa ẽbaita.
         6 Nʉmʉne bio sewata mʉneba zebʉdabara mawũãnaña: Mʉrã zhãrã Ẽdrʉbia. Aramaʉ̃ne bio sewadꞌaya.
         7 Marãbara zhõta ũrĩnaña namabidꞌa ãĩbidꞌa, maʉ̃nerã perarãũdua, mawũã berabꞌariibara,
         mawũãmina wadꞌi ẽbaya ewari nʉmʉta jõĩrã. 8 Drua tabꞌeta drua awʉrʉta tabꞌe bawara zhõnaña, nokꞌorãta nokꞌorã awʉrʉ bawara zhõnaña.
         Baridu maẽ nʉmeña ẽjũã ureta, jarrabata. Maʉ̃ jõma puata jẽdeba nʉmeña.9 Mazhikusa kĩrãkuita bꞌeaudua, marã chãbꞌaridꞌaya nokꞌorã wagꞌaurãã, de zhi jʉrebada
         nʉme maẽ marã udꞌaya. Nokꞌorã kĩrãbita, reirã kĩrãbita marã ededꞌaya mʉ kꞌarea, aramaʉ̃ne
         marãbara mʉnebemata maʉ̃rãã jaradꞌaya. 10 Bedꞌea biata mʉnebemata ewari nʉmʉ jõĩ nawedꞌa nokꞌorãã chãbꞌaridꞌaita edebʉdadꞌera
         jaradꞌaibara zhãrã jõmaʉ̃ã. 11 Marãta sopuarãũdua kꞌãrẽta jaradꞌai kꞌareara, miã krĩcharãũdua, awuarabʉrʉ maʉ̃nerã
         Jawurebiaba jarabibʉrʉta jaraudua, aramaʉ̃nerã marãta bedꞌea ẽã, awuarabʉrʉ bedꞌeaya
         Jawurebiata. 12 Mebeabara beadꞌamarẽã chãbꞌariya zhi mebeata, zezebara zhi warrata. Warrarã bĩ ẽãdꞌaya
         ari ãzhi zhibarirã bawara, aramaʉ̃ne beakuabidꞌaya. 13 Jõmaʉ̃ba marã juradꞌaya mʉ kꞌarea, mawũãmina mʉta pẽwã zuburiata jõñiĩnu nʉmʉrã ẽdrʉya.14 Jaidꞌebema ne mitiata nʉmʉbʉdata marãba ũdubʉdadꞌera, Daizezeba bedꞌeata jarabibariba
         Danielba jaradꞌata ũdudꞌaya. Daizeze dedꞌa nʉma ẽbai bꞌʉta nʉmʉnaña. Mawũẽ zhi naʉ̃
         lebʉrʉbara maʉ̃ sãwũãta kꞌawuarua. Mobebaira Judeadꞌe bꞌera merũ wãẽbaudua kꞌatumaẽna.
         15 De ʉ̃rʉ̃ kꞌobꞌʉra udꞌubꞌaepe edꞌa wãrãrũã kꞌãrẽ bʉzhi dedꞌabema jiraedaira. 16 Meã kꞌobꞌʉra deidꞌu zerãrũã bʉzhi wua jiraedaira. 17 Bꞌiogꞌoa bꞌera, wũãwũã judꞌebema erubꞌera zuburiadꞌaya maʉ̃ ewadera. 18 Mawũẽ zhiwidꞌiudua marã mawũã merũbʉdadꞌera nʉma ẽbamarẽã kue ewarita. 19 Maʉ̃ ewadera zuburiatrʉ nʉmaña, Daizezeba ẽjũã osidꞌebemata idꞌibasiidꞌu mawũãrã ne
         ẽãta nʉmaña, miã tẽãbidꞌa mawũãrã nʉma ẽbaya. 20 Maʉ̃ ewarita Daizezeba kꞌakutua nʉmʉ ẽbʉrʉ miõta zokꞌai bꞌa ẽã. Mawũãmina izha zhi
         jʉrʉmata bꞌe kꞌarea kꞌakutua nʉmʉsia maʉ̃ ewarira.21 Mawũẽ iabꞌaʉba zhãrã Ẽdrʉbita za bꞌʉa abʉrʉdꞌera, o zawa bꞌʉa abʉrʉdꞌera ĩjãrãũdua.
         22 Nʉmʉne zhãrã sewata zhãrã ẽdrʉbita bꞌeaya, sewata Daizezeba bedꞌeata jarabibaridꞌe
         bꞌeaya, ũdudꞌakꞌata odꞌaya zhãrã sewadꞌaita, sewaita obꞌedꞌara sewadꞌaya Daizezeba
         zhi jʉrʉmata bꞌesidꞌa. 23 Mawũẽ marã kĩrãkuita bꞌeaudua, mʉãrã maʉ̃ta jõma marãã jarabʉrʉa nawedꞌa.Jesús zeidꞌebema(Mateo 24:29-44; Lucas 21:25-36)24 Jari ewadera mawũã zuburia nʉmana tẽãne ʉ̃madaura pãrĩguya, jedꞌekꞌora ʉ̃na ẽbaya.
         25 Chĩdaura bãjãneba jurzoaya, ne zarea zromarãta bãjãnebema pʉrʉderreadꞌaya. 26 Mobebʉrʉ mʉ Beubari Bape bꞌadꞌara jãrãrãne uruta ũdudꞌaya kꞌãbãẽã zarea bara kĩrãwãrẽã.
         27 Mobebʉrʉ mʉãrã ángelerã mʉrẽrãta zokꞌaya, aramaʉ̃ne ãba jʉredꞌaya mʉã zhi jʉrʉmata
         baridu maẽ bꞌeta wawara bꞌeta.28 Bakuru higueradꞌeba sãwũãta kꞌawuaudua: Zhi jĩwĩnita wikubʉrʉdꞌera marãbara kꞌawuabada
         poagꞌa kꞌaita bata. 29 Aramaʉ̃ kĩrãkꞌa mʉã jara nʉmʉta arimaẽ berabꞌari bʉsadꞌewata marãba ũdubʉdadꞌera kꞌawuaudua
         mʉ zeira kꞌaita bata. 30 Mʉã wãrĩnu marãã jaraya, zhãrã bꞌera neba ẽwedꞌa mʉã jara nʉmʉrã jõma arimaẽ berabꞌariya.
         31 Bãjã, drua nebaya, mawũãmina mʉ bedꞌeara bari neba ẽã.32 Mawũãmina kꞌãrẽ ewade kꞌãrẽ ʉ̃madaudꞌe mawũã berabꞌariira miõba kꞌawua ẽã, miã ángelerã
         ʉ̃tre bꞌebidꞌa kꞌawuadꞌa ẽã, miã mʉãbidꞌa kꞌawua ẽã, awuarabʉrʉ kꞌawua bꞌʉa mʉ Zezebʉrʉ.
         33 Maʉ̃ba dauba bꞌeaudua, zhiwidꞌi bꞌeaudua, marãbara kꞌawuadꞌa ẽbaera mʉrã kꞌãrẽ ewade
         zeita. 34 Aramaʉ̃nerã ũmakĩrãta wawara wãna kĩrãkꞌa berabꞌariya, izhi dera ãmaẽbʉrʉta nezokꞌarã
         izhidꞌea chãbꞌarisia, abꞌa abꞌaʉa dedꞌekasia kꞌãrẽ oita, de akʉbaria jarasia dauba
         bꞌamarẽã. 35 Marãsidꞌa dauba bꞌeaudua, kꞌawuadꞌa ẽbaera mʉ sõmbedꞌe zeira, baʉcha zeya keubʉrʉdꞌe,
         o ewari ẽsadra, o eterre berubʉrʉdꞌe, o diapedꞌa. 36 Mobedꞌeba aritiaudꞌe zebʉrʉdꞌera ũdu ẽbaya marã kꞌãĩ nʉmeta. 37 Mʉã marãã jaraira jõmaʉ̃ã jaraya: Dauba bꞌeaudua.

Krĩcha jʉrʉdꞌapeadꞌa Jesús beadꞌaita(Mateo 26:1-5; Lucas 22:1-2; Juan 11:45-53)141 Ewari ũme wãẽã nʉmasia Egiptodꞌeba ẽzoadꞌata krĩcha fiesta obadata, maʉ̃nerã pan ne
         oreguea ne ẽã kꞌobada. Maʉ̃ne sacerdoterã nokꞌorãta ũrãgꞌa Moisédꞌe jarabada bawara
         krĩcha jʉrʉsidꞌa Jesús sãwũã sewadꞌape jidadꞌaita, aramaʉ̃ne beabidꞌaita. 2 Mawũẽ mawũãsidꞌa: Fiestadꞌera beadꞌa ẽã zhãrãta kĩrũna ẽbamarẽã pʉwʉrʉdꞌe.Jesús burudꞌe kerata weadꞌapeadꞌa(Mateo 26:6-13; Juan 12:1-8)3 Jesús Betaniane bꞌʉta, Simónta aidꞌaba kꞌaya bꞌadꞌa dedꞌa bꞌʉdꞌe, nekꞌo nʉmʉne wũẽrãta
         zebʉrʉta kera nardo ne ʉ̃tʉta jiwado mongꞌara omane wepe obꞌʉetape kera Jesús burudꞌe
         ʉ̃rʉ̃ weasia.4 Maʉ̃ne ʉ̃kʉrʉ kĩrũbʉdata ãzhirãĩnu mawũãsidꞌa: ¿Kera kꞌãrẽã kꞌãwũã weabue? 5 Ewari treciento trajadꞌabari nendoidꞌe bꞌasia denario trecientobari, mobedꞌeba maʉ̃
         platara diakꞌausia zuburia bꞌea.Aramaʉ̃ne bĩ ẽã jarasidꞌa maʉ̃ wũẽrã.6 Mawũẽ Jesúsbara mawũãsia: Idaribiudua, ¿kꞌãrẽã miãsẽã erukꞌopanʉ? Mʉ kꞌãwũã obʉrʉra
         biata obʉrʉa. 7 Zuburia bꞌera marã bawara ewariza bꞌeaya, mawũẽ marãba kꞌareba krĩñabʉdadꞌera kꞌareba
         bꞌedꞌaya. Mawũãmina mʉrã marã bawara ewariza bꞌa ẽã. 8 Naʉ̃ wũẽrãbara izha osia bꞌʉta obʉrʉa. Mʉ kꞌakuara nawedꞌa keraba tũã obʉrʉba aribꞌaebʉrʉa
         mʉ wuagꞌa bꞌʉdꞌaita. 9 Mʉã wãrĩnu marãã jaraya, baridu maẽ ẽjũã jõmaʉ̃ne bedꞌea biata mʉnebemata jarabʉda
         maẽ naʉ̃ wũẽrãba kꞌãwũã obʉrʉsidꞌa nebʉrʉdꞌaya, izhira aramaʉ̃ne krĩchabadaya.Juda wãna Jesús chãbꞌariita(Mateo 26:14-16; Lucas 22:3-6)10 Juda Iscariote Jesúsba doce jʉrʉkuadꞌadꞌebemata sacerdoterã nokꞌorãma wãsia Jesús
         chãbꞌariita. 11 Ãzha maʉ̃ta ũrĩnaĩ sobiadꞌape plata diaita jarasidꞌa. Mawũẽ Judabara kĩrãkuita bꞌesia
         sãwũã chãbꞌariita.Zhiko odꞌapeadꞌa Jesúita(Mateo 26:17-29; Lucas 22:7-23; Juan 13:21-30)12 Fiesta obʉdata ewari nabemane pan ne oreguea ne ẽã kꞌobadadꞌe oveja zaketa beabadadꞌe
         izha jʉrʉkuadꞌabara Jesúa mawũãsidꞌa: ¿Bʉara sãma odꞌaita krĩñape Egiptodꞌeba ẽzoadꞌata
         krĩcha nekꞌobadara?13 Mawũãnaĩ izha jʉrʉkuadꞌata ũme zokꞌabʉrʉta mawũãsia: Wãũdua Jerusalén pʉwʉrʉedꞌa,
         maĩnu marãbara ũmakĩrãta daucha zeya zokꞌodꞌe baniã akꞌobꞌʉta, maʉ̃ kꞌaidꞌu wãũdua.
         14 Deidꞌu wãbʉrʉ maẽ de zhibaria mawũãũdua: Miã Ũrãgꞌabariba mawũãsia: ¿Kʉdꞌa sãma bꞌʉ
         Egiptodꞌeba ẽzoadꞌata krĩcha kꞌobadata mʉã mama kꞌoira mʉã jʉrʉkuadꞌa bawarauba? 15 Izhara marãã ũdubigaya kʉdꞌa ʉ̃rʉ̃bema kʉdꞌa zromata zhi araa omata, mama zhiko oudua
         dazhirãĩta.16 Izha jʉrʉkuadꞌara wãnape Jerusalén pʉwʉrʉdꞌe edꞌa wãbʉdadꞌera ũdusidꞌa izha jaradꞌa
         kĩrãkꞌa. Zhikora aramaʉ̃ne osidꞌa Egiptodꞌeba ẽzoadꞌata krĩcha fiesta obadata.17 Keubʉrʉdꞌera Jesús zesia izha jʉrʉkuadꞌata doce bawara. 18 Mobe jewedꞌa duanepe nekꞌobʉdadꞌera Jesúsbara mawũãsia: Mʉã wãrĩnu marãã jaraya, marãnebemata
         iabꞌa mʉ ũme nekꞌo kꞌobꞌʉba mʉrã chãbꞌariya.19 Mawũãĩ ãzhira sopuabʉdaba abꞌa abꞌaʉba mawũãsidꞌa: ¿Mawũã oira mʉka?20 Mawũãnaĩ Jesúsbara panaʉ̃ mawũãsia: Mʉã doce jʉrʉkuadꞌaba abꞌaʉba mawũã chãbꞌariya,
         maʉ̃bara mʉrẽ kĩrãkꞌa panta sõmbera kꞌobꞌʉa epedꞌekꞌodꞌe. 21 Wãrãnebai mʉ Beubari Bape bꞌʉra mʉnebemata bꞌʉ tabꞌʉdꞌe berabꞌari wã, ¡mawũãmina zuburiaya
         mʉ chãbꞌaribʉrʉra! Biga bakꞌausia maʉ̃ todꞌa ẽbaita.22 Nekꞌo duanune Jesúsbara pan jiraedape maʉ̃bari Daizezea zhibia jipe bꞌʉape dedꞌekabʉrʉta
         mawũãsia: Jidaudua, naʉ̃ mʉ kꞌakua.23 Mobebʉrʉ vino copadꞌe jiraedape maʉ̃bari Daizezea zhibia jipe dedꞌekasia, mawũẽ dosidꞌa
         jõmaʉ̃ba. 24 Mobebʉrʉ mawũãsia: Naʉ̃ mʉ wata Daizezeba zhãrã ẽdrʉbiidꞌebemata zhiwidꞌita nʉmeña,
         mʉrã biobari wa erezoaya. 25 Mʉã wãrĩnu marãã jaraya, mʉãrã vino wueta do ẽã, marã bawarauba jari ewade zhiwidꞌita
         doyeedꞌa Daizezeta Nokꞌo maẽ.Jesúsba jaradꞌa Pedroba ũdukꞌa aita(Mateo 26:30-35; Lucas 22:31-34; Juan 13:36-38)26 Trʉ̃ãbi Salmota trʉ̃ãnape wãsidꞌa Olivo kꞌatumaĩnu.27 Maʉ̃ne Jesúsbara mawũãsia: Marãbara mʉrã jõmaʉ̃ba ãmaẽnaña nane diamase. Maʉ̃ẽnabemata
         zhi bꞌʉmata mawũã bꞌʉa:Mʉãrã ãzhi akʉbarita beaya, mawũẽ oveja jãrãzoaya. (Zacarías 13:7)28 Mawũãmina mʉta beudꞌata piradrʉbʉrʉdꞌera mʉrã marã na wãña Galileaedꞌa.29 Mawũãĩ Pedroba mawũãsia: Bʉra jõmaʉ̃ba ãmaẽbʉdaidꞌu mʉã bʉra ãmaẽ ẽã.30 Mawũãĩ Jesúsbara mawũãsia: Mʉã wãrĩnu bʉaa jaraya: Nane diamase gallo beruma ũme berui
         nawedꞌa bʉa mʉrã ũdukꞌata jarama ũbea jaraya.31 Mawũãĩ Pedrobara wuaabʉrʉ mawũãsia: Bʉ ũme beuita babʉrʉsidꞌa mʉã bʉra ũdukꞌata jara
         ẽã.Mawũãĩ jõmaʉ̃ba abꞌarika jarasidꞌa.Jesús zhiwidꞌidꞌa Getsemaníne(Mateo 26:36-46; Lucas 22:39-46)32 Getsemaní abadaidꞌu zekuape Jesúsbara izha jʉrʉkuadꞌaa mawũãsia: Nama jewedꞌaudua,
         mʉta zhiwidꞌi kꞌobꞌʉedꞌa.33 Mobe izhi bawara edesia Pedrota, Jacobota, Juanta, maʉ̃nerã kꞌãbãẽã sopua kꞌobꞌesia.
         34 Mawũẽ mawũãsia: Mʉrã sopuaba beuita kꞌobꞌʉa, nama duanedua, ʉ̃rʉ̃ma kꞌopanadua.35 Mobe arajĩga wãpe egoroma bꞌarru kꞌobꞌepe zhiwidꞌisia Daizezema bigabʉrʉ izhira zuburiabi
         ẽbamarẽã. 36 Izhara mawũãsia: Zeze, bʉitara ne jõma borekea, mawũẽ mʉrã zuburiabirãrũã, mawũãmina
         aribꞌaerãrũã mʉã krĩñata, awuarabʉrʉ aribꞌaedua bʉzha krĩñata.37 Mobe zebʉrʉdꞌe kꞌãĩ nʉmeta ũdui Pedroa mawũãsia: ¿Simón, bʉra kꞌãĩ nʉmʉka? ¿Bʉra ʉ̃rʉ̃ma
         kꞌobꞌa bꞌe ẽka hora abꞌabidꞌa? 38 Ʉ̃rʉ̃ma kꞌopanadua, zhiwidꞌiudua wãẽãna ẽbaita. Marãbara wãrãne biata okrĩña bꞌea,
         mawũãmina kꞌakuabara bꞌe ẽã nʉmʉã.39 Wakusa wãpe zhiwidꞌisia abꞌaʉ bedꞌeata jara. 40 Mobe wakusa zebʉrʉdꞌera wakusa ũdusia kꞌãĩ nʉmeta, dapeaba ãzhi dabʉra kꞌabꞌari erunʉmasia.
         Mawũẽ kꞌawuadꞌa ẽbasia kꞌãrẽta jara panaʉ̃naĩrã. 41 Zema ũbeata zepe mawũãsia: Marã ya kꞌãĩbʉda, ya ẽnaʉ̃bʉda. Mʉ ewarira arababʉrʉa,
         mʉ Beubari Bape bꞌʉra chãbꞌaridꞌaya kꞌazhirua omiãrã juwuadꞌe.42 Pirabꞌariudua, wãdrʉ. Kꞌaita ba mʉ chãbꞌariira.Jesús jidadꞌapeadꞌa(Mateo 26:47-56; Lucas 22:47-53; Juan 18:2-11)43 Jesús wadꞌi bedꞌea kꞌobꞌʉdꞌe zesia Judata, maʉ̃ docedꞌebema basia, izhi bawara zhãrã
         bio zesidꞌa kuchoedꞌa bakuruedꞌa. Maʉ̃rã zokꞌasidꞌa sacerdoterã nokꞌorãba, ũrãgꞌa
         Moisédꞌe jarabadaba, nokꞌorãba. 44 Judabara sãwũã chãbꞌariita jaradꞌata mawũãsia: Mʉã kĩrãma nigabʉrʉta maʉ̃ta izhia,
         maʉ̃ta jidaudua, mobe bia jʉ̃ edeudua. 45 Aramaʉ̃ne zepe Jesús orrape mawũãsia: Miã Ũrãgꞌabari.Mobe kĩrãma nigasia.46 Aramaʉ̃ne Jesús jidasidꞌa. 47 Mawũẽ mama kꞌopanʉbara abꞌaʉba kuchota ẽpe tusia sacerdote wagꞌau nezokꞌata, mawũẽ
         ʉrawesia kʉwʉrʉta.48 Maʉ̃nerã Jesúsbara mawũãsia: ¿Mʉrã nezrʉgamiã kĩrãkꞌa kuchoedꞌa bakuruedꞌa zebʉdakꞌa
         mʉ jidadꞌe? 49 Mʉrã ewariza marã bawara bꞌʉta Daizeze dedꞌa ewara maẽ miã ũrãgꞌa bꞌasidꞌera mʉrã
         jidadꞌa ẽbasia. Mawũãmina kꞌãwũã berabꞌariya, aranaʉ̃ne arimaẽ berabꞌariya naʉ̃ẽnabemata
         zhi bꞌʉmata.50 Izha jʉrʉkuadꞌabara jõmaʉ̃ba Jesús ãmaẽbʉdata merũ wãẽbasidꞌa.Kũrãta merũ wãẽbadꞌa51 Maʉ̃ne kũrãta kꞌaidꞌu jʉ̃drʉbʉrʉta bari burubꞌaba kꞌakua bura bꞌʉta jidasidꞌa. 52 Mawũãmina izhara burubꞌa kenetape ẽkꞌadꞌa merũ wãẽbasia.Jesús ededꞌapeadꞌa wagꞌaurã kĩrãbita(Mateo 26:57-68; Lucas 22:54-71; Juan 18:12-24)53 Jesús wesidꞌa sacerdote wagꞌauma, maʉ̃nerã zhi jʉresidꞌa sacerdoterã nokꞌorãta, dewara
         nokꞌorãta, ũrãgꞌa Moisédꞌe jarabadata. 54 Pedrora arajĩga kꞌaidꞌu wãsia sacerdote wagꞌau drogꞌoaidꞌu edꞌa. Mobe Daizeze de akʉbada
         bawara jewedꞌasia tebʉ kꞌã. 55 Maʉ̃ne sacerdoterã nokꞌorãba, nokꞌorã wagꞌaurã jõmaʉ̃ba krĩcha jʉrʉsidꞌa Jesú ʉ̃rʉ̃
         zhãrã sewa nebʉrʉbidꞌaita, aramaʉ̃ne chãbꞌaridꞌaita beadꞌamarẽã, mawũãmina mawũã obꞌedꞌa
         ẽbasia. 56 Zhãrã bio Jesú ʉ̃rʉ̃ sewa nebʉrʉsidꞌa, mawũãmina ãzhi bedꞌeara abꞌarika ẽbasia. 57 Maʉ̃ne ʉ̃kʉrʉ piradrʉdꞌape Jesú ʉ̃rʉ̃ sewa nebʉrʉ mawũãsidꞌa: 58 Daiba ũrĩbʉdadꞌera naʉ̃bara mawũãsia: Mʉãrã ãrĩña naʉ̃ Daizeze de juwuaba odꞌapeadꞌara,
         mobe awʉrʉta ewari ũbeadꞌe pãrãña juwuaba obʉda ẽãta.59 Maʉ̃nebidꞌa ãzhi bedꞌeara abꞌarika ẽbasia. 60 Mawũẽ sacerdote wagꞌauta ãzhi ẽsadra piradrʉpe Jesúa widꞌi mawũãsia: ¿Bʉara panaʉ̃
         ẽka? ¿Wãrĩnuka naʉ̃rãba jarabʉdara bʉdꞌebemata?61 Mawũãĩ Jesús chupea kꞌobꞌʉba panaʉ̃ ẽbasia. Mawũẽ sacerdote wagꞌaubara wakusa widꞌi
         mawũãsia: ¿Bʉra zhãrã Ẽdrʉbita Daizeze Warrakꞌa?62 Mawũãĩ Jesúsbara mawũãsia: Mʉrã izhia. Mawũẽ mʉ Beubari Bape bꞌadꞌara ũdudꞌaya Daizeze
         zhi zroma juwua araare jewedꞌa bꞌʉta, jãrãrãne uruta ʉ̃treba.63 Mawũãĩ sacerdote wagꞌaubara kĩrũbiba izhikusa izhi wuata kꞌõẽtape mawũãsia: ¿Izhi
         ʉ̃rʉ̃ kꞌãrẽta ãmaña jaradꞌamarẽã nesidꞌa bꞌeaipe? 64 Marãbara ũrĩbʉda aramaʉ̃ne Daizezema mitia bedꞌeabʉrʉta. ¿Mawũẽ marãma sãwũãpe? Mawũãĩ
         ãzhi jõmaʉ̃ba jarasidꞌa bedꞌeata bara bꞌʉdꞌeba beadꞌai barata.65 Aramaʉ̃ne ʉ̃kʉrʉbara dau idꞌo jirpanesia, kĩrã pãrĩnape jirachi jirpanʉta mawũãsidꞌa:
         Ari maẽ jaradua kꞌaiba jirachita.Daizeze de akʉbadabidꞌa tachi jirpanesia kĩrãma.Pedroba ũdukꞌa adꞌa Jesús(Mateo 26:69-75; Lucas 22:56-62; Juan 18:15-18, 25-29)66 Pedro udꞌa drogꞌoadꞌe bꞌʉdꞌe, wũẽrãrã nezokꞌarãta abꞌa zesia sacerdote wagꞌaudꞌeta.
         67 Maʉ̃ne Pedro tebʉ kꞌã kꞌobꞌʉta ũdui akʉpe mawũãsia: Bʉsidꞌa bꞌasia Jesús Nazaredꞌebema
         bawara.68 Mawũãĩ izhara merãbʉrʉta mawũãsia: Maʉ̃ mʉãrã ũdukꞌa, mʉãrã kꞌawua ẽã bʉa kꞌãrẽ jara
         kꞌobꞌʉra.Mawũãpe edꞌa zebadaidꞌu wãbʉrʉdꞌera gallo berusia. 69 Nezokꞌa wũẽrãba wakusa ũdui mama kꞌobꞌea mawũãsia: Za naʉ̃ ãzhirãnebema.70 Mawũãĩ izhara wakusa merãsia. Audre ẽãne mama kꞌobꞌebara wakusa Pedroa mawũãsidꞌa:
         Bʉra Galileadꞌebema baera wãrãne kꞌãʉ̃rãnebema, bʉ bedꞌeabʉrʉra bedꞌea bꞌʉa kꞌãʉ̃rã
         kĩrãkꞌa.71 Mawũãnaĩ izhita wãrĩnu bedꞌea ẽbʉrʉ Daizezebara izhikꞌawua zuburia oya ape mawũãsia:
         Mʉãrã maʉ̃ ũdukꞌa marãba jara kꞌopanʉrã.72 Maʉ̃ daucha gallo berusia beruma ũmeta. Mobebʉrʉ Pedrobara bude basia Jesúsba mawũãnata:
         Gallota beruma ũme berui nawedꞌa bʉa mʉrã ũdukꞌata jarama ũbea jaraya. Maʉ̃ta krĩchape
         Pedro jẽgasia.

Jesús ededꞌapeadꞌa Pilato kĩrãbita(Mateo 27:1-2, 11-14; Lucas 23:1-5; Juan 18:28-38)151 Diapedꞌa bedꞌeasidꞌa sacerdoterã nokꞌorãta, dewara nokꞌorãta, ũrãgꞌa Moisédꞌe jarabadata,
         jõma nokꞌorã wagꞌaurãta, mobe Jesús juwua tãjʉ̃ ededꞌape Pilatoa chãbꞌarisidꞌa Roma
         bidꞌata nokꞌoa.2 Mawũẽ Pilatobara widꞌi mawũãsia: ¿Bʉra Rey judíorãneka?Mawũãĩ Jesúsbara panaʉ̃ mawũãsia: Ara bʉzha jarabʉrʉa.3 Sacerdoterã nokꞌorãbara ne bio jara ji kꞌopanasia. 4 Mawũẽ Pilatobara wakusa widꞌi mawũãsia: ¿Bʉara panaʉ̃ ẽka? Bʉra ne bio jara ji kꞌopanʉã.5 Mawũãsiidꞌu Jesúsbara panaʉ̃ ẽbaera Pilatora kꞌawua ẽã krĩchasia.Jaradꞌapeadꞌa Jesús beabimarẽã(Mateo 27:15-31; Lucas 23:13-25; Juan 18:38–19:16)6 Egiptodꞌeba ẽzoadꞌata krĩcha fiesta obada ewade Pilatobara cárceldꞌe bꞌeta abꞌa ẽdrʉbi
         bꞌasia zhãrãba ẽdrʉbimarẽã jarabʉdata. 7 Maʉ̃ne bꞌasia abꞌa Barrabás abadata, awʉrʉrã izhi bawara zhãrã beakuadꞌa bawara cárceldꞌe
         bꞌʉta nokꞌo bawara zhõnata bꞌasia. 8 Kꞌabanata zekuape Pilatoa jarasidꞌa izha okꞌawa bꞌʉ kĩrãkꞌa omarẽã. 9 Mawũẽ Pilatobara panaʉ̃ mawũãsia: ¿Marãbara krĩñadeka mʉã ẽnaĩta Rey judíorãneta?
         10 Pilatobara kꞌawuasia sokꞌazhiruaba izhaa chãbꞌaribʉdata sacerdoterã nokꞌorãbara. 11 Sacerdoterã nokꞌorãbara kꞌabanata kꞌobꞌea jarasidꞌa ẽdrʉbiita jaradꞌamarẽã Barrabáta.
         12 Mawũẽ Pilatobara panaʉ̃ wakusa mawũãsia: ¿Mobera mʉã sãwũã oita krĩñadepe marãba Rey
         judíorãneã apanʉrã?13 Mawũãĩ ãzhara nemi jĩgua mawũãsidꞌa: Cruzdꞌe kꞌachibirua.14 Mawũãnaĩ Pilatobara mawũãsia: ¿Kꞌãrẽ bia ẽãta osi?Mawũãĩ ãzhara wuaabʉrʉ nemi jĩgua mawũãsidꞌa: ¡Cruzdꞌe kꞌachibirua!15 Mawũãnaĩ Pilatora zhãrã bawara bia bꞌe krĩñaba ẽnasia Barrabáta, waya Jesúra ubigape
         chãbꞌarisia cruzdꞌe kꞌachidꞌamarẽã.16 Mawũẽ soldaorãbara Jesús edꞌa edesidꞌa nokꞌo dedꞌa soldaorã tabꞌʉidꞌu, mawũẽ bʉredrʉsidꞌa
         soldaorã jõmaʉ̃ba. 17 Reyba jʉ̃bari kĩrãkꞌa jʉ̃bisidꞌa wua granateta, burudꞌe joatrʉsidꞌa corona jʉ̃kꞌara
         ʉrʉta pʉrradꞌape. 18 Mobe mawũãsidꞌa: Kʉa, judíorã Rey.19 Bakuruba tawe jirpanesia buruma, dau idꞌo jirpanesia, sãkꞌokꞌodꞌe kꞌobꞌe jirpanesia
         wawiabʉda kĩrãkꞌa. 20 Ãzhima sewakꞌau bꞌʉdꞌeba mawũã jirpanape wua granatera wẽãsidꞌa, mobe wua izhidꞌeta
         jʉ̃bidꞌape edesidꞌa cruzdꞌe kꞌachidꞌaita.Cruzdꞌe kꞌachi beudꞌa Jesús(Mateo 27:32-44; Lucas 23:26-43; Juan 19:17-30)21 Maʉ̃ne Cirene pʉwʉrʉdꞌebemata Simónta Alejandroba, Rufoba ãzhi zezeta meã bꞌadꞌata
         taidꞌe zareadꞌe ataubisidꞌa Jesúsba cruz a wãta.22 Aramaʉ̃ne Jesús edesidꞌa Gólgota abadaidꞌu, maʉ̃ bedꞌeabara jara krĩña bꞌʉa Buru Bꞌʉwʉrʉta.
         23 Vino oregueata mirraedꞌa poera diasidꞌa puata nagꞌadrʉmarẽã, mawũãmina Jesúsbara do
         ẽbasia. 24 Cruzdꞌe kꞌachidꞌape soldaorãbara izha jʉ̃ bꞌadꞌara ãzhirãĩnu drasidꞌa, maʉ̃nerã sãwũã
         dradꞌaidꞌebemata osidꞌa kꞌawuadꞌaita sãʉ̃ta edeita abꞌa abꞌaʉba.25 Diapedꞌa a las nueve nʉmasia Jesús cruzdꞌe kꞌachisidꞌadꞌera. 26 Kꞌãrẽã beadꞌaita bꞌʉ jirabꞌʉta mawũã bꞌasia: REY JUDÍORÃNEÃ.27 Izhi bawara nezrʉgamiãrã ũme cruzdꞌe kꞌachisidꞌa, abꞌa juwua araare, abꞌa juwua ãkꞌaare.
         28 Aramaʉ̃ne arimaẽ berabꞌarisia zhi bꞌʉmata mawũã bꞌʉta: Kꞌazhirua omiãne edasidꞌa kꞌazhirua
         omiãrã bawara. 29 Arakꞌaita berabꞌaribʉdabara ijura jarabʉdata ãzhira ojĩãwe mawũãsidꞌa: ¡Ʉ̃kʉa! Bʉara
         Daizeze dera ãrĩpe ewari ũbeadꞌe wakusa pãrãĩta jarasi baera, 30 bʉzhikusa ẽdrʉrua, udꞌubꞌaedua cruzdꞌebara.31 Aramaʉ̃ kĩrãkꞌa sacerdoterã nokꞌorãbara, ũrãgꞌa Moisédꞌe jarabadabara ãzhima sewakꞌau
         bꞌʉdꞌeba ãzhirãĩnu mawũãsidꞌa: Awʉrʉrã kꞌarebape izhikusara zhi kꞌareba bꞌe ẽã. 32 Zhãrã Ẽdrʉbita Rey Israeldꞌebʉrʉ udꞌubꞌaeibara cruzdꞌebara, mawũãrã dazhirãbara maʉ̃ta
         ũdudꞌape ĩjãnaña izhidꞌebemata.Aramaʉ̃ne izhi bawara cruzdꞌe kꞌachi jirapanʉbidꞌa ijura jarasidꞌa.33 Ʉ̃matipauba drua jõma pãrĩgusia a las tres bayeedꞌa. 34 A las tres Jesúsbara nemi jĩgua mawũãsia: Eloi, Eloi, ¿lama sabactani? Maʉ̃ bedꞌeabara
         mawũãsia: Mʉ Zhibari, mʉ Zhibari, ¿mʉrã kꞌãrẽã kenabꞌaribʉrʉ?35 Ʉ̃kʉrʉ mama kꞌobꞌebara maʉ̃ta ũrĩnape mawũãsidꞌa: Naʉ̃bara trʉ̃ kꞌobꞌʉa Elíata.36 Aramaʉ̃ne abꞌa wãẽbape esponjata vino oregueadꞌe sõmbera edape bakurudꞌe tãjʉ̃pe domarẽã
         diabʉrʉta mawũãsia: Idaribiudua, akʉdꞌaya Elía zei kꞌawuaita udꞌubꞌaebidꞌe.37 Maʉ̃ne Jesús kꞌãbãẽã bꞌiape beusia. 38 Maʉ̃ daucha Daizeze dedꞌa wua eubꞌari jirabꞌʉta dra kꞌõã totosia ʉ̃tʉba edꞌaa. 39 Soldaorã nokꞌota Jesús kĩrãbita kꞌobꞌʉba mawũã kꞌãbãẽã bꞌiape beubʉrʉta ũdui mawũãsia:
         Wãrãne ũmakĩrã naʉ̃ Daizeze Warra basia.40 Wũẽrãrãsidꞌa ʉ̃kʉrʉ duanasia wawarauba akʉ bꞌeta. Maʉ̃rãnebema duanasia María Magdalenata,
         dewarabema María zhi wau tẽãbema Jacoboba, Joséba ãzhi papata bꞌasia, dewara bꞌasia
         Salométa. 41 Maʉ̃rãbara Jesús Galileadꞌe bꞌasidꞌera pẽwã bꞌeba aribꞌae bꞌeasia. Dewara bio duanasia
         izhi bawara wãrĩzekuadꞌata Jerusalén pʉwʉrʉedꞌa.Jesús wuagꞌadꞌapeadꞌa(Mateo 27:57-61; Lucas 23:50-56; Juan 19:38-42)42 Keubodꞌodꞌera aribꞌae jirpanasia nrũẽma sábadodꞌe ẽnaʉ̃bada ewari baera. 43 Mawũẽ José Arimatea pʉwʉrʉdꞌebemata, nokꞌorã wagꞌaurãnebemaba Daizezeta Nokꞌodꞌebemata
         jʉ̃ã bꞌadꞌata zepe wãnigua edꞌa wãsia Pilatoma. Mobe widꞌisia Jesús kꞌakuata. 44 Mawũẽ Pilatobara krĩchasia sãwũã mawũã ĩñabasia beuta. Maʉ̃neba soldaorã nokꞌota trʉ̃pe
         widꞌisia ya beusi kꞌawuaita. 45 Mawũẽ soldaorã nokꞌobara beusita jarabʉrʉba Jesús kꞌakuara diasia Joséa. 46 Mawũẽ Josébara burubꞌata edape cruzdꞌebara Jesús ãĩ edape burasia burubꞌaba, mobe
         edꞌa tabꞌʉsia peñata zobꞌea kꞌorubidꞌa maẽ. Mobe mongꞌara zromaba tapabigasia maʉ̃
         zobꞌeadꞌe edꞌa wãbarira. 47 Maʉ̃ta María Magdalenaba, dewarabema María José papaba akʉ kꞌopanasia sãma kenabꞌaribʉdata.

Jesús beudꞌata piradrʉdꞌa(Mateo 28:1-10; Lucas 24:1-12; Juan 20:1-10)161 Sábado ẽnaʉ̃bada ewarita berabꞌaribʉrʉdꞌera, María Magdalenaba, dewarabema María Jacobo
         papaba, dewara Saloméba kerata edasidꞌa wãnaĩta Jesús kꞌakuata tũã odꞌaita. 2 Diapedꞌa semana ewarita nabemane domingodꞌe Jesús wuagꞌadꞌapeadꞌaidꞌu zesidꞌa ʉ̃madau
         ʉ̃tʉ zebʉrʉdꞌe. 3 Maʉ̃nerã ãzhirãĩnu mawũãsidꞌa: ¿Mongꞌara kꞌaiba ãña ʉratʉ dedꞌekaipe peña zobꞌeadꞌe
         edꞌa wãbari maẽ kꞌobꞌʉra?4 Mawũãmina akʉbʉdadꞌera mongꞌara ãña ʉratʉ kꞌobꞌʉta ũdusidꞌa jipadꞌe zhi zromata. 5 Mawũẽ peña zobꞌeadꞌe edꞌa wãbʉdadꞌera, juwua araare kũrãta jewedꞌa bꞌʉta ũdusidꞌa,
         wua torrota eidꞌu ãnabꞌari jʉ̃ bꞌasia. Wũẽrãrã perasidꞌa. 6 Mawũẽ maʉ̃bara mawũãsia: Perarãũdua, marãbara jʉrʉ panʉã Jesús Nazaredꞌebema cruzdꞌe
         kꞌachidꞌapeadꞌata. Beudꞌata piradrʉsia, nama ne ẽã. Akaudua izhi tabꞌʉdꞌapeadꞌata.
         7 Wãũdua, mobe izha jʉrʉkuadꞌaa, Pedroa jaraudua izhira marã na Galileaedꞌa wãta. Maĩnu
         ũdudꞌaya izha marãã jaradꞌa kĩrãkꞌa.8 Peña zobꞌeata nʉmʉ maẽbara wũẽrãrã wãẽbasidꞌa ure perabʉdaba. Mawũẽ miõã miã kꞌãrẽta
         jaradꞌa ẽbasia peraba.Jesús zhi ũdubidꞌa María Magdalenaa(Juan 20:11-18)9 Jesús beudꞌata diapedꞌa piradrʉbʉrʉra semana ewarita nabemata domingodꞌera naara zhi
         ũdubisia María Magdalenaa, maʉ̃ wũẽrãnebara jʉrekua bazhia jai siete. 10 Maʉ̃ wũẽrã wãpe maʉ̃ta jarasia Jesús bawara bꞌeadꞌaa, ãzhira sopua bꞌeba jẽga duanasia.
         11 Maʉ̃rãbara Jesús zokꞌai bꞌʉta ũrĩbʉdara, maʉ̃ wũẽrãba ũdudꞌara ĩjãna ẽbasia.Jesús zhi ũdubidꞌa izha jʉrʉkuadꞌata ũmeã(Lucas 24:13-35)12 Maʉ̃ tẽã Jesús zhi ũdubisia izha jʉrʉkuadꞌata ũmeã, maʉ̃rã odꞌe tebasidꞌa. 13 Ãzhira wãnape dewaraurãã maʉ̃ta jarasidꞌa. Mawũãmina miã maʉ̃rãba jarabʉdasidꞌa ĩjãna
         ẽbasia.Jesúsba jaradꞌa izha jʉrʉkuadꞌaba kꞌãrẽ odꞌaita(Mateo 28:16-20; Lucas 24:36-44; Juan 20:19-23)14 Nʉmape izha jʉrʉkuadꞌata oncea Jesús zhi ũdubisia ãzhi jewedꞌa nekꞌo kꞌobꞌedꞌe. Mobe
         ĩjã ẽbaita sota zarea bꞌedꞌeba kẽãkuasia ĩjãna ẽãba zhi ũdudꞌapeadꞌaba jarabʉdata
         beudꞌata piradrʉdꞌata. 15 Mobe mawũãsia: Ẽjũã jõmaʉ̃ maẽ wãũdua, aramaʉ̃ne bedꞌea biata mʉnebemata jõmaʉ̃ã jaraudua.
         16 Mʉnebemata ĩjãpe buru kꞌoebʉrʉra ẽdrʉya, mawũãmina zhi ĩjã ẽãrã aduaya. 17 Mʉnebemata ĩjã bꞌebara ũdudꞌakꞌata bio odꞌaya: Mʉ trʉ̃neba jaita ãĩ jʉrekuadꞌaya,
         bedꞌeadꞌaya bedꞌeata zhiwidꞌita. 18 Kꞌawua ẽãne dãmata tãbʉdasidꞌa, neãrãta dobibʉdasidꞌa maʉ̃bara nene ẽbaya. Kꞌayarã
         ʉ̃rʉ̃ juwuata bꞌʉbʉdadꞌera bꞌekuaya.Jesús wãna ʉ̃taa(Lucas 24:50-53)19 Nokꞌo Jesús ma bedꞌeabʉrʉdꞌera Daizezebara ʉ̃taa edesia, aramaʉ̃ne Nokꞌota bꞌaita
         jewedꞌasia Daizeze juwua araare. 20 Izha jʉrʉkuadꞌara wãnape izhidꞌebemata jarasidꞌa baridu maẽ. Nokꞌo Jesúsbara ãzhira
         kꞌareba nʉmʉneba bedꞌeara wãrãta jara panʉta kꞌawuabiga nʉmasia ũdudꞌakꞌata obiga
         nʉmʉneba. Amén.

Lucaba bꞌʉ diabuedꞌa Teófiloa11 Jesúsdꞌebema jara panʉrã bioba bꞌʉsidꞌa, maʉ̃ dazhirãne edꞌa wãrã zromata nʉmʉã. 2 Maʉ̃ta dazhaa nebʉrʉdꞌapeadꞌabara jẽdeba ãzhi dabʉba ũdusidꞌa, aramaʉ̃ne duanesia
         maʉ̃ bedꞌeata jarabadata. 3 Mʉmaãbidꞌa bia zesia maʉ̃ jõma jẽdeba bia widꞌikape bꞌʉpe bʉma diabueita bʉ zhi zromata
         bꞌʉma Teófilo. 4 Aramaʉ̃ne bʉara bia kꞌawuaya maʉ̃ wãrãta bʉaa jaradꞌapeadꞌata.Ángelba jaradꞌa Juan toita5 Judea druadꞌe Herode reyta bꞌasidꞌera, bꞌasia sacerdote Zacaría abadata, Zacaríara
         sacerdoterã Abíaba jʉre bꞌadꞌadꞌebema basia. Zhi kĩma Aarónneba urudꞌebema basia,
         zhi trʉ̃ Elisawe basia. 6 Ũmewedꞌa biata panasia Daizeze kĩrãbita. Mawũẽ kꞌãrẽã jaradꞌai ne ẽã nimi basidꞌa
         jõma aribꞌae panʉba Daizezeba jara bꞌʉta. 7 Mawũãmina wũãwũã ne ẽã panasia Elisawe tokꞌata bꞌasi baera, ãzhira ũmewedꞌa ya jipa
         zõrãrãta panasia.8 Ewari abꞌa Zacaríabara sacerdoteba kꞌãrẽ obarita onʉmasia Daizeze kĩrãbita, sacerdoterã
         izhi bawarabemaba obadata onʉmasia. 9 Mawũẽ sacerdoterãba okꞌawa bꞌeta obʉdadꞌera Daizeze dedꞌa edꞌa wãĩbara zesia kera
         incienso badꞌe. 10 Maʉ̃nerã kꞌabanata nʉmʉrã jõma ãĩ ewaradꞌe zhiwidꞌi duanasia kera incienso ba nʉmʉne.
         11 Maʉ̃ne zhi ũdubisia ángel Daizezedꞌeta, juwua araare edau nʉmasia altar maẽ kera incienso
         ba bada maẽ. 12 Mawũã ũdui Zacaríara kꞌãbãẽã perasia.13 Mawũãmina ángelbara mawũãsia: Zacaría perarãrũã, bʉ zhiwidꞌi bꞌʉra Daizezebara ũrĩsia.
         Mawũẽ bʉ kĩma Elisawebara wũãwũã zhũmakĩrãta toya, maʉ̃ bʉara trʉ̃ga bꞌʉdua Juanta.
         14 Bʉra bʉsridꞌaya, sobiaya, zhãrã bio sobiadꞌaya izhi tobʉrʉ kꞌarea. 15 Izhira Daizeze kĩrãbita zhi zromata bꞌaya. Dokꞌa baya ituata miã ne oregueata. Jawurebiaba
         bira bꞌaya zhi papa bꞌitaedꞌawedꞌa. 16 Israel bꞌedꞌebema bioa wakusa pẽwãbigaya ãzhi Zhibari Daizezeta. 17 Izhira dazhirã Nokꞌo nawedꞌa zebʉrʉta Jawurebiaba Elíata zarea bꞌadꞌa kĩrãkꞌa bꞌaya.
         Aramaʉ̃ne soidꞌu ibiadꞌe babigaya zezerãta ãzhi warrarã bawara, Daizeze bedꞌeata aribꞌae
         ẽã bꞌeara aribꞌaebigaya biata bꞌedꞌe kĩrãkꞌa. Aramaʉ̃ne dazhirã Nokꞌo bia edaita bꞌeabiya.18 Mawũãĩ Zacaríabara ángelea mawũãsia: ¿Maʉ̃ mʉãrã sãwũã bia kꞌawuaipe? Mʉrã zõrã, mʉ
         kĩmasidꞌa jipadꞌe zhõdra.19 Mawũãĩ ángelbara panaʉ̃ mawũãsia: Mʉrã Gabriel Daizeze kĩrãbita bꞌʉta izha bʉ ũme
         bedꞌeadꞌe zokꞌasia naʉ̃ bedꞌea biata jaradꞌe. 20 Mawũãmina mʉ bedꞌeata bʉa ĩjã ẽãneba bʉra bedꞌea ze ẽã bꞌeya, bʉra aramaʉ̃ne bedꞌea
         bꞌe ẽbaya maʉ̃ta arimeã berabꞌarii ewariedꞌa.21 Zhãrãbara Zacaríara jʉ̃ã bꞌeta krĩchasidꞌa kꞌãrẽba dããrãbata Daizeze dedꞌa kera ba
         bada maẽ. 22 Ãĩ zebʉrʉdꞌera ãzhaa bedꞌea bꞌe ẽbasia, mawũẽ kꞌawuasidꞌa Daizezeba edꞌa ne ũdubibʉrʉta.
         Juwuaba ne jarakꞌasia, aramaʉ̃ne bedꞌea bꞌe ẽã bꞌesia. 23 Izha kꞌãrẽ onʉmʉ ewarita aribꞌaebʉrʉdꞌera Zacaríara dedꞌaa wãsia.24 Maʉ̃ tẽã bꞌiogꞌoasia zhi kĩma Elisawe. Mawũẽ jedꞌekꞌo juesoma dedꞌa bꞌʉta mawũã bꞌasia:
         25 Mʉrã Daizezeba kꞌãwũã obʉrʉa, mʉrã tokꞌaba pera bꞌadꞌata adu-a bꞌidꞌapʉa zhãrãne edꞌa.Ángelba jaradꞌa Jesús toita26 Elisawe bꞌiogꞌoa bꞌʉta jedꞌekꞌo seis babʉrʉdꞌera ángel Gabriel Daizezeba zokꞌasia
         Galilea druadꞌebema pʉwʉrʉidꞌu Nazaret abadaidꞌu. 27 Zokꞌasia wũẽrã zhi aduagꞌaita bꞌʉma, José ũme zhi edaita bedꞌea panʉma, Joséra rey
         Davidꞌeba uruta bꞌasia. Wũẽrã zhi aduagꞌai trʉ̃rã María basia. 28 Ángel izhi bꞌʉ maẽ edꞌa wãpe mawũãsia: ¡Kʉa, bʉra Daizezeba bia edabʉrʉa! Daizeze
         bʉ ũme bꞌʉa, bʉra bia edabʉrʉa wũẽrãrã bꞌedꞌebemata.29 Izha ũdubʉrʉdꞌera perasia mawũã jarabʉrʉba, mawũẽ krĩchasia kꞌãrẽã mawũã bedꞌeabʉrʉta.
         30 Mawũẽ ángelbara mawũãsia: María perarãrũã, bʉra Daizezeba bia edabʉrʉa. 31 Kꞌõbebʉrʉ bʉra bꞌiogꞌoape zhũmakĩrãta toya. Maʉ̃ bʉara trʉ̃ga bꞌʉdua Jesústa. 32 Izhira zhi zroma baya, izhira Ʉ̃trebema Warra adꞌaya. Daizezebara Reyta bꞌʉya David
         bꞌadꞌa kĩrãkꞌa, zõrã izhi uruta bꞌadꞌa kĩrãkꞌa. 33 Jacobodꞌeba uruta bꞌe ʉ̃rʉ̃ jipa Reyta bꞌaya, mawũẽ izhita Reyta bꞌʉra jõ ẽbaya.34 Mawũãĩ Maríabara ángelea mawũãsia: ¿Sãwũã mawũãpe? Mʉrã wadꞌi zhũmakĩrã ũdukꞌawa ẽã.35 Mawũãĩ ángelbara panaʉ̃ mawũãsia: Jawurebiata bʉ ʉ̃rʉ̃ zebʉrʉba bʉra Ʉ̃trebema zareaba
         ãnabꞌariya, aramaʉ̃ne wũãwũã toira Daizezedꞌeba Daizeze Warra adꞌaya. 36 Bʉ ʉre Elisawesidꞌa bꞌiogꞌoa bꞌʉa, tokꞌata bꞌʉa abadapeadꞌara zhõdramina zhũmakĩrãta
         abꞌʉta jedꞌekꞌo seis babʉrʉa. 37 Kꞌãrẽ obꞌe ẽãrã ne ẽã Daizezeitara.38 Mawũãĩ Maríabara mawũãsia: Mʉrã nezokꞌa Daizezedꞌea, mʉrã izhikꞌawua mawũã oya bʉa
         jarabʉrʉ kĩrãkꞌa.Mobebʉrʉ ángel wãsia izhi maẽbara.Maríaba akʉdꞌe wãna Elisawe39 Maʉ̃ ewade María ĩñabasia kꞌatumaẽna wãsia pʉwʉrʉ Judá druadꞌe tabꞌʉma. 40 Mobe Zacaría dedꞌa deidꞌu wãpe: Kʉa asia Elisawea. 41 Maríaba: Kʉa abʉrʉta Elisaweba ũrĩbʉrʉdꞌera, izhi wũãwũã bꞌitaedꞌa pirasia, aramaʉ̃ne
         Elisawe birasia Jawurebiaba. 42 Mawũẽ nemi jĩgua mawũãsia: Bʉra Daizezeba bia edabʉrʉa wũẽrãrã bꞌedꞌebemata, bia edabʉrʉa
         bʉzha abꞌʉsidꞌa bꞌitaedꞌa. 43 ¿Mʉtrʉ kꞌaipe kꞌãwũã mʉ Nokꞌo papaba mʉ akʉdꞌe zebʉrʉra? 44 Bʉa: Kʉa abʉrʉta mʉã ũrĩbʉrʉdꞌera wũãwũã sobiaba pirabʉrʉa mʉ bꞌitaedꞌa. 45 Sobiarua bʉara ĩjãbʉrʉba izha jaradꞌara aribꞌaeita Daizezebara.46 Maríabara mawũãsia:Mʉĩtara zhi zroma Daizezera.47 Mʉrã sobia bꞌʉa Daizeze mʉ Ẽdrʉbi ũme.48 Mʉta akʉbʉrʉa mʉ izhi nezokꞌara zhi zroma ẽãta, mawũẽ idꞌidꞌeba mʉrã sobia bꞌʉa adꞌaya
         zhãrã jõmaʉ̃ba.49 Mawũã jaradꞌaya bia zromata obʉrʉba Daizeze zhi zromaba. Izhira biata bꞌʉa.50 Izhara ewariza sozuburia bꞌʉa izhi wawia bꞌera.51 Izhi zareaba kꞌãrẽ obꞌʉdꞌeba jãrãzoabisia sodꞌeba zhi zromata krĩcha bꞌera.52 Ãzhi buguedꞌeba ãĩ bꞌʉkuasia zhi zromata bꞌera, mobe zhi zromata bꞌʉkuasia zhi zromarã
         ẽãta.53 Jarra bꞌera ne biata dedꞌekasia, waya bara bꞌera buegasia kꞌãrẽ ne ẽã.54 Kꞌarebasia Israel bꞌe izhi nezokꞌarãta, aramaʉ̃ne bude basia izha sozuburiaita jaradꞌata.55 Mawũã sozuburiaita jarasia dazhirã zhibarirã bꞌeadꞌata, Abrahamta, zhi warrarãta ewariza.56 María Elisawe ũme bꞌesia jedꞌekꞌo ũbea, maʉ̃ tẽã jẽrũya wãsia dedꞌaa.Juan Burukꞌoemiã todꞌa57 Elisawe toi ewarita arabasidꞌera tosia zhũmakĩrãta. 58 Maʉ̃ta ũrĩsidꞌa zhãrã izhi kꞌaita bꞌeba, dewara zhi mebẽrãba, mawũã Daizezeba kꞌãbãẽã
         sozuburiabʉrʉba sobiasidꞌa izhi bawara.59 Ewari ocho babʉrʉdꞌe zesidꞌa warra zakera kꞌakua eta kꞌõbidꞌaita. Maʉ̃ne zhi zeze
         trʉ̃ne trʉ̃ jara Zacaría asidꞌa. 60 Mawũãmina zhi papaba mawũãsia: Mawũã ẽã, kꞌãʉ̃ trʉ̃ Juan baya.61 Mawũãĩ mawũãsidꞌa: ¿Kꞌãrẽã mawũã trʉ̃gaipe? Bʉ mebẽrã miõta ne ẽã trʉ̃ mawũã bꞌʉra.62 Mobebʉrʉ juwuaba widꞌisidꞌa zhi zezea, sãwũã trʉ̃ga krĩña bꞌʉta. 63 Mawũẽ izhara tabla zaketa juwuaba widꞌipe bꞌʉbʉrʉta mawũãsia: Kꞌãʉ̃ trʉ̃ Juan baya.
         Mawũãĩ jõmaʉ̃ba bia akʉdruasidꞌa. 64 Maʉ̃ daucha ogꞌadrʉsia izhi nemirã, enatʉsia izhi kĩrãmesidꞌa, mawũẽ bedꞌeasia Daizezeta
         ibia jara. 65 Mawũẽ jõma perasidꞌa izhi kꞌaita bꞌera. Aramaʉ̃ne Judea druadꞌe kꞌatuma nʉme maẽ trʉ̃poasia
         maʉ̃ jõma. 66 Zhi ũrĩbʉdabara jõmaʉ̃ba ãzhi sobitabaiba mawũãsidꞌa: ¿Kꞌãrẽ zhi zromata bꞌaipe maʉ̃
         wũãwũã? Aramaʉ̃ne Daizeze zareara nʉmasia izhi ũme.Daizeze ibia jaradꞌa Zacaríaba67 Wũãwũã zeze Zacaríara birasia Jawurebiaba, mawũẽ mawũãsia:68 Ibia jaradꞌaya Daizeze Israel bꞌedꞌera, ẽdrʉbigadꞌe zebʉrʉa izhidꞌerãta.69 Dazhirãĩta zhi zromata piradrʉbibʉrʉa zhãrã Ẽdrʉbita, izhi nezokꞌa rey Davidꞌeba uruta.70 Kꞌãwũã oita jarasia izha bedꞌeata jarabibarirã idꞌeba, maʉ̃rã nawedꞌa bꞌeadꞌadꞌeba.71 Kꞌarebakuaya asia dazhirã jura bꞌe juwuadꞌeba, dazhirã ũduama bꞌe juwuadꞌeba.72 Sozuburiaya asia dazhirã zhibarirã bꞌeadꞌara, bude baya asia izha jaradꞌa aribꞌaeita.73 Maʉ̃ta jarasia Abrahanʉã dazhirã zezea.74 Dazhirã jura bꞌe juwuadꞌeba izha ẽdrʉbigabʉrʉdꞌera pera ẽã izha jara bꞌʉta odꞌaya
         asia.75 Jarasia kĩrãẽpa mawũã bꞌeabiita, zhãrã bawara sãwũã bꞌeai bꞌʉdꞌe bꞌeabiita, izhi kĩrãbita
         mawũã bꞌeabiita dazhi ewari jõma.76 Warra zake bʉra Ʉ̃trebemaba bedꞌeata jarabibaria adꞌaya. Bʉra dazhi Nokꞌo nawedꞌa
         nʉmaña bia ẽãrã ãmabʉdaba araa obʉdakꞌamarẽã izhi zei ota.77 Aramaʉ̃ne bʉara ẽdrʉdꞌaidꞌebemata kꞌawuabigaya izhidꞌeta bꞌea, izhara aramaʉ̃ne bedꞌea
         ne ẽã bꞌʉkuaya kꞌazhiruata biodꞌeba.78 Daizezebara zhãrã kꞌãbãẽã sozuburia bꞌʉba dazhirã Ẽdrʉbira ʉ̃treba zebiya ʉ̃madau
         ʉ̃na ʉ̃tʉ zebari kĩrãkꞌa.79 Aramaʉ̃ne pãrĩguadꞌe bꞌeta ʉ̃nabibʉrʉra ẽdrʉdꞌaita kꞌawuabigaya aduaita beuya bꞌea,
         dazhira aramaʉ̃ne erunʉmaña Daizeze ũme adu-a bꞌai odꞌe.80 Zacaría warra zarea warisia Jawurebiaba. Izhira drua drudrua tabꞌʉ maẽ bꞌasia miã
         ũrãgꞌaita zhi ũdubigadꞌa ewariidꞌu Israel bꞌea.

Jesús todꞌa(Mateo 1:18-25)21 Jari ewadera rey Augusto Césarbara jarasia zhãrã jõma juachadꞌamarẽã. 2 Mawũã juachadꞌakꞌata juachasidꞌadꞌera, Cirenio nokꞌota bꞌasia Siria druadꞌe. 3 Mawũẽ zhi juachabidꞌaita jõma wãsidꞌa abꞌa abꞌakꞌa ãzhi todꞌa pʉwʉrʉedꞌa.4 Maʉ̃ba Joséra Galilea druadꞌeba Nazaret pʉwʉrʉdꞌeba wãrĩzesia Judea druaedꞌa. Rey
         David todꞌa pʉwʉrʉta Belén abadaidꞌu wãrĩzesia rey Davidꞌeba uruta bꞌasi baera. 5 Izhira wãsia María zhi kĩma bayi ũme zhi juachabidꞌaita. Izhi ũme zhi edaita bedꞌea
         bꞌʉta maʉ̃ bꞌiogꞌoa bꞌasia. 6 Maʉ̃ne ãzhi mama panʉne arabasia toi ewarita. 7 Aramaʉ̃ne to edasia zhi wau ãwũẽrã wũãwũãta. Mobe wuaba burape bꞌarizhirusia nendʉwʉrʉ
         nekꞌobadadꞌe. Mawũã osia ãzhiitara bari nʉmʉ ẽãba ãĩba zebʉrʉ kꞌãĩbibada deta.Ángelerã zhi ũdubidꞌapeadꞌa8 Oveja akʉbadata abꞌaʉ druadꞌe bꞌeta, diamase akʉ bꞌeasia ãzhi ovejata. 9 Maʉ̃ne zhi ũdubisia ángel Daizezedꞌeta, mawũẽ Daizeze ʉ̃naba ãzhi pʉrra ʉ̃nasia, mawũẽ
         kꞌãbãẽã perasidꞌa. 10 Mawũãmina ángelbara mawũãsia: Perarãũdua, kꞌãbãẽã sobiaidꞌebemata mʉã marãã bedꞌea
         biata jaraya zhãrã jõmaʉ̃ĩtabemata. 11 Idꞌi rey David pʉwʉrʉdꞌe tosia zhãrã Ẽdrʉbita, izhira zhãrã ẽdrʉbita Nokꞌoa. 12 Marãba sãwũã kꞌawuadꞌaita mʉã jaraya: Marãbara wũãwũã ũdudꞌaya wuaba bʉra bꞌarizhiruta,
         nendʉwʉrʉ nekꞌobadadꞌe bꞌarizhiruta.13 Maʉ̃ daucha ángel bawara ángelerã ʉ̃trebemata kꞌabana zhi ũdubisidꞌa, maʉ̃rãbara Daizeze
         ibia jara mawũãsidꞌa:14 ¡Daizezera ibia jaraudua ʉ̃trera, druadꞌera adu-a bꞌeaya izha bia erunʉmʉta bꞌera!15 Ángelerã ãzhi maẽba ʉ̃taa wãbʉdadꞌera, oveja akʉbadabara ãzhirãĩnu mawũãsidꞌa: Belén
         pʉwʉrʉidꞌu wãdrʉ, mobe naʉ̃ kꞌãwũã berabꞌaribʉrʉta akʉdꞌaya Daizezeba dazhirãã jarabʉrʉta.16 Aramaʉ̃ta ĩñabasia zebʉdadꞌera María José ũme ũdusidꞌa, wũãwũãsidꞌa bꞌarizhirasia
         nendʉwʉrʉ nekꞌobadadꞌe. 17 Mawũã ũdudꞌai nebʉrʉsidꞌa ángelba jaradꞌata wũãwũãnebemata. 18 Jõma zhi ũrĩbʉdabara bia akʉdruasidꞌa oveja akʉbadaba maʉ̃ta jarabʉdadꞌera. 19 Mawũãmina Maríabara maʉ̃ jõma kĩrãkuitasia izhi sobitabaiba.20 Oveja akʉbadara jẽrũya Daizezeta ibia jara wãsidꞌa, wũãwũãnebemata ũrĩbʉdaba ũdubʉdaba
         ángelba ãzhaa jaradꞌa kĩrãkꞌa.Jesús ededꞌapeadꞌa Daizeze deidꞌu21 Todꞌata ewari ocho babʉrʉdꞌera warra zakera kꞌakua eta kꞌõsidꞌa, mobe Jesústa trʉ̃gasidꞌa
         ángelba jaradꞌa kĩrãkꞌa bꞌiogꞌoai nawedꞌa.22 Todꞌadꞌeba ãzhi zhi wuagꞌa panʉ ewarita Moisé ũrãgꞌadꞌe jara bꞌʉ kĩrãkꞌa aribꞌaebʉdadꞌera
         wũãwũã Jerusalén pʉwʉrʉedꞌa wesidꞌa bꞌʉdꞌaita Daizezeita. 23 Maʉ̃ẽnabemata Daizeze ũrãgꞌa zhi bꞌʉmane mawũã bꞌʉa: Zhi togꞌaiba zhũmakĩrãta tobʉrʉdꞌera
         bꞌʉdꞌaidꞌe bꞌʉa Daizezeita. 24 Maʉ̃nerã edesidꞌa Daizeze ũrãgꞌadꞌe edei jara bꞌʉta: Umata ũme o pusirã zakerãta ũme.25 Maʉ̃ne Jerusalénne bꞌasia Simeón abadata, biata bꞌʉta Daizeze kĩrãbita kĩrãẽpa bꞌasia,
         maʉ̃bara jʉ̃ã bꞌasia Israel ẽdrʉbigaidꞌebemata. Jawurebiara bꞌasia izhi ũme. 26 Jawurebiaba zhi jarama basia izhira beu ẽãta izha ũdu ẽwedꞌara zhãrã Ẽdrʉbita Daizezedꞌeta.
         27 Mawũẽ Jawurebiaba zebibʉrʉba zesia Daizeze deidꞌu. Zhibarirãbara wũãwũã Jesús Daizeze
         deidꞌu wesidꞌa Moisé ũrãgꞌaba jara bꞌʉdꞌe odꞌaita. 28 Maʉ̃ne Simeónbara juwuadꞌe edape Daizeze ibia jara mawũãsia:29 Kꞌõbebʉrʉ mʉ Zhibari, mʉ bʉzhi nezokꞌa adu-a beubirua, bʉa jaradꞌara bʉara aribꞌaea.30 Mʉzhi dabʉba ũdubʉrʉa bʉre zhãrã Ẽdrʉbira.31 Izhidꞌebema bʉara aribꞌaebʉrʉa jõmaʉ̃ daidꞌu.32 Izhira ʉ̃nata bꞌʉba ẽdrʉdꞌaita kꞌawuabigaya judíorã ẽãta bꞌea,aramaʉ̃ne izhikꞌareuba bia trʉ̃poa nʉmaña Israel bʉreta bꞌera. (Isaías 42:6; 49:6)33 Josébara Jesús papa ũmeba bia akʉsidꞌa mawũã jarabʉrʉba Jesúsdꞌebemata. 34 Mobebʉrʉ Simeónbara ibia jarakꞌape Jesús papa María mawũãsia: Naʉ̃ bꞌʉsidꞌa Israel
         bio aduaita, bio ẽdrʉita. Maʉ̃ dajadata Daizezedꞌeba nʉmʉ ẽã adꞌaya. 35 Kuchota diaju nʉmʉ kĩrãkꞌa nʉmaña bʉ sopuara, maʉ̃nebara kꞌawuadꞌaya bio sãwũã krĩcha
         bꞌeta sodꞌeba.36 Dewara mama bꞌasia Ana Daizezeba bedꞌeata jarabibarita, Fanuel kꞌauta Aserdꞌeba uruta
         jipadꞌe zhõdrata bꞌasia. Zhi kĩma ũme siete año panasia zhi zakedꞌeuba. 37 Pẽdrata bꞌʉta ochenta y cuatro año bata bꞌasia. Izhira Daizeze dedꞌa ewara maẽ wã
         tau ẽãta diamase ewaridꞌe Daizeze ibia jara bꞌidꞌa bazhia nekꞌo ẽã zhiwidꞌi. 38 Maʉ̃sidꞌa Simeón kꞌobꞌʉdꞌe zepe zhibia jisia Daizezea, mobe wũãwũãnebemata jõmaʉ̃ã
         jarakꞌasia ãzhi ẽdrʉbigaita jʉ̃ã bꞌea Jerusalénne.Jẽrũya wãnapeadꞌa Nazaret pʉwʉrʉedꞌa39 Daizeze ũrãgꞌa zhi bꞌʉmane jara bꞌʉta jõma aribꞌaebʉdadꞌera, jẽrũya wãsidꞌa Galilea
         druaedꞌa, ãzhi pʉwʉrʉ Nazareedꞌa. 40 Wũãwũã zarea wari wãta krĩcha bara wãsia. Daizezebara bia erunʉmasia izhira.Wũãwũã Jesús bꞌadꞌa Daizeze de maẽ41 Zhibarirã añoza Jerusalén pʉwʉrʉedꞌa wã panasia Egiptodꞌeba ẽzoadꞌata krĩcha fiesta
         obadadꞌe. 42 Mawũẽ Jesús doce año babʉrʉdꞌe Jerusalén pʉwʉrʉedꞌa wãrĩzesidꞌa mawũã wã kꞌawa panʉ
         baera fiestadꞌe. 43 Fiesta jõbʉrʉdꞌe ãzhi jẽrũya zebʉdadꞌera wũãwũã Jesús Jerusalénne bꞌesia, kꞌawuadꞌa
         ẽãne Joséba miã zhi papaba. 44 Kꞌabanane edꞌa nimita krĩchadꞌape odꞌe ewari abꞌa wãsidꞌa dakita zhi mebẽrãne edꞌa,
         ãzha ũdukꞌawuadꞌe edꞌa. 45 Mawũãmina ũdudꞌa ẽãba jẽrũya wãsidꞌa Jerusalén pʉwʉrʉedꞌa jʉrʉ.46 Aramaʉ̃ne ewari ũbeadꞌe Daizeze dedꞌa ewara maẽ ũdusidꞌa, ũrãgꞌa Moisédꞌe jarabada
         bawara jewedꞌa bꞌʉta bedꞌeata ũrĩ widꞌika bꞌasia. 47 Izhi bedꞌeata ũrĩ nʉmebara bia akʉ duanasia krĩcha bara bꞌʉdꞌeba kꞌãrẽ bia panaʉ̃
         bꞌʉba. 48 Zhibarirãba ũdudꞌai kꞌawua ẽãsidꞌa. Zhi papabara mawũãsia: Wauzake, ¿bʉara daira kꞌãrẽã
         kꞌãwũã obʉrʉ? Bʉ zezeba mʉ ũmeba bʉra jʉrʉ panʉã sopua.49 Mawũãĩ izhara mawũãsia: ¿Mʉrã kꞌãrẽã jʉrʉ panʉ? ¿Marãbara kꞌawuadꞌa ẽka mʉ Zezedꞌebemane
         mʉ nʉmaĩ barara?50 Ãzhara ũrĩ bꞌedꞌa ẽbasia mawũã jarabʉrʉra.51 Mobebʉrʉ ãzhi kꞌaidꞌu jẽrũya Nazaret pʉwʉrʉedꞌa wãpe ãzha jarabʉrʉdꞌe bꞌesia. Zhi
         papabara maʉ̃ jõma kĩrãkuitasia izhi sobitabaiba.52 Jesús wari wãta krĩcha bara wari wãsia. Bia erunʉmasia Daizezeba dewara zhãrãba.

Juan Burukꞌoemiã miã ũrãgꞌadꞌa(Mateo 3:1-12; Marcos 1:1-8; Juan 1:19-28)31 Tiberio César Romanebema reyta bꞌʉta quince año babʉrʉdꞌera nokꞌorã izhi edre bꞌeta
         Poncio Pilato nokꞌota bꞌasia Judea druadꞌe, Herode reyta bꞌasia Galilea druadꞌe, zhi
         mebea Felipe nokꞌota bꞌasia Iturea druadꞌe, dewara Traconite druadꞌe. Lisania nokꞌota
         bꞌasia Abilinia druadꞌe. 2 Anás dewara Caifás sacerdoterã wagꞌaurãta panʉne, Juan Zacaría warraa Daizezeta bedꞌeasia
         drua drudrua tabꞌʉ maẽ. 3 Mawũẽ Juan wãsia Jordán doya drua tabꞌe maẽ, jarakꞌa wãsia buru kꞌoebʉdaba kꞌazhiruara
         ãmape Daizezeta pẽwãnamarẽã, bedꞌea ne ẽã duanebimarẽã kꞌazhiruata biodꞌeba. 4 Maʉ̃ẽnabemata zhi bꞌʉmata Isaía Daizezeba bedꞌeata jarabibari librodꞌe mawũã bꞌʉa:Iabꞌa nemi jĩgua bedꞌeabʉrʉta drua drudrua tabꞌʉ maẽ mawũãña:Bia ẽãrã ãmabʉdaba araa obʉdakꞌaudua Nokꞌo zei ota, jipa obʉdakꞌaudua izhi zei ota.5 Bia ẽãrã ãmabʉdaba jogꞌoara jõma daucha obʉdakꞌaudua. Kꞌatuma nʉmeta, kꞌatuma zake
         nʉmeta daucha obʉdakꞌaudua. Ota jũrẽã nʉmeta jipa obʉdakꞌaudua. Ota jogꞌoa nʉmeta
         daucha obʉdakꞌaudua.6 Aramaʉ̃ne jõmaʉ̃ba ũdudꞌaya Daizezeba zhãrã ẽdrʉbi bꞌʉta. (Isaías 40:3-5)7 Juanba buru kꞌoemarẽã kꞌabana zebʉsidꞌe izhara ʉ̃kʉrʉa mawũãsia: ¡Marã bia ẽãta bꞌea,
         mawũẽ dãmata neãrã bara bꞌe kĩrãkꞌa bꞌea! ¿Kꞌaiba marãã jarasi mawũã bꞌeta ẽdrʉdꞌaira
         kꞌãwũã Daizezeba kĩrũbiba pua kꞌawua okuaita kꞌaita badꞌera? 8 Mawũẽ dajada kꞌazhiruara ãmape bꞌeta Daizezeta pẽwã bꞌeaudua. Mazhi sobitabaiba Daizezebara
         pua kꞌawua o ẽãta jarabʉdata Abrahamta mazhi zezeta erubꞌea arãũdua. Mʉã marãã jaraya,
         Daizezebara Abraham warrarã babi bꞌeya mongꞌara za tabꞌesidꞌa. 9 Daizezedꞌera zagꞌara ya zhi aribꞌaema bakuru kꞌarradꞌe tukuaita. Mawũẽ bakuru bia
         zaudꞌa ẽãrã tukuape pepekuaya tebʉdꞌe. (Aramaʉ̃ kĩrãkꞌa Daizezebara pua kꞌawua oya
         kꞌazhiruata obadara.)10 Mawũãĩ zhãrãbara widꞌi mawũãsidꞌa: Mobera daibara ¿kꞌãrẽta odꞌaipe?11 Mawũãnaĩ Juanbara panaʉ̃ mawũãsia: Wua ũme erubꞌʉbara ne ẽã bꞌʉa abꞌa diadua. Zhiko
         erubꞌʉbara ne ẽã bꞌʉa diadua.12 Rey Romanebemaĩta plata widꞌibadata ʉ̃kʉrʉ buru kꞌoebidꞌaita zedꞌape mawũãsidꞌa: Miã
         ũrãgꞌabari, daibara ¿kꞌãrẽta odꞌaipe?13 Mawũãnaĩ Juanbara mawũãsia: Plata audꞌu widꞌirãũdua marãã zhi jaramata nʉmʉnebara.14 Soldaorãbidꞌa ʉ̃kʉrʉba widꞌi mawũãsidꞌa: Kꞌõbe daibara ¿kꞌãrẽta odꞌaipe?Mawũãnaĩ mawũãsia: Plata jãrĩnaĩ kꞌarea zhãrãta waragꞌarãũdua, plata kꞌarea zhãrãta
         sewa nebʉrʉ jirãũdua. Awuarabʉrʉ sobia duanadua mazhi pagꞌa panʉ plataba.15 Zhãrãbara sãwũã berabꞌarii kꞌawuaita kĩrãkuita bꞌeba ãzhi sobitabaiba mawũãsidꞌa:
         Baʉcha Juan zhãrã Ẽdrʉbia. 16 Maʉ̃ne Juanbara jõmaʉ̃ã mawũãsia: Mʉãrã wãrãnebai marã baniãba buru kꞌoe bꞌʉa. Mawũãmina
         mʉ audre zhi zromata zeya, nezokꞌaba obari kĩrãkꞌara mʉãrã ẽnaĩne bꞌʉ ẽã maʉ̃ba jẽrũne
         jʉ̃ bꞌʉra. Marã izhara Jawurebiata diaya, mawũãmina izhidꞌebemata ĩjãna ẽbʉrʉ pua
         kꞌawua okuaya tebʉba. 17 Trigo ezoabarira izhi juwuadꞌe erubꞌʉa, trigora ezoape zhi tara zhi wuagꞌabari maẽ
         wuagꞌaya, mawũãmina zhi kꞌãbʉra baya tebʉ kikꞌata nʉmʉne. (Aramaʉ̃ kĩrãkꞌa izhidꞌebemata
         ĩjã bꞌera izhi maẽ bꞌʉkuaya, mawũãmina zhi ĩjãna ẽãrã pua kꞌawua okuaya.)18 Aramaʉ̃ne ĩjãnamarẽã ũrãgꞌata awuarabidꞌa bio jara nʉmʉba jarakꞌa bꞌasia bedꞌea biata
         zhãrã bꞌea. 19 Juanbara rey Herodera kẽãsia zhi mebea Felipe kĩma Herodíata erubꞌʉ kꞌarea, dewara
         kẽãsia izha bia ẽãta odꞌa jõmaʉ̃ kꞌarea. 20 Herodebara bia ẽãta bio obꞌʉdꞌe ãmaña bia ẽãta obʉrʉta Juan edꞌa bꞌʉsia cárceldꞌe.Jesús buru kꞌoedꞌa(Mateo 3:13-17; Marcos 1:9-11)21 Juanba zhãrã jõma buru kꞌoekua nʉmʉnerã Jesúsidꞌa buru kꞌoesia. Maʉ̃ne zhiwidꞌi kꞌobꞌʉdꞌe
         bãjã ewasia. 22 Mawũẽ Jawurebiata izhi ʉ̃rʉ̃ zesia pusirã kĩrãkꞌa. Maʉ̃ne Daizezeta bãjãneba bedꞌeabʉrʉta
         mawũãsia: Bʉra mʉ Warra mʉãrã kʉãgꞌa, mʉrã bʉ kꞌarea sobia bꞌʉa.Jesú nawedꞌa duaĩnabada(Mateo 1:1-17)23 Jesús miã ũrãgꞌa jʉ̃drʉsidꞌera treinta año bꞌasi kĩrãkꞌa bꞌʉa. Zhãrãbara Jesúra, José
         warrabi duanasia. Joséra, Elí warra. 24 Elí, Matat warra. Matat, Leví warra. Leví, Melqui warra. Melqui, Janai warra. Janai,
         José warra. 25 José, Matatía warra. Matatía, Amós warra. Amós, Nahúm warra. Nahúm, Esli warra. Esli,
         Nagai warra. 26 Nagai, Maat warra. Maat, Matatía warra. Matatía, Semei warra. Semei, José warra. José,
         Judá warra. 27 Judá, Joana warra. Joana, Resa warra. Resa, Zorobabel warra. Zorobabel, Salatiel warra.
         Salatiel, Neri warra. 28 Neri, Melqui warra. Melqui, Adi warra. Adi, Cosam warra. Cosam, Elmodam warra. Elmodam,
         Er warra. 29 Er, Josué warra. Josué, Eliezer warra. Eliezer, Jorim warra. Jorim, Matat warra. 30 Matat, Leví warra. Leví, Simeón warra. Simeón, Judá warra. Judá, José warra. José,
         Jonán warra. Jonán, Eliaquim warra. 31 Eliaquim, Melea warra. Melea, Mainán warra. Mainán, Matata warra. Matata, Natán warra.
         32 Natán, David warra. David, Isaí warra. Isaí, Obed warra. Obed, Booz warra. Booz, Salmón
         warra. Salmón, Naasón warra. 33 Naasón, Aminadab warra. Aminadab, Aram warra. Aram, Esrom warra. Esrom, Fare warra.
         Fare, Judá warra. 34 Judá, Jacobo warra. Jacobo, Isaac warra. Isaac, Abraham warra. Abraham, Taré warra.
         Taré, Nacor warra. 35 Nacor, Serug warra. Serug, Ragau warra. Ragau, Peleg warra. Peleg, Heber warra. Heber,
         Sala warra. 36 Sala, Cainán warra. Cainán, Arfaxad warra. Arfaxad, Sem warra. Sem, Noé warra. Noé,
         Lamec warra. 37 Lamec, Matusalén warra. Matusalén, Enoc warra. Enoc, Jared warra. Jared, Mahalaleel
         warra. Mahalaleel, Cainán warra. 38 Cainán, Enós warra. Enós, Set warra. Set, Adán warra. Adán, Daizeze warra.

Ãtõmiãba Jesús wãẽãbiya nʉmana(Mateo 4:1-11; Marcos 1:12-13)41 Jesús Jawurebiaba bira jẽrũya wãsia Jordán dodꞌeba. Maʉ̃nerã Jawurebiaba edesia drua
         drudrua tabꞌʉidꞌu. 2 Mama bꞌasia ewari cuarenta, maʉ̃nerã wãẽãbiya bꞌasia ãtõmiãba. Miã kꞌãrẽta kꞌo ẽbasia
         maʉ̃ ewaridꞌera, mawũẽ maʉ̃ tẽãrã jarrasia. 3 Maʉ̃ne ãtõmiãba mawũãsia: Bʉta Daizeze Warrabʉrʉ naʉ̃ mongꞌaraa jaradua pan bamarẽã.4 Mawũãĩ Jesúsbara panaʉ̃ mawũãsia: Maʉ̃ẽnabemata zhi bꞌʉmata mawũã bꞌʉa:Zhãrã bari zhikoba bꞌa ẽã, awuarabʉrʉ Daizezeba jara bꞌʉta jõma aribꞌae bꞌʉba bꞌaya.
         (Deuteronomio 8:3)5 Mobebʉrʉ ãtõmiãbara edesia kꞌatuma ʉ̃tʉ nʉmʉĩnu, mobe bari aritia ũdubisia druadꞌe
         ẽjũã nʉmʉ jõma. 6 Mobe ãtõmiãbara mawũãsia: Mʉãrã naʉ̃ jõma bʉaa diaya bʉa kꞌabꞌarimarẽã, ne kĩrãwãrẽãta
         edꞌa nʉmʉsidꞌa diaya. Mʉãã diasidꞌa baera mʉzha dia krĩñabʉrʉa diaya. 7 Bʉta sãkꞌokꞌodꞌe kꞌobꞌepe mʉta ibia jarara jõma bʉre baya.8 Mawũãĩ Jesúsbara panaʉ̃ mawũãsia: Ãtõmiã, mʉ maẽbara wãrũã, maʉ̃ẽnabemata zhi bꞌʉmata
         mawũã bꞌʉa:Bʉ Nokꞌo Daizezetrʉ ibia jaradua, izhi bedꞌeatrʉ aribꞌaedua. (Deuteronomio 6:13)9 Mobebʉrʉ ãtõmiãbara edesia Jerusalén pʉwʉrʉedꞌa, mobe Daizeze deta audre ʉ̃tʉ nʉmʉĩnu
         edepe mawũãsia: Bʉta Daizeze Warrabʉrʉ namaʉ̃ba edꞌaa pinandrʉrua. 10 Maʉ̃ẽnabemata zhi bꞌʉmata mawũã bꞌʉa:Daizezebara izhi ángelerãta bʉma zokꞌakuaya bʉta kꞌarebadꞌamarẽã.11 Bʉra ãzhi juwuadꞌe edadꞌaya bʉ jẽrũta puo ẽbamarẽã mongꞌaraba.12 Mawũãĩ Jesúsbara panaʉ̃ mawũãsia: Maʉ̃ẽnabemasidꞌa mawũã bꞌʉa:Kꞌãrẽ orãrũã kꞌarebai kꞌawuaita bʉ Nokꞌo Daizezeba. (Deuteronomio 6:16)13 Aramaʉ̃ne ãtõmiãbara wãẽãbiya nʉmanata jõma jõbibʉrʉdꞌera, Jesús maẽbara ãĩ wãsia
         ewari tẽãẽna.Jesús miã ũrãgꞌa jʉ̃drʉdꞌa(Mateo 4:12-17; Marcos 1:14-15)14 Jesús jẽrũya Jawurebiaba zarea wãsia Galilea druaedꞌa. Mawũẽ izhira trʉ̃poasia maʉ̃
         drua jõma. 15 Miã ũrãgꞌa bꞌasia de zhi jʉrebadata nʉmeza, maʉ̃nerã izhira jõmaʉ̃ba ibia jara bꞌeasia.Jesús wãna Nazaret pʉwʉrʉedꞌa(Mateo 13:53-58; Marcos 6:1-6)16 Jesús wãsia Nazaret pʉwʉrʉedꞌa izhi waridꞌaidꞌu. Ẽnaʉ̃bada ewade de zhi jʉrebada maẽ
         edꞌa wãsia izhi kꞌawa bꞌʉ kĩrãkꞌa, mobe piradrʉsia Daizeze bedꞌeata leita. 17 Librota diasidꞌa Daizezeba bedꞌeata jarabibaridꞌeta Isaíadꞌeta. Maʉ̃ libro ewabʉrʉdꞌera
         ũdusia zhi bꞌʉmata mawũã bʉta:18 Jawurebia Daizezedꞌera mʉne bꞌʉa, mʉrã jʉrʉsi baera bedꞌea biata jaramarẽã zuburia
         bꞌea. Mʉrã zokꞌasia sobia omarẽã sopua bꞌeta, ẽdrʉbiita jaramarẽã jida erubꞌeta, ne
         ũdubimarẽã daʉbꞌerrea bꞌeta, ẽdrʉbimarẽã zuburia obꞌeta.19 Jaramarẽã ewari biara arabasita Daizezeba ẽdrʉbigaira. (Isaías 61:1-2a)20 Mawũã lepe libro burape diasia zhi wuagꞌabaria, mobe jewedꞌasia. Maʉ̃nerã de zhi jʉrebada
         maẽrã izhira jõmaʉ̃ba akʉ duanasia. 21 Mawũẽ mawũãsia: Mʉã zhãrã ẽdrʉbigaita mawũã zhi bꞌʉmata idꞌi arimaẽ berabꞌaria mazhi
         kĩrãbita.22 Izhi ʉ̃rʉ̃rã jõma bia bedꞌea duanasia, bia akʉdrua bꞌeta izhira bia miã ũrãgꞌa bꞌʉdꞌeba
         mawũã duanasia: ¿Naʉ̃ ẽka José warrara?23 Maʉ̃nerã Jesúsbara mawũãsia: Jarabadata marãbara mʉãã mawũãnaña: Zhãrã bꞌebibari,
         bʉzhikusa zhi bꞌebirua. Capernaúm pʉwʉrʉdꞌe ne bio odꞌata daiba ũrĩnapeadꞌata namabidꞌa
         odua bʉzhi druadꞌe.24 Mawũãpe mawũãsia: Mʉã wãrĩnu marãã jaraya, Daizezeba bedꞌeata jarabibarira bia edadꞌa
         ẽã izhi druadꞌera. 25 Mʉã wãrĩnu marãã jaraya, Israel druadꞌera wũẽrãrã pẽdrarã bio bꞌeasia Elía bꞌasi ewadera.
         Maʉ̃nerã año ũbea ẽsadra kue ze ẽãba jarrabata bꞌaesia drua jõmaʉ̃ne. 26 Mawũãmina Daizezebara maʉ̃rã miã iabꞌabidꞌa kꞌarebadꞌe zokꞌa ẽbasia Elíara. Awuarabʉrʉ
         kꞌarebadꞌe zokꞌasia wũẽrã pẽdra Sarepta pʉwʉrʉdꞌe bꞌʉta Sidón pʉwʉrʉ kꞌaita. 27 Israel druadꞌera aidꞌaba kꞌaya bꞌesidꞌa bio bꞌeasia Daizezeba bedꞌeata jarabibari
         Eliseo bꞌasi ewadera. Mawũãmina maʉ̃rãnebema miõta nene ẽã bꞌe ẽbasia, awuarabʉrʉ
         nene ẽã bꞌesia Naamán Siria druadꞌebemata.28 Maʉ̃ta ũrĩbʉdadꞌera de zhi jʉrebada maẽ kꞌobꞌera jõma kꞌãbãẽã kĩrũsidꞌa. 29 Mawũẽ piradrʉdꞌape pʉwʉrʉdꞌebara Jesús ãĩ jʉretabʉdata edesidꞌa kꞌatuma ãmiãĩnu, maʉ̃
         kꞌatumane tabꞌasia ãzhi pʉwʉrʉra, mawũã edesidꞌa mamaʉ̃ba bʉretadꞌaita. 30 Mawũãmina izhira ãzhi ẽsaubara ãĩ jʉ̃drʉpe wãsia.Jaita abꞌadꞌa(Marcos 1:21-28)31 Jesús wãsia Capernaúm pʉwʉrʉedꞌa, maʉ̃ pʉwʉrʉra Galilea druadꞌebema. Mobe miã ũrãgꞌa
         bꞌasia ewari ẽnaʉ̃badaza. 32 Maʉ̃nerã izhi miã ũrãgꞌabʉrʉdꞌera bia akʉdrua bꞌeasia izhira zarea bara bedꞌea bꞌʉba.33 Maʉ̃ne de zhi jʉrebada maẽ ũmakĩrãta bꞌasia jai abꞌʉta. Mawũẽ maʉ̃neba jaibara nemi
         jĩgua mawũãsia: 34 Daira idaribirua. ¿Bʉra dai bawara kꞌãrẽta sãwũã bꞌʉ Jesús Nazaredꞌebema? ¿Bʉra zebʉrʉka
         dai ãrĩĩta? Bʉra kꞌaita mʉã kꞌawua bꞌʉa, bʉra Daizezedꞌea.35 Maʉ̃ne Jesúsbara kẽã mawũãsia: Chupearua, kꞌãʉ̃nebara ãĩ wãrũã.Mawũãĩ jaibara ãzhi ẽsadra bꞌaebipe maʉ̃nebara ãĩ wãsia puo ẽã. 36 Mawũẽ jõmaʉ̃ba bia akʉdrua ãzhirãĩnu mawũãsidꞌa: ¿Naʉ̃ bedꞌeara kꞌãrẽ zhi zromape?
         Jaira zarea bara jʉrekua bꞌʉba ãĩ wã nʉmeã.37 Aramaʉ̃ne izhira trʉ̃poasia maʉ̃ drua jõma.Jesúsba bꞌebidꞌa Simón pakꞌõrẽta(Mateo 8:14-15; Marcos 1:29-31)38 Mobebʉrʉ Jesús piradrʉpe de zhi jʉrebada maẽbara ãĩ wãpe wãsia Simón dedꞌa. Simón
         pakꞌõrẽ kꞌãbãẽã kʉwa nʉmʉba zuburia bedꞌeasidꞌa izhibari. 39 Mawũẽ Jesús izhima bꞌarrupe kʉwamiã kẽãsia, mawũẽ kʉwamiãbara kenabꞌaribʉrʉba izhira
         audre ẽãne piradrʉpe ne jigasia.Jesúsba bꞌebikuadꞌa kꞌayarãta bio(Mateo 8:16-17; Marcos 1:32-34)40 Ʉ̃madau bꞌaebʉrʉdꞌera kꞌayata erubꞌeta ne kĩrãtõnoãba kꞌaya bꞌeta Jesúsma wesidꞌa.
         Mawũẽ izhara abꞌa abꞌakꞌa juwua ʉ̃rʉ̃ bꞌʉkua bꞌebikuasia. 41 Jaisidꞌa zhãrã biodꞌeba ãĩ wãbʉdata nemi jĩgua mawũãsidꞌa: ¡Bʉra Daizeze Warra!Mawũãmina izhara kẽãkuasia, aramaʉ̃ne bedꞌeabiga ẽbasia kꞌawua bꞌeba izhira zhãrã
         Ẽdrʉbita.Jesús Galileadꞌe pʉrrʉa miã ũrãgꞌadꞌa(Marcos 1:35-39)42 Ʉ̃nadrʉbʉrʉdꞌera pʉwʉrʉdꞌebara Jesús ãĩ wãsia miõ ne ẽã nʉmʉĩnu. Maʉ̃nerã zhãrãbara
         jʉrʉsidꞌa, aramaʉ̃ne izhi bꞌʉ maẽ jũẽkuape jarasidꞌa wã ẽbamarẽã ãzhi maẽbara. 43 Mawũãmina izhara mawũãsia: Mʉãrã pʉwʉrʉ awʉrʉta tabꞌe maẽbidꞌa bedꞌea biata jarakꞌaibara
         Daizezeta Nokꞌodꞌebemata. Mʉrã izhara maʉ̃ kꞌarea zokꞌasia.44 Aramaʉ̃ne miã ũrãgꞌa wãsia de zhi jʉrebadata nʉmeza Galilea druadꞌe.

Bꞌeda bio jidadꞌapeadꞌa(Mateo 4:18-22; Marcos 1:16-20)51 Ewari abꞌa Jesús bꞌʉta Genesaret dota jedꞌea õbꞌʉ doya bꞌʉdꞌe, izhira kꞌabanaba pẽũsua
         erubarabꞌesia Daizeze bedꞌeata ũrĩnaĩ kꞌarea. 2 Maʉ̃ne izha ũdusia jãbata ũme doya õpanʉta. Bꞌeda beabadara jãbadꞌeba ãĩ wãnape ãzhi
         atarraya sʉgʉ duanasia. 3 Mawũẽ maʉ̃ abꞌaʉdꞌe edꞌa bꞌaribʉrʉta Simón jãbadꞌe bꞌaripe jarasia doyauba wĩka nabuaedꞌa
         ededꞌamarẽã. Mobe jewedꞌape jãbadꞌeba ũrãgꞌasia kꞌabanata. 4 Ma bedꞌeape Simoũã mawũãsia: Nabuaedꞌa wigui ededua, mobe mazhi atarraya doidꞌu bꞌaribueudua
         bꞌeda beaita.5 Mawũãĩ Simónbara panaʉ̃ mawũãsia: Miã Ũrãgꞌabari, daira diamase dobꞌari ʉ̃nadrʉdꞌamina
         daibara miã kꞌãrẽta beadꞌa ẽbasia. Mawũãmina bʉ bedꞌeadꞌeba mʉãrã bꞌaribueya atarraya.6 Aramaʉ̃ne bꞌaribuebʉdadꞌera bꞌeda bio edꞌa bꞌaebʉrʉba zʉgʉaba atarraya tʉdꞌʉzoa bʉsadꞌewasia.
         7 Mawũẽ dewarau jãbadꞌe kꞌobꞌeta juwua tũẽ trʉ̃sidꞌa ãzhita kꞌarebadꞌe zedꞌamarẽã. Zebʉdadꞌera
         jãba ũmewedꞌa birabʉrʉba ta wãde basia. 8 Maʉ̃ta Simón Pedroba ũdui Jesús kĩrãbita sãkꞌokꞌodꞌe kꞌobꞌepe mawũãsia: Nokꞌó, mʉ
         maẽbara ãĩ wãrũã, mʉrã kꞌazhirua omiãta bꞌʉa.9 Bꞌedata mawũã jidabʉdaba nitbia perasia izhi bawara kꞌobꞌe bawara. 10 Abꞌarika Jacobo Juan ũme perasidꞌa Zebedeo warrarãta, bꞌeda kꞌaudꞌa panʉta Simón bawarabemata
         panasia. Jesúsbara Simoũã mawũãsia: Perarãrũã, mʉnebemata ĩjãnamarẽã idꞌidꞌeuba bʉra
         zhãrã ũrãgꞌabarita bꞌaya.11 Jãbara drua wedꞌape ne jõma idu ãmaẽnape wãsidꞌa Jesús kꞌaidꞌu.Jesúsba bꞌebidꞌa aidꞌaba kꞌaya bꞌʉta(Mateo 8:1-4; Marcos 1:40-45)12 Ewari abꞌa Jesús pʉwʉrʉdꞌe bꞌʉdꞌe ũmakĩrãta zesia aidꞌaba bira bꞌʉta. Maʉ̃bara Jesústa
         ũdui sãkꞌokꞌodꞌe kĩrã egoroma tʉ kꞌobꞌepe zuburia bedꞌea mawũãsia: Nokꞌó, bʉa krĩñabʉrʉ
         mʉrã nene ẽã bꞌebirua.13 Mawũãĩ Jesúsbara juwuaba tõbꞌari mawũãsia: Mʉãrã krĩña bꞌʉa, mawũẽ bʉra nene ẽã bꞌidꞌa.Audre ẽãne aidꞌara nebasia. 14 Mobebʉrʉ Jesúsbara mawũãsia: Bʉ kꞌãwũã bꞌebʉrʉta miõã jararãrũã, awuarabʉrʉ wãpe sacerdotea
         ũdubirua, mobe bʉzhi nene ẽã bꞌedꞌabari nendʉwʉrʉta babuedꞌamarẽã diadua, Moiséba
         jaradꞌa kĩrãkꞌa odua bʉ bꞌebʉrʉta ãzha kꞌawuadꞌamarẽã.15 Aramaʉ̃ne Jesús wuaabʉrʉ trʉ̃poa wãsia. Zhãrã bio bʉredrʉ toto nʉmasia izhi bedꞌeata
         ũrĩnaĩta, aramaʉ̃ne bꞌebikuamarẽã ãzhi kꞌaya bꞌeta. 16 Mawũãmina izhira miõ ne ẽã maẽ wã bazhia zhiwidꞌiita.Jesúsba bꞌebidꞌa kꞌakua pira ẽã kꞌaya bꞌʉta(Mateo 9:1-8; Marcos 2:1-12)17 Ewari abꞌa Jesús miã ũrãgꞌa nʉmʉne jewedꞌa duanasia fariseorãta ũrãgꞌa Moisédꞌe jarabada
         bawara. Ãzhira pʉwʉrʉ zaketa tabꞌe maẽba zekuasia Galilea druadꞌeba, Judea druadꞌeba,
         Jerusalénneba. Maʉ̃nerã Daizeze zareara Jesú ũme nʉmasia zhãrã bꞌebiita. 18 Maʉ̃ne ũmakĩrãrã ʉ̃kʉrʉba ũmakĩrãta jirabꞌadꞌe wesidꞌa kꞌakua pira ẽã kꞌaya bꞌʉta,
         edꞌa ede krĩña panasia Jesús kĩrãbita bꞌʉdꞌaita. 19 Mawũãmina kꞌabanata nʉmʉba bꞌedꞌa ẽbaera de ʉ̃rʉ̃ wãrĩzedꞌape ewadꞌape jirabꞌadꞌeba
         zhãrã ẽsadra ʉra bꞌaebisidꞌa Jesús kĩrãbita. 20 Ãzhi soidꞌu kꞌobꞌeta Jesúsba ũdui kꞌakua pira ẽã kꞌaya bꞌʉa mawũãsia: Bʉra kꞌazhiruata
         biodꞌebara mʉãrã bedꞌea ne ẽã bꞌidꞌapʉa.21 Maʉ̃nerã ũrãgꞌa Moisédꞌe jarabadara fariseorã bawara krĩcha mawũãsidꞌa: ¿Naʉ̃ kꞌaipe
         mawũã Daizezema mitia bedꞌeaira? ¿Kꞌazhiruata biodꞌebara zhãrã kꞌaiba bedꞌea ne ẽã
         bꞌʉ bꞌeipe? Awuarabʉrʉ bꞌeya Daizezebʉrʉ.22 Jesúsbara ãzhi mawũã krĩcha kꞌobꞌeta kꞌawuape mawũãsia: ¿Kꞌãrẽta krĩcha kꞌobꞌe marã
         sodꞌera? 23 ¿Kꞌãrẽta audre borekea jaraidꞌe bꞌʉ: Kꞌazhiruata biodꞌebara bedꞌea ne ẽã bꞌidꞌapʉa
         aita, o piradrʉpe nimibarua aita? 24 Kꞌawuaudua, mʉ Beubari Bape bꞌʉbara naʉ̃ druadꞌera zareata erubꞌʉa kꞌazhiruata biodꞌebara
         zhãrã bedꞌea ne ẽã bꞌʉita. Mobebʉrʉ kꞌakua pira ẽã kꞌaya bꞌʉa mawũãsia:Mʉã bʉaa jaraya: Piradrʉrua, bʉzhi jirabꞌa jiraedarua, mobe dedꞌaa wãrũã.25 Audre ẽãne ãzhi kĩrãbita piradrʉpe jirabꞌa izhi tabꞌadꞌata jiraedape dedꞌaa wãsia
         Daizeze ibia jara. 26 Mawũẽ jõmaʉ̃ba bia akʉdrua Daizeze ibia jarasidꞌa. Kꞌãbãẽã pera kꞌobꞌeidꞌu mawũãsidꞌa:
         Idꞌi ũdubʉda ne biata.Jesúsba jʉrʉdꞌa Leví(Mateo 9:9-13; Marcos 2:13-17)27 Maʉ̃ tẽã Jesús wãbʉrʉdꞌera ũdusia impuesto widꞌibarita Leví abadata, jewedꞌa bꞌʉta
         rey Romanebemaĩta impuesto diabada maẽ bꞌasia, maʉ̃ne mawũãsia: Mʉ kꞌaidꞌu bꞌadua.28 Mawũãĩ izhira ne jõma ãmaẽkua piradrʉpe kꞌaidꞌu wãsia.29 Mobebʉrʉ Levíbara Jesúita kꞌãbãẽã ne obigasia izhi dedꞌa. Maʉ̃nerã impuesto widꞌibadata
         bio kꞌobꞌedꞌe awʉrʉrãsidꞌa kꞌobꞌeasia ãzhi bawara nekꞌo. 30 Mawũẽ ũrãgꞌa Moisédꞌe jarabadabara fariseorã bawarauba Jesúsba jʉrʉkuadꞌata jara mawũãsidꞌa:
         ¿Marã kꞌãrẽã nekꞌo duanu impuesto widꞌibada bawara, dewaraurã kꞌazhirua omiãrã bawara?31 Mawũãnaĩ Jesúsba panaʉ̃ mawũãsia: Bika bꞌebara nesidꞌa duanu ẽã zhãrã bꞌebi bꞌʉra,
         awuarabʉrʉ nesidꞌa bꞌea kꞌayarãbʉrʉ. 32 Aramaʉ̃ kĩrãkꞌa mʉãrã jʉrʉdꞌe ze ẽbasia ãzhikusa biata bꞌeta, awuarabʉrʉ ẽdrʉbigaita
         jʉrʉdꞌe zesia kꞌazhirua omiãrãta, kꞌazhiruara ãmape Daizezeta pẽwãnamarẽã.Widꞌidꞌapeadꞌa nekꞌo ẽã zhiwidꞌi bꞌedꞌebemata(Mateo 9:14-17; Marcos 2:18-22)33 Mawũẽ ãzhara Jesúa mawũãsidꞌa: ¿Kꞌãrẽneba Juanba jʉrʉkuadꞌara biodꞌe nekꞌo ẽã zhiwidꞌi
         duanu, abꞌarika bꞌea fariseorãnesidꞌa, mawũãmina bʉrera nekꞌo kꞌãrẽ do duanu ẽka?34 Mawũãnaĩ Jesúsbara mawũãsia: ¿Zhãrã juwua jida nʉmʉne duanurã marãbara nekꞌobidꞌa
         ẽã duanabidꞌaika zhũmakĩrãta wadꞌi bꞌʉdꞌera ãzhi bawara? 35 Mawũãmina ewarita zeya zhũmakĩrã ãzhi maẽbara ededꞌaita, maʉ̃ ewadebʉrʉ nekꞌo ẽã zhiwidꞌi
         bꞌeaya. (Aramaʉ̃ kĩrãkꞌa mʉta edebʉdadꞌebʉrʉ mʉã jʉrʉkuadꞌara nekꞌo ẽã zhiwidꞌi bꞌeaya.)36 Mawũãpe ne jarakꞌa mawũãsia: Miõba wua zhiwidꞌita kꞌõ edape remenda ẽã wua soreta.
         Mawũã ora bari zhiwidꞌita kꞌõã ẽã, awuarabʉrʉ zhiwidꞌita kꞌõ edabʉrʉra bi-ia kꞌobꞌe
         ẽã zhi soredꞌera. 37 Miõba vino zhiwidꞌi oma tʉdꞌa ẽã ne e omata zhi sorerãnerã. Mawũã ora vino zhiwidꞌi
         omabara ne e oma kꞌõgꞌozoabʉrʉba wea wãña, aramaʉ̃ne ne e oma ãrĩkuaya. 38 Mawũãmina vino zhiwidꞌi oma ne e omata zhiwidꞌirãnerã tʉsia bꞌʉa. Mawũãtrʉ abꞌarika
         bia nʉmaña. 39 Miõba vino oreguea zhi zõrãta dobʉrʉbara zhiwidꞌira do krĩña ẽã. Awuarabʉrʉ mawũãbaria:
         Vino zhi zõrãta audre biga. (Maʉ̃bara Jesúsbara jara krĩñasia izhi ũrãgꞌara zõrãrãwedꞌabema
         krĩcha ũme ãba jara ẽãta ãrĩ ẽbaita.)

Trigota zhi kʉ̃mʉne ẽnapeadꞌa(Mateo 12:1-8; Marcos 2:23-28)61 Ẽnaʉ̃bada ewade trigo u tabꞌʉ maẽ Jesús berabꞌari wãne, izha jʉrʉkuadꞌabara trigo
         zhi kʉ̃mʉne ẽnape juwuaba bogꞌachira epa kꞌosidꞌa. 2 Mawũẽ fariseorã ʉ̃kʉrʉbara mawũãsidꞌa: ¿Kꞌãrẽã okꞌopanʉ oidꞌe bꞌʉ ẽãrã ẽnaʉ̃bada ewade?3 Mawũãnaĩ Jesúsbara panaʉ̃ mawũãsia: ¿Marãbara ledꞌakꞌa kĩrãkꞌa duanu ẽka rey Davidba
         odꞌara izhita izhi ũme duanu bawara jarrasidꞌadꞌe? 4 Daizeze dedꞌa edꞌa wãpe jiraedasia pan Daizezeita bꞌʉbadata, maʉ̃ kꞌoidꞌe bꞌa ẽbasia,
         awuarabʉrʉ kꞌoidꞌe bꞌasia sacerdoterãbʉrʉ, maʉ̃ta kꞌosia, diasia izhi bawara bꞌeabidꞌa.5 Mawũãpe mawũãsia: Maʉ̃ẽnabema mʉ Beubari Bape bꞌʉra ewari ẽnaʉ̃bada Nokꞌoa.Juwua bagu bꞌadꞌa(Mateo 12:9-14; Marcos 3:1-6)6 Awʉrʉ ewade ẽnaʉ̃bada ewade de zhi jʉrebada maẽ Jesús edꞌa wãpe miã ũrãgꞌasia. Mama
         ũmakĩrãta bꞌasia juwua bagu bꞌʉta juwua arata. 7 Maʉ̃ne ũrãgꞌa Moisédꞌe jarabadaba fariseorã bawarauba kĩrãkuitasidꞌa ẽnaʉ̃bada ewade
         bꞌebii kꞌawuaita, aramaʉ̃ne jidꞌaita. 8 Mawũãmina izhara ãzhi mawũã krĩcha kꞌobꞌeta kꞌawuape juwua bagu bꞌʉa mawũãsia: Piradrʉpe
         ẽsadra nʉmedua.Mawũãĩ izhira piradrʉpe edau nʉmesia. 9 Mobebʉrʉ Jesúsbara mawũãsia: Mʉã marãã widꞌiya: ¿Ẽnaʉ̃bada ewadera biara osia bꞌʉka,
         o bia ẽãta osia bꞌʉ? ¿Zhãrã kꞌarebasia bꞌʉka, o beubiita bia bꞌʉ?10 Mawũãpe izhi bʉredrʉ nʉmʉta jõma akʉkuape juwua bagu bꞌʉa mawũãsia: Bʉzhi juwua jirabꞌaridua.Mawũãĩ izhara jirabꞌarisia, aramaʉ̃ne izhi juwuara bikasia. 11 Mawũẽ ãzhira kꞌãbãẽã kĩrũbʉdaba ãzhirãĩnu bedꞌeasidꞌa Jesús sãwũã odꞌaita.Docera jʉrʉkuape zokꞌakuadꞌa(Mateo 10:1-4; Marcos 3:13-19)12 Jari ewadera Jesús wãsia kꞌatumaĩnu zhiwidꞌidꞌe, maʉ̃nerã zhiwidꞌi ʉ̃nadrʉsia Daizezea.
         13 Ãsabai izhi pẽwã bꞌeta trʉ̃kuape ãzhidꞌebemata doce jʉrʉkuasia, maʉ̃rã trʉ̃gasia zokꞌakuadꞌa.
         14 Ãzhira naʉ̃rãã: Simón, Pedrota trʉ̃gadꞌata, zhi mebea Andrésta. Jacobo, Juan, Felipe,
         Bartolomé, 15 Mateo, Tomás, Jacobo Alfeo warrata, Simón Zelote abadata. 16 Juda Jacobo mebeata, dewarabema Juda Iscariote tẽãne Jesús chupea jidabidꞌata.Jesúsba ũrãgꞌadꞌa kꞌabanata(Mateo 4:23-25)17 Mawũã izha jʉrʉkuadꞌa bawara Jesús kꞌatumaneba yedꞌaa zepe kꞌoriwidꞌe bꞌesia. Maʉ̃nerã
         izhi pẽwã bꞌebara kꞌabana bawarauba bʉredrʉsidꞌa. Maʉ̃rã zekuasia Judea druadꞌeba,
         Jerusalén pʉwʉrʉdꞌeba, pusa doya Tiro pʉwʉrʉ tabꞌʉ maẽba, Sidón pʉwʉrʉdꞌeba, zekuasia
         izhi bedꞌeata ũrĩnaĩta, aramaʉ̃ne bꞌekuaita ãzhi kꞌaya bꞌeta. 18 Jaiba wawa bꞌera bꞌekuasia. 19 Mawũẽ jõmaʉ̃ba tõbꞌari krĩña bꞌeasia Daizeze zareadꞌeba jõma bꞌebikua nʉmaẽrã.Sobiadꞌaidꞌebema sopuadꞌaidꞌebema(Mateo 5:1-12)20 Jesúsbara izha jʉrʉkuadꞌata akʉ mawũãsia:Marã sobiaudua Daizezedꞌebemata kꞌawuai kꞌarea zuburia bꞌera, marã mawũãrã Daizezeta
         Nokꞌodꞌebema.21 Sobiaudua Daizezedꞌebema kꞌarea jarra bꞌera, mawũãrã maʉ̃ne nʉmabigaya. Sobiaudua
         jẽga bꞌera, mawũã bꞌera ipidꞌabigaya.22 Sobiaudua zhãrãba marã ũduama edabʉdadꞌera, ãzhi maẽba jʉretabʉdadꞌera, ikꞌazhirua
         jarabʉdadꞌera, marã bia ẽkĩrãkꞌa seribidꞌa ẽãnerã mʉ Beubari Bape bꞌʉ kꞌarea.23 Maʉ̃ ewadera bꞌʉsridꞌaudua, sobiaudua, aramaʉ̃nerã Daizezebara ʉ̃tre ne biata waibꞌʉa
         dedꞌekaya. Marã zhibarirã bꞌeadꞌabara mawũã bĩ ẽã obazhidꞌa Daizezeba bedꞌeata jarabibarirã
         bꞌeadꞌara.24 Mawũãmina, ¡zuburiadꞌaya zhãrã bara bꞌera! Ya erubꞌeba ãzhi sobiara.25 ¡Zuburiadꞌaya zhãrã idꞌidꞌe jãwũã bꞌera! Mawũã bꞌera jarra bꞌeaya. ¡Zuburiadꞌaya zhãrã
         idꞌidꞌe ipidꞌa bꞌera! Mawũã bꞌera sopua jẽgadꞌaya.26 ¡Marã zuburiadꞌaya zhãrã jõmaʉ̃ba bia jaradꞌara marã sewa kꞌaudꞌa bꞌeta! Mawũã bꞌebara
         zhibarirãbidꞌa bia jara bꞌea bazhia sewata Daizezeba bedꞌeata jarabibaridꞌe bꞌeadꞌata.Dazhi jura bꞌeta kʉãgꞌaidꞌebema(Mateo 5:38-48; 7:12)27 Marã mʉ bedꞌeata ũrĩ kꞌobꞌea mʉã marãã jaraya: Kʉãgꞌaudua marã jura bꞌera, bia oudua
         marã ũduama bꞌera. 28 Ibia jaraudua marã ikꞌazhirua jara bꞌera, zhiwidꞌiudua marã bĩ ẽã obꞌebarira. 29 Iabꞌaʉba bʉta kĩrãma tachira yawedꞌa tachibirua. Iabꞌaʉba bʉa wua ãnebꞌari bꞌʉta jãrĩrã,
         bʉzhi camisasidꞌa idu edebirua. 30 Bariduba kꞌãrẽ widꞌibʉrʉdꞌera diadua. Iabꞌaʉba kꞌãrẽ bʉreta jãrĩbʉrʉdꞌera widꞌirãrũã
         wakusa diamarẽã. 31 Zhãrãba marã sãwũã odꞌaita krĩña bꞌedꞌe marãba ãzhita mawũã oudua.32 Marã kʉãgꞌa bꞌetrʉ kʉãgꞌadꞌara, ¿kꞌãrẽ biata odꞌaipe? Kꞌazhirua omiãrãbidꞌa ãzhi kʉãgꞌa
         bꞌetrʉ kʉãgꞌabada. 33 Marã bia obꞌetrʉ bia odꞌara, ¿kꞌãrẽ biata odꞌaipe? Kꞌazhirua omiãrãbidꞌa abꞌarika
         obꞌea. 34 Jẽrũya dia bꞌeita bꞌeabʉrʉ ne prestadꞌara, ¿kꞌãrẽ biata odꞌaipe? Kꞌazhirua omiãrãbidꞌa
         kꞌazhirua omiãta bꞌea ne prestabada abꞌariza diadꞌamarẽã. 35 Maʉ̃ba kʉãgꞌaudua marã jura bꞌera, bia oudua, ne prestaudua, mawũãmina jẽrũya diamarẽã
         bꞌearãũdua. Mawũãrã Daizezebara marãã kꞌãrẽ waibꞌʉa dedꞌekaya, aramaʉ̃nerã Ʉ̃trebema
         warrarãta bꞌeaya. Izhara sozuburia bꞌʉa izhaa zhibia jidakꞌata, bia ẽãta bꞌeta. 36 Mawũẽ zhãrã sozuburia bꞌeaudua, marã Zezeta zhãrã sozuburia bꞌʉ kĩrãkꞌa.Zhãrãta kꞌawua o ẽbaidꞌebema(Mateo 7:1-5)37 Zhãrãta kꞌawua orãũdua, mobedꞌeba Daizezeba marã maʉ̃ kꞌarea kꞌawua o ẽã. Zhãrãta
         bedꞌea bara bꞌʉa arãũdua, mobedꞌeba Daizezeba marã bedꞌea bara bꞌea a ẽã. Marã bĩ
         ẽã obʉdara bedꞌea ne ẽãne edaudua, mawũãrã Daizezeba marã bedꞌea ne ẽã bꞌʉkuaya. 38 Zhãrã kꞌãrẽ diaudua, mawũãrã Daizezeba marã kꞌãrẽ diaya. Kꞌãrẽ bia zabʉdata ure jõãsu
         kuguzoa diaudua mazhi ne zabaridꞌe. Daizezebara diaya mawũã zabʉda zadꞌe.39 Ne jarakꞌa dewara mawũãsia: ¿Daʉbꞌerrea bꞌʉbara erbꞌari edesia bꞌʉka awʉrʉ daʉbꞌerrea
         bꞌʉra? ¿Ũmewedꞌa bꞌaedꞌa ẽka zobꞌeadꞌe? 40 Ne kꞌawa bꞌʉra audre bꞌʉ ẽã izhi ne jaradia nʉmʉ kꞌãñabara. Mawũãmina izha kꞌawa nʉmʉ
         jõma kꞌawatrʉ izhi ne jaradia nʉmʉ kĩrãkꞌa bꞌeya.41 ¿Kꞌãrẽã bʉ mebea dabʉdꞌe ne jarra kꞌobꞌʉtrʉ akʉpe bʉ dabʉdꞌe bakuru pẽũ nʉmʉrã akʉ
         ẽpe? 42 ¿Mawũãrã bʉara bʉ mebea mawũãĩne bꞌʉka: Mebea, ne jarra bʉ dabʉdꞌe kꞌobꞌʉta mʉãã aubꞌaribirua
         aidꞌe bꞌʉka, bʉara akʉ ẽãta bʉ dabʉdꞌe bakuru pẽũ nʉmʉrã? ¡Sewa bibaʉta bꞌarãrũã!
         Bakuru bʉ dabʉdꞌe pẽũ nʉmʉta naara ãĩ bꞌʉdua, mawũãtrʉ bia ũduya bʉ mebea dabʉdꞌe
         ne jarra kꞌobꞌʉta aubꞌariita. (Aramaʉ̃ kĩrãkꞌa bʉa kꞌazhirua obꞌʉta naara idu bꞌʉdua,
         mobedꞌeba zhãrã kꞌareba bꞌeya.)Kꞌãrẽ obꞌedꞌeba ũdukꞌawadꞌaya(Mateo 7:17-20; 12:34-35)43 Bakuru biabara zau ẽã zhi tara bia ẽãta, miã bakuru bia ẽãbara zau ẽã zhi tara biata.
         44 Bakurura abꞌa abꞌakꞌa ũdukꞌawa panʉã zhi tadꞌeba. Igojõ bꞌʉadꞌakꞌa ʉrʉba zaudꞌata,
         miã jũẽchichiba zaudꞌata bꞌʉadꞌakꞌa uvara. 45 Aramaʉ̃ kĩrãkꞌa biata bꞌʉbara biata sodꞌe erubꞌʉta biata jara bꞌʉa. Bia ẽãta bꞌʉbara
         bia ẽãta sodꞌe erubꞌʉta bia ẽãta jara bꞌʉa. Kꞌãrẽ sodꞌe nʉmʉkꞌãrĩta jara bedꞌea bꞌʉa
         ira.De ũmenebema(Mateo 7:24-27)46 ¿Mʉrã kꞌãrẽã Nokꞌó abada mʉã jara bꞌʉra odꞌa ẽãta? 47 Mʉma zebʉrʉba mʉ bedꞌeata ũrĩpe aribꞌae bꞌʉra mʉã marãã jaraya kꞌai ũme abꞌarika bꞌʉta.
         48 Ũmakĩrã de odꞌa ũme abꞌarika bꞌʉa, maʉ̃bara egoro eidꞌu kꞌorupe drʉ̃daura peña ʉ̃rʉ̃
         joukuasia. Do zebʉrʉdꞌera dora maʉ̃ dema zarea jiradrʉsia, mawũãmina pʉkatʉ ẽbasia
         pãrã nʉmʉba peña ʉ̃rʉ̃. 49 Mawũãmina mʉ bedꞌeata ũrĩpe aribꞌae ẽãrã ũmakĩrãba izhi dera bari egoro ʉ̃rʉ̃ odꞌa
         kĩrãkꞌa bꞌʉa. Maʉ̃ dema dora zarea jiradrʉbʉrʉba tega wãsia, mawũẽ jipa teguezoasia
         maʉ̃ dera.

Jesúsba bꞌebidꞌa nezokꞌata soldaorã nokꞌodꞌeta(Mateo 8:5-13)71 Izhi bedꞌeata ũrĩ kꞌobꞌea ma bedꞌeabʉrʉdꞌera Jesús wãsia Capernaúm pʉwʉrʉedꞌa. 2 Maʉ̃ne soldaorã nokꞌodꞌe nezokꞌata izha bio kʉãgꞌata kꞌayata beubodꞌo basia.3 Soldaorã nokꞌoba Jesús jarabʉdata ũrĩbʉrʉdꞌera, ʉ̃kʉrʉ izhima zokꞌakuasia nokꞌorã
         judíorãta, aramaʉ̃ne zuburia bedꞌeasia zepe bꞌebimarẽã izhi nezokꞌata. 4 Mawũẽ ãzhira Jesúsma zekuape zuburia bedꞌea mawũãsidꞌa: Bʉara soldaorã nokꞌora kꞌarebaidꞌe
         bꞌʉa. 5 Izhara dazhirã judíorã kʉãgꞌa bꞌʉba daiita pãrãsia de zhi jʉrebadata.6 Mawũãnaĩ Jesús wãsia ãzhi bawara. Mawũãmina de kꞌaita babʉdadꞌera soldaorã nokꞌobara
         izhi bawara zhibiata ʉ̃kʉrʉ izhima zokꞌabʉrʉta jarabuesia mawũãnamarẽã: Nokꞌó, mʉrã
         biata bꞌʉ ẽã bʉ mʉ dedꞌa deidꞌu zeira. 7 Maʉ̃ba mʉrã bʉma wã ẽbasia. Mawũãmina bꞌei bedꞌeata jaradua, mawũãrã mʉ nezokꞌara
         bꞌeya. 8 Aramaʉ̃ kĩrãkꞌa mʉãrã aribꞌae bꞌʉa nokꞌoba jarabʉrʉta. Mʉãbidꞌa soldaorãta jʉre bꞌʉa
         mʉã jarabʉrʉdꞌe bꞌeta. Mʉã iabꞌaʉa wãrũã abʉrʉdꞌera wãbaria. Iabꞌaʉa zerua abʉrʉdꞌera
         zebaria. Mʉ nezokꞌaa naʉ̃ta odua abʉrʉdꞌera obaria.9 Maʉ̃ta ũrĩbʉrʉdꞌera Jesús izhi kꞌarea sobiape izhi kꞌaidꞌu erjiranuta akʉ mawũãsia:
         Mʉã wãrĩnu marãã jaraya, mʉãrã miã Israel bꞌedꞌebema ũdu ẽã kꞌãwũã soidꞌu kꞌobꞌʉra.10 Zokꞌakuadꞌata jẽrũya dedꞌaa zebʉdadꞌera nezokꞌara zhi bꞌemata ũdusidꞌa kꞌaya nʉmanata.Jesúsba piradrʉbidꞌa pẽdra wauta11 Maʉ̃ tẽã Naín abada pʉwʉrʉedꞌa Jesús wãbʉrʉdꞌera, izha jʉrʉkuadꞌata bio wãne dewara
         wãsidꞌa kꞌabanata. 12 Pʉwʉrʉdꞌe edꞌa wãbada kꞌaita zebʉrʉdꞌera, joudꞌe akꞌopanasia beuwãrãta, zhi papadꞌera
         wau maʉ̃trʉ abꞌabai bꞌasia, izhira pẽdra basia. Izhi bawara zhãrã bio kꞌopanasia pʉwʉrʉdꞌebemata.
         13 Nokꞌo Jesúsba ũdui sozuburiape mawũãsia: Jẽgarãrũã.14 Mobe orrape barkuata tõbꞌaribʉrʉdꞌera zhi akꞌopanʉ pi kꞌopanesia. Mawũẽ mawũãsia:
         ¡Kũrã, mʉã bʉaa jaraya, piradrʉrua!15 Beudꞌara aramaʉ̃ta piradrʉpe bedꞌeasia. Aramaʉ̃ne Jesúsbara diasia zhi papaa. 16 Mawũẽ jõma peradꞌape Daizeze ibia jara mawũãsidꞌa: Naʉ̃ Jesús Daizezeba bedꞌeata jarabibarita
         zhi zromata piradrʉbʉrʉa dazhirãne edꞌa.Daizezera zebʉrʉa izhidꞌerãta kꞌarebadꞌe.17 Jesúsba mawũã obʉrʉta trʉ̃poasia Judea drua jõma, drua kꞌaita tabꞌe jõma.Juan Burukꞌoemiãba zokꞌakuadꞌa(Mateo 11:2-19)18 Juanba jʉrʉkuadꞌabara Jesúsba mawũã onʉmʉta jõma jarasidꞌa. Mawũẽ Juanbara ũme trʉ̃sia
         izha jʉrʉkuadꞌadꞌebemata. 19 Mobe Jesúsma zokꞌakuasia widꞌi mawũãnamarẽã: ¿Bʉka zhãrã Ẽdrʉbiita zeita bꞌadꞌara,
         o daibara wadꞌi awʉrʉta jʉ̃ãnaĩ? 20 Aramaʉ̃ne maʉ̃rã Jesúsma zedꞌape mawũãsidꞌa:Daira Juan Burukꞌoemiãba bʉma zokꞌakuasia widꞌi mawũãnamarẽã: ¿Bʉka zhãrã Ẽdrʉbiita
         zeita bꞌadꞌara, o daibara wadꞌi awʉrʉta jʉ̃ãnaĩ?21 Maʉ̃nerã bio bꞌebikuasia kꞌaya bꞌeta, pua bꞌeta, jaiba wawa bꞌeta, daʉbꞌerrea bꞌeta
         bio ne ũdubikuasia. 22 Jesúsbara panaʉ̃ mawũãsia: Wãũdua, mobe Juanʉã kꞌawuabiudua mazha ũrĩbʉdata mazha
         ũdubʉdata. Daʉbꞌerrea bꞌera ne ũdu tupudꞌea audua, wã bꞌe ẽã bꞌera wã tupudꞌea, aidꞌaba
         kꞌaya bꞌera nene ẽã tupudꞌea, ne ũrĩ ẽã bꞌera ne ũrĩ tupudꞌea, beudꞌapeadꞌara piradrʉ
         tupudꞌea, zuburia bꞌea jara bara bꞌʉa ẽdrʉdꞌaidꞌebemata bedꞌea biata. 23 Sobia bꞌaya mʉnebemata ĩjã ẽã nʉmʉ ẽãrã.24 Juanba zokꞌakuadꞌata wãbʉdadꞌera Jesúsbara Juan jarabʉrʉta zhãrã kꞌobꞌea mawũãsia:
         ¿Drua drudrua tabꞌʉidꞌura marãbara kꞌãrẽta akʉdꞌe jũẽsidꞌa? ¿Bariduta bꞌʉta akʉdꞌe
         jũẽsidꞌakꞌa? 25 ¿O kꞌãrẽta akʉdꞌe jũẽsidꞌa? ¿Ũmakĩrã wua biaba zho bꞌʉta akʉdꞌe jũẽsidꞌakꞌa? Wua biaba
         zho ne biata erubꞌera reyrã dedꞌabʉrʉ bꞌea. 26 ¿Kꞌãrẽta akʉdꞌe jũẽsidꞌa? ¿Daizezeba bedꞌeata jarabibarita akʉdꞌe jũẽsidꞌakꞌa? Izhia,
         mʉã marãã jaraya, kꞌãʉ̃ Daizezeba bedꞌeata jarabibarita audre zhi zroma. 27 Kꞌãʉ̃ẽnabemata zhi bꞌʉmata mawũã bꞌʉa:Mʉ bedꞌeata jarabarita mʉã bʉ na zokꞌaya, bia ẽãrã ãmabʉdaba maʉ̃bara bʉ zei ota araa
         obʉrʉkaya bʉ na. (Malaquías 3:1)28 Mʉã marãã jaraya, wũẽrãba tobʉdara Daizezeba bedꞌeata jarabibarira audre zhi zroma
         ne ẽã Juan Burukꞌoemiã kꞌãñabara. Mawũãmina Daizezeta Nokꞌodꞌebemata zhi zroma ẽãta
         bꞌʉra zhi zroma izhi kꞌãñabara.29 Maʉ̃ jarabʉrʉta zhãrã jõmaʉ̃ba ũrĩbʉdadꞌera, rey Romanebemaĩta plata widꞌibadabidꞌa
         ũrĩbʉdadꞌera jarasidꞌa Daizezeba Juanneba ũrãgꞌa nʉmʉrã bigata, ãzhira aramaʉ̃ne zhi
         buru kꞌoema basia Juanba. 30 Mawũãmina fariseorãbara, ũrãgꞌa Moisédꞌe jarabadabara seribidꞌa ẽbasia Daizezeba ãzhibari
         biata okrĩña bꞌʉra, ãzhira aramaʉ̃ne zhi buru kꞌoema ẽbasia Juanba.31 Jesúsbara mawũãsia: ¿Zhãrã idꞌi ewadebema mʉã kꞌãrẽ ũme abꞌarika jaraipe kꞌãrẽ ũme
         abꞌarika bꞌe? 32 Pʉwʉrʉdꞌe warrarã jẽmene jewedꞌabada kĩrãkꞌa bꞌea, ãzhirãĩnu nemi jĩgua mawũãbada:
         Daiba chiruta zabʉdadꞌera marã bairadꞌa ẽbasia, dai miã sopua trʉ̃ãbʉdadꞌera marã
         jẽgadꞌa ẽbasia. 33 Marã aramaʉ̃ kĩrãkꞌa bꞌeta Juan Burukꞌoemiã zedꞌara nekꞌo ẽã, vino do ẽã bꞌʉ baera
         jaita erubꞌʉa abꞌea. 34 Waya mʉ Beubari Bape bꞌʉta zedꞌara nekꞌo, vino do bꞌʉ baera nekꞌomiã, vino domiã abꞌea.
         Aramaʉ̃ne jara bꞌea zhibiata bꞌʉta rey Romanebemaĩta plata widꞌibada bawara dewaraurã
         kꞌazhirua omiãrã bawara. 35 Mawũãmina Daizeze krĩchara bigata kꞌawua bꞌea izhidꞌebemata ĩjã bꞌeta bia nʉmeba.Jesús jũẽna Simón fariseo maẽ36 Fariseorãnebema abꞌaʉba Jesúa jarasia izhi ũme nekꞌomarẽã. Mawũẽ fariseo dedꞌa wãpe
         nekꞌo bꞌesia. 37 Maʉ̃ne wũẽrã pʉwʉrʉdꞌebemata kꞌazhirua omiãba, Jesús mawũã fariseo dedꞌa nekꞌo bꞌʉta
         kꞌawuai botelladꞌe wesia kerata. 38 Mobe izhi jẽrũ kꞌaita bꞌepe jẽrũ daubꞌaba surruabipe põãsã jaresia izhi budꞌaba. Mobe
         jẽrũ nigape ʉ̃rʉ̃ weasia kerata. 39 Fariseo Jesús trʉ̃naba maʉ̃ta ũdui izhikusa mawũãsia: Naʉ̃ta Daizezeba bedꞌeata jarabibarita
         bꞌʉbʉrʉ kꞌawua kꞌausia wũẽrã sãwũã bꞌʉba izhi tõbꞌari kꞌobꞌʉta, kꞌazhirua omiãta bꞌʉta.
         40 Maʉ̃ne Jesúsbara mawũãsia: Simón, mʉã bʉaa ne jaraya.Mawũãĩ izhara mawũãsia: Jaradua Miã Ũrãgꞌabari.41 Mawũãĩ Jesúsbara mawũãsia: Plata prestabariba erubꞌasia ũme debe panʉta. Trabajodꞌera
         abꞌa ewari quiniento deweta dewe basia denario quiniento, dewarabemata cincuenta.
         42 Ãzhara kꞌãrẽba pagꞌaita ne ẽãba ãzhi ũmewedꞌa bedꞌea ne ẽã panʉsia deweta panʉta.
         ¿Kꞌõbe bʉa mʉãã jaradua, plata prestadꞌara ãzhidꞌebemabara sãʉ̃ba audre kʉãgꞌaipe?43 Mawũãĩ Simónbara panaʉ̃ mawũãsia: Mʉmaãrã audre diaita bꞌadꞌaba.Mawũãĩ Jesúsbara mawũãsia: Bʉa arimaẽ jarabʉrʉa.44 Mobebʉrʉ wũẽrãta akʉpe Simoũã mawũãsia: ¿Bʉara akʉ kꞌobꞌʉ ẽka naʉ̃ wũẽrã? Mʉ bʉ dedꞌa
         deidꞌu zebʉrʉdꞌera bʉara mʉãã baniã dia ẽbasia mʉ jẽrũĩtara. Mawũãmina naʉ̃ wũẽrãbara
         mʉ jẽrũrã daubꞌaba surruabipe põãsã jarebʉrʉa izhi budꞌaba. 45 Bʉara mʉrã kĩrãma niga ẽbasia. Maʉ̃ne naʉ̃ wũẽrãbara mʉ deidꞌu zedꞌadꞌebemata niga
         tau ẽã mʉ jẽrũrã.46 Bʉara mʉ burura nendragꞌabara chiratʉ ẽbasia. Maʉ̃ne naʉ̃ wũẽrãbara kerata weabʉrʉa
         mʉ jẽrũne. 47 Mawũẽ mʉã bʉaa jaraya, kꞌazhirua biodꞌebara mʉãrã bedꞌea ne ẽã bꞌidꞌapʉa, mawũẽ mʉrã
         bio kʉãgꞌa. Mawũãmina iabꞌa izhima kꞌazhirua bio ne ẽãta bedꞌea ne ẽã bꞌʉra maʉ̃bara
         bio kʉãgꞌa ẽã.48 Mobe wũẽrãã mawũãsia: Bʉra kꞌazhiruata biodꞌebara mʉãrã bedꞌea ne ẽã bꞌidꞌapʉa.49 Mawũãĩ ãba nekꞌo kꞌobꞌebara ãzhirãĩnu mawũãsidꞌa: ¿Naʉ̃ kꞌaipe mawũã kꞌazhiruata biodꞌeba
         zhãrã bedꞌea ne ẽã bꞌʉira?50 Maʉ̃ne Jesúsbara wũẽrãã mawũãsia: Bʉzhi soidꞌu kꞌobꞌʉba ẽdrʉbʉrʉa, wãrũã adu-a.

Wũẽrãrã Jesús kꞌareba bꞌeadꞌa81 Maʉ̃ tẽã Jesús wãsia pʉwʉrʉ zromaza, pʉwʉrʉ zakeza, bedꞌea biata jarakꞌa wãsia Daizezeta
         Nokꞌodꞌebemata. Kꞌaidꞌu bꞌeasia izha jʉrʉkuadꞌata docera. 2 Wũẽrãrã ʉ̃kʉrʉ kꞌaidꞌu bꞌeasia bꞌekuadꞌata jai abꞌeta, kꞌaya bꞌeta. Abꞌa María Magdalena
         abazhidꞌa, maʉ̃nebara ẽzoasia jai siete. 3 Dewara bꞌasia Juana Chuza kĩmata, Chuzabara erunʉmasia rey Herodeba ne nʉmʉkꞌãrĩta.
         Dewara bꞌasia Susanata, dewara wũẽrãrã bio bꞌeasia Jesús kꞌareba bꞌeta ãzha ne erubꞌeba.Ne pobaridꞌebema(Mateo 13:1-23; Marcos 4:1-20)4 Kꞌabanata bʉredrʉ bʉsita pʉwʉrʉzabemata izhima zebʉsidꞌe ne jarakꞌa mawũãsia:5 Ne ubarita wãsia izhi ne ta podꞌe, pobʉrʉdꞌera ʉ̃kʉrʉ odꞌe bꞌaebʉrʉba biradigasidꞌa,
         mawũẽ ibanaba misidꞌa. 6 Ʉ̃kʉrʉ mongꞌara ʉ̃rʉ̃ bꞌaepe waribʉrʉba bagusia surruata ne ẽãba. 7 Ʉ̃kʉrʉ bꞌaesia ʉrʉdꞌe, mawũẽ ʉrʉ ãba waribʉrʉba ãnatʉ beasia. 8 Ʉ̃kʉrʉ egoro biadꞌe bꞌaepe waribʉrʉba zausia ta cienne abꞌa abꞌakꞌa.Jesúsbara maʉ̃ta jarape nemi jĩgua mawũãsia: Ne ũrĩ bꞌʉbara maʉ̃ta kĩrãkuita ũrĩdua.
         9 Maʉ̃nerã izha jʉrʉkuadꞌabara widꞌi mawũãsidꞌa: ¿Kꞌãrẽta jara krĩña bꞌʉ mawũã ne jarakꞌabʉrʉbara?10 Mawũãnaĩ izhara mawũãsia: Daizezebara marãã kꞌawuabi nʉmʉã izhita Nokꞌodꞌebema kꞌawuabi
         ẽã bꞌadꞌata, mawũãmina awʉrʉrã izhidꞌebema ĩjã ẽã bꞌeara ne biodꞌeba jaraibara. Akʉ
         bꞌeidꞌu sãwũãta kꞌawua ẽã akʉ bꞌeamarẽã, ũrĩ bꞌeidꞌu sãwũãta kꞌawua ẽã ũrĩ bꞌeamarẽã.11 Mʉã ne jarakꞌabʉrʉta sãwũãnebema naʉ̃ã: Ne tara Daizeze bedꞌea. 12 Ne ta pobʉrʉdꞌe odꞌe bꞌaedꞌara zhi ũrĩbadata maʉ̃ã. Mawũãmina ãtõmiãta zepe bedꞌeata
         ãzha ũrĩnata ãĩ eda bꞌʉa ãzhi sodꞌeba, ĩjãbʉdaba ẽdrʉdꞌa ẽbamarẽã. 13 Ne ta pobʉrʉdꞌe mongꞌaradꞌe bꞌaedꞌara Daizeze bedꞌeata ũrĩbʉdadꞌera sobia ũrĩbadata
         maʉ̃ã. Mawũãmina bia kꞌarra jidadꞌa ẽã, mawũẽ ĩjã bꞌeta dããrã ẽãne zuburiabʉdadꞌera
         ĩjã ẽã kenabꞌaribada. 14 Ne ta pobʉrʉdꞌe ʉrʉdꞌe bꞌaedꞌara Daizeze bedꞌeata ũrĩbadata maʉ̃ã. Mawũãmina sãwũã
         ne bio erubꞌeaita sãwũã bꞌʉsridꞌa bꞌeaita krĩcha nʉmeba kenabꞌari panʉã, mawũẽ zau
         eabadꞌa ẽã. 15 Mawũãmina ne ta pobʉrʉdꞌe egoro biadꞌe bꞌaedꞌara sobiadꞌe kĩrãẽpa Daizeze bedꞌeata
         ãzha ũrĩnane bꞌeta maʉ̃ã, aramaʉ̃ne eaba duane bꞌʉa baridua.Ne jaradꞌa ĩbĩrãneba(Marcos 4:21-25)16 Miõba ĩbĩrã kꞌoadꞌakꞌa ãna nʉmʉĩ kꞌarea, miã kꞌãĩbari maẽ edre bꞌʉdꞌakꞌa. Awuarabʉrʉ
         ʉ̃tʉ bꞌʉbada deidꞌu zebʉdaba ʉ̃na ũdudꞌamarẽã. 17 Aramaʉ̃ kĩrãkꞌa Daizezedꞌebema kꞌawuadꞌa ẽã nʉmʉrã kꞌawuadꞌa ẽã nʉma ẽã, miã chupea
         nʉmʉrã kꞌawuadꞌa ẽã nʉma ẽã.18 Mʉã jara bꞌʉta kĩrãkuita ũrĩũdua, zhi bude erubꞌʉaara audre kꞌawuabiya, mawũãmina
         zhi bude erubꞌʉ ẽãrã wĩka erubꞌʉta krĩcha bꞌʉsidꞌa jãrĩña.Kꞌobꞌeadꞌa Jesús papata zhi mebẽrãta(Mateo 12:46-50; Marcos 3:31-35)19 Zhi papata, zhi mebẽrãta Jesúsma zesidꞌa, mawũãmina izhi bꞌʉidꞌura wã bꞌedꞌa ẽbasia
         kꞌabanaba. 20 Maʉ̃ne jara mawũãsidꞌa: Bʉ papata bʉ mebẽrãta ewaradꞌe kꞌopanʉã, bʉta ũdu krĩña panʉã.21 Mawũãnaĩ Jesúsbara panaʉ̃ mawũãsia: Mʉ papata, mʉ mebẽrãta bꞌea Daizeze bedꞌeata ũrĩ
         aribꞌae bꞌeta.Jesúsba taʉbidꞌa nanguta do bomatʉta(Mateo 8:23-27; Marcos 4:35-41)22 Ewari abꞌa Jesús izha jʉrʉkuadꞌa bawara jãbadꞌe bꞌaripe mawũãsia: Chãnadrʉ do jedꞌea
         õbꞌʉ kĩrãrẽ.Aramaʉ̃ne wãsidꞌa. 23 Chã wãnane Jesús kꞌãĩsia. Maʉ̃ne nanguba do jedꞌea õbꞌʉra bomatʉbʉrʉba jãbara nabiru
         menajacha bʉsadꞌewasia. 24 Mawũẽ Jesúsma zedꞌape ʉ̃rʉ̃ma mawũãsidꞌa: ¡Miã Ũrãgꞌabari, dazhirã tabodꞌoa!Mawũãnaĩ Jesús ʉ̃rʉ̃mape kẽãsia nanguta do bomatʉta, mawũẽ taukua nʉmaẽdasia.25 Mobebʉrʉ ãzhaa mawũãsia: ¿Marã sãwũãbʉda soidꞌu kꞌopanaĩ kꞌaudꞌe?Ãzhara pera bia akʉdrua ãzhirãĩnu mawũãsidꞌa: ¿Naʉ̃ kꞌaipe kꞌãwũã nanguta dota kẽãbʉrʉdꞌe
         izhi bedꞌeata aribꞌaebʉdara?Kĩrãnema bꞌadꞌa Gadara bidꞌata(Mateo 8:28-34; Marcos 5:1-20)26 Jũẽkuasia Gadara bidꞌarã druaidꞌu, maʉ̃ druara Galilea kĩrãbita kĩrãrã tabꞌʉa. 27 Jesús drua jʉ̃drʉdꞌera ũmakĩrãta izhima zesia pʉwʉrʉdꞌebemata, kĩrãnema bꞌʉta ewari
         dããrã bata bꞌasia, wua jʉ̃ ẽã bꞌʉta dedꞌa bꞌa ẽbasia, awuarabʉrʉ bꞌasia peña zobꞌeata
         beuwãrã wuagꞌabadata nʉme maẽ. 28 Jesústa ũdui kꞌãbãẽã bꞌiasia, mobe Jesús jẽrũ kꞌaita ju kꞌobꞌepe nemi jĩgua mawũãsia:
         ¿Bʉra mʉ ũme kꞌãrẽta sãwũã bꞌʉ Jesús Daizeze Ʉ̃trebema Warra? Mʉ biata odua mʉta zuburia
         orãrũã.29 Mawũã bedꞌeasia Jesúsbara jaira ãĩ wãmarẽã jara kꞌobꞌʉba maʉ̃nebara, ewari dããrã basia
         jaibara zuburia erunʉmʉta. Izhira cadenaba jʉ̃ bazhidꞌa jẽrũta juwuata, mawũãmina
         cadena tʉdꞌʉzoabipe jaibara wãbi bꞌasia drua drudrua tabꞌeidꞌu. 30 Jesúsbara widꞌi mawũãsia: ¿Bʉ trʉ̃rã kꞌaipe?Mawũãĩ jaibara mawũãsia: Mʉ trʉ̃rã Kꞌabana.Mawũãsia jaira bio edꞌa wãnape bꞌeba maʉ̃ne edꞌa. 31 Jesúa zuburia bedꞌeasidꞌa zokꞌakua ẽbamarẽã edꞌaa tebʉedꞌa. 32 Maʉ̃ne mama chĩnata bio nekꞌo duanasia kꞌatumane. Mawũẽ zuburia bedꞌeasidꞌa idu edꞌa
         wãbigamarẽã maʉ̃rãne edꞌa. Mawũẽ Jesúsbara idaribigasia. 33 Aramaʉ̃ta jaira ũmakĩrãnebara ẽzoape chĩnarãne edꞌa wãsidꞌa. Mawũẽ chĩna peñane edꞌaa
         doidꞌu bʉrʉgʉzoa jogꞌakuasia.34 Mawũẽ chĩna akʉ bꞌebara mawũã berabꞌaribʉrʉta ũdudꞌai wãẽbasidꞌa, mobe jarakꞌasidꞌa
         pʉwʉrʉdꞌebidꞌa meãbidꞌa. 35 Mawũẽ akʉdꞌe erbuesia mawũã berabꞌaribʉrʉta. Jesúidꞌu zebʉdadꞌera jai bio abꞌadꞌara
         ũdusidꞌa, Jesús jẽrũ kꞌaita jewedꞌa bꞌʉta wua jʉ̃ bꞌasia kĩrãbape, mawũẽ perakuasia.
         36 Zhi ũdudꞌapeadꞌabara nebʉrʉsidꞌa sãwũã ẽdrʉpe bꞌidꞌata kĩrãnema bꞌadꞌara. 37 Mobebʉrʉ kꞌabanata Gadara druadꞌebemarã Jesúa zuburia bedꞌeasidꞌa wãmarẽã ãzhi maẽbara,
         ãzhira kꞌãbãẽã pera kꞌobꞌeasia. Mawũẽ Jesús jãbadꞌe bꞌaripe wãsia. 38 Maʉ̃ne jai bio abꞌadꞌara Jesúa zuburia bedꞌeasia bꞌabimarẽã izhi ũme. Mawũãmina Jesúsbara
         wãmarẽã jara mawũãsia: 39 Wakusa dedꞌaa wãrũã, mobe jaradua Daizezeba bia zromata obʉrʉta bʉ bꞌebibʉrʉta.Mawũãĩ izhira wãbʉrʉta pʉwʉrʉdꞌe jõmaʉ̃ã jarakꞌa wãsia bia zromata obʉrʉta Jesúsba
         izhi ũme.Jairo kꞌaudꞌebema(Mateo 9:18-26; Marcos 5:21-43)40 Kĩrãrẽba Jesús wakusa zebʉrʉdꞌera kꞌabanabara sobia bia edasidꞌa jõmaʉ̃ba jʉ̃ã duanasi
         baera. 41 Maʉ̃ne zesia Jairo abadata de zhi jʉrebada maẽ nokꞌota. Mobe Jesús jẽrũ kꞌaita ju
         kꞌobꞌepe zuburia bedꞌeasia deidꞌu wãmarẽã izhi dedꞌa. 42 Izhara kꞌauta abꞌa erubꞌʉta doce año bꞌʉta beubodꞌo basia.Jesús wãbʉrʉdꞌera kꞌabanaba pẽũsua wãbisidꞌa.43 Maʉ̃ne wũẽrã abꞌa waba kꞌaya bꞌʉta doce año bata bꞌasia. Bibadꞌamarẽã zhãrã jʉrʉkua
         bꞌʉdꞌe izha erubꞌadꞌara jõma gastasiidꞌu miõba bibadꞌa ẽbasia. 44 Ãbʉdeba orrape tõbꞌarisia Jesús wua ita. Aramaʉ̃ta poasia wa ze nʉmʉrã. 45 Maʉ̃ne Jesúsbara mawũãsia: ¿Mʉrã kꞌaiba tõbꞌarisi?Jõmaʉ̃ba tõbꞌaridꞌa ẽãta jarasidꞌa, maʉ̃ne izhi ũme kꞌopanʉ bawarauba Pedroba mawũãsia:
         Miã Ũrãgꞌabari, kꞌabanaba bʉra pẽũsua wãbidꞌata, ¿mʉrã kꞌaiba tõbꞌarisi abʉrʉka?46 Mawũãmina Jesúsbara mawũãsia: Mʉrã iabꞌaʉba tõbꞌarisia, mʉã kꞌawuabʉrʉa zhãrã bꞌeidꞌebema
         zareata ãĩ wãbʉrʉta mʉ maẽba.47 Aramaʉ̃ne wũẽrãbara kꞌawuasia kꞌawuabʉrʉta, mawũẽ pidꞌidꞌia zepe Jesús jẽrũ kꞌaita
         ju kꞌobꞌepe jõmaʉ̃ kĩrãbita jarasia kꞌãrẽã tõbꞌaridꞌata, sãwũã audre ẽãne bꞌedꞌata.
         48 Mawũẽ Jesúsbara mawũãsia: Wũẽrã, bʉra soidꞌu kꞌobꞌʉdꞌeba ẽdrʉbʉrʉa, wãrũã adu-a.49 Wadꞌi bedꞌea kꞌobꞌʉdꞌe de zhi jʉrebada maẽ nokꞌo dedꞌauba iabꞌa zepe mawũãsia: Bʉ
         kꞌaura beudogꞌoa. Mawũẽ miãsẽã bedꞌea nʉmarãrũã Miã Ũrãgꞌabaria.50 Maʉ̃ta ũrĩpe Jesúsba panaʉ̃ Jairoa mawũãsia: Sopuarãrũã, awuarabʉrʉ soidꞌu kꞌobꞌadua
         mawũãrã bʉ kꞌaura beudꞌata piradrʉya.51 Deidꞌu wãbʉrʉdꞌera izhi bawara miõta edꞌa wãbiga ẽbasia. Awuarabʉrʉ edꞌa wãbigasia
         Pedrota, Jacobota, Juanta, dewara wũẽrã zake zezeta zhi papata. 52 Jõma aubꞌari jẽga duanasia wũẽrã zake kꞌarea. Maʉ̃ne Jesúsbara mawũãsia: Jẽgarãũdua,
         beu ẽã, awuarabʉrʉ kꞌãĩ bꞌʉa.53 Mawũãĩ sewakꞌau bꞌʉa asidꞌa kꞌawua kꞌobꞌeba beusita. 54 Mawũãmina Jesúsbara juwuadꞌe jidape nemi jĩgua mawũãsia: ¡Wũẽrã zake, piradrʉrua!55 Mawũãbʉrʉdꞌera zhi jawurera zesia wakusa, mawũẽ aramaʉ̃ta piradrʉsia. Jesúsbara jarasia
         zhiko diadꞌamarẽã. 56 Zhibarirãbara bia akʉ kꞌopanasia. Maʉ̃ne Jesúsbara jarasia miõã jaradꞌa ẽbamarẽã mawũã
         berabꞌaribʉrʉra.

Kꞌãrẽ obigadꞌa doce jʉrʉkuadꞌata(Mateo 10:5-15; Marcos 6:7-13)91 Jesúsbara izha jʉrʉkuadꞌa doceta ãba jʉrepe zareata dedꞌekasia jai jõmaʉ̃ ʉ̃rʉ̃, aramaʉ̃ne
         bꞌebidꞌamarẽã kꞌayarãsidꞌa. 2 Mobebʉrʉ jaradꞌe zokꞌakuasia Daizezeta Nokꞌodꞌebemata, aramaʉ̃ne bꞌebidꞌamarẽã kꞌayarãsidꞌa.
         3 Maʉ̃nerã mawũãsia: Odꞌera miã kꞌãrẽta ederãũdua, miã barrata, miã talegota, miã zhikota,
         miã platata, miã wua trokꞌa jʉ̃ĩta. 4 Baridu maẽ deidꞌu wãbʉdadꞌera mama duanedua mamaʉ̃ba wãnañeẽna. 5 Baridu maẽ marãta bia edadꞌa ẽbʉrʉ maʉ̃ pʉwʉrʉdꞌebara ãĩ wãbʉdata egoro jarra marã
         jẽrũnebema niãweudua. Aramaʉ̃ne kꞌawuabidꞌaya ãzhira Daizezebara pua kꞌawua oita.6 Ãzhi wãbʉrʉdꞌera pʉwʉrʉ zake tabꞌeza berabꞌari wãnata bedꞌea biata jarakꞌa kꞌayarãta
         bꞌebikua wãsidꞌa baridu maẽ.Juan Burukꞌoemiã beabidꞌadꞌebema(Mateo 14:1-12; Marcos 6:14-29)7 Rey Herodebara jõma ũrĩsia Jesúsba onʉmʉta, mawũẽ kꞌawua ẽã krĩcha bꞌasia. Ʉ̃kʉrʉbara
         mawũãsidꞌa: Juan beudꞌata piradrʉsia. 8 Waya ʉ̃kʉrʉbara mawũãsidꞌa: Elíata ibꞌaria. Ʉ̃kʉrʉbara mawũãsidꞌa: Daizezeba bedꞌeata
         jarabibari bꞌeadꞌata beudꞌata iabꞌa piradrʉbʉrʉa. 9 Mawũẽ Herodebara mawũãsia: Juan mʉãrã otatubisia. ¿Mawũẽ maʉ̃ kꞌaipe maʉ̃nebemata
         mʉã ũrĩ nʉmʉrã?Aramaʉ̃ne ũdu krĩña bꞌasia.Nekꞌobigadꞌa cinco mil(Mateo 14:13-21; Marcos 6:30-44; Juan 6:1-14)10 Jesúsba zokꞌakuadꞌata wakusa zebʉdadꞌera jõma nebʉrʉsidꞌa ãzha odꞌapeadꞌata. Maʉ̃nerã
         bari ãzhitrʉ jʉre edesia miõ ne ẽã maẽ Betsaida pʉwʉrʉ kꞌaita. 11 Zhãrãbara kꞌawuadꞌape kꞌaidꞌu wãsidꞌa. Mawũẽ izhara bia edabʉrʉta jarakꞌasia Daizezeta
         Nokꞌodꞌebemata, bꞌebikuasia zhi bꞌei bara bꞌera.12 Maʉ̃ne ewari keudꞌe izha jʉrʉkuadꞌata docebara orradꞌape mawũãsidꞌa: Zhãrã kꞌobꞌera
         wãbigarua wãnamarẽã pʉwʉrʉ zake tabꞌema, meã arakꞌaita bꞌema, maʉ̃za kꞌãĩguebʉdaba
         ũdudꞌamarẽã zhikota. Dazhirã namarã kꞌobꞌea kꞌãrẽ ne ẽã maẽ.13 Mawũãnaĩ Jesúsbara mawũãsia: Marãba nekꞌobigaudua.Mawũãĩ ãzhara mawũãsidꞌa: Daibara eruduanuã pan juesoma, bꞌeda ũme, daita wãbʉda ẽbʉrʉ
         zhiko edadꞌe naʉ̃ jõmaʉ̃ kꞌabanaĩta.14 Maʉ̃nerã zhũmakĩrãrãta nʉmasia cinco mil. Mawũẽ izha jʉrʉkuadꞌaa mawũãsia: Awuara
         awuarakꞌa jewedꞌabigaudua cincuentadꞌe.15 Mawũãĩ mawũã jewedꞌabisidꞌa jõma. 16 Mobebʉrʉ jirakua edasia pan juesomata, bꞌeda ũmeta, mobe ʉ̃taa akʉ maʉ̃bari zhiwidꞌipe
         bꞌʉekuape diasia izha jʉrʉkuadꞌaa, jedꞌekadꞌamarẽã zhãrã kꞌobꞌea. 17 Jõma jãwũã nekꞌosidꞌa. Adꞌubadꞌapeadꞌata jamara doce jʉrepesidꞌa zhi bꞌʉgʉzoamata.Jesús zhãrã Ẽdrʉbita jaradꞌa Pedroba(Mateo 16:13-19; Marcos 8:27-29)18 Ewari abꞌa Jesús zhãrã maẽbara ãĩ zhiwidꞌi bꞌʉdꞌe, izha jʉrʉkuadꞌata izhi bawara kꞌopanʉne
         widꞌi mawũãsia: ¿Zhãrãbara mʉrã kꞌaita jara panʉ?19 Mawũãĩ ãzhara panaʉ̃ mawũãsidꞌa: Ʉ̃kʉrʉbara jarabada bʉra Juan Burukꞌoemiãta. Ʉ̃kʉrʉbara
         jarabada bʉra Elíata. Ʉ̃kʉrʉbara jarabada bʉra Daizezeba bedꞌeata jarabibarirã bꞌeadꞌata
         beudꞌata iabꞌa piradrʉsita.20 Mawũãnaĩ izhara mawũãsia: ¿Kꞌõbe marãma mʉrã kꞌaipe?Mawũãĩ Pedroba panaʉ̃ mawũãsia: Bʉra zhãrã Ẽdrʉbita Daizezedꞌea.Jesúsba jaradꞌa izhi beadꞌaita(Mateo 16:20-28; Marcos 8:30–9:1)21 Jesúsbara maʉ̃ta miõã jaradꞌa ẽbamarẽã zarea jarakꞌabʉrʉta, 22 mawũãsia: Mʉ Beubari Bape bꞌʉra ne biodꞌe zuburiaya, seribidꞌa ẽbaya nokꞌorãba, sacerdoterã
         nokꞌorãba, ũrãgꞌa Moisédꞌe jarabadaba. Aramaʉ̃ne beabʉdadꞌera piradrʉya ewari ũbeadꞌe.23 Mawũãpe jõmaʉ̃ã mawũãsia: Iabꞌaʉba mʉta pẽwã krĩña bꞌʉbʉrʉ bʉzha krĩñata aribꞌaerãrũã,
         awuarabʉrʉ bebudꞌe basiidꞌu ewariza mʉrã pẽwãdua. 24 Mʉ kꞌarea beu krĩña ẽãrã aduaya, mawũãmina mʉ kꞌarea beubʉrʉra ẽdrʉya. 25 ¿Zhãrãĩtara kꞌãrẽ biata bꞌaipe ẽjũãne nʉmʉta jõma izhidꞌeta nʉmʉbʉrʉdꞌe izhi jawureta
         aduara? 26 Iabꞌa mʉ kꞌarea mʉ bedꞌea kꞌarea pera bꞌaibʉrʉ, maʉ̃ mʉãrã mʉrẽ ẽã aya mʉ Beubari
         Bape bꞌadꞌata zarea bara zebʉrʉdꞌera mʉ Zeze zareaedꞌa ángelerã zareaedꞌa. 27 Mʉã wãrĩnu marãã jaraya, ʉ̃kʉrʉ nama kꞌobꞌebara beudꞌai nawedꞌa ũdudꞌaya Daizezeta
         Nokꞌodꞌebemata.Jesús awuaradꞌa(Mateo 17:1-8; Marcos 9:2-8)28 Maʉ̃ta jaradꞌa tẽã ewari ocho babʉrʉdꞌe Jesúsbara jʉre edesia Pedrota, Juanta, Jacobota,
         aramaʉ̃ne kꞌatumaĩnu wãrĩzesia zhiwidꞌidꞌe. 29 Zhiwidꞌi nʉmʉne kĩrã awuarasia, izhi wuara totroa ʉ̃nasia. 30 Maʉ̃ne ũmakĩrã ũme izhi ũme bedꞌea kꞌopanasia Moiséta, Elíata. 31 Maʉ̃rã zhi ũdubisidꞌa ʉ̃na kĩrãwãrẽã. Jara kꞌopanasia izhi beuidꞌebema Jesúsbara aribꞌaeita
         Jerusalénne. 32 Maʉ̃ẽna Pedrora izhi bawara kꞌopanʉ bawara kꞌãbãẽã dapea kꞌopanasia. Mawũãmina ʉ̃rʉ̃ma
         kꞌopanebʉdaba ũdusidꞌa Jesús ʉ̃na kĩrãwãrẽã nʉmʉta, ũdusidꞌa ũmakĩrã ũme kꞌopanʉta
         izhi bawara. 33 Maʉ̃rãta Jesús maẽba ãĩ wãbʉdadꞌera Pedrobara Jesúa mawũãsia: Miã Ũrãgꞌabari, biga
         dazhirã nama kꞌobꞌera. De kꞌãĩdeta ũbea odꞌaya abꞌa bʉita, abꞌa Moiséita, abꞌa Elíaita.Pedrobara sãwũãta kꞌawua ẽãta mawũã bedꞌeasia. 34 Mawũã bedꞌea kꞌobꞌʉdꞌe jãrãrã zebʉrʉba ãnabꞌarikuasia. Mawũẽ ãzhira perasidꞌa jãrãrãne
         edꞌa dogꞌoba. 35 Maʉ̃ne Daizezeta jãrãrãneba bedꞌeabʉrʉta mawũãsia: Naʉ̃ mʉ Warra mʉãrã kʉãgꞌa, izhi
         bedꞌeara ũrĩũdua.36 Mawũã bedꞌea chũbʉrʉdꞌera Jesús kꞌobꞌasia abꞌa. Ãzhira chupeasidꞌa, maʉ̃ ewadera miõã
         jaradꞌa ẽbasia ãzha ũdudꞌapeadꞌara.Jesúsba bꞌebidꞌa kũrã wawa bꞌʉta(Mateo 17:14-21; Marcos 9:14-29)37 Nrũẽma kꞌatumaneba zebʉdadꞌera daucha zesia kꞌabanata. 38 Maʉ̃ne ũmakĩrã abꞌaʉba kꞌabananeba nemi jĩgua mawũãsia: Miã Ũrãgꞌabari, mʉ biata odua
         mʉ warrata akʉdua mʉã abꞌabai erubꞌʉta. 39 Jaiba jidabʉrʉdꞌera kꞌawua ẽãne jʉrabibaria, abꞌaedꞌa wawabibaria, mobe ibꞌa kꞌopepea
         zebibaria, aramaʉ̃ne puo bꞌʉra kenabꞌari ẽã. 40 Mʉrã bʉa jʉrʉkuadꞌaa zuburia bedꞌeasia ãĩ jʉretadꞌamarẽã, mawũãmina bꞌeda ẽbasia.41 Mawũãĩ Jesúsbara panaʉ̃ mawũãsia: ¡Marã soidꞌu duanu ẽãta bia ẽãta bꞌea! ¿Mʉrã sõmbeedꞌa
         marã bawara bꞌaipe, mʉãrã sõmbeedꞌa zrogꞌa nʉmaĩpe? Naĩnu wedua bʉzhi warra.42 Kũrãta urudꞌera jaibara bꞌaebipe abꞌaedꞌa wawabisia. Mawũãmina Jesúsbara jaira kẽãsia,
         aramaʉ̃ne kũrã bꞌebipe diasia zhi zezea. 43 Jõmaʉ̃ba bia akʉdruasidꞌa zhi zroma baera Daizezera.Jesúsba wakusa jaradꞌa izhi beadꞌaita(Mateo 17:22-23; Marcos 9:30-32)Ne jõma obꞌʉ kꞌarea bia akʉdrua nʉmene Jesúsbara izha jʉrʉkuadꞌaa mawũãsia: 44 Bude badꞌaita mʉã jaraita bia ũrĩũdua. Mʉ Beubari Bape bꞌʉra chãbꞌaridꞌaya zhãrã juwuadꞌe.45 Maʉ̃ta jarabʉrʉra ãzhara sãwũãta kꞌawuadꞌa ẽbasia sãwũãta kꞌawuabiga ẽãba. Perasidꞌa
         maʉ̃ bedꞌeata widꞌidꞌaira.¿Kꞌaita audre zhi zromape?(Mateo 18:1-5; Marcos 9:33-37)46 Mawũẽ izha jʉrʉkuadꞌara bĩ ẽã bedꞌeasidꞌa ãzhirãnebema kꞌaita audre zhi zroma ʉ̃rʉ̃.
         47 Jesúsbara sodꞌeba sãwũã krĩcha kꞌobꞌeta kꞌawuape wũãwũãta jidape izhi kꞌaita kꞌobꞌʉpe,
         48 mawũãsia: Mʉnebema ĩjã bꞌʉdꞌeba bariduba wũãwũã kꞌãwũã bꞌʉta bia edara mʉta bia edabʉrʉa.
         Mʉta bia edabʉrʉra bia edabʉrʉa mʉ zokꞌadꞌata. Marã jõmaʉ̃nebema zhi zroma ẽãne bꞌʉta
         maʉ̃ta audre zhi zroma.Dazhirãta jura ẽãrã dazhirã bawarabema(Marcos 9:38-40)49 Juanbara mawũãsia: Miã Ũrãgꞌabari, daibara iabꞌa ũdusidꞌa jai ãĩ jʉrekua nʉmʉta bʉ
         trʉ̃neba. Daibara maʉ̃ kꞌaudꞌa bꞌa ẽbamarẽã jarasidꞌa dazhirã bawara bꞌʉ ẽbaera.50 Mawũãĩ Jesúsbara mawũãsia: Maʉ̃ kꞌaudꞌa bꞌa ẽbamarẽã jararãũdua, dazhirãta jura ẽãrã
         dazhirã bawarabema.Jesúsba kẽãna Jacobota Juanta51 Jesús ʉ̃taa wãĩta ewarita arababʉrʉdꞌera wãnigua wãsia Jerusalén pʉwʉrʉedꞌa. 52 Maʉ̃nerã izhi naa ʉ̃kʉrʉ zokꞌakuasia. Mawũẽ maʉ̃rã wãpe pʉwʉrʉ zake Samariabidꞌarãne
         maẽ edꞌa wãsidꞌa de jʉrʉdꞌape kꞌãĩbidꞌaita. 53 Mawũãmina bꞌaribidꞌa ẽbasia Jerusalén pʉwʉrʉedꞌa wãta kꞌawuadꞌape.54 Maʉ̃ta ũdudꞌai Jacobo Juan izha jʉrʉkuadꞌaba mawũãsidꞌa: Nokꞌó, ¿bʉma bigabʉrʉ bãjãneba
         tebʉta bꞌaemarẽã jaradꞌaika Elíaba odꞌa kĩrãkꞌa obʉdaba ãzhi ba wãmarẽã?55 Mawũãnaĩ Jesús pʉrʉwape ãzhi kẽã mawũãsia: Marãbara kꞌawuadꞌa ẽã marã kꞌãrẽ Jawurebiadꞌeta
         bꞌera. 56 Mʉ Beubari Bape bꞌʉra ze ẽbasia zhãrã jawure aduabiita, awuarabʉrʉ zesia ẽdrʉbigaita.Aramaʉ̃ne wãsidꞌa pʉwʉrʉ zake awʉrʉedꞌa.Jesús pẽwã krĩñanapeadꞌa(Mateo 8:19-22)57 Odꞌe wãnane abꞌaʉba Jesúa mawũãsia: Nokꞌó, mʉã bʉra pẽwãña bʉ wãbʉrʉma.58 Mawũãĩ Jesúsbara mawũãsia: Usa pã de bara bꞌʉa, ibanasidꞌa de bara bꞌʉa, mawũãmina
         mʉ Beubari Bape bꞌʉra ne ẽã sãma kꞌãĩ bꞌaira.59 Maʉ̃nerã awʉrʉa mawũãsia: Mʉ kꞌaidꞌu bꞌadua.Mawũãĩ maʉ̃bara mawũãsia: Nokꞌó, mʉrã naara idu wãbirua mʉ zeze joudꞌe.60 Mawũãĩ Jesúsbara mawũãsia: Aduaita beuya bꞌea idu joubigarua ãzhirãta beubʉdara. Mawũãmina
         bʉara jaradꞌe wãrũã Daizezeta Nokꞌodꞌebemata.61 Maʉ̃nerã awʉrʉba mawũãsia: Nokꞌó, mʉã bʉra pẽwãña, mawũãmina mʉ wãta naara jaradꞌe
         wãbirua mʉ dedꞌa bꞌea.62 Mawũãĩ Jesúsbara mawũãsia: Iabꞌaʉba trabajo jidabʉrʉta jipa ede ẽã jẽrũya akʉra, seri
         ẽã Daizezeta Nokꞌodꞌebemaĩtara.

Jesúsba zokꞌakuadꞌa setenta101 Maʉ̃ tẽã Jesúsbara dewara awʉrʉrãta setenta jʉrʉkuape izhi naa ũme ũmekꞌa zokꞌakuasia
         pʉwʉrʉza izhi wãĩ maẽ. 2 Maʉ̃nerã mawũãsia: Wãrãnebai mʉ ũrãgꞌa ĩjãnaĩrã bioa, mawũãmina miã ũrãgꞌadꞌaira bio
         ẽã. Maʉ̃ba widꞌiudua Daizeze zhãrã Zhibaria, miã ũrãgꞌabadata zokꞌamarẽã izhidꞌebema
         ĩjãĩta bꞌema. 3 Wãũdua, mʉã marã oveja zakerã kĩrãkꞌa zokꞌabʉrʉa usa pãta bꞌedꞌe edꞌa. 4 Zũbira ederãũdua, miã talegota, miã sandalia trokꞌa jʉ̃ĩta. Odꞌera zhãrã bawara dããrã
         bedꞌearãũdua. 5 Baridu maẽ marã deidꞌu wãbʉdadꞌera naara mawũãũdua: Daizezedꞌeba marã adu-a bꞌeaya.
         6 Iabꞌa adu-a bꞌaidꞌe bꞌʉta mama bꞌʉbʉrʉ, marãba adu-a bꞌaidꞌebema jarabʉdara izhima
         wãña. Mawũã bꞌaidꞌe bꞌʉ ẽbʉrʉ maʉ̃ adu-a bꞌaidꞌebema mazhima zeya. 7 Abꞌaʉ dedꞌa kꞌopane duanadua, kꞌoudua, doudua marãã diabʉdata, traja bꞌʉra kꞌãrẽ diadꞌaidꞌe
         bꞌʉa. Deza kꞌãĩrãũdua. 8 Baridu pʉwʉrʉedꞌa jũẽbʉdadꞌe marãta bia edadꞌara kꞌoudua marãã diabʉdata. 9 Kꞌayata mama bꞌera bꞌebiudua, mobe mawũãũdua: Marã kꞌaita basia Daizezeta Nokꞌodꞌebemata.
         10 Mawũãmina baridu pʉwʉrʉdꞌe edꞌa wãbʉdadꞌe marãta bia edadꞌa ẽbʉrʉ oidꞌu wãnape mawũãũdua:
         11 Egoro jarra marã pʉwʉrʉdꞌebema dai jẽrũma kꞌaradꞌara daibara niãwedꞌaya marã Daizezeba
         pua kꞌawua oidꞌebemata. Mawũãmina kꞌawuaudua, Daizezeta Nokꞌodꞌebema marã kꞌaita basia.
         12 Mʉã marãã jaraya, Daizezeba kꞌawua obʉrʉ ewadera Sodoma pʉwʉrʉdꞌe bꞌeadꞌara yarebai
         zuburia nʉmabigaya maʉ̃ pʉwʉrʉdꞌe bꞌe kꞌãñabara.Pʉwʉrʉ tabꞌe maẽ ĩjãna ẽbadꞌapeadꞌa(Mateo 11:20-24)13 ¡Daizezebara pua kꞌawua oya Corazín pʉwʉrʉdꞌe bꞌera! ¡Pua kꞌawua oya Betsaida pʉwʉrʉdꞌe
         bꞌera! Tiro pʉwʉrʉdꞌe, Sidón pʉwʉrʉdꞌe ũdudꞌakꞌata obʉrʉta mʉã marã maẽ odꞌata osibʉrʉ,
         dããrãbʉrʉta sopuaba wua paima jʉ̃ jewedꞌadꞌape, sopuaba burudꞌe itarra podꞌape, kꞌazhiruara
         ãmape Daizezeta pẽwãkꞌausidꞌa. 14 Mawũẽ Daizezeba kꞌawua obʉrʉdꞌera Tiro pʉwʉrʉdꞌe, Sidón pʉwʉrʉdꞌe bꞌeadꞌara yarebai
         zuburia bꞌeabiya marã kꞌãñabara. 15 Capernaúm pʉwʉrʉdꞌe bꞌera ʉ̃taa wãĩta krĩcha bꞌedꞌe Daizezebara pepekuaya beudꞌapeadꞌata
         zuburia bꞌeabiima.16 Marã mʉnebemata bꞌe bedꞌeata ũrĩnarã mʉ bedꞌeata ũrĩnaña, marãta seribidꞌa ẽbʉrʉ mʉta
         seribidꞌa ẽã, mʉta seribidꞌa ẽãrã mʉ zokꞌadꞌata seribidꞌa ẽã.Jẽrũya zekuadꞌa setenta zokꞌakuadꞌata17 Setenta zokꞌakuadꞌara jẽrũya sobia zebʉdata Jesúa mawũãsidꞌa: Nokꞌó, jaira dai edre
         nʉmeã bʉ trʉ̃neba.18 Mawũãnaĩ mawũãsia: Mʉã ũdusia ãtõmiã ʉ̃treba bꞌaeta ba erudru kĩrãkꞌa. 19 Mʉã marãã zareata diasia dãmata, drusũrẽta nebʉdara eubꞌari ẽbamarẽã, ãtõmiã zarea
         jõmaʉ̃ ʉ̃rʉ̃ diasia, mawũẽ marã miã kꞌãrẽba sãwũã ẽã. 20 Mawũãmina sobiarãũdua jaita marã edre nʉme kꞌarea. Awuarabʉrʉ sobiaudua marã trʉ̃ta
         zhi bꞌʉma kꞌarea ʉ̃tre.Jesús sobiadꞌa(Mateo 11:25-27; 13:16-17)21 Maʉ̃ ewadera Jesús Jawurebiadꞌeba sobia mawũãsia: Zeze, mʉã bʉra ibia jaraya, bʉra
         ʉ̃trebema Nokꞌoa, drua Nokꞌoa, bʉ mawũã Nokꞌodꞌebema bʉara kꞌawuabi ẽbasia ãzhikusa
         krĩcha banata bꞌeara, awuarabʉrʉ kꞌawuabisia krĩcha bana ẽãta bꞌea. Zeze, bʉma mawũã
         biga basia.22 Izhidꞌebemata jõma mʉãã kꞌawuabisia mʉ Zezebara. Miõba kꞌawua ẽã mʉ zhi Warradꞌebema,
         awuarabʉrʉ kꞌawua bꞌʉa mʉ Zezebʉrʉ. Miõba kꞌawua ẽã mʉ Zezedꞌebema, awuarabʉrʉ kꞌawua
         bꞌʉa mʉ zhi Warrabʉrʉ. Mawũẽ mʉ zhi Warraba kꞌawuabi krĩñabʉrʉara kꞌawuabiya.23 Mobebʉrʉ izha jʉrʉkuadꞌama pʉrʉwape dobꞌaʉdꞌe mawũãsia: Sobia bꞌeaya marãba ũdu bꞌeta
         ũdu bꞌera. 24 Mʉã marãã jaraya, Daizezeba bedꞌeata jarabibarirã bioba, reyrã bioba ũdu krĩña bꞌeasia
         mʉã obꞌʉta marãba ũdu bꞌeta, mawũãmina ũdudꞌa ẽbasia. Ũrĩ krĩña bꞌeasia marãba ũrĩ
         bꞌeta, mawũãmina ũrĩna ẽbasia.Biata bꞌadꞌa Samariadꞌebemata25 Ũrãgꞌa Moisédꞌe jarabarita piradrʉpe wãẽãbiita Jesúa mawũãsia: Miã Ũrãgꞌabari, ¿mʉã
         kꞌãrẽ obʉrʉba jidaipe Daizeze ũme bꞌai jõ ẽãrã?26 Mawũãĩ izhara mawũãsia: ¿Kꞌãrẽta jara bꞌʉ tabꞌʉ Daizeze ũrãgꞌadꞌera? ¿Bʉa kꞌãrẽta
         lebari?27 Mawũãĩ izhara panaʉ̃ mawũãsia: Nokꞌo Daizezera soidꞌu kʉãgꞌarua, bʉzhi jawureidꞌuba,
         bʉzhi zareaidꞌuba, bʉzhi krĩchaidꞌuba. Bʉzhi zhãrã kʉãgꞌarua bʉzhi kĩrãkꞌa.28 Mawũãĩ Jesúsbara mawũãsia: Bʉara bia panaʉ̃bʉrʉa. Maʉ̃ta odua, mawũãrã Daizeze ũme
         bꞌai jõ ẽã bꞌaya.29 Mawũãĩ izhara sewa bia widꞌi krĩñape Jesúa mawũãsia: ¿Kꞌaipe mʉ zhãrã?30 Mawũãĩ Jesúsbara panaʉ̃ mawũãsia: Ũmakĩrãta wãsia Jerusalénneba Jericó pʉwʉrʉedꞌa,
         maʉ̃ne nezrʉgamiãrãba jidadꞌape zrʉgasidꞌa ne erubꞌadꞌata, wuata. Nitbia puodꞌape
         wãsidꞌa, aramaʉ̃ne beudea tabꞌʉesidꞌa. 31 Maʉ̃ne sacerdoteta maʉ̃ odꞌe zebʉrʉdꞌera akʉ jipa berabꞌarisia. 32 Abꞌarika Levidꞌebemata arakꞌaita zebʉrʉdꞌera akʉ jipa berabꞌarisia. 33 Mawũãmina Samariadꞌebemata odꞌe wãta izhi kꞌaita zebʉrʉdꞌe ũdui sozuburiasia. 34 Mawũẽ orrape zhara kꞌõgꞌozoadꞌata wuaba pãrĩkuasia, maʉ̃nerã vinoba sʉgʉpe olivo dragꞌaba
         soasia. Mobe izhi burrodꞌe kꞌobꞌʉpe edesia odꞌe wã nʉmʉta kꞌãĩbadaidꞌu, aramaʉ̃ne
         akʉsia. 35 Nrũẽma izhi wãba plata ewari ũme erbꞌaribʉrʉta denario ũme erbꞌaripe de zhibaria diabʉrʉta
         mawũãsia: Naʉ̃ta akʉdua. Jõma bʉa audre gastabʉrʉra mʉã pagꞌaya mʉ wakusa zebʉrʉdꞌe.
         36 ¿Maʉ̃rã ũbeadꞌebemabara bʉma sãʉ̃ba ãzhi zhãrãta bꞌasi nezrʉgamiãrãba jidadꞌapeadꞌara?37 Mawũãĩ izhara mawũãsia: Zhi sozuburiadꞌaba.Mawũãĩ Jesúsbara mawũãsia: Wãpe bʉabidꞌa abꞌarika odua.Jesúsba akʉdꞌe wãna Marta María ũme38 Jesús odꞌe wãne pʉwʉrʉ zakedꞌe edꞌa wãsia, maʉ̃ne wũẽrã Marta abadaba izhi dedꞌa bia
         edasia. 39 Martara mebea bara bꞌasia María abadata. Maʉ̃ Maríara Jesús jẽrũ kꞌaita jewedꞌa bꞌepe
         ũrĩ bꞌesia izhi bedꞌeata. 40 Mawũãmina Marta ĩñabasia nʉmʉta kꞌãrẽ oita bioba Jesús orrape mawũãsia: Nokꞌó, ¿bʉara
         kĩrãkuita ẽka mʉ mebeaba mʉ abꞌa ne aribꞌaebi nʉmʉrã? Jaradua mʉ kꞌarebamarẽã.41 Mawũãĩ Jesúsbara panaʉ̃ mawũãsia: Marta, bʉra kꞌawua ẽã ĩñabasia nʉmʉã kꞌãrẽ oita
         bioba. 42 Mawũãmina Daizeze bedꞌeata ũrĩnaĩ barata bꞌʉa. Maríabara maʉ̃ta biata jidabʉrʉa, mawũẽ
         miõba ãĩ tʉdꞌa ẽã.

Jesúsba jaradiadꞌa zhiwidꞌiita(Mateo 6:9-15; 7:7-11)111 Ewari abꞌa Jesús zhiwidꞌi nʉmape zhiwidꞌi berabꞌaribʉrʉdꞌera izha jʉrʉkuadꞌaba abꞌaʉba
         mawũãsia: Nokꞌó, daia jaradedꞌekarua zhiwidꞌiita, Juanba jaradedꞌekadꞌa kĩrãkꞌa izha
         jʉrʉkuadꞌaa. 2 Mawũãĩ Jesúsbara mawũãsia: Marã zhiwidꞌibʉdadꞌera mawũãũdua:Bʉra Daizezeta ʉ̃tre bꞌʉa, bʉra wawiadꞌaidꞌe bꞌʉa. Dai Nokꞌota nʉmadua. Bʉa krĩñata
         odꞌaidꞌe bꞌʉa ʉ̃tre obꞌe kĩrãkꞌa, mawũã odꞌaidꞌe bꞌʉa druadꞌebidꞌa.3 Zhiko ewarizabema daia diadua idꞌira.4 Daiba kꞌazhiruata odꞌadꞌebara daira bedꞌea ne ẽã duanebirua, daibidꞌa bedꞌea ne ẽãne
         edabada dai bĩ ẽã obʉdata jõma. Daita idu wãẽãbirãrũã, awuarabʉrʉ daira kꞌarebarua
         ãtõmiã bia ẽãnebara.5 Dewara mawũãsia: ¿Marãnebemaba izhi ũme zhibiata erubꞌʉdꞌera ewari ẽsadra izhima wãpe
         mawũãĩ ẽka: Bʉra mʉ ũme zhibiata bꞌʉa mʉãã prestadua pan ũbea ai ẽka? 6 ¿Mʉ ũme zhibiata odꞌe wãta mʉ maẽ deidꞌu zesia, maʉ̃ne mʉãrã kꞌãrẽ diaira ne ẽã ai
         ẽka? 7 ¿Mawũãĩ jaribara edꞌauba panaʉ̃ mawũãĩbʉka: Miãsẽã nʉmarãrũã, puertara ya serra nʉmʉã,
         mʉ warrarãsidꞌa mʉ bawara kꞌãĩgue nʉmʉã, maʉ̃ba mʉrã piradrʉ bꞌe ẽã maʉ̃ diaira aibʉka?
         8 Mʉã marãã jaraya, izhi ũme zhibiaba maʉ̃ diaita piradrʉbʉrʉ ẽãsidꞌa pi widꞌi nʉmebʉrʉba
         piradrʉpe diaya jõma izha nesidꞌa bꞌʉra. 9 Mawũẽ mʉã marãã jaraya: Aramaʉ̃ kĩrãkꞌa Daizezea ne widꞌiudua, mawũãrã marãã diaya.
         Ne widꞌi bꞌeba jʉrʉudua, mawũãrã ũdudꞌaya. Ne widꞌi bꞌeba trʉ̃ũdua, mawũãrã jigaita
         puerta ewaya. 10 Daizezea ne widꞌi bꞌʉbara jidaya. Ne widꞌi bꞌʉba jʉrʉ bꞌʉbara ũduya. Ne widꞌi bꞌʉba
         trʉ̃ bꞌʉaara diaita puerta ewaya.11 ¿Zezeta marãnebemabara zhi warraba panta widꞌira mongꞌarata diaita bꞌʉka? ¿O bꞌedata
         widꞌira bꞌeda dia ẽã dãmata diaita bꞌʉka? 12 ¿O nemʉta widꞌira drusũrẽta diaita bꞌʉka? 13 Marã bia ẽãta bꞌeba mazhi warrarãã ne biata dia kꞌawua bꞌebʉrʉ, ¿marã Zeze ʉ̃trebemabara
         audrebai Jawurebiata diai ẽka zhi widꞌibʉdaara?Mebẽrãta ãzhirãĩnu zhõ duanerã jõña(Mateo 12:22-30; Marcos 3:20-27)14 Jesúsbara jaira ãĩ jʉretasia zhãrã nemi zebi ẽãta, aramaʉ̃ne jai ãĩ wãbʉrʉdꞌera nemi
         ze ẽã bꞌadꞌara bedꞌeabʉrʉba zhãrã kꞌobꞌebara bia akʉdruasidꞌa. 15 Mawũãmina ãzhirãnebema ʉ̃kʉrʉbara mawũãsidꞌa: Beelzebú jai duanu nokꞌo zareadꞌeba
         jaira ãĩ jʉrekua bꞌʉa.16 Ʉ̃kʉrʉbara wãẽãbidꞌaita ũdudꞌakꞌata ũdubimarẽã jarasidꞌa Daizezedꞌeba nʉmʉbʉrʉ.17 Mawũãmina Jesúsbara ãzhi sãwũã krĩcha kꞌobꞌeta kꞌawuape mawũãsia: Abꞌaʉ druadꞌebemata
         ãzhirãĩnu zhõ duanerã jõña. Abꞌaʉ dedꞌabemata ãzhirãĩnu zhõ duanerã jõña. 18 Aramaʉ̃ kĩrãkꞌa ãtõmiãta jai izha jʉre nʉmʉ bawara zhõ nʉmerã, ¿sãwũã ari nokꞌota
         nʉmaĩpe? Maʉ̃ta marãbara jarabʉda Beelzebú zareadꞌeba mʉã jaira ãĩ jʉrekua bꞌʉta.
         19 Marãma mʉã Beelzebú zareadꞌeba jaita ãĩ jʉrekua bꞌʉbʉrʉ, ¿marã pẽwã bꞌebara kꞌai zareadꞌeba
         ãĩ jʉrekua bꞌe? Widꞌidꞌara marãba jarabʉdara ãzhara jaradꞌaya mawũã ẽãta. 20 Daizeze zareadꞌeba mʉã jaira ãĩ jʉrekua bꞌʉa, mawũẽ wãrãne Daizezeta Nokꞌodꞌebemata
         marãma zea.21 Ũmakĩrã mesẽrãba ne izhi zhõbarita erubꞌʉba izhi deta akʉ bꞌʉra, bia nʉmʉã izha ne
         erubꞌʉra. 22 Mawũãmina izhi audre mesẽrãta zebʉrʉdꞌera izhira edre bꞌaebipe ne izhi zhõbarira jõma
         jãrĩña maʉ̃ba zarea bꞌʉta, mobe awʉrʉ bawarauba draya.23 Mʉ ũme nʉmʉ ẽãbara mʉrã jura bꞌʉa. Mʉ bawarauba zhãrãta mʉma zebi ẽãbara zhadiga bꞌʉa.Jaita wakusa zebaridꞌebema(Mateo 12:43-45)24 Jaita zhãrãneba ẽdrʉbʉrʉdꞌera drua drudrua tabꞌʉ maẽ põãsãne nimi baebaria, sãma bꞌaita
         jʉrʉbʉrʉdꞌe ũdu ẽbai mawũãbaria: Mʉrã wakusa mʉzhi dedꞌaa wãña mʉzhi ẽdrʉdꞌama. 25 Aramaʉ̃ne zebʉrʉdꞌera ũdubaria barre bi-ia nʉmʉta. 26 Mawũẽ wãpe jai awʉrʉta siete jʉrebaria izhi audre bia ẽãta, mobe edꞌa wãnape mama
         duanebaria. Mawũẽ zhãrã maʉ̃ audre zuburia bꞌebaria izhi naara bꞌadꞌa kꞌãñabara.Wãrãne sobiadꞌaidꞌebema27 Jesúsba maʉ̃ta jara nʉmʉne wũẽrãba kꞌabanane edꞌauba nemi jĩgua mawũãsia: Sobia bꞌaidꞌe
         bꞌʉa bʉ tope ju dawuadꞌara.28 Mawũãĩ izhara mawũãsia: Audrera sobia bꞌeaidꞌe bꞌʉa Daizeze bedꞌeata ũrĩpe aribꞌae
         bꞌeta.Ũdudꞌakꞌata ũdubimarẽã jaradꞌapeadꞌa(Mateo 12:38-42; Marcos 8:12)29 Kꞌabana bʉredrʉ bʉsidꞌe Jesúsbara mawũãsia: Zhãrã idꞌi ewadebema bia ẽãta bꞌea. Mʉta
         Daizezedꞌeba nʉmʉbʉrʉ ũdudꞌakꞌata ũdubimarẽã jara bꞌea. Mawũãmina mʉãrã ũdudꞌakꞌara
         ũdubiga ẽã, awuarabʉrʉ ũdubigaya Jonás berabꞌaridꞌa kĩrãkꞌabʉrʉ. 30 Jonás berabꞌaridꞌa kĩrãkꞌabara Daizezedꞌeba nʉmʉta kꞌawuabigasia Nínive pʉwʉrʉdꞌe
         bꞌea. Mʉ Beubari Bape bꞌʉbidꞌa mawũã kꞌawuabigaya zhãrã idꞌi ewade bꞌea. 31 Daizezeba zhãrã kꞌawua obʉrʉdꞌera Sabá druadꞌe reina bꞌidꞌabadara beudꞌata piradrʉya
         zhãrã idꞌi ewade bꞌe bawara, maʉ̃bara marã aduabimarẽã jaraya, maʉ̃ẽnabema izhira
         drua wawaraidꞌuba zesia rey Salomón krĩchata ũrĩne. Maʉ̃ne mʉ nama bꞌʉra audre zhi
         zroma Salomón kꞌãñabara. 32 Daizezeba zhãrã kꞌawua obʉrʉdꞌera Nínive pʉwʉrʉdꞌe zhãrã bꞌeadꞌara beudꞌata piradrʉdꞌaya
         zhãrã idꞌi ewade bꞌe bawara, maʉ̃rãbara marã aduabimarẽã jaradꞌaya, maʉ̃ẽnabema Jonásba
         Daizeze bedꞌeata jarabʉrʉba ãzhara kꞌazhiruara ãmape Daizezeta pẽwãsidꞌa. Maʉ̃ne mʉ
         nama bꞌʉra audre zhi zroma Jonás kꞌãñabara.Ĩbĩrã kꞌakuadꞌebema(Mateo 5:15; 6:22-23)33 Miõba ĩbĩrã kꞌoape merãkꞌa, miã ãna nʉmʉka. Awuarabʉrʉ ʉ̃tʉ bꞌʉbaria deidꞌu zebʉdaba
         ʉ̃na ũdudꞌamarẽã. 34 Ĩbĩrã kꞌakuadꞌebema dabʉa. Bʉ dabʉta bigabʉrʉ bʉ kꞌakuara jõma ʉ̃na bꞌʉa. Mawũãmina
         bʉ dabʉta biga ẽbʉrʉ bʉ kꞌakuara pãrĩguadꞌe bꞌʉa. 35 Mawũẽ kĩrãkuitarua bʉa obꞌʉta bʉma bigata bia ẽãneba pãrĩguata bꞌa ẽbamarẽã. 36 Bʉ kꞌakuata jõma ʉ̃na bꞌʉta parĩguadꞌebema ne ẽã bꞌʉbʉrʉ jõma ʉ̃na bꞌaya, ĩbĩrãba
         bʉta zhi ʉ̃naba ʉ̃nabari kĩrãkꞌa bꞌaya.Jesúsba jaradꞌa fariseorãnebemata(Mateo 23:1-36; Marcos 12:38-40; Lucas 20:45-47)37 Jesús ma bedꞌeabʉrʉdꞌera fariseo abꞌaʉba jarasia izhi maẽ nekꞌomarẽã.Mawũẽ Jesús deidꞌu wãpe jewedꞌasia nekꞌoita. 38 Fariseoba maʉ̃ta ũdui bĩ ẽãsia ãzha obꞌe kĩrãkꞌa mitia ne ẽã obʉrʉta juwua surrua
         o ẽãba nekꞌoi nawedꞌa. 39 Maʉ̃ne Jesúsbara mawũãsia: Marã fariseorãta bꞌera vasota, epedꞌekꞌota, ʉ̃rʉ̃bʉrʉ zhi
         sʉgʉma kĩrãkꞌa bꞌea, mawũãmina marã edꞌara bia ẽãba bira bꞌea, nezrʉga bia ẽãta obꞌeba.
         40 Marã krĩcha ne ẽã bꞌea, ¿ʉ̃rʉ̃bemata odꞌabara o ẽbasika edꞌabemasidꞌa? 41 Zuburia bꞌea diaudua mazha ne erubꞌedꞌebemata, mobedꞌeba marã jipadꞌe mitia ne ẽã
         bꞌeaya.42 ¡Daizezebara pua kꞌawua oya marã fariseorãta bꞌera! Marãbara menta kiduata, ruda kiduata,
         ne udꞌebema kiduata diez bꞌʉabʉdaza abꞌa Daizezea diabada. Mawũãmina zhãrã kĩrãẽpa
         bia edadꞌa ẽã, miã Daizezera kʉãgꞌadꞌa ẽã. Maʉ̃ne maʉ̃trʉ aribꞌaedꞌaidꞌe bꞌʉa, ne
         wuaabema kenabꞌari ẽã aribꞌae bꞌedꞌe.43 ¡Daizezebara pua kꞌawua oya marã fariseorãta bꞌera! Nokꞌorãta jewedꞌabari maẽ jewedꞌa
         krĩñadea de zhi jʉrebada nʉme maẽrã, marã wawia saludꞌaita krĩñadea pʉwʉrʉdꞌe kꞌabana
         maẽrã.44 ¡Daizezebara pua kꞌawua oya marã ũrãgꞌa Moisédꞌe jarabadata bꞌera, fariseorãta bꞌera,
         marã sewa bibaʉta bꞌea! Mawũẽ beuwãrã jou nʉmeta ũdudꞌa ẽkĩrãkꞌa bꞌea, mitiata ʉ̃rʉ̃
         nebʉdata zhãrãba kꞌawuadꞌa ẽkĩrãkꞌa bꞌea.45 Mawũãĩ ũrãgꞌa Moisédꞌe jarabariba panaʉ̃ mawũãsia: Miã Ũrãgꞌabari, bʉa maʉ̃ta jarabʉrʉbara
         bĩ ẽã jarabʉrʉa daisidꞌa.46 Mawũãĩ izhara mawũãsia: ¡Daizezebara pua kꞌawua oya marã ũrãgꞌa Moisédꞌe jarabadata
         bꞌesidꞌa! Marãbara zhãrãã aribꞌaebibada miõba bꞌe ẽãta, mawũãmina mazhara aribꞌaedꞌa
         ẽã.47 ¡Marã Daizezebara kꞌawua oya! Marãbara Daizezeba bedꞌeata jarabibarirã joudꞌapeadꞌa
         nʉmema ne pãrãbada, maʉ̃rã beakuasidꞌa marã zhibarirã bꞌeadꞌaba. 48 Aramaʉ̃nerã marã krĩcha abꞌarika bꞌea mazhi zhibarirãba odꞌapeadꞌadꞌera. Ãzhara wãrãne
         beakuasidꞌa, waya marãbara maʉ̃rã joudꞌapeadꞌa nʉmema ne pãrãbada.49 Maʉ̃ba arimaẽ kꞌawua Daizezebara mawũãsia: Mʉãrã marãma zokꞌaya mʉã bedꞌeata jarabibarirãta,
         mʉ bedꞌeata jara wãbadata. Maʉ̃rãnebema ʉ̃kʉrʉ beakuadꞌaya, ʉ̃kʉrʉra zuburia odꞌaya
         pẽwã. 50 Idꞌi ewade bꞌera Daizezebara kꞌawua oya izha bedꞌeata jarabibarirã bebu jõmaʉ̃ kꞌarea,
         bea uda ẽjũã osidꞌadꞌeba ʉ̃taa. 51 Maʉ̃ta Abel bebudꞌeba Zacaría bebu bitabai nʉmʉã, Zacaríara beasidꞌa altar maẽ Daizeze
         dedꞌa. Mʉã marãã jaraya, maʉ̃rã jõmaʉ̃ kꞌarea Daizezebara kꞌawua oya idꞌi ewade bꞌeta.52 ¡Daizezebara pua kꞌawua oya marã ũrãgꞌa Moisédꞌe jarabadata bꞌera! Marãbara idaribidꞌa
         ẽã Daizezedꞌebema kꞌawuadꞌaira. Miã mazhabidꞌa kꞌawuadꞌa ẽã, zhi kꞌawua krĩñabʉdaara
         idaribidꞌa ẽã.53 Jesúsba maʉ̃ta jarabʉrʉdꞌera ũrãgꞌa Moisédꞌe jarabadara fariseorã bawara kꞌãbãẽã bĩ
         ẽãsidꞌa, mawũẽ bedꞌeata widꞌisidꞌa ne bio jara bedꞌeamarẽã. 54 Aramaʉ̃ne wãẽãbidꞌape izhi bedꞌeadꞌeba jidꞌaita.

Ne oreguea fariseorãne121 Maʉ̃ne kꞌabana bʉredrʉ bʉsiba ãzhirãĩnu zhiya biradiga kꞌobꞌedꞌe Jesúsbara izha jʉrʉkuadꞌaa
         naara mawũãsia: Kĩrãkuita bꞌeaudua ne oreguea fariseorãne kꞌarea, ãzhi sewa bibaʉta
         bꞌeta maʉ̃ã. 2 Kꞌãrẽ chũwẽã nʉmʉta kꞌawuadꞌa ẽã nʉmaĩrã ne ẽã, miã kꞌãrẽ merã bꞌʉta kꞌawuadꞌa ẽã
         nʉmaĩrã ne ẽã. 3 Mawũẽ jõma marãba pãrĩguadꞌe chupea jarabʉdara ewaridꞌe ũrĩnaña. Marãba dedꞌa kʉwʉrʉ
         kꞌawa jarabʉdara jĩgua jaradꞌaya de ʉ̃rʉ̃ba.Kꞌaita wawiaita barape(Mateo 10:26-31)4 Marã mʉ bawara zhibiata bꞌea mʉã jaraya: Wawiarãũdua kꞌakua bea bꞌeta, maʉ̃rãbara
         ãmañarã kꞌãrẽ obꞌedꞌa ẽã. 5 Mawũãmina kꞌaitrʉ wawiadꞌaita mʉã marãã jaraya: Daizezetrʉ wawiaudua, zhãrã beubipe
         jawure tebʉdꞌe bꞌaribuei zareata erubꞌʉa. Mʉã marãã jaraya, izhitrʉ wawiaudua.6 ¿Ibana zakerã juesomata plata wĩkaubari nendobada ẽka? Maʉ̃ta Daizezebara miã abꞌabidꞌa
         kĩrãdua ẽã wuagꞌa jʉre bꞌʉa. 7 Marãẽnabema mazhi budꞌaidꞌu jõma juacha erubꞌʉa. Maʉ̃ba perarãũdua, Daizezema marã
         audre vale bꞌea ibana zaketa bio kꞌãñabara.Mʉ pẽwã bꞌʉa abʉrʉdꞌebema(Mateo 10:32-33; 12:32; 10:19-20)8 Mʉã marãã jaraya, iabꞌaʉba zhãrã kĩrãbita mʉ pẽwã bꞌʉa ara, mʉ Beubari Bape bꞌadꞌabidꞌa
         mʉ pẽwã bꞌʉa aya ángelerã Daizezedꞌe kĩrãbita. 9 Mawũãmina iabꞌaʉba zhãrã kĩrãbita mʉ pẽwã bꞌʉ ẽã ara, mʉãbidꞌa mʉ pẽwã bꞌʉ ẽã aya
         ángelerã Daizezedꞌe kĩrãbita.10 Mʉ Beubari Bape bꞌʉta bĩ ẽã jaradꞌata zuburia bedꞌeara Daizezebara bedꞌea ne ẽã bꞌʉya.
         Mawũãmina Jawurebiama mitia bedꞌeabʉrʉra bedꞌea ne ẽã bꞌʉ ẽã.11 De zhi jʉrebada nʉmeza marã webʉdata nokꞌorã bedꞌea araa obada kĩrãbita webʉdadꞌera,
         perarãũdua sãwũã panaʉ̃naĩ kꞌareara, o kꞌãrẽ jaradꞌai kꞌareara. 12 Maʉ̃nerã Jawurebiaba marãã jaraya marãba kꞌãrẽ jaraira.Bara bꞌʉta krĩcha ne ẽã bꞌadꞌa13 Kꞌabana maẽba abꞌaʉba Jesúa mawũãsia: Miã Ũrãgꞌabari, mʉ mebea jaradua mʉãã dra diamarẽã
         mʉ zezeba ne ãmaẽnata.14 Mawũãĩ Jesúsbara mawũãsia: ¿Mʉrã kꞌaiba marã ʉ̃rʉ̃ bꞌʉsidꞌa mawũã bedꞌea marãnebemata
         araa oira o ne draira?15 Mawũãpe mawũãsia: Kĩrãkuita bꞌeaudua, ne wuaabʉrʉ krĩña bꞌearãũdua, beubarira bꞌʉ
         ẽã ne bio erubꞌʉba.16 Ne jarakꞌa dewara mawũãsia: Bara bꞌʉba ne udꞌata biodꞌe bia zausia. 17 Mawũẽ izhikusa krĩcha mawũãsia: ¿Mʉã kꞌãrẽta oipe? Mʉã sãma wuagꞌaira ne ẽã mʉrẽ ne
         zaudꞌara. 18 Mawũãpe mawũãsia: Mʉã ya kꞌawuabʉrʉa kꞌãrẽ oira: Mʉrẽ ne kuabari nʉmeta teguekuape
         audre zhi zromata okuape mama wuagꞌaya jõma mʉrẽ ne zaudꞌata, jõma mʉã ne erubꞌʉta.
         19 Mobe mʉzhikusa mawũãña: Bʉra ne bio wuagꞌa erubꞌʉa año bioedꞌa, mawũẽ ẽnaʉ̃rũã, nekꞌorua,
         baniã dorua, sobiarua. 20 Maʉ̃ne Daizezebara mawũãsia: Bʉra krĩcha ne ẽã, bʉra naʉ̃ diamase beuya. Mawũẽ bʉa
         wuagꞌabʉrʉra ¿kꞌaidꞌe baipe? 21 Aramaʉ̃ kĩrãkꞌa bꞌʉa izhikusaita ne bio eababi bꞌʉta, aramaʉ̃nerã bara bꞌʉ ẽã Daizezeitara.Sopua nʉma ẽbaidꞌebema(Mateo 6:25-34)22 Maʉ̃ tẽã Jesúsbara izha jʉrʉkuadꞌaa mawũãsia: Maʉ̃neba mʉã marãã jaraya: Sopuarãũdua
         mazhi bꞌaidꞌebema kꞌarea, kꞌãrẽta kꞌoidꞌe, miã kꞌakuaita kꞌãrẽta jʉ̃ĩne. 23 Dazhi bꞌʉra audre vale bꞌʉa zhiko kꞌãñabara, kꞌakuara audre vale bꞌʉa wua kꞌãñabara.
         24 Ibanata akaudua, ne udꞌa ẽã, miã ne ewadꞌa ẽã, miã ne wuagꞌabari maẽ ne kuadꞌa ẽã.
         Maʉ̃ta Daizezebara ne dedꞌeka bꞌʉa. ¿Marã audre vale duanu ẽka ibana bꞌe kꞌãñabara?
         25 ¿Marãnebemabara kꞌaiba izhi sopua nʉmʉba izhira ewari wueta bꞌabi bꞌeipe? 26 Mawũã ne wĩkata bꞌedꞌa ẽãta, ¿kꞌãrẽã sopuadꞌaipe ne awʉrʉ kꞌarea?27 Krĩchaudua nepono sãwũã wari bꞌeta. Trajadꞌa ẽã, miã wua kꞌasudꞌa ẽã. Mawũãmina mʉã
         marãã jaraya, rey Salomón kĩrãwãrẽã zho bꞌasimina kĩrãwãrẽã zho bꞌa ẽbasia nepono
         abꞌaʉdꞌebema kĩrãkꞌabidꞌa. 28 Daizezebara chiruata mawũã zhobi bꞌʉra, idꞌi meã takeradꞌata nunebai tebʉdꞌe babuebadata
         mawũã obꞌʉra, ¿marã audre zhobigai ẽka, awuarabʉrʉ soidꞌu bꞌeaita wãẽã duanu ẽka?
         29 Maʉ̃ba marã sopua bꞌearãũdua kꞌãrẽ kꞌoi kꞌarea, kꞌãrẽ doi kꞌarea, miã sãwũãĩ kꞌawua
         ẽã bꞌearãũdua. 30 Maʉ̃ jõmaʉ̃ kꞌarea sopua bꞌea Daizezedꞌebema ẽãta ẽjũãne bꞌera. Mawũãmina marã Zezebara
         kꞌawua bꞌʉa marãbara maʉ̃ jõma nesidꞌa bꞌeta. 31 Maʉ̃ba izha jara bꞌʉta obʉrʉba jʉrʉdua Daizezeta Nokꞌodꞌebemata, mobedꞌeba izhara
         maʉ̃ jõma marãã diaya.Ne biata ʉ̃tre tʉdꞌaidꞌebema(Mateo 6:19-21)32 Marã kꞌabana ẽmina perarãũdua, Daizezebara krĩñasia marãã diaita izhita Nokꞌodꞌebemata.
         33 Mazha ne erubꞌera nendodꞌape zuburia bꞌea diaudua. Mawũãrã zũbi soreakꞌadꞌe ne biata
         ʉ̃tre tʉdꞌaya jõkꞌata. Maĩnurã nezrʉgamiã jũẽ ẽã, miã zhi muĩba ãrĩ ẽã. 34 Mawũã ne biata marãneta bꞌʉ maẽ nʉmaña marã sora.Nezokꞌa kĩrãkuitaidꞌebema35 Marãbara kĩrãkuita jʉ̃ã bꞌeba ĩbĩrã kꞌoape bꞌe kĩrãkꞌa bꞌeaudua. 36 Aramaʉ̃ne nezokꞌarãta bꞌeabari kĩrãkꞌa bꞌeaudua, jʉ̃ãbada ãzhi nokꞌo juwua jida nʉmanata
         jẽrũya zeyeedꞌa, zepe trʉ̃bʉrʉdꞌera aramaʉ̃ta ewadꞌaita. 37 Nezokꞌarã maʉ̃rã sobiadꞌaya ãzhi nokꞌo zebʉrʉdꞌe mawũã jʉ̃ã bꞌeta ũdu zera. Mʉã wãrĩnu
         marãã jaraya, mawũãrã jewedꞌabigape izhabʉrʉ ne jigaya. 38 Ewari ẽsadra o ʉ̃nadrʉ bodꞌodꞌe zebʉrʉdꞌe mawũã ũdu zera sobiadꞌaya maʉ̃rã nezokꞌarãta
         bꞌera. 39 Naʉ̃ta kꞌawuaudua, nezrʉgamiã kꞌãrẽ ʉ̃madaudꞌe zeita zhidekʉba kꞌawuara daukꞌãrã bꞌeya,
         aramaʉ̃ne nezrʉgabi ẽbaya izhi dedꞌara. 40 Marãsidꞌa aramaʉ̃ kĩrãkꞌa kĩrãkuita bꞌeaudua, marãbara zeita krĩchadꞌa ẽãne zei baera
         mʉ Beubari Bape bꞌadꞌara.Nezokꞌaba ne aribꞌae ẽãnebema(Mateo 24:45-51)41 Mobebʉrʉ Pedroba mawũãsia: Nokꞌó, ¿bʉa maʉ̃ jarabʉrʉra bari daia jarabʉrʉka, o jarabʉrʉ
         jõmaʉ̃ã?42 Mawũãĩ Nokꞌo Jesúsbara mawũãsia: ¿Nezokꞌata ne aribꞌae krĩcha bara bꞌʉra izhi nokꞌobara
         izhi dedꞌa bꞌe ʉ̃rʉ̃ bꞌʉi ẽka nekꞌobada ʉ̃madaudꞌe ne dedꞌekamarẽã? 43 Nezokꞌa maʉ̃ sobiaya izhi nokꞌo zebʉrʉdꞌe maʉ̃ta aribꞌae nʉmʉta ũdu zera. 44 Mʉã wãrĩnu marãã jaraya, mawũã bꞌʉra nebia izhidꞌeta nʉmʉ jõmaʉ̃ ʉ̃rʉ̃ bꞌʉya. 45 Mawũãmina nezokꞌa maʉ̃ba izhi sobitabaiba mʉ nokꞌo zeira dããrã baya ape zhũmakĩrãrã,
         wũẽrãrã abꞌarika nezokꞌarãta puokua, nekꞌo, itua do beu nʉmaĩbʉrʉ, 46 maʉ̃ nezokꞌa nokꞌora zeya izha jʉ̃ã bꞌʉ ẽã ewade, izha kꞌawua ẽã ʉ̃madaudꞌe, mobe
         abꞌaedꞌa puoya, mobe bꞌʉya ne aribꞌae duanu ẽã bawara.47 Maʉ̃ nezokꞌabara izhi nokꞌoba kꞌãrẽ krĩñata kꞌawua bꞌʉta kĩrãkuita ẽãba izha krĩñata
         o ẽbadꞌara bio uya. 48 Mawũãmina iabꞌaʉba kꞌawua ẽãba uidꞌebemata ora bio u ẽã. Daizezeba iabꞌaʉa kꞌãrẽ bio
         diabʉrʉdꞌera kꞌãrẽ bio aribꞌae nʉmabiya. Aramaʉ̃ne iabꞌaʉa kꞌãrẽ bio chãbꞌaribʉrʉdꞌera
         kꞌãrẽ audre aribꞌae nʉmabiya.Jesúsdꞌebemata juradꞌaidꞌebema(Mateo 10:34-36)49 Mʉrã zhãrã kꞌawua oita zesia, aramaʉ̃ne tebʉta pureabibʉrʉkaya naʉ̃ druadꞌe. ¡Mʉãrã
         krĩña bꞌʉa yabidꞌa purea nʉmeĩta! 50 Mʉrã zuburia beuya. ¡Mʉrã maʉ̃ba sopua bꞌʉa maʉ̃ta arimaẽ berabꞌariyeedꞌa! 51 ¿Marãbara krĩcha duanuka mʉrã zesita druadꞌe zhãrã adu-a bꞌeabiita? Mʉã marãã jaraya,
         mawũã ẽã, awuarabʉrʉ zhi juradꞌaya. 52 Naneba ʉ̃taara abꞌaʉ dedꞌa juesoma bꞌeta dra duanaña. Mʉ kꞌarea ũbeaba juradꞌaya ũmeta,
         ũmeba juradꞌaya ũbeata. 53 Zezeba juraya zhi warrata, warraba juraya zhi zezeta. Papaba juraya zhi kꞌauta, kꞌauba
         juraya zhi papata. Pakꞌõrẽba juraya zhi ãĩguta, ãĩguba juraya zhi pakꞌõrẽta.¿Ũdudꞌakꞌata mʉã onʉmʉ ẽka idꞌidꞌera?(Mateo 16:1-4; Marcos 8:11-13)54 Kꞌabanata kꞌobꞌea Jesúsbara mawũãsia: Marãba jãrãrãta pusaare ũdubʉdadꞌe kueta zeya
         abʉdadꞌera zebaria. 55 Pʉ̃ãdrʉta druaareba pʉ̃ãdrʉbʉrʉdꞌe jʉ̃wʉ̃rʉ̃ baya abʉdadꞌera jʉ̃wʉ̃rʉ̃ã nʉmebaria.
         56 ¡Sewakꞌau bꞌea! Marãbara sãwũãta kꞌawua bꞌea bãjãnebemata, druadꞌebemata, ¿maʉ̃ta
         kꞌãrẽneba sãwũãta kꞌawuadꞌa ẽpe ũdudꞌakꞌata mʉã onʉmʉrã idꞌidꞌe?Bʉ jura ũme ibiadꞌe barua(Mateo 5:25-26)57 ¿Kꞌãrẽã mazhikusaubara kꞌawuadꞌa ẽpe kꞌãrẽ bia oira? 58 Nokꞌo zhãrã kꞌawua obarima bʉ jura ũme wãbʉdadꞌera, izhi ũme ibiadꞌe baudua odꞌewedꞌa.
         Mawũã o ẽbʉrʉ bʉra nokꞌoma edeya, waya nokꞌoba policia chãbꞌariya edꞌa bꞌʉmarẽã cárceldꞌe.
         59 Mʉã bʉaa jaraya, bʉra mamaʉ̃bara ẽdrʉ ẽã nokꞌoba plata sõmbe diaita jaradꞌata jõma
         dia ẽbʉrʉ.

Kꞌazhiruata ãmana ẽbʉrʉ aduadꞌaya131 Maʉ̃ ewadera ʉ̃kʉrʉ mama kꞌopanʉbara Jesúa nebʉrʉsidꞌa Galilea bidꞌarã sãwũã berabꞌaridꞌata,
         Pilatoba beabigasia, mawũẽ maʉ̃rã wara poerasia ãzha nendʉwʉrʉ Daizezeita ba kꞌobꞌe
         wa ũme. 2 Jesúsbara panaʉ̃ mawũãsia: ¿Marãbara krĩcha duanuka Galilea bidꞌarã mawũã berabꞌaridꞌaba
         audre kꞌazhirua omiãta bꞌeasita Galilea bidꞌarã jõmaʉ̃ kꞌãñabara? 3 Mʉã marãã jaraya, mawũã ẽã, awuarabʉrʉ marãba kꞌazhiruata ãmape Daizezeta pẽwãna ẽbʉrʉ
         jõma aduadꞌaya abꞌarika. 4 Jari dieciochota Siloédꞌe de drasoa nʉmanata ʉ̃rʉ̃ bꞌaebʉrʉba beakuadꞌara, ¿marãbara
         krĩcha duanuka maʉ̃rãtrʉ audre bedꞌea bara bꞌeasita zhãrã bꞌe kꞌãñabara Jerusalénne?
         5 Mʉã marãã jaraya, mawũã ẽã, awuarabʉrʉ marãba kꞌazhiruata ãmape Daizezeta pẽwãna ẽbʉrʉ
         jõma aduadꞌaya abꞌarika.Ne jaradꞌa higuera zaukꞌadꞌeba6 Dewara Jesúsbara ne jara mawũãsia: Ũmakĩrãba bakuru higuerata u erubꞌasia izhi uva
         maẽ, mawũẽ zhi ta jʉrʉdꞌe zebʉrʉdꞌera ũdu ẽbasia. 7 Mawũẽ uva akʉbaria mawũãsia: Año ũbea babʉrʉa mʉ naʉ̃ higuera ta jʉrʉdꞌe ze bꞌʉta,
         mawũãmina ũdukꞌa, mawũẽ tubuedua. ¿Kꞌãrẽã bari egoro jʉ̃ã nʉmaĩpe? 8 Mawũãĩ maʉ̃bara panaʉ̃ mawũãsia: Nokꞌó, naʉ̃ añonerã wadꞌi idu nʉmʉdua, mʉã zhi kꞌarra
         kꞌaita bogꞌajupe egoro paimata kuaya. 9 Mawũã obʉrʉba baʉcha zaura biga, zau ẽbʉrʉ tubuedua.Jesúsba wũẽrãta bꞌebidꞌa ẽnaʉ̃bada ewade10 De zhi jʉrebada maẽ Jesús miã ũrãgꞌa nʉmasia ẽnaʉ̃bada ewade. 11 Maʉ̃ne wũẽrãta mama bꞌasia dieciocho año bata jaiba kꞌaya bꞌʉta, mawũẽ ejũrẽã nimita
         jipa jĩrũ bꞌe ẽbasia. 12 Jesúsba ũdui trʉ̃pe mawũãsia: Wũẽrã, bʉ kꞌaya bꞌʉra ẽdrʉpe bꞌidꞌa.13 Mawũãpe juwua izhi ʉ̃rʉ̃ bꞌʉbʉrʉba jipa jĩrũsia. Mawũẽ ibia jarasia Daizezera. 14 Mawũãmina de zhi jʉrebada maẽ nokꞌota kĩrũbʉrʉba Jesúsba mawũã ẽnaʉ̃bada ewade bꞌebibʉrʉba
         zhãrã kꞌobꞌea mawũãsia: Trajaira ewari seis bꞌʉa, maʉ̃nebʉrʉ bꞌekuaita zeudua, zerãũdua
         kꞌãwũã ẽnaʉ̃bada ewade.15 Mawũãĩ Nokꞌo Jesúsba panaʉ̃ mawũãsia: Sewa bibaʉta bꞌarãrũã, ¿marãbara mazhi pakꞌa,
         mazhi burro kꞌorradꞌe bꞌeta ẽnape edebada ẽka baniã dobidꞌe ẽnaʉ̃bada ewade? 16 Naʉ̃ wũẽrã Abrahamneba uruta, ãtõmiãba jʉ̃ erubꞌʉta dieciocho año bara, ¿kꞌãwũã ẽnaĩne
         bꞌasi ẽka ẽnaʉ̃bada ewade?17 Jesúsba mawũãĩ jõma perasidꞌa izhi jura kꞌobꞌera. Mawũãmina zhãrã kꞌobꞌera jõma sobiasidꞌa
         izha mawũã biata onʉmʉ jõmaʉ̃ kꞌarea.Ne jaradꞌa mostaza tadꞌeba(Mateo 13:31-32; Marcos 4:30-32)18 Jesúsbara mawũãsia: ¿Kꞌãrẽ kĩrãkꞌa bꞌʉ Daizezeta Nokꞌodꞌebemata wari bꞌʉra, mʉã kꞌãrẽ
         ũme abꞌarika jaraipe? 19 Mostaza tadꞌebema kĩrãkꞌa bꞌʉa, ũmakĩrãba jiraedape usia izhi ne u maẽ, waripe bakuru
         zromata nʉmesia, mawũẽ ibanata de okuasidꞌa zhi taeza.Ne jaradꞌa pan ẽsãbaridꞌeba(Mateo 13:33)20 Wakusa mawũãsia: ¿Mʉã kꞌãrẽ ũme abꞌarika jaraipe Daizezeta Nokꞌodꞌebemata wari bꞌʉra?
         21 Ne oreguea pan ẽsãbari kĩrãkꞌa bꞌʉa; wũẽrãba wĩka jiraedape harina kꞌãbãẽã nʉmʉne
         poerape nʉmʉsia jõma ẽsãyeedꞌa.Puerta pẽũsuadꞌebema(Mateo 7:13-14; 21:23)22 Jesús pʉwʉrʉ zromaza, pʉwʉrʉ zakeza, berabꞌari wãne miã ũrãgꞌa wãsia wãta Jerusalén
         pʉwʉrʉedꞌa. 23 Maʉ̃ne iabꞌaʉba mawũãsia: Nokꞌó, ¿zhãrã wĩkabai ẽdrʉdꞌaika?Mawũãĩ Jesúsbara mawũãsia: 24 Pẽwãsu edꞌa wãũdua puerta pẽũsuadꞌe, mʉã marãã jaraya, bio maʉ̃ne edꞌa wã krĩñanaĩmina
         bꞌedꞌa ẽbaya. 25 De zhibarita piradrʉpe puerta serrabʉrʉdꞌe marãta ewaradꞌe duanerã marãbara puerta
         kꞌaita trʉ̃ mawũãnaña: Nokꞌó, daira ewadua. Mawũãnaĩ izhara panaʉ̃ mawũãña: Mʉãrã
         kꞌawua ẽã marã sãmabemata. 26 Mawũãĩ marãbara mawũãnaña:Daira bʉ bawara nekꞌosidꞌa, baniã dosidꞌa, bʉra dai pʉwʉrʉdꞌe miã ũrãgꞌasia. 27 Maʉ̃ne izhara mawũãña: Mʉã marãã jaraya, mʉãrã kꞌawua ẽã marã sãmabemata, mʉ maẽbara
         marã jõma ãĩ wãũdua, marã bia ẽã omiãta bꞌea. 28 Mawũãĩ mama tebʉdꞌe jẽgadꞌaya kidꞌa kꞌõsesea. Mawũã jẽgaira ũdudꞌaya Abrahamta, Isaacta,
         Jacobota, Daizezeba bedꞌeata jarabibarirãta jõma Daizezeta Nokꞌo maẽ ũdudꞌaya marã
         ãĩ bꞌʉkuadꞌe. 29 Maʉ̃ ewadera druazabemata zedꞌape jewedꞌa nekꞌodꞌaya Daizezeta Nokꞌo maẽ. 30 Maʉ̃nerã zhi zroma ẽãta bꞌera zhi zromata duaneña, waya zhi zromata bꞌera zhi zroma
         ẽãta duaneña.Jesús jẽgadꞌa Jerusalén kꞌarea(Mateo 23:37-39)31 Maʉ̃ ewadera fariseorãta ʉ̃kʉrʉ zedꞌape Jesúa mawũãsidꞌa: Namaʉ̃bara wãrũã, bʉra rey
         Herodebara bea krĩña nʉmʉã.32 Mawũãĩ mawũãsia: Wãũdua, mobe maʉ̃ usa pã kĩrãkꞌa bia ẽãta bꞌʉa mawũãũdua: Mʉãrã idꞌi
         nubidꞌa jai jʉrekua nʉmʉã, zhãrã bꞌebikua nʉmʉã. Aramaʉ̃ne ewari ũbeadꞌe jõbiya mʉã
         kꞌãrẽ oi bꞌʉra. 33 Mʉrã idꞌi, nu, nungunu odꞌe wã Jerusalén wãta, Daizezeba bedꞌeata jarabibarira ãĩrã
         beadꞌa ẽbaera mʉrã beadꞌaya Jerusalénne. 34 ¡Jerusalén, Jerusalén, marãbara Daizezeba bedꞌeata jarabibarirã bea bꞌea, mongꞌaraba
         tabꞌari bea bꞌea marãma zokꞌakuabʉrʉra! ¡Mʉã marã biodꞌe ãba jʉre krĩñasia eterreba
         zhi warrarãta i edre ãba jʉrebari kĩrãkꞌa, mawũãmina marãbara krĩñana ẽbasia! 35 Mawũẽ Daizezebara marã pʉwʉrʉra kenabꞌariya. Mʉã marãã jaraya, marãbara mʉrã ũdudꞌa
         ẽbaya ewarita zeyeedꞌa marãba mawũãnaĩta: Ibia jaradꞌaya Daizezedꞌeba urura.

Jesúsba bꞌebidꞌa oro bꞌʉta141 Ẽnaʉ̃bada ewade ewari abꞌa Jesús nekꞌodꞌe wãsia fariseo nokꞌota bꞌʉ dedꞌa. Maʉ̃nerã
         fariseorãbara kĩrãkuitasidꞌa. 2 Maʉ̃ne izhi kĩrãbita bꞌasia ũmakĩrã oroba kꞌaya bꞌʉta. 3 Jesús bedꞌeabʉrʉta ũrãgꞌa Moisédꞌe jarabadaa fariseorãã mawũãsia: ¿Zhãrã bꞌebisia
         bꞌʉka ẽnaʉ̃bada ewadera?4 Mawũãĩ ãzhira chupea kꞌobꞌeasia. Mawũẽ Jesúsbara kꞌayara jidape bꞌebipe wãbisia. 5 Mobe ãzhi fariseorãã mawũãsia: ¿Marãnebemabara marã burrota marã pakꞌata posodꞌe bꞌaera
         aramaʉ̃ta jiraeda ẽbaika kꞌãrẽ obꞌe ẽmina ẽnaʉ̃bada ewadera?6 Mawũãĩ ãzhara kꞌãrẽ jara bꞌedꞌa ẽbasia.Trʉ̃bʉdadꞌebema juwua jidaima7 Jesúsbara ũdusia trʉ̃kuadꞌapeadꞌara sãwũã zhi zroma jewedꞌabarita jʉrʉ jewedꞌadrua
         bʉsita nekꞌoita, mawũẽ ne jarakꞌa mawũãsia: 8 Juwua jidaidꞌe bʉta iabꞌaʉba trʉ̃rã jewedꞌarãrũã zhi zroma jewedꞌabari maẽ. Baʉcha
         awʉrʉ bʉ audre zhi zromata izha trʉ̃nata zebʉrʉdꞌera, 9 marã trʉ̃nabara zepe mawũãña: Kꞌãma naʉ̃ta jewedꞌabirua. Mawũãĩ bʉra peradꞌe jewedꞌaya
         zhi zroma ẽãta jewedꞌabari maẽ. 10 Maʉ̃ba bʉta trʉ̃bʉdadꞌera wãpe jewedꞌarua zhi zroma ẽãta jewedꞌabari maẽ. Mawũãrã
         bʉ trʉ̃nabara zepe mawũãña: Zerua jewedꞌadꞌe nokꞌorã bawara. Mawũãtrʉ bʉra bia jaradꞌaya
         bʉ bawara nekꞌo jewedꞌa kꞌobꞌebara. 11 Bariduta zhi zromane bꞌʉra zhi zroma ẽãta bꞌeya, waya zhi zroma ẽãne bꞌʉta zhi zromata
         bꞌeya.12 Mawũãpe izhi trʉ̃naã mawũãsia: Bʉa zhikota obʉrʉdꞌera trʉ̃kuarãrũã bʉ bawara zhibiarãta,
         miã bʉ mebẽrãta, miã bʉ ʉrerãta, miã bʉ kꞌaitabema bara bꞌeta. Bʉa trʉ̃rã maʉ̃rãbara
         bʉra abꞌarika trʉ̃bʉdaba abꞌarika ne diadꞌaya. 13 Maʉ̃ba bʉa zhikota obʉrʉdꞌera trʉ̃rũã zuburia bꞌeta, juwuata o jẽrũta dorrabꞌari bꞌeta,
         wã bꞌe ẽã bꞌeta, daʉbꞌerrea bꞌeta. 14 Bʉra mawũãrã sobia bꞌaya, ãzhara bʉra kꞌãrẽ dia bꞌedꞌa ẽã, mawũãmina Daizezeba kꞌãrẽ
         diaya beudꞌata piradrʉbʉdadꞌe biarãta.Ne jaradꞌa zhikota kꞌãbãẽãneba(Mateo 22:1-10)15 Maʉ̃ta ũrĩpe izhi bawara jewedꞌa nekꞌo kꞌobꞌeba abꞌaʉba Jesúa mawũãsia: Sobiaya zhi
         nekꞌobʉrʉra Daizezeta Nokꞌo maẽ.16 Mawũãĩ Jesúsbara mawũãsia: Ũmakĩrãba zhikota kꞌãbãẽã ope bio trʉ̃kuasia. 17 Nekꞌoita arababʉrʉdꞌera izhi nezokꞌata zokꞌasia izha trʉ̃kuadꞌaa mawũãmarẽã: Zeudua,
         ya jõma aribꞌaesidꞌa. 18 Maʉ̃nerã jõmaʉ̃ba wã bꞌe ẽãnebemata jarasidꞌa. Naarabemaba mawũãsia: Mʉãrã druata
         edasia, maʉ̃ta akʉdꞌe wãĩbara. Mʉrã maʉ̃ba zuburia bedꞌeaya mʉrã wã bꞌe ẽã. 19 Dewarauba mawũãsia: Mʉã juesoma edasia pakꞌa ũmene trajabibadata, mawũẽ trajabiga
         akʉya. Mʉrã maʉ̃ba zuburia bedꞌeaya mʉrã wã bꞌe ẽã. 20 Dewarauba mawũãsia: Mʉrã aritiabai miã kꞌãĩsia, mʉrã maʉ̃ba wã bꞌe ẽã. 21 Nezokꞌa jẽrũya zepe maʉ̃ta kꞌawuabisia izhi nokꞌoa. Mawũẽ zhidekʉra kĩrũpe izhi nezokꞌaa
         mawũãsia: Ĩñabasia pʉwʉrʉdꞌe edꞌa wãrũã o zromaza, o zakeza, aramaʉ̃ne naĩnu wedua
         zuburia bꞌeta, juwuata o jẽrũta dorrabꞌari bꞌeta, wã bꞌe ẽã bꞌeta, daʉbꞌerrea bꞌeta.
         22 Maʉ̃ta aribꞌaepe nezokꞌabara mawũãsia: Nokꞌó, mʉãrã bʉa jaradꞌa kĩrãkꞌa aribꞌaea,
         mawũãmina wadꞌi ara nʉmʉã. 23 Mawũãĩ nokꞌobara izhi nezokꞌaa mawũãsia: Pʉwʉrʉdꞌebara ãĩ wãrũã o zromaza, o zakeza,
         mobe zhãrã zareadꞌe edꞌa zebigarua, aramaʉ̃ne biramarẽã mʉ dera. 24 Mʉã marãã jaraya, mʉã naara trʉ̃kuadꞌabara miõba kꞌodꞌa ẽã mʉ zhikora.Zarea bꞌʉa Cristo pẽwãĩrã(Mateo 10:37-38)25 Kꞌabanata izhi bawara wãne pʉrʉwape mawũãsia: 26 Iabꞌa mʉma zebʉrʉbara mʉta audre kʉãgꞌaidꞌe bꞌʉa, zhi zezeta, papata, kĩmata, warrarãta,
         zhi mebẽrã zhũmakĩrãrãta, nawekꞌaurãta bꞌe kꞌãñabara, ari izhi kꞌãñabara mʉta audre
         kʉãgꞌa ẽbʉrʉ mʉ pẽwã bꞌʉta bꞌʉ ẽã. 27 Iabꞌaʉba bebudꞌe basiidꞌu mʉta pẽwã ẽbʉrʉ mʉ pẽwã bꞌʉta bꞌʉ ẽã. 28 ¿Marãnebemaba de zromata okrĩñabʉrʉdꞌera jewedꞌa bꞌepe sõmbe gastaidꞌebemane naara
         bia krĩchabari ẽka zhi nesidꞌara erubꞌʉ kꞌawuaita ma pãrãĩta? 29 Manebʉrʉ bari drʉ̃dauta joukuape ma pãrã ẽã nʉmʉbʉrʉdꞌera zhi akʉbʉdabara jõmaʉ̃ba
         sewakꞌau bꞌʉa abʉdata, 30 mawũãnaña: Ũmakĩrã naʉ̃bara dera pãrã jʉ̃drʉsimina ma pãrã bꞌe ẽbasia. 31 ¿Reyta abꞌarika rey ũme zhõne wãĩbʉrʉ jewedꞌa bꞌepe naara bia krĩchabari ẽka soldaorã
         diez milba zhõsia bꞌʉ kꞌawuaita jari izhima uru ũme soldaorã veinte mil bawara? 32 Zhõ bꞌe ẽbʉrʉ jari wawara uruwedꞌa jaradꞌe zokꞌaya zhõna ẽbaita. 33 Aramaʉ̃ kĩrãkꞌa baridu marãnebemata bia krĩchape ne jõma kenabꞌari ẽbʉrʉ mʉ pẽwã bꞌʉta
         bꞌʉ ẽã.Tã zhi kʉyata jõbʉrʉdꞌebema(Mateo 5:13; Marcos 9:50)34 Tã biga kĩrãkꞌa bꞌeaita mʉrã jipa pẽwãũdua. Tãrã biga, mawũãmina zhi kʉyata jõrã,
         ¿kꞌãrẽba kʉyaipe? 35 Mawũãrã miã egoro poita, miã ne udꞌe bꞌʉita seri ẽã, mawũẽ bꞌaribue panʉã. Ne ũrĩ
         bꞌʉbara maʉ̃ta kĩrãkuita ũrĩdua.

Oveja aduadꞌadꞌebema(Mateo 18:10-14)151 Jesús orrasidꞌa rey Romanebemaĩta plata widꞌibadaba bioba dewaraurã kꞌazhirua omiãrãba
         izhi bedꞌea ũrĩnaĩta. 2 Mawũẽ fariseorãbara ũrãgꞌa Moisédꞌe jarabadabara jara mawũãsidꞌa: Naʉ̃bara bia eda
         bꞌʉa kꞌazhirua omiãrãta, nekꞌo bꞌʉa ãzhi bawara.3 Mawũẽ Jesúsbara ne jara mawũãsia: 4 ¿Marãnebemaba oveja cien erubꞌʉta abꞌa aduara, zhi noventa y nueve drua drudrua tabꞌʉ
         maẽ ãmaẽpe aduadꞌata jʉrʉ wã ẽka ũduyeedꞌa? 5 Ũdubʉrʉdꞌera ikiwadꞌe jirabꞌari edaya sobia. 6 Deidꞌu jũẽbʉrʉdꞌera izhi bawara zhibiarãta ãba jʉreya de kꞌaita bꞌe bawara, mobe mawũãña:
         Mʉ bawara sobiaudua mʉã ũdusi baera mʉ oveja aduadꞌata. 7 Mʉã marãã jaraya, aramaʉ̃ kĩrãkꞌa ʉ̃trera audre sobiadꞌaya kꞌazhirua omiã abꞌaʉba
         kꞌazhiruara ãmabʉrʉta Daizezeta pẽwãbʉrʉ kꞌarea. Noventa y nueve biarãta Daizeze pẽwã
         bꞌe kꞌãñabara.Ne jaradꞌa moneda aduadꞌadꞌeba8 ¿Wũẽrãba moneda diez erubꞌʉta abꞌa aduara, ĩbĩrã kꞌoape de barre kĩrãkuita jʉrʉ ẽka
         ũduyeedꞌa? 9 Ũdubʉrʉdꞌera wũẽrãrã izhi bawara zhibiarãta de kꞌaita bꞌe bawara ãba jʉrepe mawũãña:
         Mʉ bawara sobiaudua mʉã ũdusi baera moneda aduadꞌata. 10 Mʉã marãã jaraya, aramaʉ̃ kĩrãkꞌa ángelerã Daizezedꞌera sobiadꞌaya kꞌazhirua omiã
         abꞌaʉba kꞌazhiruara ãmape Daizezeta pẽwãbʉrʉ kꞌarea.Ne jaradꞌa warraba plata gastadꞌadꞌeba11 Jesúsbara dewara mawũãsia: Ũmakĩrãba erubꞌasia warrarã ũme. 12 Tẽãbemaba zhi zezea mawũãsia: Zeze, mʉrẽrã diadua bʉa kꞌãrẽ diai bꞌʉra. Mawũãĩ dra
         dedꞌekasia kꞌãrẽ diai bꞌʉra. 13 Maʉ̃ tẽã ewari dããrã ẽãne tẽãbemane jõma nendope maʉ̃ plataba wãsia drua wawaraidꞌu.
         Maĩnu platara ewaradꞌe gastasia izha krĩñane bꞌʉdꞌe. 14 Mawũã jõma ewaradꞌe gastabʉrʉdꞌe jarraba zromata bꞌaesia maʉ̃ druadꞌera, mawũẽ jarrabadꞌe
         bꞌesia. 15 Mawũẽ wãpe maʉ̃ druadꞌebemata bꞌʉ maẽ bꞌesia. Maʉ̃bara zokꞌasia meã izhi druadꞌe chĩna
         akʉmarẽã. 16 Maʉ̃nerã izhara kꞌo krĩña bꞌasia algarroba chĩnaba kꞌo bꞌeta, mawũãmina miõba diadꞌa
         ẽbasia. 17 Mawũẽ izhikusa krĩchabʉrʉta mawũãsia: Trajabadata bꞌebara mʉ zeze dedꞌara zhiko adꞌuba
         erubꞌea, maʉ̃ne nama mʉrã jarraba beua. 18 Mʉrã wakusa mʉ zezema wãpe mawũãña: Zeze, mʉrã kꞌazhirua obʉrʉa Daizeze kĩrãbita,
         bʉ kĩrãbita. 19 Ya mʉrã bʉ warra aidꞌe bꞌʉ ẽã. Mʉrã bꞌʉdua bʉre trajabadarã iabꞌaʉ kĩrãkꞌa. 20 Mawũã krĩchape zesia zhi zezema. Wawarawedꞌa zhi zezeba ũdui sozuburiape wãẽbasia.
         Mobe oburape kĩrãma nigasia. 21 Maʉ̃ne warrabara mawũãsia: Zeze, mʉrã kꞌazhirua obʉrʉa Daizeze kĩrãbita, bʉ kĩrãbita.
         Ya mʉrã bʉ warra aidꞌe bꞌʉ ẽã. 22 Mawũãmina zhi zezebara izhi nezokꞌarãã mawũãsia: Wua audre biata jiraedadꞌape jʉ̃biudua.
         Anillota juwuadꞌe jʉ̃biudua, albarca jẽrũne jʉ̃biudua. 23 Pakꞌa zake boregueata wedꞌape beaudua, nekꞌodꞌaya fiesta odꞌaya. 24 Naʉ̃ mʉ warra beudꞌa kĩrãkꞌa nʉmanata zokꞌai bꞌʉa, aduadꞌata ũdubʉda. Aramaʉ̃ne fiesta
         kꞌaudꞌa duanesia sobia.25 Maʉ̃nerã warra nabema meã traja nʉmasia. Jẽrũya zebʉrʉdꞌe de kꞌaita babʉrʉdꞌe ũrĩsia
         ne za barabꞌʉta, danza barabꞌʉta. 26 Mawũẽ nezokꞌata abꞌa trʉ̃pe widꞌisia kꞌãrẽ kꞌaudꞌa nʉmeta. 27 Mawũẽ maʉ̃bara mawũãsia: Bʉ mebeata zesia, mawũẽ bʉ zezebara pakꞌa zake boregueata
         beabisia bia bika ibꞌari baera. 28 Mawũãĩ maʉ̃ kꞌarea kĩrũpe edꞌa wã krĩña ẽbasia. Mawũẽ zhi zezera ãĩ zepe zuburia bedꞌeasia
         edꞌa wãmarẽã. 29 Mawũãĩ izhara panaʉ̃ zhi zezea mawũãsia: Año bio babʉrʉa mʉrã bʉita traja bꞌʉta, bʉa
         jarabʉrʉra mʉãrã aribꞌae ẽã nʉmakꞌa. Maʉ̃ta bʉara diakꞌa miã chivo zakesidꞌa mʉta
         sobiaira mʉ ũme zhibiarã bawara. 30 Maʉ̃ne naʉ̃ bʉ warra ibꞌaribara bʉ platara gastasia wũẽrãrã jõmaʉ̃neta bꞌema, maʉ̃ta
         bʉara beabibʉrʉa pakꞌa zake boregueata. 31 Mawũãĩ zhi zezebara mawũãsia: Warra, bʉra ewariza mʉ ũme bꞌʉa, mawũẽ kꞌãrẽ mʉrẽrã
         jõma bʉrea. 32 Mawũãmina fiesta odꞌaita bara basia sobiadꞌaita. Naʉ̃ bʉ mebeara beudꞌa kĩrãkꞌa nʉmanata
         zokꞌai bꞌʉba, aduadꞌata ũdubʉdaba.

Ne jaradꞌa plata ewaradꞌe gastadꞌadꞌeba161 Dewara Jesúsbara izha jʉrʉkuadꞌaa mawũãsia: Ũmakĩrã bara bꞌʉba nezokꞌata erubꞌasia
         ne akʉbarita, jarasidꞌa maʉ̃bara ewaradꞌe gasta nʉmʉta izhi platara. 2 Mawũẽ trʉ̃pe mawũãsia: ¿Bʉdꞌebemata mʉã ũrĩbʉrʉra kꞌãrẽpe? Mʉãã jaradua bʉa ne akʉ
         nʉmʉnebemata, bʉra wueta ne akʉbarita bꞌa ẽã. 3 Mawũãĩ ne akʉbarira izhikusa mawũãsia: ¿Mʉã kꞌãrẽta oi baraba? Mʉ nokꞌobara jãrĩña
         mʉ ne akʉ bꞌʉra. Traja ne kꞌoruira mʉãrã bꞌe ẽã, ne widꞌiira mʉrã pera. 4 Mʉã ya kꞌawuabʉrʉa kꞌãrẽ oira, kꞌãwũãrã mʉ ne akʉ bꞌʉta jãrĩbʉdadꞌera zhãrãba mʉ ãzhi
         dedꞌa bia edadꞌaya. 5 Aramaʉ̃ta izhi nokꞌoa dewe bꞌeta abꞌa abꞌaʉdꞌe trʉ̃kua naarabemaa mawũãsia: ¿Mʉ nokꞌoa
         bʉra sõmbe dewepe? 6 Mawũãĩ maʉ̃bara mawũãsia: Mʉrã dewea galon mil olivo dragꞌata. Mawũãĩ mawũãsia: Ĩñabasia
         jewedꞌape naʉ̃ kꞌartadꞌe bꞌʉtadua quiniento diai bꞌʉta. 7 Mobebʉrʉ dewaraua mawũãsia: ¿Bʉra sõmbe dewepe? Mawũãĩ maʉ̃bara mawũãsia: Mʉrã dewea
         trigota cien bulto. Mawũãĩ izhara mawũãsia: Naʉ̃ kꞌartadꞌe bꞌʉtadua ochenta diai bꞌʉta.
         8 Ne akʉbarita bia ẽãrã izhi nokꞌobara ibia jarasia mawũã kꞌãrẽ sãwũã oira bigaudꞌeba.
         Aramaʉ̃ne naʉ̃ ẽjũãne bꞌera zhãrã sãwũã edaira audre bigauta bꞌea Daizeze warrarã
         kꞌãñabara.9 Mʉã marãã jaraya: Marãbidꞌa zhãrã marã bawara zhibiarãta oudua mazha ne erubꞌeba,
         plata erubꞌeba, mawũãrã maʉ̃ jõbʉrʉdꞌera bꞌaribidꞌaya Daizeze ũme bꞌai jõ ẽã maẽ.10 Iabꞌaʉba ne wĩkata bia ora ne biosidꞌa bia oya. Iabꞌaʉba ne wĩkata bia o ẽbʉrʉ ne
         biosidꞌa bia o ẽã. 11 Ne biata, platata marãba bia odꞌa ẽbʉrʉ, ¿Daizezebara marãã diaika wãrĩnu ne biata
         ʉ̃tre nʉmʉrã? 12 Ne izhidꞌeta Daizezeba diadꞌata bia odꞌa ẽbʉrʉ, ¿izhara marãã diaika ʉ̃tre marãĩta
         erubꞌʉra?13 Miõba nezokꞌabara zhibari ũme aribꞌae nʉma bꞌe ẽã. Manebʉrʉ abꞌa jurape abꞌa kʉãgꞌaya,
         o abꞌa zhi zromane edape abꞌa zhi zroma ẽãne edaya. Aramaʉ̃ kĩrãkꞌa Daizezedꞌebema
         aribꞌae ẽã platadꞌebemata aribꞌae nʉmʉbara.14 Fariseorãba maʉ̃ jõma ũrĩbʉdadꞌera biodꞌe plata kʉãgꞌa bꞌeba sewakꞌau bꞌʉa asidꞌa
         Jesúra. 15 Mawũẽ Jesúsbara mawũãsia: Zhãrã kĩrãbitara marã biarã kĩrãkꞌa bꞌea, mawũãmina Daizezebara
         ũdukꞌawua bꞌʉa marã sora. Zhãrãba kꞌãbãẽã ne biadꞌe erubꞌera Daizezebara krĩña ẽã.Daizezeta Nokꞌodꞌebema16 Ũrãgꞌara Moisédꞌeta tabꞌʉta, Daizezeba bedꞌeata jarabibarirãneta tabꞌʉta, tabꞌʉa Juanba
         jaradꞌa bitabai. Mamaʉ̃ba jara panʉã Daizezeta Nokꞌodꞌebemata, mawũẽ bio maʉ̃ne edꞌa
         wã krĩña bꞌea.17 Audre borekea nebaya bãjãta, druata, mawũãmina bedꞌea abꞌabidꞌa neba ẽãba arimaẽ berabꞌariya
         Daizezeba diadꞌa ũrãgꞌara.Jesúsba jaradꞌa kĩma ãmaĩrã kꞌazhiruata(Mateo 19:1-12; Marcos 10:1-12)18 Bariduba izhi wũẽrãta ãmape awʉrʉta kꞌãĩbʉrʉra kꞌazhiruata oya. Wũẽrã ãmanapeadꞌata
         kꞌãĩbʉrʉsidꞌa kꞌazhiruata oya.Bara bꞌadꞌadꞌebema Lázarodꞌebema19 Ũmakĩrãta bꞌasia bara bꞌʉta, zho bꞌidꞌa bazhia wua granateba, lino wua biaba. Ewariza
         fiesta o nekꞌo bꞌʉra obꞌasia uruzhiderrea. 20 Maʉ̃ne zuburia bꞌʉta bꞌasia Lázaro abadata, maʉ̃ puerta maẽ jewedꞌa bꞌidꞌa bazhia
         kʉkʉba bira bꞌʉta. 21 Bara bꞌʉta nekꞌobari maẽ zhiko jarra jʉrrzoadꞌata kꞌo krĩña bꞌidꞌa bazhia. Usarãta
         zepe burasẽ bazhidꞌa kʉkʉra. 22 Nʉmʉne zuburia bꞌʉra beubʉrʉdꞌera ángelerãba edesidꞌa Abraham bꞌʉ maẽ. Nʉmʉne bara
         bꞌʉsidꞌa beubʉrʉdꞌera wuagꞌasidꞌa.23 Tebʉdꞌe zuburia kꞌobꞌʉba wawarauba ũdusia Abrahamta, Lázarosidꞌa ũdusia Abraham maẽ.
         24 Mawũẽ izhara nemi jĩgua mawũãsia: Zeze Abraham, mʉrã sozuburiarua, Lázarota zokꞌadua
         juwua jĩwĩni baniãne ũ edape mʉ kĩrãme kũrãdrʉdꞌe zemarẽã. Mʉrã zuburia nʉmʉã naʉ̃
         tebʉdꞌe. 25 Mawũãĩ Abrahambara mawũãsia: Warra, bʉra bia bꞌadꞌata bude barua, maʉ̃ne Lázaro zuburia
         bꞌasia. Mawũãmina idꞌira naʉ̃ nama sobia bꞌʉa, maʉ̃ne bʉra zuburia bꞌidꞌa. 26 Mawũã bꞌidꞌadꞌe dazhirã ewara zromaba dra nʉmʉã, maʉ̃ba namaʉ̃ba marãma wã krĩñabʉrʉra
         wã bꞌe ẽã, miã kꞌãmaʉ̃ba namaabidꞌa ze bꞌe ẽã.27 Mawũãĩ mawũãsia: Zeze Abraham, mʉrã zuburia bedꞌeaya, mobera zokꞌadua mʉ zeze dedꞌa.
         28 Mʉãrã mebẽrãta juesoma erubꞌʉa, mawũẽ maʉ̃rãã jaradꞌe zokꞌadua, aramaʉ̃ne ãzhisidꞌa
         zedꞌa ẽbamarẽã nama kꞌãwũã zuburia nʉmʉ maẽ. 29 Mawũãĩ Abrahambara mawũãsia: Ũrãgꞌa Moisédꞌeta, ũrãgꞌa Daizezeba bedꞌeata jarabibarirãneta
         erubꞌea, mawũẽ maʉ̃ta ũrĩnaĩbara. 30 Mawũãĩ izhara mawũãsia: Bari maʉ̃bara ũrĩna ẽã Zeze Abraham, mawũãmina beudꞌata iabꞌa
         piradrʉpe ãzhima wãrã, kꞌazhiruara ãmape Daizezeta pẽwãnaña. 31 Mawũãĩ Abrahambara mawũãsia: Ũrãgꞌa Moisédꞌeta, ũrãgꞌa Daizezeba bedꞌeata jarabibarirãneta
         ũrĩna ẽbʉrʉ, ĩjãna ẽbaya iabꞌa beudꞌata piradrʉbʉrʉsidꞌa.

Zhãrãta bꞌaebibʉrʉdꞌebema(Mateo 18:6-7, 21-22; Marcos 9:42)171 Jesúsbara izha jʉrʉkuadꞌaa mawũãsia: Kꞌazhiruadꞌe bꞌaebidꞌa ẽã nʉmaĩrã ne ẽã, mawũãmina,
         ¡Daizezebara pua kꞌawua oya zhãrãta kꞌazhiruadꞌe bꞌaebibʉrʉra! 2 Mawũẽ biga bakꞌausia osidaudꞌe yuta tãjʉ̃nape bꞌaribuedꞌaita pusadꞌe, abꞌa kꞌazhiruadꞌe
         bꞌaebii kꞌãñabara mʉnebema ĩjã bꞌe za wĩka kedꞌeta. 3 Kĩrãkuita bꞌeaudua. Bʉ mebeaba bʉta bĩ ẽã obʉrʉba kꞌazhiruata ora ũrãgꞌarua, wueta
         mawũã o ẽãta jarara, bedꞌea ne ẽãne edarua. 4 Bʉta bĩ ẽã onʉmʉta ewaridꞌe kꞌazhiruata oma siete ora, aramaʉ̃ne bʉma ewaridꞌe zema
         siete zebʉrʉta, wueta mawũã o ẽãta jara dugue nʉmʉnerã bedꞌea ne ẽãne edarua.Daira soidꞌu bꞌeabirua5 Izha jʉrʉkuadꞌabara Jesúa mawũãsidꞌa: Daira soidꞌu bꞌeabirua.6 Mawũãnaĩ Nokꞌo Jesúsbara mawũãsia: Mostaza ta wĩka kĩrãkꞌa marãta wĩkabidꞌa soidꞌu
         bꞌebʉrʉ bakuru za nʉmʉã mawũã bꞌedꞌaya: Ẽtotodua, mobe pusadꞌe nʉmane wãrũã, mawũãnaĩ
         marã bedꞌeara aribꞌaeya.Nezokꞌaba oita bꞌʉdꞌebema7 ¿Marãnebemabara nezokꞌa abꞌa erubꞌʉta meã traja bꞌadꞌata o pakꞌa akʉ bꞌadꞌata zebʉrʉdꞌera,
         nekꞌoita jewedꞌarua aibʉka? 8 ¿Awuarabʉrʉ mawũãĩ ẽka: Zhiko kewarabema odua, wua kꞌãbiape mʉta aribꞌaetadua, mʉrã
         nekꞌobirua, baniã dobirua. Mobebʉrʉ bʉta nekꞌorua, baniã dorua ai ẽka? 9 ¿Nezokꞌaara zhibia jibarika jarabʉrʉta obʉrʉdꞌera? Mʉ krĩchama mawũã ẽã. 10 Aramaʉ̃ kĩrãkꞌa marãbidꞌa jarabʉdata jõma obʉdadꞌera mawũãũdua: Dazhirã bari nezokꞌata
         bꞌea, mawũẽ dazhirãba oita bꞌadꞌatrʉ osidꞌa.Diez aidꞌaba bꞌeta nene ẽã bꞌekuadꞌa11 Jesús Jerusalén pʉwʉrʉedꞌa wãta berabꞌarisia Samaria druadꞌe, Galilea druadꞌe. 12 Maʉ̃ne pʉwʉrʉ zakedꞌe edꞌa wãbʉrʉdꞌera daucha zesia ũmakĩrãrã diez aidꞌaba bꞌeta,
         maʉ̃rã jĩga kꞌopanepe, 13 nemi jĩgua mawũãsidꞌa: ¡Jesús Miã Ũrãgꞌabari, daira sozuburiarua!14 Jesúsbara ãzhi ũdui mawũãsia: Bꞌekuata ũdudꞌamarẽã wãnape sacerdoterãã akʉbiudua.Mawũãĩ ãzhira wãne nene ẽã bꞌekuasia.15 Mawũẽ ãzhi abꞌaʉba mawũã izhi bꞌebʉrʉta ũdui, nemi jĩgua Daizeze ibia jara jẽrũya
         zepe, 16 Jesús jẽrũ kꞌaita egoroma kĩrã bꞌarru ju kꞌobꞌesia zhibia ji. Maʉ̃ Samariadꞌebema
         basia. 17 Jesúsbara mawũãsia: ¿Diez ẽka nene ẽã bꞌebʉdara? ¿Zhi nuevera sãma kꞌobꞌe? 18 ¿Jẽrũya zepe Daizeze ibia jarabʉrʉka naʉ̃ judío ẽãbʉrʉ?19 Mobe mawũãsia: Piradrʉpe wãrũã. Bʉzhi soidꞌu kꞌobꞌʉba ẽdrʉbʉrʉa.Zeidꞌebema Daizezeta Nokꞌodꞌebemata(Mateo 24:23-28, 36-41)20 Fariseorãbara Jesúa widꞌisidꞌa Daizezeta Nokꞌodꞌebema sõmbedꞌe zeita, mawũẽ panaʉ̃
         mawũãsia: Daizezeta Nokꞌodꞌebema ze ẽã dajada ũdu. 21 Miã mawũãna ẽã: Za bꞌʉa, o zawa bꞌʉa adꞌa ẽã, Daizezeta Nokꞌodꞌebema bꞌʉba marãne
         edꞌa.22 Mobe izha jʉrʉkuadꞌaa mawũãsia: Ewarita zeya zuburiadꞌaita, maʉ̃nerã marãbara mʉ Beubari
         Bape bꞌadꞌara ewari abꞌabidꞌa ũdu krĩñanaña, mawũãmina ũdudꞌa ẽbaya. 23 Maʉ̃nerã mawũãnaña: Za bꞌʉa, zawa bꞌʉa adꞌaya. Maʉ̃nerã wãrãũdua, miã pẽwãrãũdua.
         24 Ba pureabʉrʉdꞌe bãjãta ʉ̃nabari kĩrãkꞌa dajada zeya mʉ Beubari Bape bꞌadꞌata zebʉrʉ
         ewadera. 25 Mawũãmina naara biodꞌe zuburiaya, seribidꞌa ẽbaya zhãrã idꞌi ewade bꞌebara. 26 Noé ewade berabꞌaridꞌa kĩrãkꞌa berabꞌariya mʉ Beubari Bape bꞌadꞌata zebʉrʉ ewadera.
         27 Nekꞌo, baniã do, miã kꞌãĩ bꞌedꞌe Noé edꞌa wãsia jãba zromane. Maʉ̃ne do birupe doba
         beakuasia jõma. 28 Aramaʉ̃ kĩrãkꞌa berabꞌarisia Lot ewadera. Nekꞌo, baniã do, ne eda, ne nendo, ne u,
         de o bꞌeasia. 29 Maʉ̃ne Sodoma pʉwʉrʉdꞌeba Lot ãĩ wãsi ewadera, bãjãneba jurzoasia tebʉta azufreedꞌa,
         maʉ̃ba beakuasia jõma. 30 Aramaʉ̃ kĩrãkꞌa berabꞌariya mʉ Beubari Bape bꞌadꞌata zebʉrʉdꞌera.31 Maʉ̃ ewadera de ʉ̃rʉ̃ kꞌobꞌʉbara dedꞌa ne erubꞌʉra udꞌubꞌaepe jiraedadꞌe wãrãrũã.
         Meã kꞌobꞌʉra aramaʉ̃ kĩrãkꞌa deidꞌu zerãrũã. 32 Bude baudua sãwũãnata Lot kĩma. 33 Iabꞌaʉba izha ne erubꞌʉtrʉ bia nʉmabiya bꞌʉra aduaya, mawũãmina mʉ kꞌarea aduabira
         ẽdrʉya.34 Mʉã marãã jaraya, maʉ̃ diamasera ũme kʉdꞌadꞌe kꞌãĩ panʉta abꞌa edeya, abꞌa ãmaẽña
         zhi aribꞌaema ẽãta. 35 Wũẽrãrã ũme nebꞌa panʉta abꞌa edeya, abꞌa ãmaẽña. 36 Ũme meã panʉta abꞌa edeya, abꞌa ãmaẽña.37 Mawũãĩ panaʉ̃ mawũãsidꞌa: ¿Nokꞌó, maʉ̃ sãma mawũã berabꞌariipe?Mawũãnaĩ izhara mawũãsia: Ne beuma tabꞌʉra kꞌawuabada ãkꞌoso pouga nʉmʉba. (Mʉ zebʉrʉra
         aramaʉ̃ kĩrãkꞌa kꞌawuadꞌaya.)

Ne jaradꞌa pẽdradꞌeba dewara nokꞌodꞌeba181 Jesúsbara ne jarakꞌasia ewariza zhiwidꞌii baradꞌebemata poea ẽã. 2 Maʉ̃ta mawũãsia: Pʉwʉrʉdꞌe nokꞌota bꞌasia bedꞌeata araa obarita, Daizeze wawi ẽbasia,
         miã zhãrã wawi ẽbasia. 3 Abꞌaʉ pʉwʉrʉdꞌe bꞌasia wũẽrã pẽdrata, maʉ̃ izhima zebʉrʉza mawũã bꞌasia: Mʉrã kꞌarebarua
         mʉ jura bꞌʉ juwuadꞌeba. 4 Izhara aribꞌae krĩña ẽã bꞌʉta ewari bio basia, mawũãmina maʉ̃ tẽã izhikusa mawũãsia:
         Mʉãrã Daizezera wawi ẽmina, miã zhãrã wawi ẽmina, 5 naʉ̃ wũẽrã pẽdra miãsẽã nʉmʉba mʉãrã kꞌarebaya, manebʉrʉ baridua dugue nʉmʉta mʉãrã
         zrogꞌa ẽbaya.6 Maʉ̃ta jarape Nokꞌo Jesúsbara mawũãsia: Ũrĩũdua nokꞌo bia ẽãbara kꞌasia adꞌata. 7 ¿Kꞌõbe Daizezebara kꞌareba ẽka izha jʉrʉkuadꞌata izhaa bꞌia bꞌebʉrʉ ewaridꞌe, diamase?
         ¿Dããrã baika panuĩrã? 8 Mʉã marãã jaraya, kꞌadrʉabai kꞌarebakuaya. Mawũãmina mʉ Beubari Bape bꞌadꞌata zebʉrʉdꞌera,
         ¿mawũã soidꞌu bꞌera ũduika naʉ̃ druadꞌera?Ne jaradꞌa zhãrã ũmeneba9 Ʉ̃kʉrʉ ãzhikusa biata bꞌeba awʉrʉrãta yarebai eda bꞌedꞌebemata Jesúsbara ne jara mawũãsia:
         10 Ũmakĩrã ũme wãsidꞌa Daizeze dedꞌa ewara maẽ zhiwidꞌidꞌe, abꞌara fariseo basia, dewarabemata
         rey Romanebemaĩta plata widꞌibari basia. 11 Fariseora ʉ̃ta nʉmepe zhiwidꞌi ari izhita jara mawũãsia: Daizeze, mʉã bʉaa zhibia
         jiya mʉrã zhãrã kĩrãkꞌa bꞌʉ ẽãba, zhãrã bꞌea nezrʉgamiãta, bia ẽãta, kĩma ẽãta erukꞌãĩmiãta.
         Mʉrã miã naʉ̃ za rey Romanebemaĩta plata widꞌibari kĩrãkꞌa bꞌʉ ẽã. 12 Mʉrã nekꞌo ẽã zhiwidꞌi bꞌidꞌabaria, maʉ̃ta semanane oma ũme obaria, diez bꞌʉta abꞌa
         bʉaa dia bꞌʉa jõma mʉã jidabʉrʉra. 13 Waya rey Romanebemaĩta plata widꞌibarira wawara nʉmepe miã ʉ̃taa akʉ krĩña ẽbasia,
         awuarabʉrʉ trũã neãchi mawũãsia: Daizeze, mʉrã sozuburiarua, mʉrã kꞌazhirua omiã.
         14 Mʉã marãã jaraya, maʉ̃ bedꞌea ne ẽã dedꞌaa wãsia dewarabema kꞌãñabara. Bariduta zhi
         zromane bꞌʉra Daizezebara zhi zroma ẽãta bꞌʉya, waya zhi zroma ẽãne bꞌʉta zhi zromata
         bꞌʉya.Jesúsba ibia jaradꞌa wũãwũãrãta(Mateo 19:13-15; Marcos 10:13-16)15 Wũãwũãrãta Jesúsma wesidꞌa ibia jara tõbꞌarikuamarẽã, maʉ̃ta izha jʉrʉkuadꞌaba ũdudꞌai
         kẽãsidꞌa. 16 Mawũẽ Jesúsbara trʉ̃kuape mawũãsia: Wũãwũãrã mʉma idu zebiudua, bueamarãũdua, naʉ̃rãne
         kĩrãkꞌa izhi krĩcha bꞌetrʉ Daizezeta Nokꞌodꞌebema. 17 Mʉã wãrĩnu marãã jaraya, iabꞌaʉba Daizezeta Nokꞌodꞌebemata wũãwũãne kĩrãkꞌa krĩcha
         ẽbʉrʉ maʉ̃nebemanerã edꞌa wã ẽã.Kũrãta bara bꞌadꞌa(Mateo 19:16-30; Marcos 10:17-31)18 Nokꞌoba Jesúa widꞌi mawũãsia: Miã Ũrãgꞌabari, bʉra biata bꞌʉa, ¿mʉãrã kꞌãrẽta oi barape
         Daizeze ũme bꞌai jõ ẽãta jidaira?19 Mawũãĩ Jesúsbara mawũãsia: ¿Bʉara mʉrã kꞌãrẽã biata jarabʉrʉ? Miõta biata bꞌʉ ẽã,
         awuarabʉrʉ biara abꞌabai bꞌʉa Daizezeta. 20 Daizezeba aribꞌaemarẽã jara bꞌʉra bʉara kꞌawua bꞌʉta mawũã bꞌʉa: Kĩma ẽãta erukꞌãĩrãrũã.
         Miã bearãrũã. Nezrʉgarãrũã. Zhãrã ʉ̃rʉ̃ sewa nebʉrʉrãrũã. Wawiarua bʉ zezera bʉ papara.21 Mawũãĩ izhara mawũãsia: Mʉãrã maʉ̃ jõma aribꞌae bꞌʉa kũrã wedꞌauba.22 Maʉ̃ta ũrĩĩ Jesúsbara mawũãsia: Bʉara wadꞌi ne abꞌa aribꞌaeita wãẽã bꞌʉa. Bʉa ne erubꞌʉta
         jõma nendope platara zuburia bꞌea diadua, mawũãrã ne biata erubꞌaya ʉ̃tre. Aramaʉ̃ne
         zepe mʉta pẽwãdua.23 Izha maʉ̃ta ũrĩĩ kꞌãbãẽã sopuasia biodꞌe bara bꞌʉba. 24 Kꞌãbãẽã sopuabʉrʉta Jesúsba ũdui mawũãsia: ¡Daizezeta Nokꞌodꞌebemane edꞌara borekea
         edꞌa wãna ẽã ne bio erubꞌera! 25 Aguja uriadꞌe camellota audre bia berabꞌari bꞌeya bara bꞌʉta edꞌa wãĩ kꞌãñabara Daizezeta
         Nokꞌodꞌebemane.26 Maʉ̃ta ũrĩbʉdabara mawũãsidꞌa: ¿Bara bꞌʉsidꞌa mawũãbʉrʉ kꞌaita ẽdrʉipe?27 Mawũãnaĩ Jesúsbara mawũãsia: Ẽdrʉira zhãrãĩtara boreke ẽãta, ẽdrʉbi bꞌeya Daizezebara.28 Mawũãĩ Pedroba mawũãsia: Daibara ne daidꞌera ãmaẽnape bʉta pẽwã bꞌea.29 Mawũãĩ Jesúsbara mawũãsia: Mʉã wãrĩnu marãã jaraya, iabꞌaʉba deta ãmaẽrã, zhibarirãta,
         mebẽrãta, wũẽrãta, warrarãta ãmaẽrã, Daizezeta Nokꞌodꞌebema kꞌarea mawũã ãmaẽrã, 30 idꞌi ewade audre jidaya, ewari tẽã nʉmaĩta zeidꞌera jidaya Daizeze ũme bꞌai jõ ẽãta.Jesúsba jarama ũbeata jaradꞌa izhi beadꞌaita(Mateo 20:17-19; Marcos 10:32-34)31 Jesúsbara doce izha jʉrʉkuadꞌata awuara jʉre edape mawũãsia: Dazhirã wãrĩze wã Jerusalén
         pʉwʉrʉedꞌa, aranaʉ̃ne arimaẽ berabꞌariya Daizezeba bedꞌeata jarabibarirãba bꞌʉdꞌapeadꞌata
         mʉ Beubari Bape bꞌʉdꞌebemata. 32 Mʉrã chãbꞌaridꞌaya judíorã ẽãta bꞌea, mʉrã ãzhima sewakꞌau bꞌʉdꞌeba ikꞌazhirua jaradꞌaya,
         dau idꞌodꞌaya. 33 Udꞌape beadꞌaya, mawũãmina ewari ũbeadꞌe piradrʉya beudꞌata.34 Ãzhara maʉ̃ sãwũãta kꞌawuadꞌa ẽbasia, maʉ̃ bedꞌeara sãwũãta kꞌawuadꞌa ẽbaera mawũã
         jarakꞌabʉrʉra.Daʉbꞌerrea bꞌʉta ne ũdubidꞌa(Mateo 20:29-34; Marcos 10:46-52)35 Jesús Jericó pʉwʉrʉ kꞌaita babʉrʉdꞌera, daʉbꞌerrea bꞌʉta o kꞌaita jewedꞌa bꞌasia nebari
         widꞌi bꞌʉta. 36 Maʉ̃ne kꞌabanata berabꞌari wãta ũrĩĩ widꞌisia kꞌãrẽ kꞌawuaita. 37 Mawũẽ jarasidꞌa berabꞌari wãta Jesús Nazaredꞌebemata. 38 Mawũãnaĩ nemi jĩgua mawũãsia:¡Jesús, bʉra rey Davidꞌeba uruta bꞌʉba mʉrã sozuburiarua!39 Mawũãĩ na kuataiba kẽãsidꞌa chupeamarẽã. Mawũãmina izhara wuaabʉrʉ nemi jĩgua mawũãsia:
         ¡Bʉra rey Davidꞌeba uruta bꞌʉba mʉrã sozuburiarua!40 Mawũẽ Jesús pi nʉmepe jarasia wedꞌamarẽã izhima, aramaʉ̃ne zei widꞌibʉrʉta, 41 mawũãsia: ¿Mʉã kꞌãrẽta oita krĩñape? Mawũãĩ izhara mawũãsia: Nokꞌó, mʉta ne ũdubirua.
         42 Mawũãĩ Jesúsbara mawũãsia: Bʉra ne ũdu bꞌidꞌa, bʉra soidꞌu kꞌobꞌʉba ẽdrʉbʉrʉa. 43 Audre ẽãne ne ũdusia, mawũẽ kꞌaidꞌu tebasia Daizeze ibia jara. Zhãrã jõmaʉ̃ba maʉ̃ta
         ũdudꞌai ibia jarasidꞌa Daizezera.

Jesústa ũdu krĩña bꞌadꞌa Zaqueoba191 Jesús Jericó pʉwʉrʉdꞌe edꞌa zepe berabꞌari wãta tebasia. 2 Maʉ̃ne Zaqueo abadata rey Romanebemaĩta plata widꞌibada nokꞌota bara bꞌʉba, 3 ũdu krĩña bꞌasia Jesús kꞌai kꞌawuaita, mawũãmina kꞌabanaba bꞌe ẽbasia wĩka bꞌʉba.
         4 Mawũẽ na wãẽbape akʉita bakurudꞌe ʉ̃tʉ wãsia mama berabꞌarii baera. 5 Jesús mama zepe ʉ̃taa akʉbʉrʉdꞌe ũdui mawũãsia: Zaqueo, ĩñabasia udꞌubꞌaedua, mʉ idꞌira
         ʉ̃nadrʉibara bʉ dedꞌa.6 Mawũãĩ izhira ĩñabasia udꞌubꞌaepe bia edasia sobia. 7 Maʉ̃ta ũdudꞌape jõmaʉ̃ba bĩ ẽã jarasidꞌa, ʉ̃nadrʉita deidꞌu wãsi baera kꞌazhirua omiã
         maẽ. 8 Maʉ̃ne Zaqueo ʉ̃ta nʉmepe Nokꞌo Jesúa mawũãsia: Nokꞌó, mʉã ne erubꞌʉta ẽsadra diaya
         zuburia kedꞌea, mʉã ne iabꞌaʉdꞌeta zrʉgasibʉrʉ jẽrũya diaya kĩmarẽ.9 Mawũãĩ Jesúsbara mawũãsia: Naʉ̃ dedꞌabema idꞌi ẽdrʉbʉda naʉ̃sidꞌa Abrahamneba uruta
         bꞌʉba. 10 Mʉ Beubari Bape bꞌʉbara jʉrʉdꞌe zesia ẽdrʉbiita aduadꞌata.Ne jaradꞌa plata diezdꞌeba11 Maʉ̃ta ãzha ũrĩ kꞌobꞌedꞌe Jesúsbara ne jarasia, maʉ̃nerã Jerusalén kꞌaita basi baera
         ãzhara krĩchasidꞌa Daizezeta Nokꞌodꞌebema zeita aramaʉ̃ta.12 Mawũẽ Jesúsbara mawũãsia: Ũmakĩrã zhi zromata drua ãĩ wawara wãsia rey bape jẽrũya
         zeita. 13 Wãĩ nawedꞌa izhi nezokꞌarãta diez trʉ̃kuape plata waibꞌʉa diasia diez minas, mobe
         mawũãsia: Naʉ̃ba negocio oudua mʉ zeyeedꞌa. 14 Mawũãmina izhi druadꞌebemabara jurade basia, mawũẽ zhãrãta kꞌaidꞌu zokꞌasidꞌa mawũãnamarẽã:
         Daibara krĩñana ẽã naʉ̃ dai rey baira.15 Rey bape jẽrũya zebʉrʉdꞌera izhi nezokꞌarã izha plata dedꞌekadꞌata trʉ̃bigasia kꞌãrẽ
         negociota osidꞌa kꞌawuaita abꞌa abꞌaʉba. 16 Mawũẽ naara zebʉrʉbara mawũãsia: Nokꞌó, bʉ mina abꞌaʉba ganasia audꞌu diez minas.
         17 Mawũãĩ izhara mawũãsia: Biga, bʉra nezokꞌa biata bꞌʉa, wĩkata bia obʉrʉba bʉra nokꞌota
         bꞌaya pʉwʉrʉ diez ʉ̃rʉ̃. 18 Dewara zebʉrʉta mawũãsia: Nokꞌó, bʉ mina abꞌaʉba ganasia audꞌu cinco minas. 19 Maʉ̃ãbidꞌa mawũãsia: Bʉsidꞌa nokꞌota bꞌaya pʉwʉrʉ cinco ʉ̃rʉ̃.20 Dewara zepe mawũãsia: Nokꞌó, bʉ mina za bꞌʉa, mʉãrã wuagꞌa erubꞌasia wua zakedꞌe.
         21 Mʉrã bʉ kꞌarea perasia, bʉara plata jidaita zhãrã zarea zokꞌa bꞌʉa, aramaʉ̃ne bʉra
         zhãrã trajadꞌadꞌeba plata jida wã. 22 Mawũãĩ reybara mawũãsia: Bʉra nezokꞌa biata bꞌʉ ẽã, ari bʉzhi bedꞌeadꞌeba mʉã jaraya
         bʉra wãẽãbʉrʉa. Mobera bʉara kꞌawua bꞌasia mʉrã zhãrã zarea zokꞌabarita, aramaʉ̃ne
         zhãrã trajadꞌadꞌeba plata jida wãta. 23 ¿Mawũãta kꞌãrẽã mʉ platara edꞌa bꞌʉ ẽbasi bancodꞌe? Mawũãrã mʉ jẽrũya zebʉrʉdꞌera
         jidakꞌausia bancodꞌeba ganabʉrʉta. 24 Mawũãpe kĩrãbita kꞌobꞌea mawũãsia: Mina jãrĩ edaudua, mobe diaudua mina diez erubꞌʉa.
         25 Mawũãĩ ãzhara mawũãsidꞌa: Nokꞌó, izhara erubꞌʉa mina diez. 26 Mawũãnaĩ mawũãsia: Mʉã marãã jaraya, zhi erubꞌʉaara edꞌa diaya. Mawũãmina zhi ne ẽãrã
         wĩka erubꞌʉsidꞌa jãrĩña. 27 Mʉ jura bꞌeba mʉ ãzhi rey baita krĩñana ẽãsidꞌa naĩnu weudua, mobe otatukuaudua mʉ
         kĩrãbita.Jesús edꞌa wãna Jerusalénne(Mateo 21:1-11; Marcos 11:1-11; Juan 12:12-19)28 Maʉ̃ta jarape Jesús na wãsia wãrĩze Jerusalén pʉwʉrʉedꞌa. 29 Pʉwʉrʉ Betfagé kꞌaita, Betania pʉwʉrʉ kꞌaita zebʉrʉta, Olivo kꞌatuma abadaidꞌu zebʉrʉdꞌera
         Jesúsbara izha jʉrʉkuadꞌata ũme zokꞌabʉrʉta, 30 mawũãsia: Pʉwʉrʉ zakeidꞌu wãũdua jari kĩrãbita tabꞌʉidꞌu. Kꞌãma edꞌa wãbʉdadꞌera ũdudꞌaya
         burro kũrãta jʉ̃ nʉmʉta, maʉ̃ wadꞌi miõba ataukꞌa, maʉ̃ta ẽnape weudua. 31 Iabꞌaʉba widꞌibʉrʉta: ¿Kꞌãrẽã ẽna kꞌopanʉ? ara, Nokꞌoba nesidꞌa, audua.32 Mawũã zokꞌabʉrʉta wãbʉdadꞌera ũdusidꞌa izha jaradꞌa kĩrãkꞌa. 33 Burro kũrã ẽna kꞌopanʉne zhibarirãbara mawũãsidꞌa: ¿Kꞌãrẽã ẽna kꞌopanʉ?34 Mawũãnaĩ ãzhara mawũãsidꞌa: Nokꞌoba nesidꞌa.35 Aramaʉ̃ne wesidꞌa Jesúsma, mobe wua ãzhidꞌe ãnebꞌari panʉta burro kũrãne ʉ̃rʉ̃ kꞌobꞌʉdꞌape
         Jesús bꞌaribisidꞌa. 36 Bia edabʉdata izhi wã maẽ zhãrãbara ãzhidꞌe wua ãnebꞌari bꞌeta ewarazoasidꞌa odꞌe.
         37 Olivo kꞌatumaneba edꞌaa wãbari kꞌaita zebʉdadꞌera, izhi pẽwã bꞌeta kꞌabanarã jõma
         sobiabʉdaba nemi jĩgua Daizeze ibia jarasidꞌa, ne jõmaʉ̃ biata obʉrʉta ũdudꞌapeadꞌa
         kꞌarea. 38 Maʉ̃nerã mawũãsidꞌa:¡Ibia jaradꞌaya Reyta Daizezedꞌeba zebʉrʉra, kꞌõbebairaDaizeze bawara adu-a bꞌeaya ʉ̃trera, izhira zhi zroma ʉ̃trera! (Salmos 118:25-26)39 Maʉ̃ kꞌarea fariseorã ʉ̃kʉrʉbara kꞌabanane edꞌauba mawũãsidꞌa: Miã Ũrãgꞌabari, kẽãdua
         bʉ pẽwã bꞌera.40 Mawũãnaĩ izhara panaʉ̃ mawũãsia: Mʉã marãã jaraya, naʉ̃rãta chupeadꞌara, waya mongꞌarata
         bꞌʉgadrʉdꞌaya.41 Aramaʉ̃ne Jerusalén kꞌaita zebʉrʉdꞌera akʉ maʉ̃ pʉwʉrʉ kꞌarea jẽgabʉrʉta, 42 mawũãsia: ¡Biga bakꞌausia idꞌi ewade bʉabidꞌa kꞌawuasibʉrʉ bʉ kꞌaidꞌeba adu-a nʉmaĩnebemata!
         Mawũãmina maʉ̃ bʉara kꞌawua ẽãba ũdu ẽã. 43 Bʉ ʉ̃rʉ̃bemata ewarita zeya, maʉ̃nerã bʉ jura bꞌebara bʉra pʉrrabʉdata bʉ audꞌura
         egorota kuadꞌaya, mongꞌarata kꞌarawadꞌaya, aramaʉ̃ne pʉrradꞌape bariduareba zuburia
         odꞌaya. 44 Bʉta bogꞌozoa egorodꞌe bꞌaebibʉdadꞌera zhãrã bʉdꞌebema jõma beakuadꞌaya. Aramaʉ̃ne
         bʉdꞌebema mongꞌara abꞌari mongꞌara ʉ̃rʉ̃bidꞌa kꞌobꞌʉdꞌa ẽbaya. Mawũã odꞌaya bʉara
         kꞌawua ẽbadꞌaba Daizezeba mʉ zokꞌadꞌata bʉ ẽdrʉbidꞌe.Jesúsba miti ẽã odꞌa Daizeze deta(Mateo 21:12-17; Marcos 11:15-19; Juan 2:13-22)45 Jesús edꞌa wãsia Daizeze dedꞌa ewara maẽ, mobe jõma ãĩ jʉrekuasia mama ne nendo bꞌeta
         ne eda bꞌeta. 46 Maʉ̃nerã mawũãsia: Naʉ̃ẽnabemata zhi bꞌʉmata mawũã bꞌʉa: Mʉ dera zhiwidꞌibada dea.
         Mawũã bꞌʉdꞌera marãbara nezrʉgamiãrã de babi nʉmʉkꞌãrĩna.47 Jesús ewariza miã ũrãgꞌa bꞌasia Daizeze dedꞌa ewara maẽ. Maʉ̃nerã sacerdoterã nokꞌorãba,
         ũrãgꞌa Moisédꞌe jarabadaba, nokꞌorãba bea krĩña bꞌeasia. 48 Mawũãmina kꞌawuadꞌa ẽbasia sãwũã beadꞌaita, jõmaʉ̃ba izhi bedꞌeara kĩrãkuita ũrĩ bꞌeba.

Zareata Jesúsdꞌe(Mateo 21:23-27; Marcos 11:27-33)201 Ewari abꞌa Jesús Daizeze dedꞌa ewara maẽ zhãrã ũrãgꞌa nʉmʉta bedꞌea biata jarakꞌa
         nʉmʉne zesidꞌa sacerdoterã nokꞌorãta, ũrãgꞌa Moisédꞌe jarabadata nokꞌorã bawara. 2 Mobe bedꞌeabʉdata mawũãsidꞌa: Daia jaradua, ¿kꞌaiba obi bꞌʉ bʉa obꞌʉra? ¿O kꞌaiba
         diasi kꞌãwũã zarea nʉmaĩrã?3 Mawũãnaĩ Jesúsbara panaʉ̃ mawũãsia: Mʉãbidꞌa marãã widꞌiya, panuũdua. 4 Zhãrã buru kꞌoemarẽã Juan, ¿Ʉ̃trebemaba zokꞌasika o zhãrãba?5 Mawũãĩ ãzhirãĩnu mawũãsidꞌa: Dazhirãba Ʉ̃trebemaba zokꞌasia adꞌara, ¿mobera kꞌãrẽã
         ĩjãna ẽbasi aya? 6 Dazhirãba zhãrãba zokꞌasia adꞌara, dazhirã zhãrã jõmaʉ̃ba mongꞌaraba bꞌata jidadꞌaya
         kꞌawua bꞌe baera Juan Daizezeba bedꞌeata jarabibarita bꞌadꞌata.7 Ãzhara panaʉ̃bʉdata kꞌawuadꞌa ẽã asidꞌa kꞌaiba zokꞌadꞌara. 8 Mawũãnaĩ Jesúsbara mawũãsia: Mʉãbidꞌa marãã jara ẽã kꞌaiba obi bꞌʉra mʉã obꞌʉra.Uvadꞌe trajabadata bia ẽãta bꞌeadꞌa(Mateo 21:33-44; Marcos 12:1-11)9 Maʉ̃ tẽã zhãrã kꞌobꞌea ne jarakꞌa mawũãsia: Ũmakĩrãba uvata upe uvadꞌe trajabadaa
         arrendasia, mobe ãĩ wãsia ewari dããrãẽna. 10 Uva bꞌʉabada ewade nezokꞌata zokꞌasia uvadꞌe trajabadama, diadꞌamarẽã uva izhaa diadꞌai
         bꞌʉta. Mawũãmina uvadꞌe trajabadabara jirachi jidasidꞌa, aramaʉ̃ne buesidꞌa juwuaawa.
         11 Wakusa zokꞌasia nezokꞌa awʉrʉta, maʉ̃sidꞌa jirachi jidasidꞌa, ikꞌazhirua jarasidꞌa,
         aramaʉ̃ne buesidꞌa juwuaawa. 12 Wakusa zokꞌasia nezokꞌa zhi ũbeata. Ãzhara maʉ̃sidꞌa ãĩ jʉretasidꞌa pugabi.13 Mawũẽ uva zhibaribara izhikusa mawũãsia: ¿Mʉã kꞌãrẽta oi baraba? Kꞌõbera mʉãrã zokꞌaya
         mʉ warra mʉã kʉãgꞌata, baʉcha izhi ũdubʉdadꞌera wawiadꞌaya. 14 Mawũãmina uvadꞌe trajabadabara ũdudꞌai ãzhirãĩnu mawũãsidꞌa: Ne zhi zezedꞌera naʉ̃ba
         jidaya, mawũẽ beadꞌaya, izha jidaita bꞌʉra aramaʉ̃ne dazhirãba jidadꞌaya. 15 Aramaʉ̃ne uvadꞌebara ãĩ jʉretadꞌape beasidꞌa. ¿Aramaʉ̃nerã uva zhibaribara sãwũã okuaipe?
         16 Wãpe uvadꞌe trajabadara beakuaya, mobe izhi uvara chãbꞌariya awʉrʉrãã. Zhãrã kꞌobꞌebara
         maʉ̃ta ũrĩnaĩ mawũãsidꞌa: ¡Maʉ̃nebara daira Daizezeba kꞌarebaidꞌe bꞌʉa!17 Mawũãnaĩ Jesúsbara ãzhi akʉ mawũãsia: ¿Mobera kꞌãrẽpe aramaʉ̃ kĩrãkꞌa mʉ seribidꞌa
         ẽãnebemata zhi bꞌʉmarã?:¿Jara bꞌʉ ẽka de obadaba mongꞌara seri ẽãne bꞌʉdꞌapeadꞌara wagꞌauta bꞌesita? (Salmos 118:22)18 Iabꞌa maʉ̃ mongꞌara ʉ̃rʉ̃ bꞌaera bꞌʉgꞌʉzoaya, maʉ̃ mongꞌarata iabꞌaʉ ʉ̃rʉ̃ bꞌaera
         naʉ̃sãña.Rey Romanebemaĩta plata diabadadꞌebema(Mateo 22:15-22; Marcos 12:13-17)19 Sacerdoterã nokꞌorãbara ũrãgꞌa Moisédꞌe jarabadabara aramaʉ̃ta jida krĩñasidꞌa mawũã
         ne jarabʉrʉbara ãzhita jarabʉrʉta kꞌawuabʉdaba. Mawũãmina wawiasidꞌa zhãrãta.20 Mawũẽ zhãrãta zokꞌasidꞌa Jesúa biarã kĩrãkꞌa bedꞌeadꞌamarẽã, aramaʉ̃ne wãẽã bedꞌeabidꞌape
         chãbꞌaridꞌaita nokꞌo Roma bidꞌata bꞌʉa. 21 Mawũẽ maʉ̃rãbara widꞌi mawũãsidꞌa: Miã Ũrãgꞌabari, daiba kꞌawua bꞌedꞌera bʉa jara
         bꞌʉra bʉ ũrãgꞌara jipa bꞌʉa, bʉara miõta awuara eda ẽã, awuarabʉrʉ Daizeze ota jara
         bꞌʉa wãrãne. 22 ¿Dazhirãbara diasia bꞌʉka rey César plata diabadara, o bꞌe ẽ?23 Jesúsbara kꞌawuasia ãzhara bĩ ẽã oita kꞌobꞌeta, mawũẽ mawũãsia: ¿Mʉrã kꞌãrẽã wãẽãbidꞌaita
         kꞌopanʉ? 24 Mʉãã ũdubiudua monedata. ¿Naʉ̃nerã kꞌai zata nʉmʉ, kꞌai trʉ̃ta bꞌʉ nʉmʉ?Mawũãĩ panaʉ̃ mawũãsidꞌa: Césardꞌea.25 Mawũãnaĩ Jesúsbara mawũãsia: Césardꞌera César diaudua, Daizezedꞌera Daizezea diaudua.26 Aramaʉ̃ne wãẽã bedꞌeabi bꞌedꞌa ẽbasia zhãrã daidꞌura, awuarabʉrʉ akʉdruape bia panaʉ̃bʉrʉba
         chupeasidꞌa.Beudꞌata piradrʉdꞌaidꞌebema(Mateo 22:23-33; Marcos 12:18-27)27 Maʉ̃ne saduceorãta ʉ̃kʉrʉ zesidꞌa, maʉ̃rãbara jara bꞌea beudꞌara piradrʉ ẽãta, mawũẽ
         widꞌi, 28 mawũãsidꞌa: Miã Ũrãgꞌabari, Moisébara dazhirãĩta bꞌʉdꞌata mawũãsia: Iabꞌaʉ mebeata
         wũẽrã erubꞌʉdꞌe beubʉrʉta warrarãta ãmaẽ ẽbʉrʉ, maʉ̃ wũẽrã zhi mebeaba edaibara, aramaʉ̃ne
         zhi mebea beudꞌata warrarã barabiya. 29 Mebẽrãta siete pãĩna bazhia, nabemata miã kꞌãĩpe beusia warrarã ne ẽã. 30 Zhi ũmeba kꞌãĩpe maʉ̃sidꞌa beusia warrarã ne ẽã. 31 Zhi ũbeaba kꞌãĩsia. Mawũã kꞌãĩsidꞌa ãzhi siete jõmaʉ̃ba, aramaʉ̃ne beukuasia warrarã
         ãmaẽna ẽã. 32 Nʉmʉne beusia wũẽrãsidꞌa. 33 Beudꞌata piradrʉbʉdadꞌera, ¿ãzhirãnebemabara sãʉ̃ba izhi wũẽrã baipe mawũã sieteba
         ãzhi wũẽrã babidꞌapeadꞌara?34 Mawũãnaĩ Jesúsbara panaʉ̃ mawũãsia: Naʉ̃ ẽjũãne bꞌera miã kꞌãĩbada. 35 Mawũãmina Daizezeba ʉ̃tre bꞌeabigaita beudꞌata piradrʉbʉdadꞌera miã kꞌãĩna ẽã. 36 Mobebaira wueta beudꞌa ẽãba ángelerã kĩrãkꞌa bꞌeaya, Daizeze warrarãta bꞌeaya beudꞌata
         piradrʉbʉdaba. 37 Beudꞌata piradrʉdꞌaidꞌebema Moiséba kꞌawuabidꞌata ʉrʉta nʉmana maẽbara jara bꞌʉa Daizezera
         Abraham Zhibarita, Isaac Zhibarita, Jacobo Zhibarita. 38 Aramaʉ̃nerã Daizezera beukuadꞌa Zhibari ẽã, awuarabʉrʉ zokꞌai bꞌe Zhibaria, izhima
         maʉ̃rã jõma zokꞌai bꞌea.39 Mawũãĩ ũrãgꞌa Moisédꞌe jarabadaba ʉ̃kʉrʉba panaʉ̃ mawũãsidꞌa: Miã Ũrãgꞌabari, bʉara
         bia jarabʉrʉa.40 Mawũãnape wueta kꞌãrẽ widꞌidꞌa ẽbasia.¿Kꞌaidꞌeba uru zhãrã Ẽdrʉbira?(Mateo 22:41-46; Marcos 12:35-37)41 Mobebʉrʉ Jesúsbara mawũãsia: ¿Zhãrãbara jara panʉka zhãrã Ẽdrʉbira Davidꞌeba uruta?
         42 Davidbara Salmo librodꞌe mawũãsia:Daizezebara mʉ Nokꞌoa mawũãsia: Mʉ juwua araare jewedꞌarua,43 bʉ jura bꞌeta mʉã bʉ jẽrũ edre bꞌʉyeedꞌa. (Salmos 110:1)44 Davidba mawũã izhi Nokꞌoa adꞌara, ¿sãwũã bari kꞌãwũta izhidꞌeba uruta bꞌaipe?Ũrãgꞌa Moisédꞌe jarabadadꞌebema(Mateo 23:1-36; Marcos 12:38-40; Lucas 11:37-54)45 Zhãrãbara jõmaʉ̃ba ũrĩ kꞌobꞌedꞌe Jesúsbara izha jʉrʉkuadꞌaa mawũãsia: 46 Kĩrãkuita bꞌeaudua ũrãgꞌa Moisédꞌe jarabada kꞌarea, zhi zromane tebaita wua eidꞌu
         drasoa jʉ̃ teba krĩñadea, ãzhi wawia saludꞌaita krĩñadea pʉwʉrʉdꞌe kꞌabana maẽrã,
         nokꞌorãta jewedꞌabari maẽ jewedꞌa krĩñadea de zhi jʉrebada nʉme maẽrã, nokꞌorãta jewedꞌabari
         maẽ jewedꞌa krĩñadea nekꞌodꞌe trʉ̃bʉdadꞌera. 47 Deta wũẽrãrã pẽdrarãneta jãrĩ bꞌea, mobe zhãrãma bia nʉmaĩta dããrã zhiwidꞌibada. Maʉ̃neba
         maʉ̃rã Daizezebara audre pua kꞌawua oya.
         
            

         
      

   
      
         21
Wũẽrã pẽdraba ofrenda diadꞌa(Marcos 12:41-44)211 Jesúsbara ũdusia bara bꞌe bioba plata edꞌa kenabꞌari kꞌopanʉta ofrenda kenabꞌaribada
         maẽ. 2 Dewara ũdusia wũẽrã pẽdra kꞌãbãẽã zuburia bꞌʉba moneda zakerãta ũme edꞌa kenabꞌaribʉrʉta.
         3 Mawũẽ mawũãsia: Mʉã wãrĩnu marãã jaraya: Naʉ̃ wũẽrã pẽdra zuburia bꞌʉbara jõmaʉ̃ audre
         edꞌa kenabꞌaribʉrʉa. 4 Wuaabemabara ofrenda Daizezeitara edꞌa kenabꞌaribʉda plata audꞌubemata, mawũãmina
         naʉ̃ wũẽrãbara zuburia bꞌʉdꞌe jõma edꞌa kenabꞌaribʉrʉa izhi nekꞌoita erubꞌadꞌata.Daizeze de ãrĩnaĩnebema(Mateo 24:1-2; Marcos 13:1-2)5 Ʉ̃kʉrʉba jara kꞌopanasia Daizeze dera bi-ia onʉmʉta mongꞌara bi-ia kedꞌeba, ne bi-ia
         kedꞌeta diadꞌapeadꞌaba, maʉ̃ne Jesúsbara mawũãsia: 6 Marãba naʉ̃ akʉ kꞌobꞌedꞌebema ewarita zeya, maʉ̃nerã mongꞌara abꞌari mongꞌara ʉ̃rʉ̃bidꞌa
         kꞌobꞌa ẽbaya ãrĩbʉdaba.Sãwũãĩnebema ẽjũã jõĩ nawedꞌa(Mateo 24:3-28; Marcos 13:3-23)7 Mawũãĩ widꞌi mawũãsidꞌa: Miã Ũrãgꞌabari, ¿sõmbedꞌepe Daizeze deta mawũã ãrĩnaĩrã?
         ¿Sãwũãĩpe maʉ̃ta arimaẽ berabꞌariira?8 Mawũãnaĩ Jesúsbara mawũãsia: Kĩrãkuita bꞌeaudua miõã zhi sewabidꞌa ẽbaita, nʉmʉne
         bio sewata mʉneba zebʉdabara mawũãnaña: Mʉrã zhãrã ẽdrʉbia, ẽjũã aduaira kꞌaita basia.
         Maʉ̃nerã maʉ̃rãta pẽwãrãũdua. 9 Marãbara ũrĩnaña zhõta, nokꞌo bawara zhõ nʉmeta, maʉ̃nerã perarãũdua, naara mawũã
         berabꞌariibara, mawũãmina wadꞌi ẽbaya ewari nʉmʉta jõĩrã.10 Dewara mawũãsia: Drua tabꞌeta drua awʉrʉta tabꞌe bawara zhõnaña, nokꞌorãta nokꞌorã
         awʉrʉ bawara zhõnaña. 11 Menajacha nʉmeña ẽjũã ureta, baridu maẽ nʉmeña jarrabata puata. Dazhi perata ũdudꞌakꞌa
         zromata ũdudꞌaya bãjãne.12 Mawũãmina maʉ̃ jõmaʉ̃ nawedꞌa marã jidakuadꞌaya, marã zuburia odꞌai kꞌarea pẽwãnaña.
         Marã chãbꞌaridꞌaya de zhi jʉrebadata nʉme maẽ, cárcel nʉme maẽ. Marã ededꞌaya reyrã
         kĩrãbita, nokꞌorã kĩrãbita mʉ kꞌarea. 13 Aramaʉ̃ne marãbara mʉnebemata jaradꞌaya. 14 Sodꞌe kꞌobꞌʉudua nawedꞌa krĩchadꞌa ẽbaita sãwũã panaʉ̃naĩta mazhikusa zhi kꞌarebaita.
         15 Mʉãbʉrʉ marãã diaya bedꞌeata, krĩchata, maʉ̃nebema ãña panaʉ̃na ẽbaya miã mawũã ẽãta
         jaradꞌa ẽbaya marã jura kꞌobꞌebara. 16 Marã chãbꞌaridꞌaya ari mazhi zhibarirãba, mazhi mebẽrãba, mazhi ʉrerãba, mazhi bawara
         zhibiarãba. Marãnebema ʉ̃kʉrʉ beakuadꞌaya. 17 Jõmaʉ̃ba marã juradꞌaya mʉ kꞌarea. 18 Mawũãmina marã burudꞌebema miã budꞌa abꞌabidꞌa adua ẽã. 19 Zuburiata zrogꞌa bꞌedꞌe ẽdrʉbidꞌaya mazhi jawurera.20 Jerusalén pʉwʉrʉta soldaorãba pʉrrabʉdata ũdubʉdadꞌera, kꞌawuaudua ãrĩnaĩta arabata.
         21 Mobebaira Judea druadꞌe bꞌera merũ wãẽbaudua kꞌatumaẽna. Jerusalénne bꞌera ãĩ wãũdua,
         meã bꞌera edꞌa zerãũdua. 22 Maʉ̃ ewadera Daizezebara zuburia okuaya, aramaʉ̃ne jõma arimeã berabꞌariya maʉ̃ẽnabemata
         zhi bꞌʉmata. 23 ¡Bꞌiogꞌoa bꞌera, wũãwũã judꞌebema erubꞌera zuburiadꞌaya maʉ̃ ewadera! Aramaʉ̃ne puata
         kꞌãbãẽã nʉmeña druadꞌe, aramaʉ̃ne Daizeze kĩrũbita nʉmeña Jerusalén ʉ̃rʉ̃. 24 Ʉ̃kʉrʉ kuchoba beadꞌaya, ʉ̃kʉrʉ jidadꞌape druaza ededꞌaya. Aramaʉ̃ne Jerusalén judíorã
         ẽãba edre erubarabꞌaya Daizezeba bꞌʉdꞌa ewarita arabayeedꞌa.Jesús zeidꞌebema(Mateo 24:29-35, 42-44; Marcos 13:24-37)25 Neidꞌa ũdudꞌaya ʉ̃madauta, jedꞌekꞌota, chĩdau jizoa nʉmʉta. Druadꞌera zhãrã pera kꞌawua
         ẽã jirpaneña pusata bomatʉ bꞌae nʉmʉ jĩguaba. 26 Zhãrã peraba nomadrʉdꞌaya drua sãwũã berabꞌariita kꞌawuadꞌa ẽãba, ne zarea zromarãta
         bãjãnebema pʉrʉderreadꞌaya. 27 Mobebʉrʉ ũdudꞌaya mʉ Beubari Bape bꞌadꞌara jãrãrãne uruta zarea bara kꞌãbãẽã kĩrãwãrẽã.
         28 Mawũã berabꞌari bʉsadꞌewadꞌera wãniguaudua, mobebaira marã ẽdrʉira kꞌaita basia.29 Dewara ne jarakꞌa mawũãsia: Akaudua bakuru higuerata, jõma bakuru nʉmeta. 30 Wikubʉdata ũdubʉdadꞌera marãbara kꞌawuabada poagꞌa kꞌaita bata. 31 Aramaʉ̃ kĩrãkꞌa mawũã berabꞌari bʉsadꞌewata ũdubʉdadꞌera kꞌawuaudua kꞌaita bata Daizezeta
         Nokꞌodꞌebemata.32 Mʉã wãrĩnu marãã jaraya, zhãrã bꞌera neba ẽwedꞌa mʉã jara nʉmʉrã jõma arimaẽ berabꞌariya.
         33 Bãjã, drua nebaya, mawũãmina mʉ bedꞌeara bari neba ẽã.34 Mazhikusa kĩrãkuita bꞌeaudua, mazhi soba krĩñane bꞌearãũdua, ituaba beu bꞌearãũdua,
         naʉ̃ ẽjũãnebemata krĩcha bꞌearãũdua. Mobedꞌeba mʉrã aritiaudꞌe marã ʉ̃rʉ̃ ze ẽbaya
         jari ewadera. 35 Mʉrã zeya druadꞌe zhãrã bꞌe jõmaʉ̃ ʉ̃rʉ̃. 36 Mawũẽ kĩrãkuita bꞌeaudua, baridu ʉ̃madaudꞌe zhiwidꞌi bꞌeaudua, aramaʉ̃ne ẽdrʉdꞌaitrʉ
         bꞌeaudua ne bio mawũã menajacha bʉsadꞌewaidꞌera. Mawũãrã kꞌãrẽã peradꞌai ne ẽã kꞌobꞌeaya
         mʉ Beubari Bape bꞌadꞌa kĩrãbita.37 Jesús ewaridꞌera miã ũrãgꞌa bꞌasia Daizeze dedꞌa ewara maẽ. Diamasera wãpe chubꞌe
         bꞌasia kꞌatuma Olivo abada maẽ. 38 Diapedꞌara zhãrã jõma izhima ze bꞌeasia izhi ũrãgꞌata ũrĩnaĩta Daizeze dedꞌa ewara
         maẽ.

Krĩcha jʉrʉdꞌapeadꞌa Jesús beadꞌaita(Mateo 26:1-5, 14-16; Marcos 14:1-2, 10-11; Juan 11:45-53)221 Kꞌaita bata nʉmasia fiesta pan ne oreguea ne ẽã kꞌobadata, maʉ̃ta jarabada Egiptodꞌeba
         ẽzoadꞌata krĩchabadata. 2 Sacerdoterã nokꞌorãta bꞌera ũrãgꞌa Moisédꞌe jarabadata bꞌera krĩcha jʉrʉ bꞌeasia Jesús
         sãwũã beadꞌaita, ãzhara wawia bꞌe baera zhãrã bꞌeta.3 Maʉ̃ne ãtõmiãta edꞌa wãsia Judadꞌe, ijaramiã trʉ̃ta Iscariote basia. Jesúsba jʉrʉkuadꞌata
         maʉ̃ta zhi doce basia. 4 Maʉ̃ta wãpe sacerdoterã nokꞌorã bawara, Daizeze de akʉbada nokꞌorã bawara bedꞌeasia
         Jesús sãwũã chãbꞌarikuaita. 5 Mawũẽ ãzhira sobiadꞌape jarasidꞌa plata diadꞌaita. 6 Izhara ĩjãpe kĩrãkuita bꞌesia sãwũã chãbꞌarikuaita zhãrãba kꞌawuadꞌa ẽãne.Zhiko odꞌapeadꞌa Jesúita(Mateo 26:17-29; Marcos 14:12-25; Juan 13:21-30)7 Ewari arabasia pan ne oreguea ne ẽã kꞌobadata, maʉ̃nerã oveja zaketa bea bazhidꞌa
         Egiptodꞌeba ẽzoadꞌata krĩcha kꞌodꞌaita. 8 Maʉ̃ne Jesúsbara Pedrota Juanta zokꞌabʉrʉta mawũãsia: Egiptodꞌeba ẽzoadꞌata krĩcha
         kꞌobadata odꞌe wãũdua kꞌodꞌaita.9 Mawũãĩ ãzhara mawũãsidꞌa: ¿Bʉara sãma odꞌaita krĩñape?10 Mawũãnaĩ izhara mawũãsia: Pʉwʉrʉdꞌe marã edꞌa wãbʉdadꞌera ũmakĩrãta daucha zeya zokꞌodꞌe
         baniã akꞌobꞌʉta. Maʉ̃ kꞌaidꞌu wãũdua deidꞌu bayeedꞌa. 11 Mobe zhidekʉa mawũãũdua: Miã Ũrãgꞌabariba mawũãsia: ¿Kʉdꞌa sãma bꞌʉ Egiptodꞌeba ẽzoadꞌata
         krĩcha kꞌobadata mʉã mama kꞌoira mʉã jʉrʉkuadꞌa bawarauba? 12 Izhara marãã ũdubigaya kʉdꞌa ʉ̃rʉ̃bema kʉdꞌa zromata zhi araa omata, mama zhiko oudua.13 Mawũãĩ wãbʉdadꞌera izha jaradꞌa kĩrãkꞌa ũdusidꞌa. Mawũẽ osidꞌa Egiptodꞌeba ẽzoadꞌata
         krĩcha kꞌobadara.14 Nekꞌoita arababʉrʉdꞌera Jesús nekꞌoita jewedꞌasia, izhi bawara jewedꞌasidꞌa izha zokꞌakuadꞌata
         bꞌesidꞌa. 15 Maʉ̃nerã mawũãsia: ¡Naʉ̃ kꞌãwũã Egiptodꞌeba ẽzoadꞌata krĩcha kꞌobadata mʉãrã marã
         bawarauba kꞌo krĩña bꞌasia mʉ zuburiai nawedꞌa! 16 Mʉã marãã jaraya, mʉãrã wueta kꞌo ẽãta aribꞌae nʉmebʉrʉdꞌebʉrʉ kꞌoya Daizezeta Nokꞌo
         maẽ.17 Mobebʉrʉ vino copadꞌe jiraedape maʉ̃bari Daizezea zhibia jipe mawũãsia: Naʉ̃ta doudua,
         mazhirãĩnu jedꞌeka doudua. 18 Mʉã marãã jaraya, mʉãrã naʉ̃ vino wueta do ẽãta doya Daizezeta Nokꞌo maẽ.19 Mobebʉrʉ pan jiraedape maʉ̃bari Daizezea zhibia jipe bꞌʉape dedꞌekabʉrʉta mawũãsia:
         Naʉ̃ mʉ kꞌakuata marãbari chãbꞌariya, naʉ̃ta kꞌãwũã o bꞌeaudua mʉta krĩchabʉdata.20 Abꞌarika obʉrʉta nekꞌope vino copadꞌe jiraedape mawũãsia: Naʉ̃ vino copadꞌera Daizezeba
         zhãrã ẽdrʉbiidꞌebemata zhiwidꞌita nʉmeña mʉ wadꞌeba, mʉrã marãbari wa erezoaya. 21 Mʉta chãbꞌariira mʉ ũme ãba nekꞌo kꞌobꞌʉa. 22 Wãrãnebai mʉ Beubari Bape bꞌʉra sãwũã berabꞌarii bꞌʉdꞌe berabꞌari wã, ¡mawũãmina zuburiaya
         mʉ chãbꞌaribʉrʉra!23 Mawũãĩ ãzhirãĩnu bedꞌeasidꞌa ãzhirãnebemabara kꞌaiba mawũã oita.Zhi zroma zhãrã aribꞌae bꞌʉta24 Ãzhirãĩnu bedꞌeasidꞌa ãzhirãnebema kꞌaita zhi zroma kꞌawuaita. 25 Maʉ̃ne Jesúsbara mawũãsia: Naʉ̃ ẽjũãne reyrãta bꞌebara zhãrã ãzhi edre erunʉmeã, mawũã
         zhãrã ʉ̃rʉ̃ nʉmerã jarabada biata obadata. 26 Mawũãmina marã mawũã bꞌearãũdua, awuarabʉrʉ marãnebemata zhi zromata bꞌʉra zhi zroma
         ẽãne bꞌaibara. Nokꞌota bꞌʉra nezokꞌa kĩrãkꞌa bꞌaibara. 27 ¿Sãʉ̃ta zhi zromape nekꞌoita jewedꞌabarita o zhãrã nediabarita? ¿Nekꞌoita jewedꞌabarita
         zhi zroma ẽka? Mawũãnerã mʉrã marãne edꞌa bꞌʉa nezokꞌa kĩrãkꞌa.28 Marã mʉ bawara bꞌea mʉ bĩ ẽã o bꞌeidꞌu. 29 Mawũẽ mʉãrã nokꞌota bꞌʉkuaya mʉ Zezeba mʉta nokꞌota bꞌʉdꞌa kĩrãkꞌa. 30 Aramaʉ̃ne marã nekꞌodꞌaya baniã dodꞌaya mʉta Reyta bꞌʉ maẽ. Maʉ̃nerã marã bugue chubꞌedꞌe
         nokꞌota jewedꞌadꞌaya kꞌawua odꞌaita Israel warrarã docedꞌebemata.Jesúsba jaradꞌa Pedroba ũdukꞌa aita(Mateo 26:31-35; Marcos 14:27-31; Juan 13:36-38)31 Dewara Nokꞌo Jesúsbara mawũãsia: Simón, Simón, ãtõmiãbara marã widꞌisia soidꞌu kꞌobꞌeai
         kꞌawuaita jãrãweita trigo kĩrãkꞌa. 32 Mawũãmina mʉrã bʉ bari Daizezea zuburia bedꞌeasia, mʉnebema ĩjã bꞌʉta kenabꞌari ẽbamarẽã.
         Mawũẽ bʉta wakusa mʉ pẽwãbʉrʉdꞌera jipa nʉmeãĩta kꞌarebarua bʉzhi mebẽrãta.33 Mawũãĩ izhara mawũãsia: Nokꞌó, mʉrã bari bʉ ũme cárceldꞌe edꞌa wãĩta bꞌʉ ẽã, awuarabʉrʉ
         bʉ ũme beuisidꞌa bꞌʉa.34 Mawũãĩ Jesúsbara mawũãsia: Pedro, mʉã bʉaa jaraya, gallo idꞌira beru ẽbaya bʉa mʉ
         ũdukꞌata jarama ũbea jara ẽwedꞌara.Zũbita, wũãbita, kuchota jaradꞌa35 Tẽãne Jesúsbara ãzhaa mawũãsia: Mʉã marãta zũbi ne ẽã, wũãbi ne ẽã, sandalia ne ẽã
         zokꞌasidꞌera, ¿marã ne wãẽãsidꞌakꞌa?Mawũãĩ ãzhara mawũãsidꞌa: Miã kꞌãrẽta wãẽãna ẽbasia.36 Mawũãnaĩ mawũãsia: Idꞌira zũbi erubꞌʉbara ataurua, wũãbisidꞌa ataurua, kucho ne ẽã
         bꞌʉbara bʉzhi wuata nendope edarua abꞌa. 37 Mʉã marãã jaraya, mʉnebemata wadꞌi arimaẽ berabꞌarii bara zhi bꞌʉmata mawũã bꞌʉta:
         Abꞌarika edasidꞌa bia ẽã omiãrã bawara. Aramaʉ̃ne mʉnebemata bꞌʉ tabꞌʉra arimaẽ berabꞌariya.38 Mawũãĩ ãzhara mawũãsidꞌa: Nokꞌó, kucho ũme za bꞌʉa.Mawũãnaĩ izhara mawũãsia: Kꞌãʉ̃ba.Jesús zhiwidꞌidꞌa Getsemaníne(Mateo 26:36-46; Marcos 14:32-42)39 Mobebʉrʉ izhi wã kꞌawa bꞌʉ kĩrãkꞌa wãsia Olivo kꞌatumaĩnu, maʉ̃nerã izha jʉrʉkuadꞌasidꞌa
         wãsidꞌa kꞌaidꞌu. 40 Maĩnu jũẽbʉrʉdꞌera mawũãsia: Zhiwidꞌiudua wãẽãna ẽbaita.41 Mobe izhira ãzhi maẽbara arajĩga wãpe sãkꞌokꞌodꞌe kꞌobꞌepe zhiwidꞌibʉrʉta, 42 mawũãsia: Zeze, bʉma bigabʉrʉ mʉrã zuburiabirãrũã, mawũãmina aribꞌaerãrũã mʉã krĩñata,
         awuarabʉrʉ aribꞌaedua bʉzha krĩñata.43 Maʉ̃ne ángel ʉ̃trebemata zhi ũdubisia zareata diaita. 44 Mawũẽ sopua kꞌobꞌʉidꞌu zhiwidꞌisia audre zarea. Maʉ̃nerã izhi jʉara wa kĩrãkꞌa waibꞌʉa
         erezoasia bꞌae bʉsita egoroidꞌu.45 Zhiwidꞌi nʉmanata piradrʉpe izha jʉrʉkuadꞌama zebʉrʉdꞌera ũdukuasia kꞌãĩgue nʉmʉta
         sopuaba. 46 Mawũẽ mawũãsia: ¿Kꞌãrẽã kꞌãĩgue nʉmʉ? Pirabꞌariudua, zhiwidꞌiudua wãẽãna ẽbaita.Jesús jidadꞌapeadꞌa(Mateo 26:47-56; Marcos 14:43-50; Juan 18:2-11)47 Jesús wadꞌi bedꞌea kꞌobꞌʉdꞌe zhãrã bio zesidꞌa. Maʉ̃ne Juda abadata docedꞌebemata
         na taiba Jesús orrasia kĩrãma nigaita. 48 Maʉ̃ne Jesúsbara mawũãsia: Juda, ¿bʉara kꞌãwũã nigabʉrʉba chãbꞌaribʉrʉka mʉ Beubari
         Bape bꞌʉra?49 Izha jʉrʉkuadꞌata izhi bawara kꞌobꞌebara sãwũã berabꞌariita kꞌawuadꞌape mawũãsidꞌa:
         Nokꞌó, ¿tudꞌaika kuchoba?50 Aramaʉ̃ne ãzhidꞌebema abꞌaʉba tusia sacerdote wagꞌau nezokꞌata, mawũẽ ʉrawesia kʉwʉrʉ
         juwua araarebemata. 51 Mawũẽ Jesúsbara mawũãsia: Kꞌãmabai idaribirua.Mobe kʉwʉrʉ tõbꞌari bꞌebisia. 52 Mobebʉrʉ Jesús bedꞌeabʉrʉta, sacerdoterã nokꞌorãta, nokꞌorã Daizeze de akʉbadata,
         nokꞌorãta izhi ededꞌaita zebʉdaa mawũãsia: ¿Mʉrã nezrʉgamiã kĩrãkꞌa kuchoedꞌa bakuruedꞌa
         zebʉdakꞌa? 53 Mʉ marã bawara ewariza Daizeze dedꞌa ewara maẽ bꞌasidꞌera marãbara mʉrã jidadꞌa ẽbasia.
         Mawũãmina marãba kꞌãwũã odꞌai ewaria, Daizezeba idaribibʉrʉba ãtõmiãba zarea kꞌãwũã
         oi ewaria.Pedroba ũdukꞌa adꞌa Jesús(Mateo 26:57-58, 69-75; Marcos 14:53-54, 66-72; Juan 18:12-18, 25-27)54 Aramaʉ̃ne jidadꞌape edesidꞌa sacerdote wagꞌau dedꞌa. Pedrora arajĩga kꞌaidꞌu bꞌasia.
         55 Maʉ̃nerã ʉ̃kʉrʉra drogꞌoa ẽsadra tebʉ puadꞌape arakꞌawa jewedꞌasidꞌa. Pedrosidꞌa jewedꞌasia
         ãzhi bawara. 56 Maʉ̃ne nezokꞌa wũẽrãba tebʉ maẽ jewedꞌa kꞌobꞌʉta ũdui akʉpe mawũãsia: Naʉ̃sidꞌa bꞌasia
         Jesús bawara.57 Mawũãmina izhara merãbʉrʉta mawũãsia: Wũẽrã, mʉã maʉ̃ ũdukꞌa.58 Audre ẽãne awʉrʉba ũdupe mawũãsia: Bʉsidꞌa kꞌãʉ̃rãnebema.Mawũãĩ Pedrobara mawũãsia: Mʉrã izhi ẽã.59 Dããrãne awʉrʉba mawũãsia: Naʉ̃sidꞌa wãrĩnu Jesús bawara bꞌasia, Galileadꞌebemata kꞌobꞌʉa.60 Mawũãĩ Pedrobara mawũãsia: Mʉãrã kꞌawua ẽã bʉa kꞌãrẽ jara kꞌobꞌʉra.Maʉ̃ daucha izhi wadꞌi bedꞌea kꞌobꞌʉdꞌe gallo berusia. 61 Maʉ̃ne Nokꞌo Jesús pʉrʉwape akʉsia Pedrora, mobebʉrʉ Pedrobara bude basia Nokꞌo Jesúsba
         mawũãnata: Gallo berui nawedꞌa bʉara mʉ ũdukꞌata jarama ũbea jaraya. 62 Mawũẽ Pedrora ãĩ wãpe jẽgasia kꞌãbãẽã sopua.Jesús udꞌapeadꞌa(Mateo 26:67-68; Marcos 14:65)63 Soldaorã Jesús akʉ erukꞌopanʉbara ãzhima sewakꞌau bꞌʉdꞌeba jirachi jirpanesia. 64 Dabʉ pãrĩnape kĩrãma jirachi jirpanʉta widꞌi mawũãsidꞌa: Arimaẽ jaradua, ¿bʉra kꞌaiba
         jirachibʉrʉ?65 Aramaʉ̃ne ikꞌazhirua jara jirpanesia ne awʉrʉta bio jara.Jesús ededꞌapeadꞌa wagꞌaurã kĩrãbita(Mateo 26:59-66; Marcos 14:55-64; Juan 18:19-24)66 Ʉ̃nadrʉbʉrʉdꞌera zhi jʉresidꞌa nokꞌorã pʉwʉrʉdꞌebemata, sacerdoterã nokꞌorãta, ũrãgꞌa
         Moisédꞌe jarabadata, mobe nokꞌorã wagꞌaurãma ededꞌape mawũãsidꞌa: 67 ¿Bʉra zhãrã Ẽdrʉbika? Daia jaradua.Mawũãnaĩ mawũãsia: Mʉã marãã jarabʉrʉsidꞌa marãbara ĩjãna ẽã. 68 Maʉ̃ẽnabemata mʉã marãã widꞌira marãbara panaʉ̃na ẽã, miã mʉrã ẽnetadꞌa ẽã. 69 Mawũãmina idꞌidꞌeba mʉ Beubari Bape bꞌʉra jewedꞌaya Daizeze zhi zroma juwua araare.70 Mawũãĩ jõmaʉ̃ba mawũãsidꞌa: ¿Aramaʉ̃nerã bʉra Daizeze Warrakꞌa?Mawũãnaĩ izhara mawũãsia: Ara mazha jarabʉda mʉrã maʉ̃ta.71 Mawũãĩ ãzhara mawũãsidꞌa: ¿Izhi ʉ̃rʉ̃ kꞌãrẽta ãmaña jaradꞌamarẽã nesidꞌa bꞌeaipe?
         Jipa dazhirãba ũrĩbʉda izhi idꞌeba.
         
            

         
      

   
      
         23
Jesús ededꞌapeadꞌa Pilato kĩrãbita(Mateo 27:1-2, 11-14; Marcos 15:1-5; Juan 18:28-38)231 Mobebʉrʉ jõma piradrʉdꞌape Jesús edesidꞌa nokꞌo Pilatoma. 2 Mobe ji mawũãsidꞌa: Naʉ̃ daibara ũdusidꞌa zhãrãta nokꞌorã bawara kĩrũbiga bꞌʉta. Jara
         bꞌʉa rey César plata diabadara diadꞌa ẽbaita, jara bꞌʉa izhira zhãrã Ẽdrʉbita Reyta.3 Mawũãnaĩ Pilatobara widꞌi mawũãsia: ¿Bʉra Rey judíorãneka?Mawũãĩ izhara panaʉ̃ mawũãsia: Ara bʉzha jarabʉrʉa.4 Mawũãĩ Pilatobara sacerdoterã nokꞌorãta kꞌobꞌea, zhãrã kꞌobꞌea mawũãsia: Mʉma ũmakĩrã
         naʉ̃ bedꞌea ne ẽã.5 Mawũãĩ ãzhara wuaabʉrʉ mawũãsidꞌa: Zhãrãta nokꞌorã bawara kĩrũbiga bꞌʉta miã ũrãgꞌa
         bꞌʉa Judea drua jõma, Galilea druadꞌeba erujʉ̃drʉdꞌata naĩnu ba.Jesús ededꞌapeadꞌa Herode kĩrãbita6 Mawũã Galilea jarabʉdata Pilatoba ũrĩĩ widꞌisia Galileadꞌebema kꞌawuaita. 7 Jarabʉdaba mamabemata kꞌawuape rey Herodeba kꞌawua oita bꞌʉdꞌeba edebigasia Herodema.
         Maʉ̃ ewadera maʉ̃sidꞌa bꞌasia Jerusalénne. 8 Aramaʉ̃ne Herodeba Jesús ũdubʉrʉdꞌera kꞌãbãẽã sobiasia ũdu krĩña bꞌʉta ewari dããrã
         basi baera. Izhi ʉ̃rʉ̃bemata ne bio ũrĩ bꞌasi baera ũdu krĩñasia ũdudꞌakꞌata obʉrʉta.
         9 Mawũẽ ne bio widꞌisia, mawũãmina Jesúsbara panaʉ̃ ẽbasia. 10 Maʉ̃nerã sacerdoterã nokꞌorãta, ũrãgꞌa Moisédꞌe jarabadata kꞌopanasia biodꞌe ji kꞌobꞌeta.
         11 Mobebʉrʉ Herodebara soldaorã izhidꞌe bawarauba kꞌãrẽ ẽãne edabʉdata ãzhima sewakꞌau
         bꞌʉdꞌeba reyba jʉ̃bari kĩrãkꞌa wua kĩrãwãrẽãta jʉ̃bisidꞌa, mobe wakusa edebisidꞌa
         Pilatoma. 12 Maʉ̃ ewadera Pilato Herode ũme ibiadꞌe bꞌasidꞌa naara zhi jurata pananata.Jaradꞌapeadꞌa Jesús beabimarẽã(Mateo 27:15-26; Marcos 15:6-15; Juan 18:39–19:16)13 Mobebʉrʉ Pilatobara ãba trʉ̃kuasia sacerdoterã nokꞌorãta, zhãrã nokꞌorãta, zhãrã bawara.
         14 Mobe mawũãsia: Marãbara ũmakĩrã naʉ̃ mʉma wesidꞌa zhãrãta nokꞌorã bawara kĩrũbiga
         bꞌʉ baera, mawũãmina mʉã mazhi kĩrãbita widꞌibʉrʉba mʉma naʉ̃ bedꞌea ne ẽã marãba
         maʉ̃ne ji kꞌobꞌedꞌera. 15 Miã Herodema bedꞌea ne ẽãba wakusa zokꞌasia mʉma. Mawũẽ izhi beadꞌaidꞌebema o ẽbasia
         naʉ̃bara. 16 Mawũẽ mʉãrã ẽnetaya ubigape.17 Pilatobara cárceldꞌe bꞌeta abꞌa ẽdrʉbi bꞌasia Egiptodꞌeba ẽzoadꞌata krĩcha fiesta
         obada ewade.18 Maʉ̃ne kꞌabanabara jõmaʉ̃ba nemi jĩgua mawũãsidꞌa: ¡Kꞌãʉ̃ beabirua, mobe daiitara
         ẽnadua Barrabáta!19 Maʉ̃ Barrabára cárceldꞌe bꞌʉsidꞌa pʉwʉrʉdꞌe zhãrãta nokꞌorã bawara kĩrũbigadꞌa kꞌarea,
         miã beadꞌa kꞌarea. 20 Pilato wakusa bedꞌeasia Jesús ẽna krĩñaba. 21 Mawũãmina ãzhara wakusa nemi jĩgua mawũãsidꞌa: ¡Cruzdꞌe kꞌachibirua! ¡Cruzdꞌe kꞌachibirua!22 Pilato bedꞌeama ũbeata mawũãsia: ¿Kꞌãrẽ bia ẽãta osi naʉ̃bara? Mʉma naʉ̃bara izhi
         beadꞌaidꞌebema o ẽbasia. Mawũẽ mʉãrã ubigape ẽnetaya.23 Mawũãĩ ãzhara wuaabʉrʉ nemi jĩgua jarasidꞌa cruzdꞌe kꞌachibimarẽã. Sacerdoterã nokꞌorã
         bawara ãzhi mawũã nemi jĩgua bꞌiabʉdaba aribꞌaesia. 24 Aramaʉ̃ne Pilatobara aribꞌaesia ãzha widꞌi bꞌera. 25 Mobe zhãrãta nokꞌorã bawara kĩrũbigadꞌa kꞌarea, miã beadꞌa kꞌarea, Barrabá cárceldꞌe
         bꞌʉdꞌapeadꞌata ẽnetasia ãzha widꞌidꞌapeadꞌata. Mobe Jesús chãbꞌarisia ãzha krĩñane.Cruzdꞌe kꞌachi beudꞌa Jesús(Mateo 27:32-56; Marcos 15:21-41; Juan 19:17-30)26 Edebʉdadꞌera Simón Cirene pʉwʉrʉdꞌebemata jidasidꞌa meã bꞌadꞌata taita, mobe cruzta
         ataubisidꞌa edemarẽã Jesús kꞌaidꞌu.27 Maʉ̃nerã kꞌabanata pʉwʉrʉdꞌebemata kꞌaidꞌu kuataidꞌera wũẽrãrã ʉ̃kʉrʉ sopua jẽgasidꞌa
         izhi kꞌarea. 28 Maʉ̃ne Jesúsbara ãzhi akʉpe mawũãsia: Wũẽrãrã Jerusalénnebema, jẽgarãũdua mʉ kꞌarea,
         awuarabʉrʉ jẽgaudua mazhi kꞌarea, mazhi warrarã kꞌarea. 29 Ewarita zeya, maʉ̃nerã mawũãnaña: Sobiadꞌaidꞌe bꞌʉa todꞌakꞌara, bꞌiogꞌoadꞌakꞌara,
         wũãwũã ju dawuadꞌakꞌara. 30 Maʉ̃nerã kꞌatuma nʉmeã mawũãnaña: Dai ʉ̃rʉ̃ bꞌaedua. Eya zake nʉmeã mawũãnaña: Dai
         ãnatʉrua. 31 Mʉ bedꞌea ne ẽãba bakuru onoã kĩrãkꞌa kꞌoabaidꞌe bꞌʉ ẽãta kꞌãwũã beabidꞌaira, ¿bedꞌea
         bara bꞌeba bakuru põ kĩriakꞌa kꞌoabasuta bꞌera audre odꞌai ẽka?32 Jesús bawara dewara ũme edesidꞌa bia ẽã omiãrãta beadꞌaita. 33 Aramaʉ̃ne Buru Bꞌʉwʉrʉ abadaidꞌu jũẽkuape Jesús mama cruzdꞌe kꞌachisidꞌa. Bia ẽã omiãrãsidꞌa
         kꞌachisidꞌa abꞌa juwua araare, abꞌa juwua ãkꞌaare. 34 Maʉ̃nerã Jesúsbara mawũãsia: Zeze, bedꞌea ne ẽã bꞌʉkuadua ãzhara kꞌawuadꞌa ẽbaera
         kꞌãrẽ obꞌeta.Maʉ̃nerã soldaorãbara izhi wuara ãzhirãĩnu drasidꞌa sãwũã dradꞌaidꞌebemata odꞌape.
         35 Zhãrãbara Jesús akʉ duanasia, nokꞌorãbidꞌa ãzhima sewakꞌau bꞌʉdꞌeba mawũãsidꞌa: Awʉrʉrã
         kꞌarebakuasia. Mawũẽ izhikusa ẽdrʉibara naʉ̃ta zhãrã Ẽdrʉbita Daizezeba jʉrʉdꞌabʉrʉ.36 Soldaorãbidꞌa ãzhima sewakꞌau bꞌʉdꞌeba orradꞌape ne oregueata diabʉdata, 37 mawũãsidꞌa: Bʉta judíorã Reybʉrʉ bʉzhikusa ẽdrʉrua.38 Kꞌãrẽã beadꞌaita izhi ʉ̃rʉ̃ bꞌʉ jirabꞌasia, maʉ̃ta griego bedꞌeadꞌe, latin bedꞌeadꞌe,
         hebreo bedꞌeadꞌe mawũã bꞌasia: NAɄ̃ REY JUDÍORÃNEÃ.39 Bia ẽã omiãrãta kꞌachi jirapanʉbara abꞌaʉba Jesús ijura jara mawũãsia: Bʉta zhãrã
         Ẽdrʉbibʉrʉ bʉzhikusa ẽdrʉrua, ẽdrʉbigarua daisidꞌa.40 Mawũãĩ dewarabemaba panaʉ̃ kẽã mawũãsia: ¿Bʉsidꞌa abꞌarika beuidꞌe bʉara wawia ẽka
         Daizezera? 41 Dazhira wãrãnebai bia zuburia barabꞌʉa, kꞌãwũã barabꞌʉa dazha bia ẽãta odꞌapeadꞌadꞌeba.
         Maʉ̃ne naʉ̃bara bia ẽãrã o ẽbasia. 42 Mawũãpe Jesúa mawũãsia: Mʉrã budebarua bʉta Rey babʉrʉdꞌera.43 Mawũãĩ Jesúsbara mawũãsia: Mʉã wãrĩnu bʉaa jaraya, idꞌi bʉra mʉ ũme kꞌobꞌaya ʉ̃tre.44 Ʉ̃matipauba drua jõma pãrĩgusia a las tres bayeedꞌa. 45 Aramaʉ̃ne ʉ̃madaura pãrĩgusia, Daizeze dedꞌa wua eubꞌari jirabꞌʉra kꞌõã totosia ẽsadra.
         46 Maʉ̃nerã Jesúsbara nemi jĩgua mawũãsia: Zeze, mʉãrã bʉ juwuadꞌe chãbꞌariya mʉ jawurera.Mawũãpe beusia.47 Soldaorã nokꞌoba maʉ̃ta ũdui Daizeze ibia jara mawũãsia: Wãrãne ũmakĩrã naʉ̃ bia basia.48 Kꞌabanata mama kꞌobꞌebara jõmaʉ̃ba mawũã berabꞌaribʉrʉta ũdudꞌai, jẽrũya wãsidꞌa sopuaba
         trũã neãchi. 49 Mawũãmina jõma Jesúsba ũdukꞌaubara, wũẽrãrã Galilea druadꞌeba izhi kꞌaidꞌu zekuadꞌabara
         wawarauba akʉ duanasia mawũã dogꞌora.Jesús wuagꞌadꞌapeadꞌa(Mateo 27:57-61; Marcos 15:42-47; Juan 19:38-42)50 José abadata bꞌasia Arimatea pʉwʉrʉdꞌebemata, maʉ̃ pʉwʉrʉra Judea druadꞌebema. Nokꞌorã
         wagꞌaurãnebemata maʉ̃ biata bꞌasia. 51 Maʉ̃bidꞌa jʉ̃ã bꞌasia Daizezeta Nokꞌodꞌebemata. Mawũẽ krĩcha abꞌarika ẽbasia mawũã
         obʉdara jarirãba. 52 Mawũẽ Pilatoma wãpe widꞌisia Jesús kꞌakuata. 53 Aramaʉ̃ne cruzdꞌebara ãĩ edape burasia burubꞌaba, mobe edꞌa tabꞌʉsia peñata zobꞌea
         kꞌorubidꞌa maẽ, mamarã beuwãrã wadꞌi bꞌʉdꞌa ẽbasia miõta.54 Maʉ̃ ewadera aribꞌae jirpanʉta nrũẽma sábadodꞌe ẽnaʉ̃bada basia.55 Wũẽrãrã Jesús kꞌaidꞌu Galileadꞌeba zedꞌapeadꞌasidꞌa kꞌaidꞌu zebʉdaba ũdusidꞌa beuwãrã
         wuagꞌaidꞌebema nʉmʉ maẽ Jesús kꞌakua tabꞌʉbʉdata. 56 Mobe jẽrũya dedꞌaa wãnape kerata osidꞌa beuwãrã kꞌakua chiratʉdꞌaita. Nrũẽma ẽnaʉ̃bada
         ewade ẽnaʉ̃sidꞌa Daizezeba jara bꞌʉ kĩrãkꞌa.

Jesús beudꞌata piradrʉdꞌa(Mateo 28:1-10; Marcos 16:1-8; Juan 20:1-10)241 Semana ewarita nabemata domingodꞌe diapedꞌa Jesús wuagꞌadꞌapeadꞌaidꞌu zebʉdata, wũẽrãrãbara
         wesidꞌa beuwãrã chiratʉdꞌaita ãzha kera odꞌapeadꞌata. Wũẽrãrã awʉrʉrãsidꞌa zesidꞌa
         ãzhi bawara. 2 Maʉ̃nerã mongꞌara ãña ʉratʉ kꞌobꞌʉta ũdusidꞌa peña zobꞌeata tapa kꞌobꞌadꞌata. 3 Mawũẽ edꞌa wãbʉdadꞌera ũdudꞌa ẽbasia Nokꞌo Jesús kꞌakuara. 4 Maʉ̃ba kꞌawua ẽã krĩcha kꞌobꞌedꞌe, ũmakĩrã ũme ãzhi kꞌaita barabꞌesia wua uruzhiderrea
         jʉ̃ panʉta. 5 Wũẽrãrã perabʉdaba kĩrã bꞌarrudꞌai mawũãsidꞌa: ¿Kꞌãrẽã beuwãrã maẽ jʉrʉ panʉ zokꞌai
         bꞌʉra? 6 Nama ne ẽã, awuarabʉrʉ beudꞌata piradrʉsia. Bude baudua marãã jaradꞌata wadꞌi bꞌasidꞌe
         Galileadꞌe. 7 Mawũãsia: Mʉ Beubari Bape bꞌʉra chãbꞌaridꞌaya kꞌazhirua omiãrã juwuadꞌe, maʉ̃nerã
         cruzdꞌe kꞌachidꞌaya, maʉ̃ta beudꞌata piradrʉya ewari ũbeadꞌe.8 Mobebʉrʉ ãzhara bude basidꞌa Jesúsba maʉ̃ta jaradꞌata. 9 Peña zobꞌeata nʉmʉ maẽbara jẽrũya wãnape maʉ̃ bedꞌea biata jõma jarasidꞌa Jesúsba
         jʉrʉkuadꞌata once duanuã, jõmaʉ̃ã jarasidꞌa zhi wuaabemarããbidꞌa. 10 Ãzhira panasia María Magdalenata, Juanata, María Jacobo papata, awʉrʉrãsidꞌa ãzhi
         bawara panasia, maʉ̃rãba maʉ̃ta jarasidꞌa Jesúsba jʉrʉkuadꞌaa. 11 Mawũãmina ãzhima kĩrãne kꞌopana ẽbasia wũẽrãrã maʉ̃ jara kꞌopanʉrã, mawũẽ ĩjãna ẽbasia.
         12 Mawũãmina Pedro piradrʉpe wãẽba wãsia peña zobꞌeata nʉmʉĩnu. Edꞌa akʉbʉrʉdꞌera ũdusia
         bari burubꞌata. Mawũã berabꞌaribʉrʉba kꞌawua ẽã krĩcha dedꞌaa wãsia.Odꞌe tebadꞌapeadꞌa Emaús pʉwʉrʉedꞌa(Marcos 16:12-13)13 Maʉ̃nerã ãzhirãta ũme abꞌaʉ ewade tebasidꞌa pʉwʉrʉ zake Emaús abadaedꞌa. Maʉ̃ zhi
         wawarata bꞌasia once kilómetro Jerusalénneba. 14 Ãzhirãĩnu bedꞌea taidꞌata jara tebasidꞌa jõma mawũã berabꞌaribʉrʉta. 15 Mawũã ãzhirãĩnu bedꞌea taidꞌadꞌe Jesúsbara orrape tebasia ãzhi bawara. 16 Mawũãmina ãzhara akʉ kꞌopanʉta ũdukꞌawadꞌa ẽbasia.17 Maʉ̃ne mawũãsia: ¿Mazhirãĩnurã kꞌãrẽta jara taidꞌa, kꞌãrẽã sopua panʉ?18 Mawũãĩ abꞌaʉba panaʉ̃bʉrʉta Cleofas abadaba mawũãsia: ¿Bʉtrʉ abꞌabai Jerusalénne ãĩbemata
         kꞌobꞌʉka, kꞌawua ẽbʉrʉ mama sãwũã berabꞌarita naʉ̃ ewade?19 Mawũãnaĩ izhara mawũãsia: ¿Kꞌãrẽta sãwũãsi?Mawũãĩ ãzhara mawũãsidꞌa: Jesús Nazaredꞌebemata Daizezeba bedꞌeata jarabibarita bꞌasia.
         Kꞌãrẽ oita bedꞌeata jaraita zhi zroma basia Daizeze kĩrãbita, zhãrã jõmaʉ̃ kĩrãbita.
         20 Maʉ̃ta sacerdoterã nokꞌorãba, dai nokꞌorãba beadꞌamarẽã chãbꞌarisidꞌa, mawũẽ beasidꞌa
         cruzdꞌe kꞌachi. 21 Daibara krĩcha bꞌeasia zhi jura juwuadꞌeba Israel izha ẽdrʉbigaita. Maʉ̃ta baribʉrʉ
         maʉ̃ jõmaʉ̃nebema idꞌi ewari ũbea babʉrʉa mawũã berabꞌaridꞌara. 22 Maʉ̃ta daira perabisidꞌa wũẽrãrã daidꞌebema ʉ̃kʉrʉba. Maʉ̃rã diapedꞌa jũẽkuasia Jesús
         wuagꞌadꞌapeadꞌaidꞌu. 23 Jesús kꞌakuara ũdudꞌa ẽãba zebʉdadꞌera jarasidꞌa ángelerã ũdudꞌapeadꞌata, maʉ̃rãbara
         jarasidꞌabidꞌa Jesús zokꞌai bꞌʉta. 24 Mawũẽ daidꞌebemata ʉ̃kʉrʉ jũẽsidꞌa Jesús wuagꞌadꞌapeadꞌaidꞌu, mawũẽ ũdusidꞌa wũẽrãrãba
         jaradꞌapeadꞌa kĩrãkꞌa. Mawũãmina Jesús ũdudꞌa ẽbasia.25 Mawũãnaĩ Jesúsbara mawũãsia: ¡Marã krĩcha ne ẽã bꞌea, marãbara sodꞌebara ĩñabasia
         jõma ĩjãĩta duanu ẽã Daizezeba bedꞌeata jarabibarirãba jaradꞌapeadꞌara! 26 ¿Zhãrã Ẽdrʉbira mawũã zuburiaita bara basi ẽka ʉ̃tre Nokꞌota bꞌeira?27 Mobebʉrʉ Moiséba bꞌʉdꞌadꞌeba, Daizezeba bedꞌeata jarabibarirãba bꞌʉdꞌapeadꞌadꞌeba
         sãwũãta bia jarakꞌasia. Maʉ̃nerã zhi bꞌʉma jõmaʉ̃neba jarasia izhidꞌebemata jara tabꞌeta.28 Aramaʉ̃ne pʉwʉrʉ zake ãzhi wãma jũẽbʉdadꞌera, Jesús jipa totosia wawara wã kĩrãkꞌa.
         29 Mawũẽ ãzhara bꞌemarẽã zarea jara mawũãsidꞌa: Dai bawara bꞌedua, ewarira keuba pãrĩgu
         bʉsia.Mawũãnaĩ edꞌa wãsia bꞌeita ãzhi bawara. 30 Ãzhi bawara nekꞌoita jewedꞌabʉrʉdꞌera pan jiraedape maʉ̃bari Daizezea zhibia jipe
         bꞌʉape dedꞌekasia. 31 Maʉ̃ daucha ũdukꞌawasidꞌa, mawũãmina izhira nebasia. 32 Mawũẽ ãzhirãĩnu mawũãsidꞌa: ¿Kꞌãwũẽ dazhira sobiasidꞌa ẽka odꞌe jarakꞌa tebasidꞌera
         Daizeze bedꞌea zhi bꞌʉmata?33 Aramaʉ̃ta piradrʉdꞌape jẽrũya wãsidꞌa Jerusalén pʉwʉrʉedꞌa, mawũẽ Jesúsba jʉrʉkuadꞌa
         onceta zhi jʉre duanuta ũdubʉdadꞌera ũdusidꞌa ãzhi bawara duanusidꞌa. 34 Maʉ̃rãbara mawũãsidꞌa: Wãrĩnu Nokꞌora beudꞌata piradrʉsia. Zhi ũdubisia Simoũã.35 Mawũãnaĩ ãzhara nebʉrʉsidꞌa odꞌe sãwũã berabꞌaridꞌata, sãwũã ũdukꞌawasidꞌata pan bꞌʉabʉrʉdꞌe.Jesús zhi ũdubidꞌa izha jʉrʉkuadꞌaa(Mateo 28:16-20; Marcos 16:14-18; Juan 20:19-23)36 Maʉ̃nebemane bedꞌea kꞌobꞌedꞌe Jesús ãzhi ẽsadra edau nʉmepe mawũãsia: Marã adu-a bꞌeaudua.37 Maʉ̃ne kꞌãbãẽã perabʉdaba krĩchasidꞌa beuwãrãta ũdu kꞌobꞌeta. 38 Mawũẽ Jesúsbara mawũãsia: ¿Kꞌãrẽã pera kꞌopanʉ, kꞌãrẽã erukꞌobꞌe marã sodꞌera kꞌãʉ̃
         krĩchara? 39 Akaudua mʉ juwuata mʉ jẽrũta, mʉrã mʉzhita bꞌʉa, tãũdua, akaudua, jawurera zhara ne
         ẽã, miã bꞌʉwʉrʉsidꞌa ne ẽã, maʉ̃ne marãbara akʉ kꞌopanʉã mʉãrã erubꞌʉta.40 Maʉ̃ta jara kꞌobꞌʉdꞌera kꞌachidꞌapeadꞌata akʉbigasia juwuata jẽrũta. 41 Ãzhara sobiaba wadꞌi ĩjã ẽã kꞌobꞌeba kꞌawua ẽã krĩcha kꞌobꞌedꞌe mawũãsia: ¿Marãbara
         nama eruduanuka kꞌãrẽ kꞌoira?42 Mawũãĩ bꞌeda bamata pewa diasidꞌa, dewara diasidꞌa urrajõta. 43 Izhara jidape kꞌosia ãzhi kĩrãbita.44 Mobe mawũãsia: Mʉ kꞌãwũã berabꞌaribʉrʉra mʉã marãã zhi jarama basia mʉ wadꞌi marã
         bawara bꞌʉdꞌe: Kꞌãwũã arimaẽ berabꞌariita bara basia jõma mʉnebemata zhi bꞌʉmata Moisé
         ũrãgꞌadꞌe tabꞌeta, Daizezeba bedꞌeata jarabibarirãba bꞌʉdꞌapeadꞌata tabꞌeta, Salmone
         tabꞌeta.45 Mobebʉrʉ krĩcha ewekuasia sãwũãta kꞌawuadꞌamarẽã Daizeze bedꞌeata zhi bꞌʉmata. 46 Mobe mawũãsia: Mawũã zhi bꞌʉmaneba zhãrã Ẽdrʉbira beuita bara basia beudꞌata piradrʉita
         ewari ũbeadꞌe. 47 Kꞌõbebʉrʉ mʉ trʉ̃neba jaradꞌaya kꞌazhiruara ãmape Daizezeta pẽwãnamarẽã, Daizezeba
         bedꞌea ne ẽã duanebimarẽã kꞌazhiruata biodꞌeba, drua jõmaʉ̃ maẽ mawũã jara erujʉ̃drʉdꞌaya
         Jerusalénneba. 48 Marãba jaradꞌaya mʉ kꞌãwũã berabꞌaridꞌata. 49 Wãrĩnu mʉã marãma zokꞌaya Jawurebia mʉ Zezeba diaya adꞌata. Mawũãmina Jerusalén pʉwʉrʉdꞌe
         duanedua zareata jidadꞌayeedꞌa ʉ̃treba zebʉrʉta.Jesús wãna ʉ̃taa(Marcos 16:19-20)50 Mobebʉrʉ ãĩ jʉre edesia Betaniaĩnu, mobe Daizezeba bia jʉremarẽã juwua jirabꞌaripe
         ibia jarakꞌasia. 51 Mawũã ibia jarakꞌa kꞌobꞌʉdꞌe ãzhi maẽbara Daizezeba edesia ʉ̃taa. 52 Ãzhara ibia jaradꞌape jẽrũya Jerusalén pʉwʉrʉedꞌa wãsidꞌa kꞌãbãẽã sobia. 53 Mobe Daizeze dedꞌa ewara maẽ ewariza ze bꞌeasia Daizeze ibia jara bꞌeta. Amén.

Cristora Bedꞌeata Beubari Bape bꞌadꞌa11 Jẽdebara bꞌasia Bedꞌeata, maʉ̃ Bedꞌeara Daizeze ũme bꞌasia, Bedꞌeara Daizeze basia.2 Izhira jẽde wedꞌauba Daizeze ũme bꞌasia.3 Izhikꞌareuba Daizezebara ne jõma osia, izhikꞌareuba obʉrʉ ẽãrã miã kꞌãrẽsidꞌa o ẽbasia.4 Izhira dazhi bꞌʉ kꞌarra, mawũã dazhi bꞌʉ kꞌarrata Daizezedꞌebema kꞌawuabiga bꞌʉba
         zhãrãĩta ʉ̃nata bꞌʉa.5 Izhira ʉ̃nata pãrĩguadꞌe ʉ̃na bꞌʉa, izhira pãrĩguabara kia ẽã.6 Iabꞌa bꞌasia Daizezeba zokꞌadꞌata, maʉ̃ Juan Burukꞌoemiã abazhidꞌa. 7 Maʉ̃ zesia ʉ̃nanebemata jarakꞌaita, aramaʉ̃ne jõmaʉ̃ba ĩjãnamarẽã izhidꞌeba. 8 Juan ʉ̃nata bꞌa ẽbasia, awuarabʉrʉ bꞌasia ʉ̃nanebemata jarakꞌaita.9 Wãrĩnu ʉ̃nabara Daizezedꞌebema kꞌawuabiga bꞌʉba zhãrã jõma ʉ̃nabi bꞌʉra zeita bꞌasia
         naʉ̃ ẽjũãẽna.10 Maʉ̃ ʉ̃narã naʉ̃ ẽjũãne bꞌasia, ẽjũãrã Daizezebara izhikꞌareuba osia, mawũãmina ẽjũãne
         bꞌebara ũdukꞌawadꞌa ẽbasia.11 Izhidꞌerãma zesia, mawũãmina izhidꞌerãbara bia edadꞌa ẽbasia.12 Mawũãmina izhita bia edadꞌapeadꞌara, izhidꞌebemata ĩjãnapeadꞌara Daizeze warrarãta
         duanebisia.13 Mawũã Daizeze warrarãta duanebi ẽbasia beubari bꞌeba todꞌadꞌeba, awuarabʉrʉ zhi warrarãta
         duanebisia Daizezeba.14 Bedꞌeara Beubari Bape dazhirãne edꞌa bꞌasia, kʉãgꞌaba bira bꞌʉba kꞌawuabiga bꞌasia
         Daizezedꞌebema wãrãta. Daibara ũdusidꞌa izhira zhi zromata, zhi Warra abꞌa bꞌʉta zhi
         zroma basia zhi Zezedꞌeba.15 Juanbara izhidꞌebemata mawũãsia: Naʉ̃ jarabʉrʉta mʉãrã mawũãsia: Mʉ tẽã urura mʉ audre
         zhi zroma mʉ nawedꞌa bꞌadꞌaba.16 Izhi bꞌʉdꞌebema biaba dazhirã jõma bia erunʉmʉã, aramaʉ̃ne bia erunʉma tau ẽã.17 Daizezebara izhi ũrãgꞌara diasia Moisédꞌeba, mawũãmina izha zhãrã kʉãgꞌa bꞌʉra izhidꞌebemata
         wãrĩnurã dajada nʉmesia Jesucristodꞌeba.18 Daizezera miõba ũdukꞌa, mawũãmina zhi Warra abꞌa bꞌʉta zhi Zeze ũme bꞌʉba dazhirãã
         kꞌawuabisia sãwũã bꞌʉta.Jesúsdꞌebemata jaradꞌa Juan Burukꞌoemiãba(Mateo 3:11-12; Marcos 1:7-8; Lucas 3:15-17)19 Jesúsdꞌebemata Juanba jarasidꞌera, nokꞌorã judíorãba Jerusalénneba sacerdoterãta levitarã
         bawara zokꞌasidꞌa widꞌi mawũãnamarẽã: ¿Bʉra kꞌaipe?20 Mawũãnaĩ merã ẽã jarabʉrʉta mawũãsia: Mʉ ẽã zhãrã Ẽdrʉbiira.21 Mawũãĩ widꞌi mawũãsidꞌa: ¿Mobera bʉra kꞌaipe? ¿Bʉra Elíakꞌa?Mawũãnaĩ mawũãsia: Mʉrã maʉ̃ ẽã.Mawũãĩ mawũãsidꞌa: ¿Mobera bʉra Daizezeba bedꞌeata jarabibarita zeita bꞌadꞌakꞌa?Mawũãnaĩ panaʉ̃ mawũãsia: Mʉrã maʉ̃ ẽã.22 Mawũãĩ mawũãsidꞌa: ¿Mobera bʉra kꞌaipe? Dai zokꞌadꞌapeadꞌarãã daibara jaradꞌaibara
         bʉra kꞌaita. ¿Bʉdꞌebema bʉara daia kꞌãrẽta jaraipe?23 Mawũãnaĩ Juanbara mawũãsia:Mʉrã iabꞌa nemi jĩgua bedꞌeaidꞌebemata drua drudrua tabꞌʉ maẽ mawũãĩnebema: Bia ẽãrã
         ãmabʉdaba jipa obʉdakꞌaudua Nokꞌo zei ota. (Isaías 40:3)Mawũãĩnebema Daizezeba bedꞌeata jarabibariba Isaíaba jaradꞌa kĩrãkꞌa.24 Juanma zokꞌakuadꞌapeadꞌara fariseorãnebema basia. 25 Maʉ̃rãbara widꞌi mawũãsidꞌa: ¿Bʉara kꞌai bedꞌeadꞌeba zhãrã buru kꞌoe bꞌʉ, zhãrã Ẽdrʉbiita
         bʉ ẽbʉrʉ, miã Elía ẽbʉrʉ, miã Daizezeba bedꞌeata jarabibari ẽbʉrʉ?26 Mawũãnaĩ Juanbara panaʉ̃ mawũãsia: Mʉãrã zhãrã buru kꞌoe bꞌʉa baniãba. Mawũãmina iabꞌa
         marãne edꞌa bꞌʉa marãba ũdukꞌawadꞌa ẽãta. 27 Maʉ̃ mʉ tẽã urua, izhira mʉ audre zhi zroma, nezokꞌaba obari kĩrãkꞌara mʉãrã ẽnaĩne
         bꞌʉ ẽã izha jẽrũne jʉ̃ bꞌʉra.28 Maʉ̃ Betania pʉwʉrʉdꞌe mawũã berabꞌarisia, do Jordán kĩrãrẽ Juanba zhãrã buru kꞌoekua
         nʉmana maẽ.Jesúra Oveja zake Daizezedꞌea29 Nrũẽma Juanbara Jesús izhima uruta ũdupe mawũãsia: Akaudua, kꞌãʉ̃ta Oveja zake Daizezedꞌea,
         naʉ̃bara kꞌazhirua ne ẽã oya ẽjũãne zhãrã bꞌeta. 30 Naʉ̃ta jarabʉrʉta mʉãrã mawũãsia: Mʉ tẽã urura mʉ audre zhi zroma mʉ nawedꞌa bꞌadꞌaba.
         31 Jesús kꞌaira mʉãrã kꞌawua ẽbasia, mawũãmina Israel bꞌeba ũdukꞌawadꞌamarẽã mʉãrã zhãrãta
         buru kꞌoe zebʉrʉa baniãba.32 Juanbara dewara mawũãsia: Jawurebia Daizezedꞌeta mʉã ũdusia ʉ̃treba pusirã kĩrãkꞌa
         uruta, maʉ̃ bꞌarisia Jesú ʉ̃rʉ̃. 33 Jesús kꞌaira mʉãrã kꞌawua ẽbasia, mawũãmina baniãba zhãrã buru kꞌoemarẽã Daizezeba
         mʉta zokꞌadꞌabara mʉãã mawũãsia: Iabꞌaʉ ʉ̃rʉ̃ Jawurebia uruta bʉa ũdubʉrʉdꞌera izhi
         ʉ̃rʉ̃ bꞌariya, maʉ̃bara Jawurebiata diaya Daizezedꞌeta. 34 Mawũã jaradꞌata mʉãrã izhira ũdubʉrʉa, mawũẽ mʉãrã jarabʉrʉa naʉ̃ Daizeze Warrata.Jesúsba naara jʉrʉkuadꞌa(Mateo 4:18-22; Marcos 1:16-20; Lucas 5:2-11)35 Nrũẽma Juan wakusa mama bꞌasia izha jʉrʉkuadꞌata ũme bawara. 36 Maʉ̃ne Jesústa mama taita ũdui mawũãsia: ¡Akaudua, naʉ̃ta Oveja zake Daizezedꞌea!
         37 Juanba jʉrʉkuadꞌata ũmebara mawũãbʉrʉta ũrĩnape Jesús kꞌaidꞌu wãsidꞌa. 38 Maʉ̃ne Jesúsbara jẽrũya akʉbʉrʉdꞌe kꞌaidꞌu taidꞌata ũdui mawũãsia: ¿Marã kꞌãrẽta jʉrʉ
         panʉ?Mawũãĩ ãzhara mawũãsidꞌa: Rabí, bʉra ¿sãma bꞌʉ? Rabí bedꞌeabara jara krĩña bꞌʉa Miã
         Ũrãgꞌabarita.39 Mawũãnaĩ mawũãsia: Akʉdꞌe zeudua.Mawũãĩ wãnape sãma bꞌʉta akʉsidꞌa, mobe maʉ̃ ewadera izhi ũme panesia kewara a las
         cuatro basi baera. 40 Andrés basia, Simón Pedro mebeara, ũmenebema abꞌa Andrés basia Juanba jarabʉrʉta ũrĩnape
         wãnapeadꞌara Jesús kꞌaidꞌu. 41 Andrésbara naara zhi mebea Simónta jʉrʉ wãpe ũdui mawũãsia: Daibara ũdusidꞌa zhãrã
         Ẽdrʉbira.42 Aramaʉ̃ne wesia Jesúsma. Jesúsbara ũdui mawũãsia: Bʉra Simón Jonás warra, bʉ trʉ̃rã
         Cefa baya. Maʉ̃ trʉ̃bara jara krĩña bꞌʉa Pedrota o Peñata.Jesúsba jʉrʉdꞌa Felipeta Natanaelta43 Nrũẽma Jesús Galilea druaedꞌa wãĩta babʉrʉdꞌera, Felipeta ũdupe mawũãsia: Mʉ kꞌaidꞌu
         bꞌadua.44 Felipera Betsaidadꞌebema basia, dewara maʉ̃ pʉwʉrʉdꞌebema basia Andrésta Pedrota.
         45 Felipebara Natanael jʉrʉ wãpe ũdui mawũãsia: Daibara ũdusidꞌa jari Moiséba ũrãgꞌadꞌe
         bꞌʉdꞌara, jari Daizezeba bedꞌeata jarabibarirãba jara bꞌʉdꞌapeadꞌara. Izhira Jesúa,
         José warra Nazaredꞌebema.46 Mawũãĩ Natanaelbara mawũãsia: ¿Nazaredꞌebara biara ʉ̃tʉ zeita bꞌʉka?Mawũãĩ Felipebara mawũãsia: Zerua akʉdꞌe.47 Jesúsbara Natanael izhi kꞌaita zebʉrʉta ũdui mawũãsia: Akaudua, naʉ̃ wãrĩnu israelitarãã,
         zhãrã izhara sewa ẽã.48 Mawũãĩ Natanaelbara mawũãsia: ¿Bʉara mʉnebema sãwũã kꞌawua bꞌʉ?Mawũãĩ Jesúsbara panaʉ̃ mawũãsia: Felipeba bʉ trʉ̃ĩ nawedꞌa bʉra higuera bakuru edre
         bꞌʉta mʉã bʉra ũdusia.49 Mawũãĩ Natanaelbara mawũãsia: Miã Ũrãgꞌabari, bʉra Daizeze Warra, bʉra Israel duanu
         Rey.50 Mawũãĩ Jesúsbara mawũãsia: ¿Mʉrã maʉ̃ta bʉara ĩjãbʉrʉka mʉã bʉra higuera bakuru edre
         bꞌʉta ũdusia abʉrʉdꞌeba? Maʉ̃ kꞌãñabara bʉara kꞌãrẽ audre waibꞌʉata bio ũduya.51 Mawũãpe mawũãsia: Mʉã wãrĩnu marãã jaraya, idꞌidꞌeba marãbara ũdudꞌaya bãjã ewa nʉmʉta,
         ũdudꞌaya ángelerã Daizezedꞌeta wãrĩze bꞌeta udꞌubꞌae bꞌeta mʉ Beubari Bape bꞌʉma.
         
            

         
      

   
      
         2
Iabꞌa juwua jidadꞌa Caná pʉwʉrʉdꞌe21 Ewari ũbeadꞌe iabꞌa juwua jidabʉrʉdꞌe fiesta osidꞌa Caná pʉwʉrʉdꞌe, maʉ̃ pʉwʉrʉra
         Galilea druadꞌebema. Mama bꞌasia Jesús papata. 2 Mawũã iabꞌa juwua jidabʉrʉdꞌera trʉ̃sidꞌa Jesústa izha jʉrʉkuadꞌa bawara. 3 Maʉ̃ne vino jõbʉrʉdꞌe zhi papaba Jesúa mawũãsia: Ya vino ne ẽã duaĩna.4 Mawũãĩ Jesúsbara mawũãsia: ¿Papa, dazhira maʉ̃ne nʉmʉ ẽãta bʉara kꞌãrẽã maʉ̃ta mʉãã
         jarabʉrʉ? Mʉã kꞌãrẽ oira wadꞌi araba ẽã.5 Zhi papabara vino jedꞌekabadarãã mawũãsia: Izha jarabʉrʉra jõma oudua.6 Mama zokꞌo seis bꞌasia mongꞌara omata baniã tʉbadata, Daizeze kĩrãbita bia bꞌeaita
         judíorãbara ne sʉgʉira baniã maʉ̃ zokꞌodꞌeba jue bazhidꞌa. Maʉ̃ zokꞌodꞌera abꞌa abꞌaʉdꞌe
         baniã balde diez ara bꞌasia. 7 Jesúsbara vino jedꞌekabadarãã mawũãsia: Zokꞌo za nʉmeta baniãba biraudua.Mawũãĩ birakuasidꞌa. 8 Mawũẽ Jesúsbara mawũãsia: Kꞌõbebʉrʉ wĩka jue edadꞌape vino jedꞌekabi nʉmʉma edeudua.Mawũãĩ edesidꞌa. 9 Mawũẽ vino jedꞌekabi nʉmʉbara baniãta vino babʉrʉra do akʉsia sãmaʉ̃ba ʉ̃tʉ zebʉrʉta
         kꞌawua ẽãta, baniãta ãzha juesidꞌa baera vino jedꞌekabadabʉrʉ kꞌawua kꞌopanasia, aramaʉ̃ne
         vino jedꞌekabi nʉmʉbara juwua jida nʉmʉta trʉ̃pe, 10 mawũãsia: Jõmaʉ̃ba naara vino zhi biata dedꞌekabada, mawũẽ bio dobʉdadꞌera vino zhi
         bia ẽãta dedꞌekabada. Mawũãmina bʉara vino zhi biara wuagꞌasia tẽã dedꞌekaita.11 Maʉ̃ ũdudꞌakꞌata naarabemata obʉrʉra Jesúsbara osia Caná pʉwʉrʉdꞌe Galilea druadꞌe,
         aramaʉ̃ne ũdubigasia izhira zhi zromata, mawũẽ izha jʉrʉkuadꞌabara wuaabʉrʉ ĩjãsidꞌa
         izhidꞌebemata. 12 Maʉ̃ tẽã Capernaúm pʉwʉrʉedꞌa wãsidꞌa izhita, zhi papata, zhi mebẽrãta, izha jʉrʉkuadꞌata.
         Mobe mama bꞌeasia ewari kꞌakutua.Jesúsba miti ẽã odꞌa Daizeze deta(Mateo 21:12-13; Marcos 11:15-18; Lucas 19:45-46)13 Ewari araa zebodꞌo basia Egiptodꞌeba ẽzoadꞌata krĩcha judíorãba fiesta obadata, mawũẽ
         Jesús wãrĩzesia Jerusalén pʉwʉrʉedꞌa. 14 Maʉ̃ne Daizeze dedꞌa ewara maẽ ũdukuasia Daizezeita babueidꞌebemata nendo bꞌeta pakꞌata,
         ovejata, palomata, plata kꞌãbiabadasidꞌa ũdusia mama jewedꞌa bꞌeta. 15 Mawũẽ lasota bio baratʉ edape Daizeze dedꞌa ewara maẽbara jõma ãĩ jʉrekuasia ãzhi
         oveja bawara, ãzhi pakꞌa bawara, monedara kuekuasia plata kꞌãbiabadadꞌera, burekuasia
         mesara. 16 Mobe paloma nendobadaa mawũãsia: Ãĩ edeudua naʉ̃ namaʉ̃bara, mʉ Zeze deta kꞌãwũã orãũdua
         ne nendobada deta.17 Mobebʉrʉ izha jʉrʉkuadꞌabara bude basidꞌa maʉ̃ẽnabemata zhi bꞌʉmata mawũã bꞌʉta: Mʉã
         bʉ dera kꞌãbãẽã jiwa bꞌʉa. 18 Maʉ̃nerã judíorãba mawũãsidꞌa: ¿Sãwũãta daia kꞌawuabirua Daizezeba kꞌãwũã obi nʉmʉbʉrʉ?19 Mawũãnaĩ Jesúsbara panaʉ̃ mawũãsia: Naʉ̃ Daizeze dera ãrĩũdua, mʉã ewari ũbeadꞌe wakusa
         pãrãña.20 Mawũãĩ judíorãbara mawũãsidꞌa: Naʉ̃ Daizeze dera cuarenta y seis añone pãrãsidꞌa,
         ¿maʉ̃ta bʉara ewari ũbeadꞌe pãrãĩka?21 Mawũã Daizeze deta jarabʉrʉra Jesúsbara jarasia izhi kꞌakuata. 22 Maʉ̃neba beudꞌata piradrʉbʉrʉdꞌera izha jʉrʉkuadꞌabara bude basidꞌa maʉ̃ta jaradꞌata,
         mawũẽ ĩjãsidꞌa maʉ̃ẽnabemata zhi bꞌʉmata, aramaʉ̃ne ĩjãsidꞌa bedꞌeata Jesúsba jaradꞌara.Jesúsbara kꞌaua zhãrãnebema jõma23 Jesús Jerusalénne bꞌʉta, Egiptodꞌeba ẽzoadꞌata krĩcha fiesta obadadꞌe bꞌʉdꞌe, izhidꞌebemata
         bioba ĩjãsidꞌa ũdudꞌakꞌata bio onʉmʉta ũdubʉdaba. 24 Mawũãmina Jesúsbara kꞌawuasia ãzhara wãrĩnu ĩjãbʉda ẽãta, zhãrãnebema jõma kꞌau baera.
         25 Aramaʉ̃ne zhãrãnebema jaradꞌaira nesidꞌa ẽbasia, aramaʉ̃ne izhara kꞌau basia sodꞌera
         zhãrã sãwũã bꞌeta.

Jesúsma zedꞌa Nicodemo31 Fariseorãnebemata bꞌasia Nicodemo abadata, nokꞌota bꞌasia judíorãnebemata. 2 Maʉ̃ta diamase Jesúsma zepe mawũãsia: Miã Ũrãgꞌabari, daibara kꞌawua panʉã bʉra Daizezeba
         zokꞌadꞌata miã ũrãgꞌamarẽã, ũdudꞌakꞌata bʉa kꞌãwũã obꞌʉra miõba obꞌe ẽã Daizezeta
         izhi ũme bꞌʉ ẽbʉrʉ.3 Mawũãĩ Jesúsbara panaʉ̃ mawũãsia: Mʉã wãrĩnu bʉaa jaraya, iabꞌa wakusa tobʉrʉ ẽãrã
         Daizezeta Nokꞌodꞌebema ẽã.4 Mawũãĩ Nicodemobara mawũãsia: ¿Dazhira zõrãta sãwũã wakusa toipe? ¿Mobera wakusa zhi
         papa bꞌitaedꞌa wã bꞌeika wakusa toita?5 Mawũãĩ Jesúsbara panaʉ̃ mawũãsia: Mʉã wãrĩnu bʉaa jaraya, iabꞌa baniãneba Jawurebiadꞌeba
         tobʉrʉ ẽãrã edꞌa wã bꞌe ẽã Daizezeta Nokꞌo maẽrã. 6 Beubaridꞌeba tobʉrʉra zharadꞌebema. Mawũãmina Jawurebiadꞌeba tobʉrʉra Jawurebiadꞌebema.
         7 Kꞌawua ẽã krĩcharãrũã mʉã jarabʉrʉ kꞌarea zhãrã wakusa todꞌai barata. 8 Pʉ̃ãdrʉra pʉ̃ãdrʉbaria izha krĩña maẽba, zhi ugara bʉara ũrĩbaria, mawũãmina bʉara
         kꞌawua ẽã sãmaʉ̃ba uruta miã sãmaã wãta. Aramaʉ̃ kĩrãkꞌa sãwũãta kꞌawua ẽmina dajada
         awuara bꞌebaria Jawurebiadꞌeba tobʉrʉra.9 Mawũãĩ Nicodemobara mawũãsia: ¿Maʉ̃ mawũãrã sãwũãpe?10 Mawũãĩ Jesúsbara panaʉ̃ mawũãsia: ¿Bʉra Israel bꞌeta ũrãgꞌabarita maʉ̃ sãwũãta kꞌawua
         ẽka? 11 Mʉã wãrĩnu bʉaa jaraya, daibara kꞌãrẽ kꞌawua bꞌeta jarabada, kꞌãrẽ ũdudꞌata jarabada,
         mawũãmina marãbara ĩjãna ẽã daiba jara bꞌera. 12 Ne udꞌabemata mʉã marãã jarabʉrʉta ĩjãna ẽbʉrʉ, ¿sãwũã ĩjãnaĩpe mʉã marãã jarara ne
         ʉ̃trebemata? 13 Maʉ̃ kꞌawuaira miõta ʉ̃tre wãrĩzekꞌa, awuarabʉrʉ ʉ̃treba zedꞌaba kꞌawua bꞌʉta mʉ Beubari
         Bape bꞌʉba kꞌawua bꞌʉa ne ʉ̃trebemarã. 14 Drua drudrua tabꞌʉ maẽ Moiséba dãma ʉ̃tʉ jirabꞌʉdꞌa kĩrãkꞌa, mʉ Beubari Bape bꞌʉra
         ʉ̃tʉ jirabꞌʉdꞌaya. 15 Aramaʉ̃ne mʉnebemata ĩjãbʉrʉra adua ẽbamarẽã, awuarabʉrʉ erubꞌamarẽã Daizeze ũme bꞌai
         jõ ẽãta.Daizezebara kʉãgꞌa ẽjũãne bꞌera16 Daizezebara ẽjũãne bꞌera kꞌãbãẽã kʉãgꞌaba diasia zhi Warra abꞌa bꞌʉta, izhidꞌebemata
         ĩjãbʉrʉra adua ẽbamarẽã, awuarabʉrʉ erubꞌamarẽã Daizeze ũme bꞌai jõ ẽãta. 17 Daizezebara zhi Warra naʉ̃ ẽjũãẽna zokꞌa ẽbasia aduabimarẽã ẽjũãne bꞌeta, awuarabʉrʉ
         zokꞌasia ẽjũãne bꞌera ẽdrʉdꞌamarẽã izhidꞌeba. 18 Izhidꞌebemata ĩjãbʉrʉra adua ẽã, mawũãmina zhi ĩjã ẽãrã aduaya, ĩjã ẽãba Daizeze Warra
         abꞌa bꞌʉdꞌebemata. 19 Kꞌãrẽneba aduaita mʉã jaraya: Ʉ̃nata bꞌʉra zesia ẽjũãne bꞌema, mawũãmina zhãrãbara
         pãrĩguata audre kʉãgꞌasidꞌa ʉ̃na kꞌãñabara, bia ẽãta obꞌeba. 20 Bia ẽãta obꞌebara ʉ̃nata bꞌʉra krĩñana ẽã, aramaʉ̃ne ʉ̃nata bꞌʉma zedꞌa ẽã, ãzha obꞌeta
         kꞌawuadꞌa ẽbamarẽã. 21 Mawũãmina Daizezedꞌebema wãrãta aribꞌae bꞌʉra ze bꞌʉa ʉ̃nata bꞌʉma, aramaʉ̃ne kꞌawuadꞌamarẽã
         izhara obꞌʉta Daizezedꞌebemata.Juanba jaradꞌa Jesúsdꞌebemata22 Maʉ̃ tẽã Jesús zesia izha jʉrʉkuadꞌa bawara Judea druaedꞌa, ãzhi bawara mama bꞌasia
         zhãrã buru kꞌoekua. 23 Juanbidꞌa zhãrã buru kꞌoekua nʉmasia Enón pʉwʉrʉdꞌe Salin kꞌaita, mama tadrʉ bꞌasi
         baera dota kꞌãbãẽã. Mawũẽ zhãrã zepe buru kꞌoe nʉmeãsia. 24 Maʉ̃nerã wadꞌi cárceldꞌe bꞌʉdꞌa ẽbasia Juan.25 Maʉ̃ne Juanba jʉrʉkuadꞌata judíorã ʉ̃kʉrʉ bawara kꞌaikꞌaiasidꞌa Daizeze kĩrãbita bia
         bꞌeaita ne sʉgʉ badadꞌebema kꞌarea. 26 Maʉ̃rãta Juanma zedꞌape mawũãsidꞌa: Miã Ũrãgꞌabari, Jordán kĩrãrẽ bʉ ũme kꞌobꞌadꞌadꞌebemata
         bʉa daia jaradꞌabara zhãrã buru kꞌoekua nʉmʉã, mawũẽ jõma izhima ze nʉmʉã.27 Mawũãnaĩ Juanbara panaʉ̃ mawũãsia: Miõba mawũã jʉre nʉma bꞌe ẽã Daizezeba dia ẽbʉrʉ.
         28 Mʉã jaradꞌara marãbara kꞌawua bꞌeta mʉãrã mawũãsia: Mʉ ẽã zhãrã Ẽdrʉbira, awuarabʉrʉ
         izhi zeita jarakꞌamarẽã mʉrã izhi na zokꞌadꞌapeadꞌa. 29 Juwua jidaidꞌera wũẽrã zhũmakĩrãba erunʉmʉã, izhi ũme zhi biata kꞌaita bꞌʉra izhi
         nemita ũrĩ bꞌʉba kꞌãbãẽã sobia bꞌidꞌabaria. Jesúsdꞌebema ũrĩ bꞌʉba aramaʉ̃ kĩrãkꞌa
         mʉrã kꞌãbãẽã sobia bꞌʉa. 30 Jesúra wuaabʉrʉ zhi zromata bꞌeya, mawũãmina mʉrã zhi zroma ẽãta bꞌeya.Ʉ̃treba zedꞌadꞌebema31 Jesús ʉ̃treba zebʉrʉra jõmaʉ̃ audre zhi zroma, druadꞌebemata bꞌʉra druadꞌebemata bꞌʉba
         ne druadꞌebemata jara bedꞌea bꞌʉa, mawũãmina ʉ̃treba zebʉrʉra jõmaʉ̃ audre zhi zroma.
         32 Mawũẽ ʉ̃tre izha ũdudꞌata izha ũrĩnata jara bꞌʉa, mawũãmina miõba ĩjãna ẽã izha jara
         bꞌʉra. 33 Izha jara bꞌʉta iabꞌaʉba ĩjãrã maʉ̃ĩtara Daizezera wãrĩnu bedꞌea bꞌʉa. 34 Daizezeba zokꞌadꞌabara Daizeze bedꞌeata jara bꞌʉa Daizezeba Jawurebiata diadꞌaba.
         35 Zhi Zezebara zhi Warra kʉãgꞌa, mawũẽ ne jõma chãbꞌarisia izhi juwuadꞌe.36 Zhi Warradꞌebemata ĩjã bꞌʉbara erubꞌʉa Daizeze ũme bꞌai jõ ẽãta, mawũãmina zhi Warradꞌebemata
         ĩjã ẽãbara erubꞌa ẽã Daizeze ũme bꞌai jõ ẽãrã, awuarabʉrʉ Daizezeba kĩrũbiba pua kꞌawua
         oya.

Jesús bedꞌeadꞌa wũẽrã Samariadꞌebemaa41 Nokꞌo Jesúsbara kꞌawuasia fariseorãbara ũrĩsidꞌata zhãrãba mawũãbʉdata: Jesúsbara
         zhãrã audre jʉre buru kꞌoekua nʉmʉã Juan kꞌãñabara. 2 Mawũãsidꞌa Jesúsbara zhãrã buru kꞌoekua nʉmʉ ẽãta, awuarabʉrʉ zhãrã buru kꞌoe duanasia
         izha jʉrʉkuadꞌabʉrʉ. 3 Fariseorã bĩ ẽã bꞌeta kꞌawuape Judea druadꞌebara wãbʉrʉta, wakusa wãsia Galilea druaedꞌa.
         4 Maʉ̃nerã berabꞌariita bara basia Samaria druadꞌe. 5 Aramaʉ̃ne zesia pʉwʉrʉ Samaria druadꞌebemata Sicar abadaidꞌu, mama kꞌaita bꞌasia Jacobo
         bꞌadꞌaba druata diadꞌata zhi warra Joséa. 6 Mama bꞌasia poso Jacobodꞌeta. Mawũẽ Jesúra odꞌe mapoea zebʉrʉba jewedꞌasia poso kꞌaita.
         Maʉ̃nerã nʉmasia ʉ̃matipa badea.7 Maʉ̃ne wũẽrãta Samariadꞌebemata zesia baniã juedꞌe, mawũẽ Jesúsbara mawũãsia: Baniã
         mʉã doita diadua. 8 Maʉ̃ẽna izha jʉrʉkuadꞌara pʉwʉrʉedꞌa wãsidꞌa kꞌãrẽ kꞌoita edadꞌe.9 Mawũãĩ wũẽrã Samariadꞌebemabara mawũãsia: ¿Bʉra judíota sãwũã baniã doita mʉãã widꞌibʉrʉ,
         maʉ̃ne mʉrã wũẽrã Samariadꞌebemata bꞌʉ ẽka? Mawũãsia judíorã Samariadꞌebema bawara
         zhi biata duanu ẽbaera.10 Mawũãĩ Jesúsbara panaʉ̃ mawũãsia: Daizezeba dia bꞌʉdꞌebemata sãwũãta bʉa kꞌawuara,
         kꞌaiba baniã mʉã doita diadua abʉrʉta bʉa kꞌawuara, bʉara baniã widꞌikꞌausia, mobedꞌeba
         mʉãrã diakꞌausia baniã dazhi bꞌabi bꞌʉta.11 Mawũãĩ wũẽrãbara mawũãsia: Nokꞌó, bʉara kꞌãrẽba jueira ne ẽã, maʉ̃ne posora eidꞌua.
         ¿Mawũẽ bʉara sãmabemata erubꞌʉ baniã dazhi bꞌabi bꞌʉra? 12 ¿Mobera bʉra audre zhi zromakꞌa zõrã dazhirãta Jacobo kꞌãñabara? Naʉ̃ posora izhara
         daiita ãmaẽsia, naʉ̃ta do bazhidꞌa izha, zhi warrarãba, izhi pakꞌarãba.13 Mawũãĩ Jesúsbara panaʉ̃ mawũãsia: Naʉ̃ baniãta dobʉrʉra wakusa obisiaya. 14 Mawũãmina baniã mʉã diabʉrʉta dobʉrʉra obisiakꞌa baya, awuarabʉrʉ baniã mʉã diabʉrʉra
         izhidꞌe drʉ nʉmaña Daizeze ũme bꞌai jõ ẽãta.15 Mawũãĩ wũẽrãbara mawũãsia: Nokꞌó, mʉãã diadua maʉ̃ baniãta, mʉ obisia ẽbaita, miã
         nama juedꞌe ze ẽbaita.16 Mawũãĩ Jesúsbara mawũãsia: Bʉzhi kĩmata trʉ̃ne wãrũã, mobe zeudua naĩnu.17 Mawũãĩ wũẽrãbara panaʉ̃ mawũãsia: Mʉrã kĩma ne ẽã.Mawũãĩ Jesúsbara mawũãsia: Bʉara bia jarabʉrʉa bʉra kĩma ne ẽã abʉrʉbara. 18 Bʉara kĩma edama juesoma bꞌʉa, idꞌi erubꞌʉsidꞌa bʉ kĩma ẽã, mawũẽ bʉa mawũã jarabʉrʉra
         wãrĩnuã.19 Mawũãĩ wũẽrãbara mawũãsia: Nokꞌó, mʉma bʉra Daizezeba bedꞌeata jarabibaria. 20 Dai zhibarirãbara Daizezera ibia jara bꞌeasia naʉ̃ kꞌatumane, maʉ̃ne marãbara jara
         bꞌea Daizezera Jerusalénnebʉrʉ ibia jaradꞌai barata.21 Mawũãĩ Jesúsbara mawũãsia: Mʉã za jaraita ĩjãrũã, ewarita zeya, maʉ̃nerã marãbara
         naʉ̃ kꞌatumane miã Jerusalénne ibia jaradꞌa ẽã Daizezera. 22 Marãbara Daizezera ibia jara bꞌeta izhidꞌebema sãwũãta kꞌawuadꞌa ẽã, daibara Daizezera
         ibia jara bꞌea izhidꞌebema sãwũãta kꞌawua bꞌeta, zhãrã Ẽdrʉbigaira uruba judíorãneba.
         23 Mawũãmina ewarita zeya, maʉ̃ ewarira ya arabasia, mawũẽ Daizeze wãrĩnu ibia jara bꞌebara
         Jawurebiadꞌeba wãrĩnu ibia jaradꞌaya, Daizezebara krĩña bꞌʉa izhira mawũã ibia jaradꞌaita.
         24 Daizezera Jawurea, mawũẽ izhita ibia jara bꞌebara Jawurebiadꞌeba wãrĩnu ibia jaradꞌaidꞌe
         bꞌʉa.25 Mawũãĩ wũẽrãbara mawũãsia: Mʉã kꞌawua bꞌʉa zhãrã Ẽdrʉbiira zeita, izhi zebʉrʉdꞌera
         daia bia jarakꞌaya ne jõma.26 Mawũãĩ Jesúsbara mawũãsia: Mʉta izhia, mʉãta bʉ ũme bedꞌea kꞌobꞌʉa.27 Maʉ̃ne izha jʉrʉkuadꞌara zesidꞌa, mawũẽ bia akʉdruasidꞌa wũẽrã ũme bedꞌea kꞌobꞌʉba,
         mawũãmina miõba widꞌidꞌa ẽbasia kꞌãrẽta widꞌi bꞌʉra, o maʉ̃ wũẽrã ũme kꞌãrẽ ʉ̃rʉ̃
         bedꞌea kꞌobꞌʉra. 28 Wũẽrãbara zokꞌo izhidꞌera ãmaẽpe wãsia pʉwʉrʉedꞌa, mobe zhãrã bꞌea mawũãsia: 29 Ũmakĩrãta akʉdꞌe zeudua, jõma jarabʉrʉa mʉã kꞌãrẽ odꞌata. ¿Kꞌãgʉra zhãrã Ẽdrʉbii ẽka?30 Mawũãĩ pʉwʉrʉdꞌebara wãsidꞌa, aramaʉ̃ne zesidꞌa Jesúsma.31 Maʉ̃ẽna izha jʉrʉkuadꞌabara ibiadꞌe jara mawũãsidꞌa: Miã Ũrãgꞌabari, nekꞌorua.32 Mawũãnaĩ izhara mawũãsia: Mʉãrã zhikota kꞌoita erubꞌʉa marãba kꞌawuadꞌa ẽãta.33 Mawũãĩ izha jʉrʉkuadꞌabara ãzhirãĩnu mawũãsidꞌa: ¿Iabꞌaʉba zhikota wesi ẽka?34 Maʉ̃ne Jesúsbara mawũãsia: Mʉ zhikora mʉãrã mʉ zokꞌadꞌaba krĩñata oibara, aramaʉ̃ne
         izha kꞌãrẽ obi nʉmʉkꞌãrĩta jõbiibara. 35 ¿Ne udꞌapeadꞌata bꞌʉaira marãbara jedꞌekꞌo kĩmarẽ wãẽã nʉmʉã abada ẽka? Mawũãmina
         mʉã marãã jaraya: Ne bꞌʉaita akʉdꞌai kĩrãkꞌa akaudua druadꞌe zhãrã bꞌeta, ya mʉnebemata
         ĩjãĩta nʉmeã. 36 Ne bꞌʉa nʉmʉbara ne jida bꞌʉa, aramaʉ̃ kĩrãkꞌa nʉmʉbara jara bꞌʉa mʉnebemata ĩjãnamarẽã
         Daizeze ũme bꞌai jõ ẽãnebemata, mawũẽ ne ubarita ne bꞌʉabari ũme sobiabada kĩrãkꞌa
         bꞌʉa. 37 Maʉ̃ẽnabemata jarabadara wãrĩnuta mawũã bꞌʉa: Abꞌara zhi ubaria, waya dewarabemata
         zhi bꞌʉabaria. 38 Aramaʉ̃ kĩrãkꞌa mʉã marã zokꞌasia awʉrʉrãba jaradꞌapeadꞌa maẽ marãneba ĩjãnamarẽã,
         aramaʉ̃ne awʉrʉrãba jaradꞌapeadꞌa maẽ marãneba ĩjã tupudꞌea.39 Samaria bidꞌarã maʉ̃ pʉwʉrʉdꞌe bꞌebara bioba Jesúsdꞌebema ĩjãsidꞌa, maʉ̃ẽnabema wũẽrãba
         mawũãsia: Kꞌãʉ̃bara mʉãã jarasia mʉã kꞌãrẽ odꞌata jõma. 40 Maʉ̃neba Samaria bidꞌarã Jesúsma zedꞌape zuburia bedꞌeasidꞌa ãzhi bawara bꞌemarẽã,
         mawũẽ mama bꞌesia ewari ũme. 41 Aramaʉ̃ne ãmaña bioba ĩjãsidꞌa bedꞌeata izha jarabʉrʉta ũrĩbʉdaba. 42 Maʉ̃nerã wũẽrãã mawũãsidꞌa: Daibara ĩjã kꞌopanʉ ẽã bari bʉa jarabʉrʉdꞌeba, awuarabʉrʉ
         izhi bedꞌeara jipa daiba ũrĩbʉda, mawũẽ kꞌawuabʉda naʉ̃ wãrĩnu ẽjũãne zhãrã bꞌeta
         Ẽdrʉbiita.Jesúsba bꞌebidꞌa nokꞌo warrata(Mateo 8:5-13; Lucas 7:1-10)43 Mawũã ewari ũme bꞌape Samaria druadꞌebara Jesús wãsia Galilea druaedꞌa. 44 Izhi Jesúsba jaradꞌa kĩrãkꞌa Daizezeba bedꞌeata jarabibarira izhi druadꞌebʉrʉ bia
         edadꞌa ẽã. 45 Galilea druaedꞌa zebʉrʉdꞌera Galilea bidꞌarãbara bia edasidꞌa, maʉ̃ẽnabema ãzhara
         ũdusidꞌa Jerusalénne kꞌãrẽ odꞌata jõma, Egiptodꞌeba ẽzoadꞌata krĩcha fiesta odꞌapeadꞌa
         maẽ mawũã ũdusidꞌa, ãzhisidꞌa wãsi baera maʉ̃ fiestaidꞌura.46 Jesús wakusa zesia Caná pʉwʉrʉedꞌa, maʉ̃ pʉwʉrʉra Galilea druadꞌebema, mama baniãta
         vino babidꞌa basia. Maʉ̃ne Capernaúm pʉwʉrʉdꞌe bꞌasia reyba nokꞌota bꞌʉkꞌãrĩta, maʉ̃
         warrata kꞌaya nʉmasia. 47 Maʉ̃ne izha ũrĩsia Jesús zebʉrʉta Judea druadꞌeba Galilea druaedꞌa, mawũẽ izhima zepe
         zuburia bedꞌeasia zhi warrata bꞌebidꞌe wãmarẽã beubodꞌota. 48 Mawũẽ Jesúsbara mawũãsia: Ũdudꞌakꞌata mʉã obʉrʉta ũdubʉda ẽãrã marãbara mʉnebema ĩjãna
         ẽã.49 Mawũãĩ reyba nokꞌota bꞌʉkꞌãrĩbara mawũãsia: Nokꞌó, zerua mʉ warra beui nawedꞌa.50 Mawũãĩ Jesúsbara mawũãsia: Dedꞌaa wãrũã, bʉ warrara bꞌidꞌa.Maʉ̃bara ĩjãsia Jesúsba mawũãbʉrʉra, mawũẽ wãsia. 51 Odꞌe wãne izhi nezokꞌarãba kĩrãzhu zedꞌape mawũãsidꞌa: Bʉ warrara bꞌidꞌa.52 Mawũãnaĩ izhara widꞌisia kꞌãrẽ ʉ̃madaudꞌe arigu basita. Mawũẽ mawũãsidꞌa: Nuwuedꞌa
         ʉ̃madau pʉrra a la una kenabꞌarisia kʉwamiãbara.53 Mawũẽ zhi zezebara kꞌawuasia maʉ̃ ʉ̃madaudꞌe Jesúsba bʉ warrara bꞌidꞌa adꞌata. Mawũẽ
         izhara Jesúsdꞌebema ĩjãbʉrʉba ĩjãsidꞌa zhi kĩmaba zhi warrarãba. 54 Jesúsbara maʉ̃ta ũdudꞌakꞌata zhi ũmeta osia, Judea druadꞌeba Galilea druaedꞌa wãpe.

Kꞌakua pira ẽã bꞌadꞌa Betesdadꞌe51 Maʉ̃ tẽã judíorãbara fiesta osidꞌa, mawũẽ Jesús wãrĩzesia Jerusalén pʉwʉrʉedꞌa. 2 Jerusalénne edꞌa wãbarita puerta ovejarãneã abada kꞌaita bꞌʉa posota, maʉ̃ta hebreo
         bedꞌeadꞌera Betesda abada, mamarã juesoma bꞌʉa de zaketa. 3 Maʉ̃za kꞌayarãta bio nʉmasia, daʉbꞌerrea bꞌeta, wã bꞌe ẽã bꞌeta, kꞌakua pira ẽã kꞌaya
         bꞌeta nʉmasia, maʉ̃rãbara jʉ̃ã bꞌeasia poso õbꞌʉta pirayeedꞌa. 4 Maʉ̃ẽnabema edꞌaudꞌe ángelta zepe maʉ̃ poso õbꞌʉta pirabi bꞌasia, mawũẽ pirabʉrʉdꞌe
         naara doedꞌa õbꞌebʉrʉta bꞌe bꞌasia ne bariduba kꞌaya bꞌʉta. 5 Maʉ̃ne ũmakĩrãta mama bꞌasia treinta y ocho año bata kꞌaya bꞌʉta. 6 Maʉ̃ tabꞌʉta Jesúsba ũdubʉrʉdꞌera, mawũã bꞌʉta ewari dããrã bata kꞌawuape mawũãsia:
         ¿Bʉra bꞌe krĩña bꞌʉka?7 Mawũãĩ kꞌayabara panaʉ̃ mawũãsia: Nokꞌó, mʉrã bꞌe krĩña bꞌʉa, mawũãmina poso pirabʉrʉdꞌera
         mʉrã kꞌaiba doedꞌa õbꞌʉdꞌaita ne ẽã, mawũẽ mʉ wãbʉrʉedꞌa awʉrʉta edꞌa wã bꞌʉa mʉ nawedꞌa.8 Mawũãĩ Jesúsbara mawũãsia: Piradrʉrua, bʉzhi ertõ jiraedape tebarua.9 Audre ẽãne maʉ̃ bꞌesia, mawũẽ izhi ertõ jiraedape tebadꞌewasia. Ẽnaʉ̃bada ewari basia
         maʉ̃ ewadera.10 Mawũẽ judíorãbara mawũã bꞌebʉrʉa mawũãsidꞌa: Idꞌira ẽnaʉ̃bada ewaria, mawũẽ bʉzhi
         ertõ anʉma bꞌe ẽã.11 Mawũãnaĩ izhara panaʉ̃ mawũãsia: Mʉta bꞌebidꞌabara ertõ jiraedape tebarua asia.12 Mawũãĩ widꞌi mawũãsidꞌa: ¿Kꞌaiba bʉaa mawũã bʉzhi ertõ jiraedape tebarua asi?13 Mawũãbʉdadꞌera zhi bꞌedꞌabara kꞌawua ẽbasia kꞌaita, Jesús nebasi baera mama zhãrã
         kꞌabana nʉmanane edꞌa. 14 Tẽã Jesúsbara ũdupe mawũãsia: Bʉra bꞌesia, mawũẽ wueta kꞌazhiruata orãrũã audre zuburia
         ẽbaita.15 Maʉ̃ wãpe judíorãã jarasia izhira Jesúsba bꞌebidꞌata. 16 Maʉ̃ kꞌarea judíorã Jesús kꞌaidꞌu jirpanesia beadꞌaita, maʉ̃ta onʉmaẽrã ẽnaʉ̃bada
         ewade. 17 Mawũẽ Jesúsbara mawũãsia: Mʉ Zezera ewariza kꞌãrẽ obꞌʉa, mawũẽ mʉsidꞌa kꞌãrẽ onʉmʉã.18 Mawũãbʉrʉ kꞌarea judíorãbara wuaabʉrʉ bea krĩñasidꞌa, ãzhima aramaʉ̃nerã bari ewari
         ẽnaʉ̃badadꞌebemata aribꞌae ẽã nʉma ẽbasia, awuarabʉrʉ Daizezesidꞌa zhi Zezeta jarasia,
         ãzhima aramaʉ̃nerã Daizeze ũme abꞌarikadꞌe nʉmasia.Zhi Zezeba obꞌʉta obꞌʉa zhi Warrabara19 Maʉ̃ kꞌarea Jesúsbara mawũãsia: Mʉã wãrĩnu marãã jaraya: Mʉ zhi Warrabara mʉzhikusaubara
         miã kꞌãrẽta obꞌe ẽã, awuarabʉrʉ mʉ Zezeba obʉrʉta ũdubʉrʉta obꞌʉa, aramaʉ̃ne jõma
         mʉ Zezeba obꞌʉra mʉ zhi Warrabidꞌa obꞌʉa. 20 Mʉ Zezebara zhi Warra mʉrã kʉãgꞌaba jõma ũdubi bꞌʉa izha obꞌʉra, mawũẽ kꞌãrẽ ãmaña
         audre waibꞌʉata bio ũdubiya, mawũẽ marãbara bia akʉdrua jirpaneña. 21 Mʉ Zezebara beukuadꞌara piradrʉbipe zokꞌai bꞌʉbari kĩrãkꞌa, mʉ zhi Warrabidꞌa mawũã
         okrĩñabʉrʉrãta zokꞌai bꞌʉbaria. 22 Mʉ Zezebara miõta kꞌawua o ẽã, awuarabʉrʉ zhãrã kꞌawua oidꞌebema jõma diasia mʉta
         zhi Warraa. 23 Mawũãtrʉ jõmaʉ̃ba mʉ zhi Warrata wawiadꞌaya mʉ Zeze wawia panʉ kĩrãkꞌa. Mʉ zhi Warrata
         wawia ẽãbara wawia ẽã mʉ Zeze mʉ zokꞌadꞌata.24 Mʉã wãrĩnu marãã jaraya: Iabꞌaʉba mʉ bedꞌeata ũrĩ bꞌʉba mʉ zokꞌadꞌadꞌebemata ĩjã bꞌʉra
         erubꞌʉa Daizeze ũme bꞌai jõ ẽãta, mawũẽ Daizezebara pua kꞌawua o ẽbaya, awuarabʉrʉ
         aduaita bꞌadꞌata zhi berabꞌarima baya Daizeze ũme bꞌai jõ ẽãma. 25 Mʉã wãrĩnu marãã jaraya: Ewarita zeya, maʉ̃ ewarira ya arabasia, mawũẽ aduaita bꞌebara
         ũrĩnaña mʉ Daizeze Warra nemita, mʉ bedꞌeata ũrĩbʉdara Daizeze ũme bꞌai jõ ẽã bꞌeaya.
         26 Mʉ Zezebara erubꞌʉa izhi ũme bꞌai jõ ẽãta, mawũẽ mʉ zhi Warraabidꞌa diasia erubꞌamarẽã
         izhi ũme bꞌai jõ ẽãta. 27 Dewara zhãrã kꞌawua oi zareata diasia mʉrã Beubari Bape bꞌʉba. 28 Mʉã maʉ̃ta jarabʉrʉ kꞌarea kꞌawua ẽã krĩcharãũdua, ewarita zeya, maʉ̃ ewadera beudꞌapeadꞌata
         jou nʉmebara ũrĩnaña mʉ nemirã. 29 Mawũẽ biata odꞌapeadꞌara piradrʉdꞌaya Daizeze ũme bꞌai jõ ẽã bꞌaita, mawũãmina bia
         ẽãta odꞌapeadꞌara piradrʉdꞌaya aduaita.Jara bꞌea Jesúra zhãrã Ẽdrʉbita30 Mʉãrã mʉzhikusaubara kꞌãrẽ o ẽã. Awuarabʉrʉ sãwũãta mʉ Zezeba mʉãã jarabʉrʉta ũrĩpe
         mʉãrã zhãrã kꞌawua obaria, aramaʉ̃ne obaria sãwũã oi bꞌʉdꞌe, mawũẽ mʉãrã onʉmʉ ẽã
         mʉã krĩñata, awuarabʉrʉ onʉmʉã mʉ Zeze mʉ zokꞌadꞌaba krĩñata. 31 Mʉnebemata mʉã jarara mʉnebema zhãrãma wãrĩnu ẽã. 32 Mawũãmina mʉ Zezeba mʉnebemata jara bꞌʉa, mʉã kꞌawua bꞌʉa mawũã mʉnebemata jara bꞌʉra
         wãrĩnuã. 33 Mʉnebemata widꞌidꞌamarẽã marãbara zhãrãta zokꞌasidꞌa Juan Burukꞌoemiãma, mawũẽ izhara
         jarasia mʉnebema wãrãta. 34 Mawũãmina mʉãrã zhãrãba mʉnebema mawũã jaraita nesidꞌa nʉmʉ ẽã, awuarabʉrʉ mʉãrã Juanba
         jaradꞌata jarabʉrʉa marãta ẽdrʉdꞌamarẽã. 35 Juanbara mʉnebema kꞌawuabiga nʉmʉba pãrĩguadꞌe ĩbĩrã ʉ̃nabari kĩrãkꞌa bꞌasia, aramaʉ̃ne
         marã ewari kꞌakutua sobiasidꞌa izhi ʉ̃nane. 36 Mawũãmina mʉã erubꞌʉa mʉnebema audre bia jara bꞌʉta Juanba jaradꞌa kꞌãñabara, kꞌãrẽ
         aribꞌaeita mʉ Zezeba mʉãã diadꞌata mʉã obꞌʉba mʉnebemata jara bꞌʉa mʉrã mʉ Zezeba
         zokꞌadꞌata. 37 Mʉ Zeze mʉ zokꞌadꞌabidꞌa mʉnebemata jara bꞌʉa. Marãbara ũrĩnakꞌa izhi nemirã, miã
         ũdudꞌakꞌa izhira. 38 Miã izhi bedꞌeara eruduanu ẽã marã sodꞌera, mʉta izha zokꞌadꞌara marãbara ĩjãna ẽãba.
         39 Daizeze bedꞌeata zhi bꞌʉmarã marãbara kĩrãkuita estudia bꞌea, mazhima maʉ̃neba erubꞌeba
         Daizeze ũme bꞌai jõ ẽãta, mawũã zhi bꞌʉmabara jara bꞌʉa mʉnebemata. 40 Maʉ̃ne marã mʉma ze krĩñana ẽã aramaʉ̃ne erubꞌeaira Daizeze ũme bꞌai jõ ẽãta.41 Mʉãrã zhãrãba mʉta bia jaradꞌamarẽã nʉmʉ ẽã. 42 Maʉ̃ẽnabema mʉã marã ũdukꞌawua bꞌʉa, marãbara Daizezera kʉãgꞌadꞌa ẽã. 43 Mʉrã zesia mʉ Zezedꞌeba, maʉ̃ta marãbara mʉrã bia edadꞌa ẽã, awʉrʉta izhikusaudꞌeba
         zera maʉ̃ marãbara bia edadꞌaya. 44 ¿Marãbara mʉnebema sãwũã ĩjãnaĩpe kꞌãwũã mazhirãĩnubʉrʉ zhiya bia jara bꞌera? Kꞌãwũãrã
         Daizeze abꞌa bꞌʉba bia jaramarẽã duanu ẽã. 45 Krĩcharãũdua kĩrãbita mʉã marã jikuaita mʉ Zezea, mawũãmina kꞌaiba marã jikuaira bꞌʉta
         Moiséa, maʉ̃ne marãbara izhita krĩcha bꞌea. 46 Moiséba bꞌʉdꞌata marãba ĩjã bꞌebʉrʉ mʉnebemata ĩjãkꞌausidꞌa, izhara mʉnebemata bꞌʉdꞌaba.
         47 Mawũãmina izha bꞌʉdꞌata ĩjãna ẽãrã, ¿sãwũã ĩjãnaĩpe mʉ bedꞌeara?

Nekꞌobigadꞌa cinco mil(Mateo 14:13-21; Marcos 6:30-44; Lucas 9:10-17)61 Maʉ̃ tẽã Jesús kĩrãrã wãsia Galilea dota jedꞌea õbꞌʉdꞌe, maʉ̃ dora abꞌaʉta Tiberia
         abada. 2 Kꞌabanata izhi kꞌaidꞌu wãsidꞌa ũdudꞌakꞌata ũdu bꞌeta bꞌebiga nʉmʉba kꞌayarãta. 3 Mawũẽ Jesús wãrĩzesia kꞌatuma zakeidꞌu, mobe mama jewedꞌasia izha jʉrʉkuadꞌa bawara.
         4 Maʉ̃nerã ewari araa zebodꞌo basia Egiptodꞌeba ẽzoadꞌata krĩcha fiesta obadata judíorãba.
         5 Jesúsba akʉbʉrʉdꞌera ũdusia kꞌabanata izhi kꞌaidꞌu bꞌeta, mawũẽ Felipea mawũãsia:
         ¿Zhiko sãma edadꞌaipe naʉ̃rãta nekꞌodꞌamarẽãrã?6 Mawũã widꞌisia sãwũã panaʉ̃ĩ kꞌawuaita, izhara kꞌawua bꞌʉta kꞌãrẽ oira. 7 Mawũãĩ Felipebara panaʉ̃ mawũãsia: Ewari dociento trajadꞌaba denario docientoba pan
         edabʉrʉsidꞌa arabꞌae ẽã naʉ̃rãta abꞌa abꞌakꞌa wĩkabidꞌa nekꞌobigaira.8 Izha jʉrʉkuadꞌaba abꞌaʉba, Andrés Pedro mebeaba mawũãsia: 9 Kũrãta za bꞌʉba pan juesoma erubꞌʉta cebada omata erubꞌʉa, bꞌedasidꞌa ũme erubꞌʉa,
         mawũãmina ¿naʉ̃ sãwũãĩpe bioitara?10 Mawũãĩ Jesúsbara mawũãsia: Zhãrãta jewedꞌabigaudua.Mamarã bio nʉmasia poajãrãta, aramaʉ̃ne cinco mil jewedꞌasidꞌa zhũmakĩrãrãta. 11 Mobebʉrʉ Jesúsbara maʉ̃ pan jiraedape Daizezea zhibia jipe bꞌʉekuape diasia izha jʉrʉkuadꞌaa,
         mawũẽ izha jʉrʉkuadꞌabara jedꞌekasidꞌa jewedꞌa kꞌobꞌea, bꞌedasidꞌa abꞌarika osia ãzha
         kꞌobʉdadꞌe kꞌodꞌamarẽã. 12 Jãwũã duanebʉdadꞌe izha jʉrʉkuadꞌaa mawũãsia: Adꞌubabʉdata zhi bꞌʉgʉzoamata jʉrepeudua,
         miã kꞌãrẽta adua ẽbamarẽã.13 Mawũãĩ jʉrepesidꞌa, aramaʉ̃ne zhi bꞌʉgʉzoamaba jamara doce birasidꞌa, pan juesomata
         cebada omata adꞌubadꞌapeadꞌata zhi kꞌodꞌapeadꞌaba. 14 Mawũẽ zhãrãbara ũdudꞌakꞌata Jesúsba mawũã obʉrʉta ũdudꞌai mawũãsidꞌa: Naʉ̃ wãrĩnu
         Daizezeba bedꞌeata jarabibarita zeita bꞌadꞌa naʉ̃ ẽjũãẽna.15 Maʉ̃nerã Jesúsbara kꞌawuasia izhira zareadꞌe edeita kꞌopanʉta rey babidꞌaita, mawũẽ
         wakusa kꞌatumaẽna wãsia izhi dobꞌa.Jesús tebadꞌa do ʉ̃rʉ̃(Mateo 14:22-27; Marcos 6:45-52)16 Keubʉrʉdꞌera Jesúsba jʉrʉkuadꞌara zesidꞌa do jedꞌea õbꞌʉidꞌu. 17 Mobe jãbadꞌe bꞌarikuape do jedꞌea õbꞌʉdꞌe kĩrãrã wãsidꞌa Capernaúm pʉwʉrʉedꞌa. Maʉ̃nerã
         ya paisosoa nʉmʉne Jesús wadꞌi ze ẽbasia ãzhima. 18 Maʉ̃ne do jedꞌea õbꞌʉra bomatʉ bʉsadꞌewasia zarea pʉ̃ãdrʉ nʉmʉba. 19 Wigui wãnata cinco o seis kilómetro babʉrʉdꞌe Jesús do ʉ̃rʉ̃ taita ũdubʉdadꞌera orra
         tebasia jãbata, mawũẽ perasidꞌa. 20 Maʉ̃ne izhara mawũãsia: Mʉta taia, perarãũdua.21 Mawũãĩ ãzhara sobia jãbadꞌe edasidꞌa, aramaʉ̃ne dããrã ẽãne jũẽkuasia drua ãzhi wãma.Zhãrãba jʉrʉdꞌapeadꞌa Jesús22 Do jedꞌea õbꞌʉ kĩrãrẽ zhãrã duanenabara nrũẽmane kꞌawuasidꞌa mama jãba abꞌabai bꞌadꞌata,
         izha jʉrʉkuadꞌa bawara Jesús maʉ̃ jãbadꞌera bꞌari ẽbasia, awuarabʉrʉ maʉ̃rã wãsidꞌa
         ãzhi dobꞌa. 23 Maʉ̃ne jãba awʉrʉta Tiberia pʉwʉrʉdꞌeba zesidꞌa, Jesúsba Daizezea zhibia jipe pan
         kꞌodꞌapeadꞌa kꞌaita. 24 Aramaʉ̃ne zhãrãbara kꞌawuasidꞌa Jesús mama ne ẽãta, miã izha jʉrʉkuadꞌasidꞌa ne ẽãta,
         mawũẽ maʉ̃ jãbadꞌe bꞌarikuape wãsidꞌa Capernaúm pʉwʉrʉedꞌa Jesús jʉrʉdꞌe.Jesúra panta Daizeze ũme bꞌai jõ ẽãnebema25 Aramaʉ̃ne do jedꞌea õbꞌʉ kĩrãrẽ ũdudꞌape mawũãsidꞌa: Miã Ũrãgꞌabari, ¿bʉra sõmbewedꞌa
         naĩnu zesi?26 Mawũãnaĩ Jesúsbara panaʉ̃ mawũãsia: Mʉã wãrĩnu marãã jaraya, marãbara mʉrã jʉrʉ duanu
         ẽã sãwũãta kꞌawuasidꞌa baera mʉã odꞌata ũdudꞌakꞌata, awuarabʉrʉ mʉrã jʉrʉ duanuã panta
         jãwũã kꞌosidꞌa baera. 27 Kꞌãrẽ obʉdata bari zhiko jõbari kꞌarea orãũdua, awuarabʉrʉ kꞌãrẽ oudua pan jõkꞌa kꞌarea,
         Daizeze ũme bꞌai jõ ẽã kꞌarea, mʉ Beubari Bape bꞌʉba maʉ̃ pan marãã diaya, mʉrã maʉ̃
         kꞌarea bꞌʉsia mʉ Zhibari mʉ Zezeba.28 Mawũãĩ mawũãsidꞌa: ¿Daibara kꞌãrẽta odꞌaibarape kꞌãrẽ Daizezedꞌeta odꞌaira?29 Mawũãnaĩ Jesúsbara panaʉ̃ mawũãsia: Marãba kꞌãrẽ Daizezedꞌeta odꞌaira, ĩjãũdua mʉ
         izha zokꞌadꞌata.30 Mawũãĩ mawũãsidꞌa: ¿Bʉara kꞌãrẽta ũdudꞌakꞌata oipe daiba maʉ̃ta ũdudꞌape bʉdꞌebemata
         ĩjãnaĩrã? ¿Bʉara kꞌãrẽta oipe? 31 Dai zhibarirã bꞌeadꞌabara pan maná abadata kꞌosidꞌa drua drudrua tabꞌʉ maẽ, maʉ̃ẽnabemata
         zhi bꞌʉmata mawũã bꞌʉa: Pan ʉ̃trebemata dedꞌekasia kꞌodꞌamarẽã.32 Mawũãnaĩ Jesúsbara mawũãsia: Mʉã wãrĩnu marãã jaraya: Maʉ̃ pan ʉ̃trebema Moiséba dedꞌeka
         ẽbasia, awuarabʉrʉ dedꞌekasia mʉ Zezeba. Aramaʉ̃ne mʉ Zezebara dedꞌeka bꞌʉa wãrĩnu
         pan ʉ̃trebemata. 33 Pan Daizezedꞌea mʉta ʉ̃treba zedꞌata, mʉãrã Daizeze ũme bꞌai jõ ẽãta dia bꞌʉa ẽjũãne
         zhãrã bꞌea.34 Mawũãĩ mawũãsidꞌa: Nokꞌó, daia ewariza diadua maʉ̃ panta.35 Mawũãnaĩ Jesúsbara mawũãsia: Mʉta panta Daizeze ũme bꞌai jõ ẽãnebema, mʉma zebʉrʉra
         maʉ̃nebemanerã jarrakꞌa baya, mʉnebemata ĩjãbʉrʉra aramaʉ̃ne obisiakꞌa baya. 36 Mawũãmina mʉã marãã jaradꞌa kĩrãkꞌa, marãbara mʉrã ũdu bꞌemina mʉnebema ĩjãna ẽã.
         37 Mʉ Zezeba mʉãã diabʉrʉra jõma mʉma zedꞌaya, mʉma zebʉrʉra mʉãrã ãĩ jʉreta ẽã. 38 Mʉrã ʉ̃trebara ze ẽbasia mʉã krĩñata oita, awuarabʉrʉ zesia mʉ Zeze mʉ zokꞌadꞌaba
         krĩñata oita. 39 Mʉ Zeze mʉ zokꞌadꞌabara krĩña bꞌʉa jõma izha mʉãã diabʉrʉra mʉrẽ miõta adua ẽbaita,
         awuarabʉrʉ krĩña bꞌʉa maʉ̃rãta beudꞌapeadꞌara mʉã piradrʉbigaita ewari nʉmʉta jõbʉrʉdꞌera.
         40 Mʉ Zeze mʉ zokꞌadꞌabara krĩña bꞌʉa zhi Warra mʉta krĩcha bꞌebara, mʉnebemata ĩjã bꞌebara
         jõmaʉ̃ba erubꞌeamarẽã Daizeze ũme bꞌai jõ ẽãta. Aramaʉ̃nerã maʉ̃rãta beudꞌapeadꞌara
         mʉã piradrʉbigaya ewari nʉmʉta jõbʉrʉdꞌera.41 Judíorãbara Jesús bĩ ẽã jarasidꞌa: Mʉrã pan ʉ̃treba zedꞌa, abʉrʉba. 42 Maʉ̃nerã mawũãsidꞌa: ¿Naʉ̃ Jesúra José warra ẽka? Zhi Zezera, zhi papara dazhirãbara
         ũdukꞌawua bꞌea. ¿Maʉ̃ta sãwũã naʉ̃bara izhira ʉ̃treba zedꞌa abʉrʉ?43 Mawũãnaĩ Jesúsbara panaʉ̃ mawũãsia: Bĩ ẽã bedꞌearãũdua. 44 Miõta mʉma ze bꞌe ẽã mʉ Zeze mʉ zokꞌadꞌaba webʉrʉ ẽbʉrʉ. Izha webʉrʉtrʉ beudꞌata mʉãrã
         piradrʉbiya ewari nʉmʉta jõbʉrʉdꞌera. 45 Daizezeba bedꞌeata jarabibarirãba jaradꞌapeadꞌata zhi bꞌʉmata mawũã bꞌʉa: Daizezeba
         jõma ũrãgꞌaya. Aramaʉ̃nerã mʉ Zeze bedꞌeata ũrĩnape izhidꞌebemata kꞌawabʉdara jõma
         mʉma zedꞌaya. 46 Mʉã maʉ̃ta jarabʉrʉ ẽã iabꞌaʉba mʉ Zezeta ũdudꞌaba, awuarabʉrʉ mʉta Daizeze maẽba
         zedꞌabʉrʉ mʉãbʉrʉ ũdubaria mʉ Zezera. 47 Mʉã wãrĩnu marãã jaraya: Mʉnebemata ĩjã bꞌʉbara erubꞌʉa Daizeze ũme bꞌai jõ ẽãta.
         48 Mʉrã panta Daizeze ũme bꞌai jõ ẽãnebema. 49 Marã zhibarirã bꞌeadꞌaba drua drudrua tabꞌʉ maẽ maná kꞌo bꞌeadꞌara bari zhiko basia,
         mawũẽ kꞌo bꞌeasimina beukuasia. 50 Mʉrã pan ʉ̃treba zedꞌa, pan mʉta kꞌobʉrʉra adua ẽã. 51 Mʉrã panta Daizeze ũme bꞌai jõ ẽãta ʉ̃treba zesia, iabꞌaʉba pan mʉta kꞌobʉrʉra Daizeze
         ũme bꞌai jõ ẽã bꞌaya. Pan mʉã diabʉrʉra mʉ zharata diaya. Maʉ̃ mʉãrã Daizeze ũme bꞌai
         jõ ẽãta diaya ẽjũãne zhãrã bꞌea.52 Mawũãĩ judíorã ãzhirãĩnu bĩ ẽã mawũãsidꞌa: ¿Naʉ̃bara sãwũã mawũã dazhirãã kꞌobigaipe
         izhi zharata?53 Mawũãnaĩ Jesúsbara mawũãsia: Mʉã wãrĩnu marãã jaraya: Mʉ Beubari Bape bꞌʉ zharata
         kꞌodꞌa ẽbʉrʉ, mʉ wata dodꞌa ẽbʉrʉ erubꞌea ẽã Daizeze ũme bꞌai jõ ẽãrã. 54 Mʉ zharata kꞌo bꞌʉbara mʉ wata do bꞌʉbara erubꞌʉa Daizeze ũme bꞌai jõ ẽãrã, mawũẽ
         beudꞌata mʉã piradrʉbiya ewari nʉmʉta jõbʉrʉdꞌera. 55 Mʉ zhara wãrĩnu zhikoa, mʉ wara wãrĩnu doyidꞌebema. 56 Mʉ zharata kꞌo bꞌʉra mʉ wata do bꞌʉra mʉne bꞌʉa, mʉrã izhidꞌe bꞌʉa. 57 Mʉ Zeze mʉ zokꞌadꞌata bꞌʉ kĩrãkꞌa, mʉrã bꞌʉa mʉ Zezedꞌeba, aramaʉ̃ kĩrãkꞌa mʉta kꞌo
         bꞌʉra bꞌaya mʉneba. 58 Mʉta panta ʉ̃treba zedꞌa. Marã zhibarirã bꞌeadꞌaba maná kꞌodꞌapeadꞌa kĩrãkꞌa bꞌʉ ẽã,
         mawũã kꞌosidꞌamina beukuasia. Pan mʉta kꞌobʉrʉra Daizeze ũme bꞌai jõ ẽã bꞌaya.59 Jesúsbara Capernaúm pʉwʉrʉdꞌe maʉ̃ta jarasia miã ũrãgꞌa nʉmʉba de zhi jʉrebada maẽ.Bedꞌeata Daizeze ũme bꞌai jõ ẽãnebema60 Maʉ̃ta ũrĩnape izhi pẽwã bꞌebara bioba mawũãsidꞌa: Maʉ̃ bedꞌeara zarea. ¿Mawũẽ kꞌaiba
         ũrĩ bꞌeipe?61 Jesúsbara kꞌawuasia izhi pẽwã bꞌe mawũã bĩ ẽã bedꞌea kꞌobꞌera, mawũẽ mawũãsia: ¿Maʉ̃
         bedꞌeabara marã bĩ ẽãbʉdakꞌa? 62 ¿Mobera sãwũãnaĩpe mʉ Beubari Bape bꞌʉta ʉ̃taa wãbʉrʉta ũdudꞌara naara mʉ bꞌadꞌama?
         63 Jawurebiabʉrʉ dia bꞌʉa Daizeze ũme bꞌai jõ ẽãta, zharabara dia ẽã. Bedꞌeata mʉã marãã
         jara bꞌʉra Jawurebiadꞌebemata Daizeze ũme bꞌai jõ ẽãnebema. 64 Mawũãmina marã ʉ̃kʉrʉbara ĩjãna ẽã. Jesúsbara mawũã jarasia jẽde wedꞌauba kꞌawua bꞌasi
         baera kꞌairãba ĩjãna ẽãta, aramaʉ̃ne kꞌawua bꞌasia izhira kꞌaiba chãbꞌariita.65 Maʉ̃nerã mawũãsia: Maʉ̃neba mʉã marãã jarasia miõta mʉma ze ẽãta mʉ Zezeba diabʉrʉ
         ẽãrã.66 Mamaʉ̃ba ʉ̃taara izhi pẽwã bꞌebara bioba izhira kenabꞌarisidꞌa, mawũẽ ya izhi bawara
         erjirana ẽbasia. 67 Mawũẽ Jesúsbara izha jʉrʉkuadꞌata docea mawũãsia: ¿Marãsidꞌa wã krĩña panʉka?68 Mawũãĩ Simón Pedroba panaʉ̃ mawũãsia: Nokꞌó, ¿daira kꞌaima wãĩpe? Bʉabʉrʉ bedꞌeata
         erubꞌʉa Daizeze ũme bꞌai jõ ẽãta. 69 Maʉ̃ daibara ĩjã bꞌea, aramaʉ̃ne daiba kꞌawua bꞌedꞌera bʉra zhãrã Ẽdrʉbita Daizeze
         zokꞌai bꞌʉ Warra.70 Mawũãĩ Jesúsbara mawũãsia: Mʉã marã doce jʉrʉkuasia, mawũãmina marãnebema abꞌa ãtõmiãba
         erunʉmʉã.71 Mawũã jarabʉrʉbara Juda Iscarioteta jarasia Simón warrata, izhira maʉ̃ba chãbꞌarii
         baera mawũã jarasia, maʉ̃ docedꞌebema basia.

Jesús mebẽrãba izhidꞌebema ĩjã ẽã bꞌeadꞌa71 Maʉ̃ tẽã Jesús pʉrrʉasia Galilea druadꞌe, Judea druadꞌera pʉrrʉa krĩña ẽbasia judíorãba
         beaita jirpanʉba. 2 Kꞌaita bata nʉmasia fiesta judíorãne de pãne duanebadata. 3 Mawũẽ zhi mebẽrãbara Jesúa mawũãsidꞌa: Namaʉ̃bara wãrũã Judea druaedꞌa, maĩnu bʉ pẽwã
         bꞌebidꞌa ũdudꞌamarẽã bʉa obꞌʉta. 4 Iabꞌaʉba izhita ũdukꞌawabiga krĩña bꞌʉbara kꞌãrẽ chupea o ẽã. Mawũẽ bʉara kꞌãwũã kꞌãrẽ
         onʉmaẽrã jõmaʉ̃ daidꞌu kꞌãrẽ odua.5 Mawũãsidꞌa miã zhi mebẽrãbidꞌa izhidꞌebema ĩjãna ẽãba. 6 Mawũãnaĩ Jesúsbara mawũãsia: Mʉrã wadꞌi wãĩne bꞌʉ ẽã, mawũãmina marã baridu ʉ̃madaudꞌe
         wã bꞌeya. 7 Naʉ̃ ẽjũãne bꞌebara marã ũduama ẽã, mawũãmina mʉrã ũduama bꞌea mʉã jara bꞌʉba ãzha
         obꞌera bia ẽãta. 8 Marã wãrĩzeudua fiestaidꞌu, mʉrã wadꞌi wãrĩze ẽã maʉ̃ fiestaidꞌura, mʉ wãĩ ewarira
         wadꞌi araba ẽã.9 Maʉ̃ta jarakꞌape bꞌesia Galileadꞌe.Jesús fiestadꞌe bꞌadꞌa de pãne duanu maẽ10 Zhi mebẽrã wãrĩzekuadꞌa tẽãne izhisidꞌa wãrĩzesia fiestaidꞌu, mawũãmina jõmaʉ̃ daidꞌu
         wã ẽbasia, awuarabʉrʉ wãsia chupea. 11 Maʉ̃ne judíorãbara fiestadꞌe jʉrʉ bꞌeta mawũã duanasia: ¿Kꞌãʉ̃ sãma bꞌʉba?12 Kꞌabanane edꞌara izhi ʉ̃rʉ̃rã biodꞌe bedꞌea jirpanʉta ʉ̃kʉrʉbara biata bꞌʉa aduanasia.
         Waya ʉ̃kʉrʉbara mawũã duanasia: Mawũã ẽã, awuarabʉrʉ zhãrãta sewa bꞌʉa. 13 Mawũãmina izhi ʉ̃rʉ̃rã miõta dajada bedꞌeadꞌa ẽbasia judíorã wawiaba.14 Fiestara ẽsadra babʉrʉdꞌera, Jesús Daizeze deidꞌu wãrĩzepe ewara maẽ miã ũrãgꞌasia.
         15 Mawũẽ judíorãbara bia akʉdrua mawũãsidꞌa: ¿Naʉ̃bara sãwũã kꞌawua bꞌʉ miã ũrãgꞌaidꞌebema
         estudia ẽbadꞌata?16 Maʉ̃ne Jesúsbara mawũãsia: Ũrãgꞌata mʉã jara bꞌʉra mʉrẽ ẽã, awuarabʉrʉ Daizeze mʉ
         zokꞌadꞌadꞌea. 17 Daizezeba krĩñata okrĩña bꞌʉbara kꞌawuaya ũrãgꞌara Daizezedꞌeta, o kꞌawuaya mʉrã bedꞌea
         bꞌʉta mʉzhikusauba. 18 Izhikusauba bedꞌea bꞌʉbara izhitrʉ bia jaradꞌamarẽã bꞌʉa, mawũãmina mʉãrã Daizeze
         mʉ zokꞌadꞌata bia jaradꞌamarẽã bꞌʉa, mawũẽ wãrĩnuta jara bꞌʉa, aramaʉ̃ne mʉãrã sewata
         jara ẽã. 19 ¿Moisébara ũrãgꞌara marãã diasi ẽka? Maʉ̃ta marãbara miõba aribꞌaedꞌa ẽã. ¿Maʉ̃ba
         mʉrã bea krĩña duanu ẽka?20 Mawũãĩ kꞌabanabara panaʉ̃ mawũãsidꞌa: Bʉra jaiba mawũã krĩchabi bꞌʉa, ¿bʉra kꞌaiba
         bea krĩña nʉmʉ?21 Mawũãnaĩ Jesúsbara panaʉ̃ mawũãsia: Ẽnaʉ̃bada ewade mʉã ne abꞌa obʉrʉba marã jõma
         kꞌawua ẽã krĩcha kꞌobꞌea. 22 Mawũẽ mʉã jaraya, Moisébara marãã jarasia warra zakera kꞌakua eta kꞌõnamarẽã, mawũã
         oira Moisédꞌeba ze ẽbasia, awuarabʉrʉ marã zhibarirã bꞌeadꞌadꞌeba zesia, aramaʉ̃ne
         marãbara ẽnaʉ̃bada ewadebidꞌa warra zakera kꞌakua eta kꞌõbada. 23 Mawũã ẽnaʉ̃bada ewadebidꞌa warra zakera kꞌakua eta kꞌõbada Daizezeba ũrãgꞌa Moiséa
         diadꞌata aribꞌaedꞌai kꞌarea, ¿maʉ̃ta marã mʉ bawara kĩrũ duanuka ẽnaʉ̃bada ewade mʉã
         jipa bꞌebibʉrʉba zhãrãta? 24 Zhãrãba kꞌãrẽ obʉrʉta ũdudꞌape bĩ ẽã bedꞌearãũdua, awuarabʉrʉ kꞌãrẽ obʉrʉta bigara
         kĩrãẽpa biga audua.¿Naʉ̃ka zhãrã Ẽdrʉbiira?25 Jerusalénne bꞌebara ʉ̃kʉrʉba mawũã duanasia: ¿Naʉ̃ ẽka beadꞌaita jʉrʉ bꞌera? 26 Akaudua, jõmaʉ̃ daidꞌu bedꞌea nʉmʉta kꞌãrẽ jaradꞌa ẽã. ¿Nokꞌorãbara wãrĩnu krĩcha
         duanu ẽka naʉ̃ zhãrã Ẽdrʉbiita? 27 Mawũãmina dazhirãbara kꞌawua bꞌea naʉ̃ sãmabemata, maʉ̃ne zhãrã Ẽdrʉbiita zebʉrʉdꞌera
         miõba kꞌawua ẽbaya sãmabemata.28 Mobebʉrʉ Jesúsbara Daizeze dedꞌa ewara maẽ miã ũrãgꞌa nʉmʉba nemi jĩgua mawũãsia:
         Marãbara mʉrã ũdukꞌawua bꞌeta kꞌawua bꞌea sãmabemata. Mawũãmina mʉrã mʉzhikusauba
         ze ẽbasia, awuarabʉrʉ mʉrã zokꞌasia Daizeze wãrĩnu bꞌʉba, izhidꞌebema marãbara kꞌawua
         duanu ẽã. 29 Mawũãmina mʉãrã kꞌawua bꞌʉa mʉrã zesi baera izhi maẽba, mʉrã izha zokꞌasia.30 Mawũãbʉrʉ kꞌarea Jesús jida krĩñasidꞌa, mawũãmina miõba jida ẽbasia wadꞌi araba ẽãba
         izhi ewarita. 31 Kꞌabanabara bioba izhidꞌebemata ĩjãnape mawũã duanasia: Zhãrã Ẽdrʉbiita zebʉrʉdꞌera,
         ¿ũdudꞌakꞌara audre oibʉka naʉ̃ba obꞌʉ kꞌãñabara?Fariseorãba Jesús jida krĩñanapeadꞌa32 Fariseorãbara ũrĩsidꞌa zhãrã Jesú ʉ̃rʉ̃ mawũã bedꞌea jirpanʉta, mawũẽ sacerdoterã
         nokꞌorãbara, fariseorã bawarauba Daizeze de akʉbadata zokꞌasidꞌa jidadꞌamarẽã. 33 Mawũẽ Jesúsbara mawũãsia: Mʉrã wadꞌi ewari kꞌakutua marã bawara bꞌape wãña mʉ zokꞌadꞌama.
         34 Marãbara mʉrã jʉrʉdꞌaya, mawũãmina mʉrã ũdudꞌa ẽbaya, aramaʉ̃ne mʉ bꞌaima marã wã
         bꞌedꞌa ẽã.35 Mawũãĩ judíorãbara ãzhirãĩnu mawũãsidꞌa: ¿Naʉ̃ sãmaã wãĩba dazhirãba mawũã ũdudꞌa
         ẽbaira? ¿Judíorã druaza griegorãne edꞌa bꞌema wãĩbʉka, aramaʉ̃ne griegorã ũrãgꞌaita?
         36 Izhara kꞌãrẽta jara krĩñaba mawũãbʉrʉ: Marãbara mʉrã jʉrʉdꞌaya, mawũãmina mʉrã ũdudꞌa
         ẽbaya, aramaʉ̃ne mʉ bꞌaima marã wã bꞌedꞌa ẽã.Dota Daizeze ũme bꞌai jõ ẽãnebema37 Fiesta jõbʉrʉ ewarita zhi zroma ewade, Jesús edau nʉmepe nemi jĩgua mawũãsia:Iabꞌa obisia bꞌʉbʉrʉ mʉma zerua, aramaʉ̃ne baniã dorua. 38 Mʉnebemata ĩjã bꞌʉdꞌebara Daizeze bedꞌeata zhi bꞌʉmane jara bꞌʉ kĩrãkꞌa izhi sodꞌeba
         zhãrãma dota drʉya Daizeze ũme bꞌai jõ ẽãta.39 Mawũã dota jarabʉrʉra jarasia izhidꞌebemata ĩjãbʉdabara Jawurebiata jidadꞌaita, maʉ̃nerã
         wadꞌi ze ẽbasia Jawurebiara, wadꞌi Jesús ʉ̃taa wã ẽãba.Krĩcha abꞌarika zedꞌa ẽbadꞌapeadꞌa40 Kꞌabanata ʉ̃kʉrʉbara maʉ̃ bedꞌeata ũrĩnape mawũãsidꞌa: Naʉ̃ wãrĩnu Daizezeba bedꞌeata
         jarabibaria. 41 Waya ʉ̃kʉrʉbara mawũãsidꞌa: Naʉ̃ zhãrã Ẽdrʉbia. Mawũãmina ʉ̃kʉrʉbara mawũãsidꞌa: ¿Galileadꞌebara
         ʉ̃tʉ zeita bꞌʉka zhãrã Ẽdrʉbiira? 42 ¿Maʉ̃ẽnabemata zhi bꞌʉmanerã jara bꞌʉ ẽka rey Davidꞌeba ʉ̃tʉ zeita, aramaʉ̃nerã David
         Belén pʉwʉrʉdꞌebemata bꞌadꞌa maẽba ʉ̃tʉ zei ẽka zhãrã Ẽdrʉbiira? 43 Aramaʉ̃ne zhãrã krĩcha abꞌarika zedꞌa ẽbasia Jesúsdꞌebemanerã. 44 Ãzhara ʉ̃kʉrʉbara jida krĩñasidꞌa, mawũãmina miõba jidadꞌa ẽbasia.¡Miõta bi-ia bedꞌea ẽã Jesús kĩrãkꞌara!45 Daizeze deta akʉbadara wakusa zesidꞌa sacerdoterã nokꞌorãma, fariseorãma, mawũẽ maʉ̃rãbara
         mawũãsidꞌa: ¿Sãwũẽ Jesús wedꞌa ẽpe?46 Mawũãnaĩ Daizeze deta akʉbadabara panaʉ̃ mawũãsidꞌa: ¡Miõta bi-ia bedꞌea ẽã kꞌãʉ̃
         kĩrãkꞌara!47 Mawũãnaĩ fariseorãbara panaʉ̃ mawũãsidꞌa: ¿Marãsidꞌa kꞌãʉ̃ã zhi sewabi nʉmeka? 48 ¿Kꞌãʉ̃nebema ĩjã duanuka nokꞌorãbara, o fariseorãbara? 49 Kꞌãʉ̃nebema ĩjã bꞌebara Moisé ũrãgꞌara kꞌawua ẽã bꞌea, mawũẽ Daizezebara kꞌawua okuaya.50 Mawũãnaĩ Nicodemo Jesúsma diamase zedꞌabara ãzhidꞌebemaba mawũãsia: 51 ¿Ũrãgꞌa dazhirãnebara jara bꞌʉ ẽka dazhirãbara zhãrã kꞌawua obꞌedꞌa ẽãta naara izhi
         bedꞌeata ũrĩbʉda ẽbʉrʉ kꞌawuaita kꞌãrẽ odꞌata?52 Mawũãĩ panaʉ̃ mawũãsidꞌa: ¿Bʉsidꞌa Galileadꞌebemakꞌa? Daizeze bedꞌeata bia estudiadua,
         mawũãrã kꞌawuaya Galileadꞌebara piradrʉkꞌata Daizezeba bedꞌeata jarabibarira.53 Maʉ̃ tẽã wãsidꞌa ãzhi deza.

Wũẽrãba kĩma ẽãta erukꞌãĩna81 Waya Jesúra wãsia Olivo kꞌatumaĩnu. 2 Nrũẽma diapedꞌa wakusa Daizeze dedꞌa ewara maẽ zebʉrʉdꞌera zhãrã jõma zesidꞌa izhima.
         Mawũẽ jewedꞌape maʉ̃rãta ũrãgꞌasia. 3 Maʉ̃ne ũrãgꞌa Moisédꞌe jarabadaba fariseorã bawarauba wũẽrãta izhima wesidꞌa kĩma
         ẽãta erukꞌãĩ nʉmʉta burudꞌape, mobe miõ ẽsadra kꞌobꞌʉdꞌape, 4 mawũãsidꞌa: Miã Ũrãgꞌabari, naʉ̃ wũẽrã kĩma ẽãta erukꞌãĩ nʉmʉta burusidꞌa. 5 Ũrãgꞌadꞌera Moisébara daia jarasia wũẽrã kꞌãwũã bꞌera mongꞌaraba tabꞌari beadꞌamarẽã.
         ¿Mawũẽ bʉara kꞌasia aipe?6 Maʉ̃ta jarasidꞌa wãẽãbidꞌape nokꞌoa jidꞌai kꞌarea. Mawũãmina Jesús ju kꞌobꞌepe egorodꞌe
         ne bꞌʉsia juwua jĩwĩniba. 7 Maʉ̃ne ãzhara pi widꞌi barabꞌʉba jipa kꞌobꞌepe mawũãsia: Marãnebema kꞌazhirua ne ẽãba
         maʉ̃ba naara mongꞌaraba tabꞌarirua kꞌãʉ̃ wũẽrã.8 Mawũãpe wakusa ju kꞌobꞌepe ari ne bꞌʉ nʉmesia egorodꞌe. 9 Mawũãmina ãzhara maʉ̃ta ũrĩnape kꞌazhirua bara bꞌeta kꞌawua bꞌeba abꞌa abꞌaʉdꞌe ãĩ
         wãsidꞌa, naara ãĩ wãsidꞌa zõrãrãta, maʉ̃are kũrãrãta. Aramaʉ̃ne Jesús dobꞌa kꞌobꞌesia,
         wũẽrãsidꞌa kꞌobꞌesia miõ ẽsadra kꞌobꞌedꞌata. 10 Mawũẽ Jesús jipa kꞌobꞌebʉrʉdꞌe miõ ũdu ẽãne wũẽrãtrʉ ũdui mawũãsia: ¿Wũẽrã, bʉta ji
         kꞌopanana sãma kꞌopanʉ? ¿Bʉra miõba bea ẽka?11 Mawũãĩ wũẽrãbara mawũãsia: Nokꞌó, mʉrã miõba bea ẽã.Mobebʉrʉ Jesúsbara mawũãsia: Bʉra miã mʉãbidꞌa bea ẽã, mawũẽ wãrũã, mobe wueta kꞌazhiruata
         orãrũã.Jesúra ʉ̃nata bꞌʉa ẽjũãne bꞌerãĩta12 Wakusa Jesúsbara zhãrã kꞌobꞌea mawũãsia: Mʉrã ʉ̃nata bꞌʉa ẽjũãne bꞌerãĩta, mʉta pẽwã
         bꞌʉra pãrĩguadꞌe nimiba ẽã, awuarabʉrʉ ʉ̃nata erubꞌaya Daizeze ũme bꞌai jõ ẽãta.13 Mawũãĩ fariseorãbara mawũãsidꞌa: Bʉara bʉzhidꞌebemata jara bꞌʉa, mawũẽ bʉa jara bꞌʉra
         kꞌãrẽ ẽã.14 Mawũãnaĩ Jesúsbara panaʉ̃ mawũãsia: Mʉãrã mʉzhidꞌebemata jara bꞌʉmina mʉã jara bꞌʉra
         wãrĩnuã, mʉã kꞌawua bꞌʉba mʉ sãmaʉ̃ba zedꞌata, mʉ sãmaã wãĩta. Mawũãmina marãbara
         kꞌawuadꞌa ẽã mʉ sãmaʉ̃ba zedꞌata miã sãmaã wãĩta. 15 Marãbara mʉrã jara bꞌea beubarita bedꞌea bꞌedꞌe, mawũãmina mʉã zhãrã mawũãrã jara
         ẽã. 16 Mʉã zhãrãnebemata jarara mʉãrã wãrĩnuta jaraya mʉrã abꞌa nʉmʉ ẽbaera, awuarabʉrʉ daira
         panʉã mʉta mʉ Zeze mʉ zokꞌadꞌata. 17 Marã ũrãgꞌadꞌera bꞌʉ tabꞌʉa zhãrã ũmeba bedꞌeata jarabʉdara wãrĩnuta. 18 Aramaʉ̃ kĩrãkꞌa mʉãrã mʉnebemata jara bꞌʉa, mʉ Zeze mʉ zokꞌadꞌabidꞌa jara bꞌʉa mʉnebemata.19 Mawũãĩ ãzhara mawũãsidꞌa:¿Sãma bꞌʉ bʉ Zezera? Mawũãnaĩ Jesúsbara panaʉ̃ mawũãsia: Marãbara mʉrã ũdukꞌawua duanu
         ẽã, miã mʉ Zezesidꞌa ũdukꞌawua duanu ẽã, mʉta ũdukꞌawua bꞌebʉrʉ mʉ Zezesidꞌa ũdukꞌawua
         bꞌea.20 Jesúsbara maʉ̃ bedꞌeata jarasia ofrenda bꞌʉbada maẽ Daizeze dedꞌa ewara maẽ miã ũrãgꞌa
         nʉmʉba. Maʉ̃nerã miõba jidadꞌa ẽbasia wadꞌi araba ẽãba izhi ewarita.Mʉ wãĩma marã wã bꞌedꞌa ẽã21 Jesúsbara wakusa mawũãsia: Mʉta wãbʉrʉdꞌera marãbara mʉrã jʉrʉdꞌaya, mawũãmina marã
         mazhi kꞌazhiruadꞌe beukuaya, mawũẽ mʉ wãĩma marã wã bꞌedꞌa ẽã.22 Mawũãĩ judíorãbara mawũãsidꞌa: ¿Mobera izhikusa zhi beaika, sãwũã mawũã mʉ wãĩma marã
         wã bꞌedꞌa ẽã abʉrʉ?23 Maʉ̃ne Jesúsbara mawũãsia: Marã udꞌabema, mʉrã ʉ̃trebema, marã naʉ̃ ẽjũãnebema, mʉrã
         naʉ̃ ẽjũãnebema ẽã. 24 Maʉ̃ba mʉã marãã jarabʉrʉa marã mazhi kꞌazhiruadꞌe beukuaita, Mʉrã Mʉta ĩjãna ẽbʉrʉ
         mazhi kꞌazhiruadꞌe beukuaya.25 Mawũãĩ mawũãsidꞌa: ¿Bʉra kꞌaipe?Mawũãnaĩ Jesúsbara mawũãsia: Mʉnebema jẽde wedꞌauba mʉã marãã zhi jarama. 26 Mʉãrã marãnebema ne bio jara kꞌawua oya, mʉ zokꞌadꞌabara wãrĩnuta jara bꞌʉa, mawũẽ
         mʉãrã izha jarabʉrʉta ũrĩbʉrʉta jara bꞌʉa ẽjũãne bꞌea.27 Mawũãbʉrʉdꞌera ãzhara kꞌawuadꞌa ẽbasia zhi Zezeta jarabʉrʉra.28 Mawũẽ Jesúsbara mawũãsia: Mʉ Beubari Bape bꞌʉta marãba cruzdꞌe jirabꞌʉdꞌai marãbara
         kꞌawuadꞌaya Mʉrã Mʉta, aramaʉ̃ne kꞌawuadꞌaya mʉã miã kꞌãrẽta o ẽãta mʉzhikusaubara,
         awuarabʉrʉ mʉrã mʉ Zezeba jaradiadꞌadꞌe bedꞌea bꞌʉa. 29 Mʉ zokꞌadꞌara mʉ ũme bꞌʉa, aramaʉ̃ne mʉ Zezebara mʉrã dobꞌa kenabꞌari ẽã, mʉãrã ewariza
         obꞌʉba izha krĩñata.30 Jesúsba maʉ̃ta jarabʉrʉba bioba ĩjãsidꞌa izhidꞌebemata.Wãrãbara ẽdrʉbigaya31 Mobebʉrʉ Jesúsbara judíorã izhidꞌebema ĩjãbʉdaa mawũãsia: Marãba mʉ bedꞌeata aribꞌae
         bꞌebʉrʉ wãrĩnu mʉta pẽwã bꞌea. 32 Mawũãrã kꞌawuadꞌaya Daizezedꞌebema wãrãta, wãrãbara ẽdrʉbigaya.33 Mawũãĩ panaʉ̃ mawũãsidꞌa: Daira Abrahamneba uruta bꞌea, mawũẽ daira nezokꞌata duanu
         ẽã. ¿Sãwũã maʉ̃ta bʉara ẽdrʉdꞌaya abʉrʉ?34 Mawũãnaĩ Jesúsbara panaʉ̃ mawũãsia: Mʉã wãrĩnu marãã jaraya: Kꞌazhiruata obꞌera kꞌazhirua
         nezokꞌata bꞌea. 35 Nezokꞌara zhidekʉ maẽ jipa dedꞌabema ẽã, mawũãmina zhi warrara jipa dedꞌabema. 36 Mawũẽ mʉta Daizeze Warraba ẽdrʉbigara, wãrĩnu ẽdrʉdꞌaya. 37 Mʉãrã kꞌawua bꞌʉa marã Abrahamneba uruta, mawũãmina marãbara mʉrã bea krĩña bꞌea,
         mʉ bedꞌeara ĩjãna ẽãba marãbara. 38 Mʉãrã jara bꞌʉa mʉ Zezeba ũdubidꞌata, waya marãbara obꞌea mazhi zezeba ũrĩbidꞌata.Marã mazhi zeze ãtõmiãneã39 Mawũãĩ panaʉ̃ mawũãsidꞌa: Dai zezea Abrahamta.Mawũãnaĩ Jesúsbara mawũãsia: Marãta Abraham warrarãbʉrʉ, Abrahamba odꞌata okꞌausidꞌa.
         40 Mawũãmina marãbara mʉrã bea krĩña bꞌea, maʉ̃ne mʉãrã wãrãta jarakꞌa bꞌʉa Daizezedꞌeba
         ũrĩnata. Marã kĩrãkꞌa maʉ̃ kꞌaudꞌa bꞌa ẽbasia Abraham. 41 Marãbara obꞌea mazhi zezeba obꞌʉta.Mawũãĩ mawũãsidꞌa: Daira wũẽrã jõmaĩnu bꞌʉba todꞌata duanu ẽã. Daibara zeze abꞌa erubꞌea,
         izhira Daizezea.42 Mawũãnaĩ Jesúsbara mawũãsia: Marã zezeta Daizeze basibʉrʉ, marãbara mʉrã kʉãgꞌa kꞌausidꞌa.
         Mʉrã Daizeze maẽba zedꞌaba mʉzhikusaudꞌeba ze ẽbasia, awuarabʉrʉ mʉrã izha zokꞌasia.
         43 ¿Marãbara kꞌãrẽneba sãwũãta kꞌawuadꞌa ẽpe mʉã jara bꞌʉra? Kꞌawua ẽã bꞌea mʉ bedꞌeara
         ũrĩ krĩña ẽã bꞌeba. 44 Marã mazhi zeze ãtõmiãneã, mawũẽ mazhi zezeba krĩñata okrĩña bꞌea. Jẽde wedꞌauba izhira
         miã beamiãta bꞌʉa, wãrãnebemane bꞌʉ ẽãba wãrãta jarakꞌa. Sewata jara bedꞌeabʉrʉdꞌera
         izhi bꞌʉdꞌe bedꞌea bꞌʉa. Aramaʉ̃ne sewa nebʉrʉmiãba sewadꞌebema zezea. 45 Mawũãmina mʉãrã wãrãta jara bꞌʉta ĩjãna ẽã. 46 ¿Marãnebemabara mʉrã kꞌaiba kꞌazhiruata osia aipe? Mʉã wãrãta jara bꞌʉbʉrʉ, ¿marãbara
         kꞌãrẽã ĩjãna ẽpe? 47 Daizezedꞌeta bꞌʉbara Daizeze bedꞌeata ũrĩ bꞌʉa, mawũãmina marãbara ũrĩna ẽã Daizezedꞌeta
         duanu ẽãba.Abraham nawedꞌa bꞌʉa zhãrã Ẽdrʉbira48 Mawũãĩ judíorãbara panaʉ̃ mawũãsidꞌa: ¿Kꞌãʉ̃neba bia daibara bʉra Samaria bidꞌata
         jara panʉta bʉra jaiba erunʉmʉ ẽka?49 Mawũãnaĩ Jesúsbara panaʉ̃ mawũãsia: Mʉrã jaiba erunʉmʉ ẽã. Awuarabʉrʉ mʉãrã wawia
         bꞌʉa mʉ Zezeta, maʉ̃ne marãbara mʉrã wawiadꞌa ẽã. 50 Mʉãrã mʉta bia jaradꞌamarẽã bꞌʉ ẽã, mʉ Zezebʉrʉ mʉrã bia jaradꞌamarẽã bꞌʉa, mawũã
         bia jaradꞌa ẽbʉrʉ izhabʉrʉ kꞌawua oya. 51 Mʉã wãrĩnu marãã jaraya: Mʉ bedꞌeata aribꞌae bꞌʉra beukꞌa baya.52 Mawũãĩ judíorãbara mawũãsidꞌa: Ya daibara kꞌawuabʉda bʉra jaiba erunʉmʉã. Abraham
         beusia, Daizezeba bedꞌeata jarabibarirãsidꞌa beukuasia, maʉ̃ne bʉara mawũãbʉrʉa: Mʉ
         bedꞌeata aribꞌae bꞌʉra beukꞌa baya. 53 ¿Mobera bʉra zhi zromakꞌa dai zeze Abraham kꞌãñabara? Izhira beusia, Daizezeba bedꞌeata
         jarabibarirãsidꞌa beukuasia. ¿Mawũẽ bʉra kꞌaipe mawũã bedꞌea nʉmaĩrã?54 Mawũãnaĩ Jesúsbara panaʉ̃ mawũãsia: Mʉta mʉzhikusa bia jara nʉmaĩbʉrʉ, mawũã mʉzhita
         bia jara nʉmʉrã kꞌãrẽ ẽã. Mawũãmina mʉrã mʉ Zezeba bia jara bꞌʉa, izhira marãbara
         Daizezea abꞌea. 55 Mawũãmina marãbara izhira ũdukꞌawua duanu ẽã, maʉ̃ne mʉãrã ũdukꞌawua bꞌʉa, mʉã ũdukꞌawua
         bꞌʉ ẽã ara, sewa nebʉrʉmiã baya marã kĩrãkꞌa, mawũãmina mʉãrã ũdukꞌawua bꞌʉa, mawũẽ
         mʉãrã izhi bedꞌeara aribꞌae bꞌʉa. 56 Marã zeze Abraham sobiasia mʉ zebʉrʉ ewarita ũdui baera, aramaʉ̃ne ũdusia, mawũẽ sobiasia.57 Mawũãĩ judíorãbara mawũãsidꞌa: Bʉra cincuenta añobidꞌa ne ẽãta, ¿bʉa ũdusika Abrahamta?58 Mawũãnaĩ Jesúsbara mawũãsia: Mʉã wãrĩnu marãã jaraya: Abraham nawedꞌa mʉrã bꞌʉa.59 Mawũãĩ mongꞌarata jirakua edasidꞌa tabꞌari beadꞌaita, mawũãmina Jesús merũpe ãĩ wãsia
         Daizeze dedꞌa ewara maẽbara. Aramaʉ̃ne ãzhi ẽsadra berabꞌari wãsia.

Jesúsba ne ũdubidꞌa daʉbꞌerrea todꞌata91 Jesús wãbʉrʉdꞌera ũdusia ũmakĩrã daʉbꞌerrea todꞌata. 2 Mawũẽ izha jʉrʉkuadꞌabara widꞌi mawũãsidꞌa: Miã Ũrãgꞌabari, ¿kꞌazhiruara kꞌaiba osi,
         naʉ̃ba o zhibarirãba osidꞌakꞌa kꞌãwũã daʉbꞌerrea toira?3 Mawũãnaĩ Jesúsbara panaʉ̃ mawũãsia: Izha kꞌazhiruata odꞌadꞌeba kꞌãwũã bꞌʉ ẽã, miã
         zhibarirãba kꞌazhiruata odꞌapeadꞌadꞌeba kꞌãwũã bꞌʉ ẽã, awuarabʉrʉ kꞌãwũã tosia Daizezeba
         kꞌãrẽ obꞌei bꞌʉta dajada nʉmemarẽã naʉ̃neba. 4 Mʉ zokꞌadꞌaba obi nʉmʉrã mʉãrã oibara wadꞌi ãsapedꞌa nʉmʉ kĩrãkꞌa nʉmʉwedꞌa. Ewarita
         zeya diamase dogꞌo kĩrãkꞌa miõba Daizezedꞌebema obꞌe ẽãta. 5 Mʉta naʉ̃ ẽjũãne bꞌʉwedꞌara mʉta ʉ̃nata bꞌʉa ẽjũãne bꞌerãĩta.6 Maʉ̃ta jarape egorodꞌe idꞌosia, aramaʉ̃ne egorora idꞌoba susua ope maʉ̃ egoro susuaba
         pãrĩkua kꞌobꞌʉsia daʉbꞌerrea bꞌʉ dabʉta. 7 Mobe mawũãsia: Sʉgʉdꞌe wãrũã Siloé posoidꞌu. Maʉ̃ trʉ̃bara jara krĩña bꞌʉa Zokꞌabuedꞌata.Mawũãĩ wãpe sʉgʉsia, mawũẽ jẽrũya zebʉrʉdꞌera ne ũdu zesia. 8 Mawũẽ arakꞌaita bꞌebara naara daʉbꞌerrea bꞌʉta akʉ bꞌeadꞌabara mawũãsidꞌa: ¿Naʉ̃ ẽka
         jewedꞌape nebari widꞌi bꞌadꞌara?9 Ʉ̃kʉrʉbara mawũãsidꞌa: Kꞌãʉ̃ izhia. Waya awʉrʉrãbara mawũãsidꞌa: Izhi kĩrãkꞌa bꞌʉa.
         Maʉ̃ne izhara mawũãsia: Mʉrã izhia.10 Mawũãĩ mawũãsidꞌa: ¿Bʉra sãwũã ne ũdu bꞌidꞌa?11 Mawũãnaĩ izhara panaʉ̃ mawũãsia: Jesús abadaba egorota idꞌoba susua ope mʉ dabʉta
         pãrĩkua kꞌobꞌʉpe mawũãsia: Siloé posoidꞌu wãpe sʉgʉdua. Mawũãĩ mʉrã wãpe sʉgʉsia,
         aramaʉ̃ne mʉrã ne ũdusia.12 Mawũãĩ mawũãsidꞌa: ¿Maʉ̃ sãma bꞌʉ?Mawũãnaĩ izhara mawũãsia: Mʉãrã kꞌawua ẽã.Fariseorãba widꞌidꞌapeadꞌa daʉbꞌerrea bꞌʉta bꞌedꞌaa13 Fariseorã kĩrãbita edesidꞌa daʉbꞌerrea bꞌadꞌara. 14 Ẽnaʉ̃bada ewari basia Jesúsba egorota idꞌoba susua ope ne ũdubisidꞌera. 15 Mawũẽ fariseorãbidꞌa widꞌisidꞌa sãwũã ne ũdu bꞌidꞌata. Mawũẽ izhara mawũãsia: Egorota
         idꞌoba susua ope mʉ dabʉta pãrĩkua kꞌobꞌʉsia, maʉ̃ta mʉã sʉgʉbʉrʉdꞌera mʉrã ne ũdusia.16 Mawũãĩ fariseorã ʉ̃kʉrʉbara mawũãsidꞌa: Kꞌãʉ̃ Daizezedꞌeba nʉmʉ ẽã, mawũẽ aribꞌae
         ẽã ẽnaʉ̃bada ewarira.Waya awʉrʉrãbara mawũãsidꞌa: ¿Kꞌazhirua omiãbara sãwũã mawũã ũdudꞌakꞌata oipe?Ãzhira aramaʉ̃ne krĩcha abꞌarika ze ẽbasia. 17 Mawũẽ daʉbꞌerrea bꞌadꞌaa wakusa mawũãsidꞌa: ¿Bʉara kꞌasia aipe bʉ daʉbꞌerrea bꞌʉta
         ne ũdubidꞌadꞌebema?Mawũãnaĩ izhara mawũãsia: Mʉma kꞌãʉ̃ Daizezeba bedꞌeata jarabibaria.18 Judíorãbara ĩjãna ẽbasia izhira daʉbꞌerrea bꞌadꞌata ne ũdu bꞌidꞌara, mawũẽ zhibarirãta
         trʉ̃sidꞌa. 19 Mobe widꞌi mawũãsidꞌa: ¿Marã naʉ̃ zhibarirãta panʉka, naʉ̃ka marãba jara panʉrã daʉbꞌerrea
         todꞌata? ¿Sãwũã kꞌãwũã ne ũdu bꞌidꞌa?20 Mawũãnaĩ zhibarirãbara panaʉ̃ mawũãsidꞌa: Daibara kꞌawua panʉã daira naʉ̃ zhibarirãta,
         naʉ̃ daʉbꞌerrea tosia. 21 Mawũãmina sãwũã kꞌãwũã ne ũdu bꞌidꞌara daibara kꞌawuadꞌa ẽã, miã daʉbꞌerrea bꞌʉta
         kꞌaiba kꞌãwũã ne ũdubi bꞌidꞌapʉra daibara kꞌawuadꞌa ẽã. Ya zõrã baera izhaa widꞌiudua,
         ari izha nebʉrʉya.22 Zhibarirãbara mawũãsidꞌa judíorãta wawia panʉba, maʉ̃ẽnabemata judíorã ya krĩcha abꞌarika
         zekuasia Jesús zhãrã Ẽdrʉbia abʉrʉra de zhi jʉrebada maẽ edꞌa wãbidꞌa ẽbaita. 23 Maʉ̃ kꞌarea zhibarirãbara mawũãsidꞌa: Ya zõrã baera izhaa widꞌiudua.24 Mawũẽ daʉbꞌerrea bꞌadꞌara wakusa trʉ̃nape mawũãsidꞌa: Daizeze kĩrãbita daia wãrãta
         jaradua. Daibara kꞌawua bꞌea kꞌãʉ̃ kꞌazhirua omiãta.25 Mawũãnaĩ izhara panaʉ̃ mawũãsia: Kꞌazhirua omiãbʉrʉ mʉãrã kꞌawua ẽã. Awuarabʉrʉ mʉã
         kꞌawua bꞌʉra mʉrã daʉbꞌerrea bꞌadꞌata ne ũdu bꞌidꞌa.26 Mawũãĩ wakusa mawũãsidꞌa: ¿Bʉra sãwũã osi? ¿Bʉra sãwũã ne ũdubi bꞌidꞌapʉ?27 Mawũãnaĩ izhara panaʉ̃ mawũãsia: Mʉãrã ya marãã jarasia, mawũãmina marãbara ũrĩna
         ẽã. ¿Kꞌãrẽã wakusa ũrĩ krĩña panʉ? ¿Marãbidꞌa pẽwã krĩña panʉka?28 Mawũãĩ ikꞌazhirua jaradꞌape mawũãsidꞌa: Bʉabʉrʉ pẽwã bꞌidꞌa, mawũãmina daibara pẽwã
         bꞌea Moiséta. 29 Daibara kꞌawua bꞌea Daizezera bedꞌeasita Moiséa, mawũãmina kꞌãʉ̃ẽnabema daibara kꞌawuadꞌa
         ẽã sãmaʉ̃ba ʉ̃tʉ zedꞌara.30 Mawũãnaĩ maʉ̃bara panaʉ̃ mawũãsia: Sakua mawũã marãbara sãmaʉ̃ba ʉ̃tʉ zedꞌata kꞌawuadꞌa
         ẽpe, maʉ̃ne mʉrã ne ũdubi bꞌidꞌapʉa. 31 Kꞌawua bꞌea Daizezebara ũrĩ ẽãta kꞌazhirua omiãrã bedꞌeara, mawũãmina iabꞌaʉba Daizezeta
         wawia bꞌʉra, aramaʉ̃ne izha krĩñata obꞌʉra, maʉ̃ bedꞌeara ũrĩ bꞌʉa. 32 Ũrĩnakꞌa iabꞌaʉba ne ũdubisia abʉdara iabꞌa daʉbꞌerrea todꞌata. 33 Naʉ̃ta Daizezedꞌeba ze ẽbasibʉrʉ miã kꞌãrẽta obꞌe ẽbakꞌausia.34 Mawũãĩ panaʉ̃ mawũãsidꞌa: Bʉra jipadꞌe kꞌazhiruadꞌe tosia. ¿Maʉ̃ta bʉabʉrʉ ũrãgꞌaika
         daita?Mawũãnape jarasidꞌa de zhi jʉrebada maẽ wueta edꞌa wã ẽbamarẽã.Daizezedꞌebema ũdu bꞌedꞌe bꞌebara ũdudꞌa ẽã35 Jesúsbara ũrĩsia aramaʉ̃ne ãĩ kenabꞌaribʉdata, mawũẽ ũdui mawũãsia: ¿Bʉara ĩjã bꞌʉka
         Daizeze Warradꞌebema?36 Mawũãĩ izhara panaʉ̃ mawũãsia: ¿Nokꞌó, maʉ̃ kꞌaipe mʉã ĩjãĩta izhidꞌebemata?37 Mawũãĩ Jesúsbara mawũãsia: Maʉ̃ bʉara ũdu kꞌobꞌʉta mʉ bʉ ũme bedꞌea kꞌobꞌʉta izhia.38 Mawũãĩ izhara mawũãsia: Nokꞌó, bʉdꞌebema mʉãrã ĩjãbʉrʉa. Mawũãpe ibia jarasia.39 Jesúsbara mawũãsia: Zhãrã kꞌawua oi kꞌarea mʉrã zesia naʉ̃ ẽjũãẽna. Aramaʉ̃ne Daizezedꞌebema
         ũdu ẽã bꞌebara ũdudꞌamarẽã, waya ũdu bꞌedꞌe bꞌebara ũdu ẽã bꞌeamarẽã.40 Fariseorãnebema ʉ̃kʉrʉ izhi bawara kꞌopanʉba maʉ̃ta ũrĩbʉdadꞌera mawũãsidꞌa: ¿Mobera
         daisidꞌa daʉbꞌerrea duanuka?41 Mawũãnaĩ Jesúsbara panaʉ̃ mawũãsia: Daizezedꞌebemata ũdu ẽã bꞌebʉrʉ kꞌazhirua ne ẽã
         bꞌeakꞌausia. Mawũãmina ũdu bꞌea abꞌeba marãne kꞌazhiruara ari nʉmʉã.

Ne jaradꞌa ovejarã akʉbaridꞌeba101 Jesúsbara mawũãsia:Mʉã wãrĩnu marãã jaraya: Ovejarãne kꞌorrata nʉmʉ maẽ puertadꞌe edꞌa wãbʉrʉ ẽãrã, awuarabʉrʉ
         jãpe wãrĩze edꞌa wãbʉrʉra nezrʉgamiã. 2 Mawũãmina puertadꞌe edꞌa wãbʉrʉra ovejarã akʉbaria. 3 Puerta jʉ̃ã bꞌʉbara maʉ̃ edꞌa wãmarẽã ewabaria, ovejarãbara izhi nemirã ũrĩkꞌawua
         bꞌea, izhi ovejarã trʉ̃ jara ãĩ jʉre edebaria. 4 Aramaʉ̃ne izhi ovejarã jõma ãĩ zebigape ãzhi naa wãbaria, mawũẽ ovejarã izhi kꞌaidꞌu
         wãbada izhi nemita ũrĩkꞌawua bꞌeba. 5 Mawũãmina ũdudꞌakꞌara pẽwãna ẽã, awuarabʉrʉ maʉ̃ kꞌareara merũ wãẽba panʉã ũdudꞌakꞌa
         nemirã ũrĩnakꞌaba.6 Jesúsbara mawũã ne jarakꞌasia, mawũãmina ãzhara kꞌawuadꞌa ẽbasia kꞌãrẽta jara krĩñabʉrʉra.Jesúra bigaua izhidꞌerã akʉira7 Mawũẽ Jesúsbara wakusa mawũãsia: Mʉã wãrĩnu marãã jaraya: Mʉta puerta ovejarãneã.
         8 Jõma mʉ nawedꞌa zedꞌapeadꞌara nezrʉgamiãta bꞌea, mawũẽ ãzhi bedꞌeara ũrĩna ẽbasia
         mʉrẽta bꞌebara. 9 Mʉta puerta. Mʉneba edꞌa wãbʉrʉra ẽdrʉya. Aramaʉ̃ne adu-a bꞌaya mʉã bia erunʉmʉba.
         10 Nezrʉgamiã zebaria nezrʉgaita, zhãrã beaita, zhãrã jõbiita. Mawũãmina mʉrã zesia Daizeze
         ũme bꞌai jõ ẽãta adꞌuba erubꞌeamarẽã.11 Mʉrã bigaua ovejarã akʉira. Ovejarã akʉita bigaura beubaria ovejarã kꞌarea. 12 Mawũãmina pagꞌa bꞌʉkꞌãrĩnata ovejarã akʉbari ẽãbara ovejarã izhidꞌe ẽbaera usa pã
         zebʉrʉta ũdubʉrʉdꞌera ovejarã ãmaẽkua wãẽba wãbaria, mawũẽ usa pãbara ovejarã kꞌa
         jãrãzoabibaria. 13 Pagꞌa bꞌʉkꞌãrĩnarã mawũã wãẽba wãbaria, plata kꞌarea nʉmʉ baera sopua ẽã ovejarã kꞌarea.14 Mʉrã ovejarã akʉira bigaudꞌeba ũdukꞌawua bꞌʉa mʉ ovejarã, mʉrẽta bꞌebidꞌa mʉrã ũdukꞌawua
         bꞌea. 15 Aramaʉ̃ kĩrãkꞌa mʉ Zezebara mʉrã ũdukꞌawua bꞌʉa, mʉ Zezera mʉãbidꞌa ũdukꞌawua bꞌʉa.
         Mʉrã beuya ovejarã kꞌarea. 16 Mʉã dewara erubꞌʉa ovejarã naʉ̃ kꞌorradꞌebema ẽãta. Maʉ̃rãsidꞌa mʉãrã wei baraba maʉ̃rãbara
         mʉ bedꞌeara ũrĩnaña. Aramaʉ̃ne ãba duaneña, ãzhi akʉbarira abꞌa bꞌaya. 17 Mʉ Zezebara mʉrã kʉãgꞌa mʉrã beui baera wakusa piradrʉita. 18 Mʉrã miõba beadꞌa ẽã, awuarabʉrʉ mʉrã mʉzhi biaba beuya. Mʉãrã erubꞌʉa beui zareara,
         mʉãrã erubꞌʉa wakusa piradrʉi zareara. Maʉ̃ta omarẽã jarasia mʉ Zezeba.19 Judíorã wakusa krĩcha abꞌarika zedꞌa ẽbasia maʉ̃ bedꞌeaba. 20 Ãzhirãnebema biobara mawũãsidꞌa: Jaiba erunʉmʉba kĩrãne bꞌʉ ẽã. ¿Maʉ̃ba izhi bedꞌeara
         kꞌãrẽã ũrĩnaĩpe?21 Waya awʉrʉrãbara mawũãsidꞌa:Mawũãrã bedꞌea ẽã jaiba erunʉmʉrã. ¿Jaibara ne ũdubiga bꞌeika daʉbꞌerrea bꞌera?Judíorãbara Jesús seribidꞌa ẽbasia22 Jerusalénne fiesta obʉdata Daizeze dedꞌebemata osidꞌa. Maʉ̃nerã kũrãsã ewari basia.
         23 Daizeze dedꞌa ewara maẽ Jesús tebasia Salomón abada maẽ. 24 Maʉ̃ne judíorãba bʉredrʉdꞌape mawũãsidꞌa: ¿Bʉara daira sõmbeedꞌa bʉdꞌebema bia kꞌawuabiga
         ẽã erunʉmaĩpe? Bʉta zhãrã Ẽdrʉbibʉrʉ daia jipa jaradua.25 Mawũãnaĩ Jesúsbara panaʉ̃ mawũãsia: Mʉrã maʉ̃ta mʉã marãã jarasimina marãbara ĩjãna
         ẽã. Mʉ Zezedꞌeba mʉã kꞌãrẽ onʉmʉba jipa kꞌawuabi bꞌʉa mʉrã maʉ̃ta. 26 Mawũãmina marãbara ĩjãna ẽã mʉrẽnebemata duanu ẽbaera mʉã marãã jaradꞌa kĩrãkꞌa. 27 Mʉ ovejarãbara mʉ bedꞌeara ũrĩ bꞌea, mʉãrã ãzhira ũdukꞌawua bꞌʉa, mʉrã aramaʉ̃ne pẽwã
         bꞌea. 28 Mʉãrã dedꞌekaya Daizeze ũme bꞌai jõ ẽãta, mawũẽ aduadꞌa ẽã, miõba jãrĩkua ẽã mʉ juwuadꞌebara.
         29 Mʉ Zezera ãzhita mʉãã diadꞌara jõmaʉ̃ audre zhi zroma, mawũẽ miõba jãrĩkua ẽã mʉ Zeze
         juwuadꞌebara. 30 Mʉrã mʉ Zeze ũme abꞌaʉta panʉã.31 Mawũãbʉrʉ kꞌarea judíorãbara wakusa mongꞌarata jirakua edasidꞌa tabꞌari beadꞌaita.
         32 Mawũẽ Jesúsbara mawũãsia: Mʉãrã mʉ Zezedꞌeba biata bio onʉmʉta marãã ũdubiga nʉmʉã.
         ¿Mawũẽ maʉ̃rãnebema sãʉ̃ kꞌarea mʉrã mongꞌaraba tabꞌaridꞌaipe?33 Mawũãĩ judíorãbara panaʉ̃ mawũãsidꞌa: Bʉa biata obꞌʉ kꞌarea mongꞌaraba tabꞌaridꞌaita
         kꞌopanʉ ẽã, awuarabʉrʉ tabꞌaridꞌaya Daizezema mitia bedꞌea bꞌʉdꞌeba, aramaʉ̃ne bʉra
         beubari bꞌʉta Daizezea abꞌʉa.34 Mawũãnaĩ Jesúsbara panaʉ̃ mawũãsia: ¿Marã ũrãgꞌata bꞌʉ tabꞌʉdꞌera Daizezebara mawũãsi
         ẽka: Mʉã zhi jarama marã dai zezerãta? 35 Mawũã dai zezerãta jarasia izha bedꞌeata jarakꞌadꞌata, maʉ̃ta zhi bꞌʉmarã mawũã ẽã
         abꞌedꞌa ẽã. 36 ¿Maʉ̃ne mʉrã mʉ Zezeba jʉrʉpe naʉ̃ ẽjũãẽna zokꞌadꞌata, marãbara bʉra Daizezema mitia
         bedꞌeabʉrʉa abʉda ẽka, bari mʉã jarabʉrʉdꞌeba mʉrã Daizeze Warrata? 37 Mʉ Zezeba obꞌʉta mʉã o ẽbʉrʉ, mʉã jara nʉmʉrã ĩjãrãũdua. 38 Mawũãmina mʉã onʉmʉbʉrʉ, mʉã jara nʉmʉta ĩjãna ẽãsidꞌa, maʉ̃ mʉã onʉmʉta ĩjãũdua,
         aramaʉ̃ne kꞌawuadꞌaya mʉ Zezera mʉne bꞌʉta, mʉrã mʉ Zezedꞌe bꞌʉta.39 Mawũãbʉrʉ kꞌarea wakusa jida krĩñasidꞌa, mawũãmina Jesús ẽdrʉsia ãzhi juwuadꞌebara.40 Mobe wakusa wãsia Jordán do kĩrãrẽ, naara Juanba zhãrã buru kꞌoe bꞌadꞌaidꞌu, mobe
         bꞌesia mama. 41 Maʉ̃nerã bio izhima ze nʉmʉbara mawũã duanasia: Ũdudꞌakꞌara Juanbara o ẽbasia, mawũãmina
         naʉ̃ Jesúsdꞌebemata Juanba jaradꞌara jõma wãrĩnu basia.42 Aramaʉ̃ne Jesúsdꞌebema mama bioba ĩjãsidꞌa.

Lázaro beudꞌa111 Lázaro abadata kꞌaya nʉmʉta Betania pʉwʉrʉdꞌebema basia, zhi nawekꞌaurãsidꞌa Maríata,
         Marta ũme maʉ̃ pʉwʉrʉdꞌebema basia. 2 Maʉ̃ Maríara Lázaro kꞌaya nʉmʉ nawekꞌaubara tẽãne kerata Jesús jẽrũne ʉ̃rʉ̃ weape
         izhi budꞌaba põãsã jaresia. 3 Zhi nawekꞌaurãbara bedꞌeata jarabuesidꞌa Jesúa mawũãnamarẽã: Nokꞌó, bʉa kʉãgꞌara kꞌaya
         nʉmʉã.4 Jesúsbara maʉ̃ta ũrĩpe mawũãsia: Maʉ̃ mawũã kꞌaya nʉmʉrã bari beuidꞌebema ẽã, awuarabʉrʉ
         Daizeze zhi zromata kꞌawuadꞌaidꞌebema, mʉ Daizeze Warrata zhi zromata kꞌawuadꞌaidꞌebema.5 Martara, Maríara, Lázarora Jesúsbara kʉãgꞌa basia. 6 Lázaro kꞌaya nʉmʉta ũrĩbʉrʉdꞌera wadꞌi ewari ũme bꞌesia izhi bꞌadꞌa maẽ. 7 Mobe maʉ̃ tẽã izha jʉrʉkuadꞌaa mawũãsia: Wakusa wãdrʉ Judea druaedꞌa.8 Mawũãĩ izha jʉrʉkuadꞌabara mawũãsidꞌa: Miã Ũrãgꞌabari, dããrã ba ẽã judíorãba bʉra
         mongꞌaraba tabꞌaridꞌai badꞌapeadꞌara. ¿Maʉ̃ta wakusa maĩnu wãĩka?9 Mawũãnaĩ Jesúsbara panaʉ̃ mawũãsia:¿Ewarira doce hora ʉ̃na nʉmʉ ẽka? Ewaridꞌe nimirã tenedrʉ ẽã ẽjũã ʉ̃nata ũdu bꞌʉba.
         10 Mawũãmina diamase nimirã tenedrʉya ʉ̃na nʉmʉ ẽãba.11 Mawũãpe mawũãsia: Dazhirã bawara zhibiara Lázaro kꞌãĩ nʉmʉã, mawũãmina mʉrã wãña ʉ̃rʉ̃mane.12 Mawũãĩ izha jʉrʉkuadꞌabara mawũãsidꞌa: Nokꞌó, mawũã kꞌãĩ nʉmʉbʉrʉ bꞌeya.13 Mawũã jarabʉrʉbara Jesúsbara jara krĩñasia Lázaro beusita, mawũãmina ãzhara krĩchasidꞌa
         jarabʉrʉta ẽnaʉ̃ kꞌãĩ nʉmʉta. 14 Mawũẽ Jesúsbara jipa jara mawũãsia: Lázaro beusia. 15 Mʉrã marã kꞌarea sobia bꞌʉta mama bꞌa ẽbadꞌaba marãbara mʉnebema audre ĩjãnaña, mawũẽ
         wãnaña izhima.16 Mobebʉrʉ Tomás Memerã abadabara dewaraurã Jesúsba jʉrʉkuadꞌaa mawũãsia: Dazhirãsidꞌa
         wãnaña izhi bawara beudꞌe.Jesúsbara beudꞌara piradrʉbiya17 Jesús zebʉrʉdꞌera Lázaro wuagꞌadꞌapeadꞌara ya ewari kĩmarẽ nʉmasia. 18 Betania pʉwʉrʉra bꞌasia Jerusalén kꞌaita, zhi wawarata bꞌasia kilómetro ũbea. 19 Judíorã bio zesidꞌa Martama, Maríama, aramaʉ̃ne kꞌopayadꞌaita ãzhi mebeata beusi baera.
         20 Martabara Jesús uruta ũrĩbʉrʉdꞌera kĩrãzhu wãsia, mawũãmina Maríara bꞌesia dedꞌa.
         21 Martabara Jesúa mawũãsia: Nokꞌó, bʉta nama bꞌasibʉrʉ mʉ nawewaura beu ẽbakꞌausia.
         22 Mawũãmina mʉãrã kꞌawua bꞌʉa jõma bʉa Daizezea widꞌibʉrʉra izhara aribꞌaeya.23 Mawũãĩ Jesúsbara mawũãsia: Bʉ nawewaura beudꞌata piradrʉya.24 Mawũãĩ Martabara mawũãsia: Mʉãrã kꞌawua bꞌʉa beudꞌata piradrʉita beudꞌapeadꞌata piradrʉbʉdadꞌe
         ewari jõbʉrʉdꞌe.25 Mawũãĩ Jesúsbara mawũãsia: Beudꞌara mʉã piradrʉbipe Daizeze ũme bꞌai jõ ẽã bꞌabiya.
         Mʉnebemata ĩjã bꞌʉra beubʉrʉsidꞌa zokꞌai bꞌaya. 26 Zokꞌai bꞌeba mʉnebemata ĩjã bꞌera jipa beu ẽã. ¿Maʉ̃ bʉara ĩjãĩka?27 Mawũãĩ izhara mawũãsia: Ããjã Nokꞌó, mʉãrã ĩjã bꞌʉa bʉra zhãrã Ẽdrʉbita Daizeze Warrata
         zesia naʉ̃ ẽjũãẽna.Jesús jẽgadꞌa Lázaro wuagꞌadꞌapeadꞌa maẽ28 Mawũãpe Martabara zhi mebea María trʉ̃ne wãpe chupea mawũãsia: Miã Ũrãgꞌabarira nama
         bꞌʉa, bʉta trʉ̃ kꞌobꞌʉa.29 Maríabara maʉ̃ta ũrĩpe ĩñabasia piradrʉpe zesia Jesúsma. 30 Jesús wadꞌi pʉwʉrʉdꞌe edꞌa ze ẽbasia, awuarabʉrʉ bꞌasia Martaba ũdudꞌa maẽ. 31 Dedꞌa judíorã María kꞌopaya bꞌebara María ĩñabasia piradrʉpe wãbʉrʉta ũdudꞌai, kꞌaidꞌu
         wãbʉdata mawũãsidꞌa: Zhi mebea wuagꞌadꞌapeadꞌaidꞌu jẽgadꞌe wã.32 María Jesús kꞌobꞌʉ maẽ zebʉrʉdꞌe ũdui, izhi jẽrũ kꞌaita sãkꞌokꞌodꞌe kꞌobꞌepe mawũãsia:
         Nokꞌó, bʉta nama bꞌasibʉrʉ mʉ nawewaura beu ẽbakꞌausia.33 Jesúsbara María jẽga bꞌʉta ũdubʉrʉdꞌe, judíorã izhi kꞌopaya bꞌesidꞌa jẽga kꞌobꞌeta
         ũdui kꞌãbãẽã sopuasia. 34 Mawũẽ mawũãsia: ¿Sãma wuagꞌasidꞌa?Mawũãĩ mawũãsidꞌa: Nokꞌó, akʉdꞌe zerua.35 Jesús jẽgasia. 36 Mawũẽ judíorãbara mawũãsidꞌa: Akaudua sãwũã kʉãgꞌa basita.37 Maʉ̃rã ʉ̃kʉrʉbara mawũãsidꞌa: ¿Naʉ̃bara daʉbꞌerrea bꞌʉta ne ũdubidꞌara, Lázarosidꞌa
         beubi ẽbaidꞌe bꞌasi ẽka?Beudꞌata piradrʉdꞌa Lázaro38 Jesús wakusa kꞌãbãẽã sopua zesia Lázaro wuagꞌadꞌapeadꞌa maẽ. Mama zobꞌeata nʉmʉta
         mongꞌara zromaba tapa nʉmasia. 39 Mawũẽ Jesúsbara mawũãsia: Mongꞌara ãĩ edaudua.Maʉ̃ne Marta zhi beudꞌa nawekꞌaubara mawũãsia: Nokꞌó, ya ʉ̃siasia ewari kĩmarẽ basi
         baera.40 Mawũãĩ Jesúsbara mawũãsia: ¿Mʉã bʉaa jarasi ẽka bʉa mʉnebemata ĩjãrã ũduita zarea
         Daizezedꞌera?41 Mobebʉrʉ beudꞌata bꞌʉdꞌapeadꞌa maẽbara mongꞌara ãĩ edasidꞌa. Mawũẽ Jesúsbara ʉ̃taa
         akʉ mawũãsia: Zeze, mʉã bʉaa zhibia jiya mʉã widꞌidꞌara bʉa ũrĩbʉrʉba. 42 Mʉãrã kꞌawua bꞌʉa bʉara mʉ bedꞌeara baridua ũrĩ bꞌʉta, mawũãmina mʉrã mawũã bedꞌeabʉrʉa
         kꞌabanata za kꞌobꞌe kꞌarea, aramaʉ̃ne ĩjãnamarẽã mʉrã bʉa zokꞌadꞌata.43 Mawũãpe nemi jĩgua mawũãsia: ¡Lázaro ãĩ zerua!44 Mawũãĩ beudꞌara ãĩ zesia, juwuata jẽrũta bʉra chubꞌasia wuaba, kĩrãsidꞌa bʉra chubꞌasia
         pañueloba.Mawũẽ Jesúsbara mawũãsia: Ẽnaʉ̃dua tebamarẽã.Krĩcha jʉrʉdꞌapeadꞌa beadꞌaita Jesús(Mateo 26:1-5; Marcos 14:1-2; Lucas 22:1-2)45 Mobebʉrʉ judíorã bio María kꞌopayadꞌaita zedꞌapeadꞌabara Jesúsba mawũã obʉrʉta ũdudꞌape
         ĩjãsidꞌa izhidꞌebemata. 46 Mawũãmina maʉ̃rãnebema ʉ̃kʉrʉra fariseorãma wãpe jarasidꞌa Jesúsba mawũã obʉrʉta.
         47 Mawũẽ sacerdoterã nokꞌorãbara, fariseorãbara, nokꞌorã wagꞌaurãta ãba jʉredꞌape mawũãsidꞌa:
         ¿Kꞌãrẽta odꞌaipe? Jesúsbara bio onʉmʉã ũdudꞌakꞌata. 48 Kꞌãwũã idaribidꞌara izhidꞌebemata jõmaʉ̃ba ĩjãnaña, kꞌãwũãrã Roma bidꞌarãta zedꞌape
         Daizeze de dazhirãnerã ãrĩnaña, dazhirãsidꞌa beakuadꞌaya.49 Mawũãnaĩ ãzhirãnebema abꞌa Caifás maʉ̃ añone sacerdote wagꞌauta bꞌʉba mawũãsia: Marãbara
         miã kꞌãrẽta kꞌawuadꞌa ẽã. 50 Miã marãbara kꞌawuadꞌa ẽã ũmakĩrã abꞌa jõmaʉ̃bari beuita audre bigata, Roma bidꞌarãba
         judíorã jõma beadꞌai kꞌãñabara.51 Mawũãbʉrʉra izhikusauba mawũã ẽbasia, awuarabʉrʉ maʉ̃ añone izhita sacerdote wagꞌauta
         bꞌʉ baera Daizezedꞌeba mawũãsia Jesús beuita judíorã jõmaʉ̃bari. 52 Bari judíorãbari beuita ẽã, awuarabʉrʉ beuita Daizeze warrarã abꞌa nʉmʉĩta druaza
         bꞌeta. 53 Aramaʉ̃ne maʉ̃ ewadeba krĩchasidꞌa Jesús beadꞌaita.54 Maʉ̃ kꞌarea judíorãne edꞌara Jesús ya dajada nimiba ẽbasia, awuarabʉrʉ mamaʉ̃bara
         wãsia drua drudrua tabꞌʉ kꞌaita, pʉwʉrʉta Efraín abadaidꞌu wãsia, mobe mama bꞌesia
         izha jʉrʉkuadꞌa bawara.55 Kꞌaita bata nʉmasia Egiptodꞌeba ẽzoadꞌata krĩcha fiesta obadata judíorãba, mawũẽ fiesta
         nawedꞌa bio wãrĩzesidꞌa Jerusalén pʉwʉrʉedꞌa, Daizeze kĩrãbita nene ẽã kꞌobꞌaidꞌebemata
         odꞌai kꞌarea. 56 Zhãrãbara Jesús jʉrʉ bꞌeta Daizeze dedꞌa ewara maẽ ãzhirãĩnu mawũãsidꞌa: ¿Marãma sãwũãpe?
         ¿Fiesta badꞌera zeibʉka?57 Sacerdoterã nokꞌorãbara, fariseorãbara jarasidꞌa iabꞌaʉba sãma bꞌʉta kꞌawuara jaramarẽã
         jidadꞌaita.

Jesús jẽrũne kerata weadꞌapeadꞌa(Mateo 26:6-13; Marcos 14:3-9)121 Egiptodꞌeba ẽzoadꞌata krĩcha fiesta obadata ewari seis wãẽã nʉmʉne, Jesús Betania
         pʉwʉrʉedꞌa zesia Lázaro bꞌʉ maẽ, maʉ̃ beudꞌata izha piradrʉbidꞌa basia. 2 Mama Jesúita zhiko osidꞌa, Martaba ne jedꞌekasia, Lázaro jewedꞌa kꞌobꞌasia zhãrã Jesús
         bawara nekꞌo duanune edꞌa. 3 Maríabara kera nardo izhiawa kiruta botelladꞌe nʉmʉta ne ʉ̃tʉta jiraedape weasia Jesús
         jẽrũne, mobe izhi budꞌaba põãsã jaresia, aramaʉ̃ne dera jõma tũã nʉmesia keraba. 4 Maʉ̃ne Jesúsba jʉrʉkuadꞌata abꞌa Juda Iscariote Simón warraba Jesús chãbꞌariita bꞌʉba
         mawũãsia: 5 ¿Naʉ̃ kera kꞌãrẽã nendo ẽbasi, ewari treciento trajadꞌabari nendoidꞌe bꞌasi ẽka denario
         trecientobari, mobe platara diaidꞌe bꞌasi ẽka zuburia bꞌea?6 Judabara mawũã ẽbasia zuburia bꞌeta krĩcha bꞌʉba, awuarabʉrʉ mawũãsia nezrʉgamiãta
         bꞌʉ baera. Zũbita izha erubꞌʉba zrʉga bꞌasia ãzhi jõmaʉ̃ĩta plata edꞌa kenabꞌari panʉnebemata.
         7 Mawũẽ Jesúsbara mawũãsia: Idaribirua, Maríabara mʉ wuagꞌa bꞌʉdꞌai ewariita wuagꞌa
         erubꞌasia naʉ̃ kerara. 8 Zuburia bꞌera marã bawara ewariza bꞌeaya, mawũãmina mʉrã marã bawara ewariza bꞌa ẽã.Krĩcha jʉrʉdꞌapeadꞌa beadꞌaita Lázaro9 Judíorãbara kꞌabanaba kꞌawuasidꞌa Jesús Betania pʉwʉrʉdꞌe bꞌʉta, mawũẽ maĩnu zesidꞌa,
         bari Jesús akʉdꞌe zedꞌa ẽbasia, awuarabʉrʉ Lázarosidꞌa akʉdꞌe zesidꞌa, beudꞌata Jesúsba
         piradrʉbidꞌata. 10 Mawũẽ sacerdoterã nokꞌorãbara krĩchasidꞌa beadꞌaita Lázarosidꞌa. 11 Maʉ̃ẽnabema Lázarodꞌeba judíorã bioba ãzhira kenabꞌarisidꞌa, mobe ĩjãsidꞌa Jesúsdꞌebemata.Jesús edꞌa wãna Jerusalénne(Mateo 21:1-11; Marcos 11:1-11; Lucas 19:28-40)12 Jerusalén pʉwʉrʉedꞌa kꞌabanata fiesta badꞌe zedꞌapeadꞌabara nrũẽmane ũrĩsidꞌa Jesúsidꞌa
         uruta. 13 Mawũẽ pãrãrã kiduata tʉdꞌape kĩrãzhu wãsidꞌa, maʉ̃nerã nemi jĩgua mawũãsidꞌa:¡Daizezera ibia jaradꞌaya!¡Ibia jaradꞌaya Daizezedꞌeba zebʉrʉra, izhira Rey Israel bꞌedꞌea! (Salmos 118:25-26)14 Jesúsbara burro kũrãta ũdupe ʉ̃rʉ̃ bꞌarisia, maʉ̃ẽnabemata zhi bꞌʉmata mawũã bꞌʉa:15 Perarãũdua marã Jerusalénne bꞌera, marã Reyra urua, burro kũrãne ʉ̃rʉ̃ bꞌari urua.
         (Zacarías 9:9)16 Izha jʉrʉkuadꞌabara maʉ̃ naarara sãwũãrã kꞌawuadꞌa ẽbasia, mawũãmina Jesús ʉ̃taa wãna
         tẽãne bude basidꞌa maʉ̃ izhi ʉ̃rʉ̃bemata bꞌʉ tabꞌedꞌe odꞌapeadꞌata. 17 Zhãrã Jesús bawara kꞌobꞌeadꞌabara awʉrʉa nebʉrʉsidꞌa Lázaro trʉ̃bʉrʉdꞌera beudꞌata
         piradrʉbidꞌata. 18 Maʉ̃ kꞌarea zhãrãbara Jesús kĩrãzhu zesidꞌa, ũrĩsidꞌa baera izha odꞌata maʉ̃ ũdudꞌakꞌata.
         19 Mawũãmina fariseorãbara ãzhirãĩnu mawũãsidꞌa: Marãba akʉ bꞌe kĩrãkꞌara dazhirãbara
         miã kꞌãrẽta obꞌedꞌa ẽã. Akaudua sãwũã jõmaʉ̃ba pẽwã duaĩnata.Griegorã ʉ̃kʉrʉba jʉrʉdꞌapeadꞌa Jesús20 Ʉ̃kʉrʉ griegorãta duanasia Jerusalén pʉwʉrʉedꞌa wãrĩzekuadꞌara Daizeze ibia jaradꞌaita
         fiestadꞌe. 21 Maʉ̃rãbara Felipeta orrasidꞌa, Felipera Betsaida pʉwʉrʉdꞌebema basia, maʉ̃ pʉwʉrʉra
         Galilea druadꞌebema, mawũã orradꞌape zuburia bedꞌea mawũãsidꞌa: Daibara ũdu krĩña
         panʉã Jesústa.22 Felipera wãpe jarasia Andrea, aramaʉ̃ne Andrésba Felipe ũmeba jarasidꞌa Jesúa. 23 Mawũẽ Jesúsbara panaʉ̃ mawũãsia: Ewarira arabasia mʉ Beubari Bape bꞌʉra beudꞌata piradrʉpe
         ʉ̃taa wãĩta. 24 Mʉã wãrĩnu marãã jaraya, trigo ta egorodꞌe ubudata pãwãrãĩta beu ẽbʉrʉ abꞌabai bꞌaya,
         mawũãmina pãwãrãĩta beura, waripe bio zauya. 25 Bꞌa krĩñaba mʉ kꞌarea beu ẽãrã aduaya, mawũãmina naʉ̃ ẽjũãne bꞌa krĩña ẽkĩrãkꞌa mʉ
         kꞌarea beubʉrʉra Daizeze ũme bꞌai jõ ẽã bꞌaya. 26 Iabꞌaʉba mʉ bedꞌeata aribꞌae nʉmʉbara mʉta pẽwãdua, mawũãrã mʉ bꞌʉ maẽ bꞌaya mʉ bedꞌeata
         aribꞌae bꞌʉra. Iabꞌaʉba mʉ bedꞌeata aribꞌae bꞌʉra mʉ Zezebara bia edaya.Jesúsba jaradꞌa izhi beuita27 Mʉrã sopua kꞌobꞌʉa. ¿Mʉãrã kꞌasia aipe? ¿Zeze mʉrã kꞌarebarua, mʉrã zuburiabirãrũã
         aika? Mawũãmina mʉrã zesia maʉ̃ kꞌarea. 28 Mawũẽ mʉãrã mawũãña: Zeze, bʉra zhi zromata ũdukꞌawabigarua.Maʉ̃ne Daizeze ʉ̃treba bedꞌeabʉrʉta mawũãsia: Mʉrã zhi zromata ũdukꞌawabiga bꞌʉta
         mʉãrã wakusa ũdukꞌawabigaya. 29 Kꞌabanata mama kꞌobꞌebara maʉ̃ bedꞌeata ũrĩbʉdadꞌera jarasidꞌa bata. Waya awʉrʉrãbara
         mawũãsidꞌa: Ángelta Jesúa bedꞌeabʉrʉa.30 Mawũãnaĩ Jesúsbara mawũãsia: Mawũã bedꞌeabʉrʉra mʉĩtabema ẽã, awuarabʉrʉ marãĩtabema.
         31 Arababʉrʉa Daizezebara kꞌawua okuaita naʉ̃ ẽjũãne bꞌera, arababʉrʉa ãtõmiã naʉ̃ ẽjũãne
         nokꞌota bꞌʉra Daizezebara ãĩ jʉretaita. 32 Mʉta druadꞌe cruzdꞌe jirabꞌʉdꞌai mʉãrã jõmaʉ̃ã ĩjãbigaya mʉnebemata.33 Mawũã jarabʉrʉbara Jesúsbara jara krĩñasia sãwũã beuita. 34 Zhãrãbara mawũãsidꞌa: Daiba ũrĩbadara ũrãgꞌadꞌera jara bꞌʉa zhãrã Ẽdrʉbira beukꞌata.
         ¿Maʉ̃ta bʉara sãwũã Beubari Bape bꞌʉra cruzdꞌe jirabꞌʉdꞌaya abʉrʉ? ¿Mobera kꞌaipe
         maʉ̃ Beubari Bape bꞌʉra?35 Mawũãnaĩ Jesúsbara mawũãsia: Wadꞌi ewari kꞌakutua mʉta ʉ̃nata marãne edꞌa bꞌʉa. Mʉ
         ũme nimibaudua wadꞌi eruduanuwedꞌa mʉta ʉ̃nata, mawũãrã marãĩtara keubʉrʉ kĩrãkꞌa
         toto ẽbaya, pãrĩguadꞌe nimibara kꞌawua ẽã sãmaã wãrã. 36 Ʉ̃nata eruduanuwedꞌa ĩjãũdua ʉ̃nanebemata, aramaʉ̃ne bꞌeaita ʉ̃na warrarãta.Jesúsbara maʉ̃ta jarape wãpe merũsia zhãrã kꞌarea.Ĩjã ẽã nʉmeãna judíorãbara37 Jesúsbara ũdudꞌakꞌata ãzhi kĩrãbita okuasiidꞌu ĩjãna ẽbasia izhidꞌebema. 38 Aramaʉ̃ne arimaẽ berabꞌarisia Daizezeba bedꞌeata jarabibariba Isaíaba mawũãnata:Nokꞌó, ¿kꞌaiba ĩjãbʉrʉ bedꞌeata dazha jarabʉdara? ¿Kꞌaiba kꞌawuabʉrʉ bʉra zhi zromata?
         (Isaías 53:1)39 Maʉ̃neba ĩjã bꞌedꞌa ẽbasia, maʉ̃ẽnabemata Isaíabara dewara mawũãsia:40 Daizezebara mawũãsia: Ĩjãna ẽãba mʉãrã ãnatʉsia ãzhi dabʉra, zarea duanusia ãzhi sora,
         aramaʉ̃nerã ũdudꞌa ẽã dabʉbara, sãwũãta kꞌawuadꞌa ẽã sobara, miã kꞌazhiruara ãmape
         mʉ pẽwãna ẽã mʉã ẽdrʉbigaira. (Isaías 6:10)41 Isaíabara maʉ̃ta jarasia kꞌãĩmokꞌaradꞌe kĩrãkꞌa ũdudꞌaba Jesús zhi zromata bꞌaita,
         mawũẽ jarasia izhidꞌebemata.42 Isaíaba mawũã jarasimina judíorãta nokꞌorãbara bioba ĩjãsidꞌa Jesúsdꞌebema. Mawũãmina
         ĩjã bꞌea adꞌa ẽbasia wawia bꞌeba fariseorãta, aramaʉ̃ne edꞌa wãbi ẽã nʉmʉna ẽbamarẽã
         de zhi jʉrebada maẽ. 43 Aramaʉ̃ne zhãrãba bia jaraita krĩña bꞌeasia Daizezea bia jarabidꞌai kꞌãñabara.Jesús bedꞌeaba kꞌawua oya zhãrã bꞌera44 Jesúsbara nemi jĩgua mawũãsia: Mʉnebemata ĩjã bꞌʉra bari mʉnebemata ĩjã bꞌʉ ẽã, awuarabʉrʉ
         ĩjã bꞌʉa mʉ zokꞌadꞌadꞌebemata. 45 Mʉta ũdu bꞌʉbara ũdu bꞌʉa mʉ zokꞌadꞌata. 46 Mʉta ʉ̃nata zesia naʉ̃ ẽjũãẽna, mʉnebema ĩjãbʉdara pãrĩguadꞌe bꞌea ẽbamarẽã. 47 Mʉ bedꞌeata ũrĩpe aribꞌae ẽãrã mʉãrã kꞌawua o ẽã, mʉrã zhãrã kꞌawua oita ze ẽbasi
         baera naʉ̃ ẽjũãẽna, awuarabʉrʉ mʉrã zesia zhãrã ẽdrʉbigaita ẽjũãne bꞌeta. 48 Mʉta seribi ẽãba mʉ bedꞌeata ĩjã ẽãbara erubꞌʉa kꞌaiba pua kꞌawua oira, bedꞌeata mʉã
         jara nʉmʉba maʉ̃neba Daizezeba kꞌawua oya ewari jõbʉrʉdꞌe. 49 Mʉrã bedꞌea nʉmʉ ẽã mʉzhikusauba, awuarabʉrʉ mʉ Zeze mʉ zokꞌadꞌaba jarasia kꞌãrẽ jarai
         bꞌʉra sãwũã jaraita. 50 Mʉãrã kꞌawua bꞌʉa izha mʉãã jarabi nʉmʉrã izhi ũme bꞌai jõ ẽãnebema. Mawũẽ mʉã jara
         nʉmʉrã jara nʉmʉã mʉ Zezeba mʉãã jaradꞌadꞌe.

Jesúsba jẽrũ sʉgʉkuadꞌa izha jʉrʉkuadꞌata131 Egiptodꞌeba ẽzoadꞌata krĩcha fiesta obada nawedꞌa, Jesúsbara kꞌawua bꞌasia ewari arabata
         naʉ̃ ẽjũãnebara zhi Zezema wãĩta, izhi pẽwã bꞌeta naʉ̃ ẽjũãne bꞌera kʉãgꞌaba kʉãgꞌasia
         druadꞌe bꞌʉ ewarita jõbʉrʉidꞌu. 2 Dauja zhiko kꞌobʉdadꞌera ãtõmiãbara Simón warra Juda Iscariotera sodꞌera ya krĩchabisia
         Jesús chãbꞌaribiita. 3 Jesúsbara kꞌawua bꞌasia zhi Zezebara ne jõma izhaa chãbꞌaridꞌata, kꞌawua bꞌasia izhira
         Daizeze maẽba zedꞌadꞌeba Daizezema wãĩta. 4 Maʉ̃ba nekꞌo kꞌobꞌedꞌe Jesús piradrʉpe wua ãnebꞌari bꞌʉta wẽãpe toallata jiraedape
         tãjʉ̃ kꞌobꞌʉsia kʉrrʉdꞌe. 5 Mobebʉrʉ poncheradꞌe baniãta weape izha jʉrʉkuadꞌata jẽrũ sʉgʉkua põãsã jaresia toalla
         kʉrrʉdꞌe tãjʉ̃naba. 6 Aramaʉ̃ne Pedroidꞌu babʉrʉdꞌera maʉ̃bara mawũãsia: ¿Nokꞌó, bʉa sʉgʉika mʉ jẽrũta?7 Mawũãĩ Jesúsbara panaʉ̃ mawũãsia: Mʉã obʉrʉra kꞌãwũãwedꞌara bʉara sãwũãta kꞌawua ẽã,
         mawũãmina tẽãne kꞌawuaya.8 Mawũãĩ Pedrobara mawũãsia: Bʉara sʉgʉ ẽã mʉ jẽrũrã.Mawũãĩ Jesúsbara panaʉ̃ mawũãsia: Mʉã bʉ jẽrũta sʉgʉ ẽbʉrʉ, bʉra mʉnebema ẽã.9 Mawũãĩ Simón Pedrobara mawũãsia: Mobera Nokꞌó, bari mʉ jẽrũta ẽã, awuarabʉrʉ mʉrã
         sʉgʉ bꞌʉdua juwuata buruta.10 Mawũãĩ Jesúsbara mawũãsia: Kuidꞌara jaigu ẽãba jẽrũtrʉ sʉgʉidꞌe bꞌʉa jõma nene ẽãba.
         Marã jaigu ẽã bꞌea, mawũãmina jõma ẽã.11 Jesúsbara kꞌawua bꞌasia izhira kꞌaiba chãbꞌariita, maʉ̃ba mawũãsia: Marã jõma nene
         ẽã duanu ẽã.12 Mawũã jẽrũ sʉgʉkuape wakusa izhi wuata ãnebꞌaripe wakusa jewedꞌasia mesa maẽ, mobe
         mawũãsia: ¿Marãbara sãwũãta kꞌawuabʉdakꞌa mʉã marã kꞌãwũã obʉrʉdꞌebema? 13 Marãbara mʉrã jara bꞌea Miã Ũrãgꞌabarita, Nokꞌota, mawũã jaradꞌaira biga mʉrã maʉ̃
         baera. 14 Mʉta Nokꞌota Miã Ũrãgꞌabarita bꞌʉba marã jẽrũta sʉgʉbʉrʉba, marãsidꞌa abꞌarika jẽrũ
         sʉgʉdꞌaibara zhiya. 15 Mʉãrã marã kꞌãwũã obʉrʉa marãbidꞌa abꞌarika odꞌamarẽã. 16 Mʉã wãrĩnu marãã jaraya: Nezokꞌara audre zhi zroma ẽã izhi nokꞌo kꞌãñabara, miã zokꞌabuebʉdara
         audre zhi zroma ẽã izhi zokꞌabuebʉrʉ kꞌãñabara. 17 Maʉ̃ta sãwũãta kꞌawuadꞌara Daizezebara sobia bꞌeabiya aribꞌaedꞌara.18 Mʉãrã marã jõma jara kꞌobꞌʉ ẽã, mʉãrã kꞌawua bꞌʉa kꞌairãta jʉrʉkuadꞌata. Mawũãmina
         arimaẽ berabꞌarii barata zhi bꞌʉmata mawũã bꞌʉa: Mʉ ũme nekꞌo bꞌʉra mʉ ʉ̃rʉ̃ baya.
         19 Mʉãrã maʉ̃ta nawedꞌa marãã jarabʉrʉa, mawũã berabꞌaribʉrʉdꞌera ĩjãnamarẽã Mʉrã Mʉta.
         20 Mʉã wãrĩnu marãã jaraya: Mʉã zokꞌabʉrʉta bia edabʉrʉra mʉta bia edabʉrʉa, mʉ Zeze
         mʉ zokꞌadꞌata bia edabʉrʉa.Jesúsba jaradꞌa izhi chãbꞌariita Judaba(Mateo 26:20-25; Marcos 14:17-21; Lucas 22:21-23)21 Jesúsbara maʉ̃ta jarape kꞌãbãẽã sopua mawũãsia: Mʉã wãrĩnu marãã jaraya, marãnebema
         abꞌaʉba mʉrã chãbꞌariya.22 Mawũãĩ izha jʉrʉkuadꞌara ãzhirãĩnu zhiya akʉsidꞌa kꞌaita jara kꞌobꞌʉta kꞌawuadꞌa ẽãba.
         23 Izha jʉrʉkuadꞌata abꞌa Jesúsba kʉãgꞌata kꞌobꞌasia Jesús kꞌaita. 24 Mawũẽ Pedrobara maʉ̃ã juwuaba jarasia widꞌimarẽã kꞌaita jara kꞌobꞌʉta. 25 Mawũẽ maʉ̃bara Jesústa audre kꞌaita orrape mawũãsia: Nokꞌó, ¿bʉ mawũã oira kꞌaipe?26 Mawũãĩ Jesúsbara panaʉ̃ mawũãsia: Mʉã panta sõmberape diataya, maʉ̃ta izhia. Mawũãpe
         pan sõmberape Juda Iscariotea diasia Simón warraa. 27 Maʉ̃ta kꞌobʉrʉdꞌera ãtõmiã edꞌa izhidꞌe wãsia. Mawũẽ Jesúsbara mawũãsia: Bʉzha oira
         ĩñabasia odua.28 Mawũãmina nekꞌo duanubara miõba kꞌawuadꞌa ẽbasia kꞌãrẽã mawũãbʉrʉra. 29 Ʉ̃kʉrʉbara krĩchasidꞌa Judabara zũbi plata atauta erubꞌʉba Jesúsbara mawũãsita: Edarua
         dazhirãba fiestadꞌe nesidꞌara, o mawũãsi ẽbʉrʉ jarasita kꞌãrẽ diamarẽã zuburia bꞌea.
         30 Judabara pan kꞌope aramaʉ̃ta wãsia. Maʉ̃nerã ya diamase nʉmasia.Aribꞌaeita zhiwidꞌia31 Juda wãbʉrʉdꞌera Jesúsbara mawũãsia: Kꞌõbebʉrʉ Daizezebara zhi zromata ũdukꞌawabigaya
         mʉ Beubari Bape bꞌʉra, izhi Daizezesidꞌa zhi zromata ũdukꞌawabigaya mʉneba. 32 Daizezeba izhira zhi zromata mʉneba ũdukꞌawabigabʉrʉdꞌera, Daizezebara abꞌarika ũdukꞌawabigaya
         mʉrã zhi zromata, dããrã ẽãne mawũã oya. 33 Warrarã, mʉrã marã bawara kꞌobꞌaya aritiaedꞌa. Marãbara mʉrã jʉrʉdꞌaya, mawũãmina
         judíorãã mʉã jaradꞌa kĩrãkꞌa mʉã marãã jaraya: Mʉ wãĩma marã wã bꞌedꞌa ẽã. 34 Aribꞌaeita zhiwidꞌita mʉã marãã jaraya: Zhiya kʉãgꞌaudua, mʉã marãta kʉãgꞌa bꞌʉ kĩrãkꞌa.
         35 Mawũãtrʉ jõmaʉ̃ba kꞌawuadꞌaya marã mʉ pẽwã bꞌeta, zhiya kʉãgꞌa bꞌebʉrʉ.Jesúsba jaradꞌa Pedroba ũdukꞌa aita(Mateo 26:31-35; Marcos 14:27-31; Lucas 22:31-34)36 Pedrobara Jesúa mawũãsia: Nokꞌó, ¿bʉra sãmaã wãĩpe?Mawũãĩ Jesúsbara panaʉ̃ mawũãsia: Mʉ wãĩma kꞌãwũãwedꞌara bʉra mʉ kꞌaidꞌura wã bꞌe
         ẽã, mawũãmina mʉ kꞌaidꞌu zeya tẽã.37 Mawũãĩ Pedrobara mawũãsia: Nokꞌó, ¿mʉrã kꞌãrẽneba kꞌãwũãwedꞌara bʉ kꞌaidꞌu wã bꞌe
         ẽpe? Mʉrã bʉ kꞌarea beuya.38 Mawũãĩ Jesúsbara panaʉ̃ mawũãsia: ¿Bʉta beuika mʉ kꞌarea? Mʉã wãrĩnu bʉaa jaraya:
         Gallora beru ẽã bʉa mʉta ũdukꞌata jarama ũbea jara ẽwedꞌara.

Jesústa oa wãĩta Daizezema141 Sopuarãũdua. Ĩjãũdua Daizezedꞌebemata, ĩjãũdua mʉnebemasidꞌa. 2 Mʉ Zeze dedꞌara sãma bꞌaira bio bꞌʉa, mawũã bꞌʉ ẽbʉrʉ mʉã marãã jarakꞌausia. Mawũẽ
         mʉrã wãña sãma bꞌaita aribꞌaedꞌe marãĩta. 3 Mʉrã mawũã wãpe sãma bꞌaita aribꞌaepe mʉrã wakusa zeya marã mʉzhi bawara jʉre edeita,
         aramaʉ̃ne mʉ bꞌʉ maẽ marãsidꞌa bꞌeamarẽã. 4 Marãbara kꞌawua bꞌea mʉ sãmaã wãĩrã, kꞌawua bꞌea ora.5 Mawũãĩ Tomásba mawũãsia: Nokꞌó, daibara kꞌawuadꞌa ẽã bʉ sãmaã wãĩrã, ¿mawũẽ daibara
         sãwũã kꞌawuadꞌaipe ora?6 Mawũãĩ Jesúsbara mawũãsia: Mʉta oa, mʉta wãrã, mʉta bꞌai jõ ẽãnebema. Mawũẽ miõta
         mʉ Zezema jũẽ ẽã, awuarabʉrʉ jũẽña mʉneba. 7 Marãba mʉta ũdukꞌawua bꞌeasibʉrʉ, mʉ Zezesidꞌa ũdukꞌawua bꞌeakꞌausia, nane wedꞌauba
         ũdukꞌawadꞌaya ũdu bꞌeba.8 Mawũãĩ Felipeba mawũãsia: Nokꞌó, daia ũdubigarua bʉ Zezeta, daira bari maʉ̃baa.9 Mawũãĩ Jesúsbara mawũãsia: ¿Mʉrã marã bawara bꞌʉta ewari bio bata, bʉa mʉrã ũdukꞌawa
         ẽka Felipe? Mʉta ũdu bꞌʉbara mʉ Zezeta ũdu bꞌʉa, ¿maʉ̃ta bʉara sãwũã mawũãbʉrʉ: Daia
         ũdubigarua bʉ Zezeta? 10 ¿Bʉara ĩjã ẽka mʉrã mʉ Zezedꞌe bꞌʉta, mʉ Zezera mʉne bꞌʉta? Mʉã bedꞌeata marãã jara
         nʉmʉrã mʉzhikusauba jara nʉmʉ ẽã, awuarabʉrʉ mʉ Zeze mʉne bꞌʉba mʉneba kꞌãrẽ onʉmʉã.
         11 Ĩjãrũã mʉrã mʉ Zezedꞌe bꞌʉta, mʉ Zezera mʉne bꞌʉta. Maʉ̃ta ĩjã ẽbʉrʉ, ĩjãrũã mʉã kꞌãrẽ
         onʉmʉneba.12 Mʉã wãrĩnu marãã jaraya:Mʉnebemata ĩjã bꞌʉbara mʉã kꞌãrẽ onʉmʉta izhabidꞌa oya. Kꞌãrẽ audre oya mʉta wãĩ baera
         mʉ Zezema. 13 Jõma kꞌãrẽ mʉ Zezea widꞌibʉdata mʉneba widꞌibʉdara mʉã aribꞌaeya, aramaʉ̃ne mʉ Zezeta
         zhi zromata ũdukꞌawadꞌamarẽã mʉ zhi Warradꞌeba. 14 Mʉãã kꞌãrẽta widꞌidꞌara mʉãrã aribꞌaeya.Jesúsba zokꞌaita jaradꞌa Jawurebiata15 Mʉta kʉãgꞌa bꞌebʉrʉ aribꞌaeudua mʉã jara bꞌʉta. 16 Mawũãrã mʉta zuburia bedꞌeaya mʉ Zezea, mobedꞌeba marãã diaya awʉrʉ marã Kꞌarebata,
         aramaʉ̃ne marã bawara bꞌamarẽã ewariza. 17 Jawurebiara wãrãnebemata bꞌʉa, mʉnebema ẽãta ẽjũãne bꞌebara izhira jidadꞌaidꞌe bꞌʉ
         ẽã ũdudꞌa ẽbaera, miã ũdukꞌawadꞌa ẽbaera. Mawũãmina marãbara ũdukꞌawua bꞌea marã bawara
         bꞌʉ baera, aramaʉ̃ne marãne bꞌaya.18 Mʉã marã dobꞌa ãmaẽkua ẽã jẽrãmarãta bꞌe kĩrãkꞌa, mʉrã marãma zeya. 19 Mʉnebema ẽãta ẽjũãne bꞌebara dããrã ẽãne mʉrã wueta ũdudꞌa ẽã. Mawũãmina marãbara mʉrã
         ũdudꞌaya. Mʉta bꞌʉba marãsidꞌa bꞌeaya. 20 Mawũã ũdubʉda ewadera marãbara kꞌawuadꞌaya mʉrã mʉ Zezedꞌe bꞌʉta, marãta mʉne bꞌeta,
         mʉta marãne bꞌʉta. 21 Mʉã jara bꞌʉta aribꞌae bꞌʉbara mʉrã kʉãgꞌa bꞌʉa. Mʉta kʉãgꞌa bꞌʉra mʉ Zezeba kʉãgꞌa
         baya, mʉãbidꞌa kʉãgꞌa baya, mobe mʉnebemata kꞌawuabi nʉmaña.22 Mawũãĩ Juda awʉrʉba Iscariote ẽãba mawũãsia: Nokꞌó, ¿bʉara sãwũã daiaabʉrʉ bʉdꞌebemata
         kꞌawuabi nʉmaĩne kꞌawuabi nʉma ẽpe bʉdꞌebema ẽãta bꞌeara ẽjũãne?23 Mawũãĩ Jesúsbara panaʉ̃ mawũãsia: Mʉta kʉãgꞌa bꞌʉbara mʉ bedꞌeata aribꞌaeya, mobedꞌeba
         mʉ Zezebara kʉãgꞌa baya, aramaʉ̃ne daira izhima zedꞌape izhi bawara panaña. 24 Mʉta kʉãgꞌa ẽãbara mʉ bedꞌeara aribꞌae ẽã. Mʉã jara nʉmʉ bedꞌeata ũrĩ bꞌera mʉrẽ ẽã,
         awuarabʉrʉ mʉ Zeze mʉ zokꞌadꞌadꞌea.25 Mʉã maʉ̃ jõma marãã jarabʉrʉa marã bawara bꞌʉwedꞌa. 26 Mawũãmina marã Kꞌarebata Jawurebiata mʉ Zezeba mʉbari zokꞌaibara maʉ̃bara marãã ne
         jõma jaradedꞌekaya, bude babigaya jõma mʉã marãã jaradꞌata.27 Adu-a bꞌaidꞌebemata mʉã marãĩta ãmaẽña, adu-a bꞌaidꞌebemata mʉrẽta mʉã marãã diaya.
         Maʉ̃ mʉãrã dedꞌeka ẽã ẽjũãne bꞌeba aritiaedꞌa diabada kĩrãkꞌa. Mawũẽ sopuarãũdua,
         miã perarãũdua. 28 Marãbara ũrĩsidꞌa mʉã marãã mawũãnata: Mʉrã wãpe marãma zeya. Mʉta kʉãgꞌa bꞌebʉrʉ
         marã sobiadꞌaidꞌe bꞌʉa mʉã jarasi baera mʉrã mʉ Zezema wãĩta, mʉ Zezera zhi zromaneba
         mʉ audre. 29 Mʉã maʉ̃ta marãã jarabʉrʉa mawũã berabꞌarii nawedꞌa, mawũã berabꞌaribʉrʉdꞌera ĩjãnamarẽã.
         30 Ya mʉrã marã bawara bio bedꞌea ẽã ãtõmiãta uru baera naʉ̃ ẽjũãne nokꞌota, izhira zarea
         ne ẽã mʉ ʉ̃rʉ̃rã. 31 Mawũãmina mʉãrã mʉ Zezera kʉãgꞌata ẽjũãne bꞌeba kꞌawuadꞌamarẽã, mʉãrã mʉ Zezeba jaradꞌa
         kĩrãkꞌa onʉmʉã. Pirabꞌariudua, wãdrʉ namaʉ̃bara.

Jesús wãrĩnu uva kꞌarra151 Mʉrã wãrĩnu uva kꞌarra, waya mʉ Zezera zhi akʉbaria. 2 Jʉ̃kꞌara mʉ kꞌarradꞌebema zhi zau ẽãrã izha tiaweya. Mawũãmina zhi zaubʉdara zhi tae
         seri ẽãtrʉ kꞌõkua araa oya audre zaumarẽã. 3 Aramaʉ̃ kĩrãkꞌa marã ya zhi araa omata bꞌea, bedꞌeata mʉã marãã jara nʉmʉba. 4 Mʉ ũme bꞌeaudua, mobedꞌeba mʉrã marãne bꞌʉa. Uva jʉ̃kꞌara izhikusara zau ẽã zhi kꞌarra
         maẽba nʉmʉ ẽbʉrʉ, aramaʉ̃ kĩrãkꞌa marãbara Daizezeba krĩñarã obꞌedꞌa ẽã mʉ ũme duanu
         ẽbʉrʉ.5 Mʉrã uva kꞌarra, waya marãta zhi jʉ̃kꞌara. Mʉ ũme bꞌʉra mʉrã izhidꞌe bꞌʉba maʉ̃bara
         Daizezeba krĩñata bio oya. Mʉ ũme duanu ẽbʉrʉ miã kꞌãrẽta obꞌedꞌa ẽã. 6 Mʉ ũme bꞌʉ ẽãrã ãĩ bꞌʉdꞌaya uva jʉ̃kꞌara zau ẽã kĩrãkꞌa. Bagui jʉrepe tebʉdꞌe pepekuabada,
         mawũẽ eradrʉbaria. 7 Mʉ ũme bꞌebʉrʉ, mʉ bedꞌeata aribꞌae bꞌebʉrʉ widꞌiudua jõma mazha krĩñata, mʉã marãã
         diaya. 8 Mʉ Zezera zhi zromata nʉmabidꞌaya izha krĩñata bio obꞌeba, aramaʉ̃ne mʉã jʉrʉkuadꞌata
         bꞌeaya. 9 Mʉ Zezeba mʉ kʉãgꞌa kĩrãkꞌa, mʉãbidꞌa marã kʉãgꞌa, mawũẽ mʉã kʉãgꞌata bꞌeaudua. 10 Mʉã jara bꞌʉta aribꞌae bꞌebʉrʉ mʉã kʉãgꞌata bꞌeaya, aramaʉ̃ kĩrãkꞌa mʉãrã mʉ Zezeba
         jara bꞌʉta jõma aribꞌae bꞌʉa, mawũẽ mʉrã izha kʉãgꞌa.11 Mʉã maʉ̃ta marãã jarabʉrʉa marã mʉ kĩrãkꞌa jipadꞌe sobia bꞌeamarẽã.12 Mʉã jaraya kꞌãrẽ aribꞌaeita: Zhiya zhi kʉãgꞌaudua marãta mʉã kʉãgꞌa kĩrãkꞌa. 13 Kʉãgꞌata kꞌãbãẽã erubꞌʉbara izhi bebuta diaya izhi bawara zhibiarãbari. 14 Marã mʉ bawara zhibiata bꞌea mʉã jara bꞌʉta aribꞌaedꞌara. 15 Mʉã ya marã mʉ nezokꞌarã a ẽã, nezokꞌabara kꞌawua ẽbaera izhi nokꞌoba kꞌãrẽ obꞌʉra.
         Awuarabʉrʉ mʉãrã mʉ bawara zhibiarã abꞌʉa, mʉ Zezedꞌeba kꞌãrẽ jõma mʉã ũrĩnarã mʉã
         marãã kꞌawuabiga bꞌʉba. 16 Mʉta marãba jʉrʉdꞌa ẽbasia, awuarabʉrʉ mʉã marãta jʉrʉkuasia, aramaʉ̃ne mʉã marã duanusia
         wãnape mʉ Zezeba krĩñata obꞌeamarẽã, jipa maʉ̃trʉ obꞌeamarẽã. Mawũãrã jõma kꞌãrẽ mʉ
         Zezea mʉneba widꞌibʉdara izhara marãã diaya. 17 Mʉã marãã jaraya: Zhiya zhi kʉãgꞌaudua.Mʉnebema ẽãbara marã juradea18 Mʉnebema ẽãta ẽjũãne bꞌeba marãta juradebʉrʉ, kꞌawuaudua mʉta juradꞌapeadꞌata marã
         nawedꞌa. 19 Marãta mʉnebema ẽãta ẽjũãne bꞌebʉrʉ, mʉnebema ẽãta ẽjũãne bꞌebara kʉãgꞌa kꞌausidꞌa
         ãzhirãrã. Mawũãmina marã mʉnebema ẽãta ẽjũãne duanu ẽã, awuarabʉrʉ mʉã marã jʉrʉkuasia
         mʉnebema ẽãta ẽjũãne bꞌeta. Maʉ̃ba mʉnebema ẽãta ẽjũãne bꞌebara marã juradea. 20 Bedꞌeata bude baudua mʉã marãã mawũãnata: Nezokꞌara audre zhi zroma ẽã izhi nokꞌo
         kꞌãñabara. Mʉ zuburia oita pẽwã bꞌedꞌebara, marãsidꞌa zuburia oita pẽwãnaña. Mʉ bedꞌeata
         aribꞌae bꞌedꞌebara, marã bedꞌeasidꞌa aribꞌaedꞌaya. 21 Marã mʉ kꞌarea mawũã zuburia odꞌaya, ũdukꞌawadꞌa ẽãba mʉ zokꞌadꞌata.22 Mʉta zepe zhãrãta ũrãgꞌa ẽbasibʉrʉ kꞌazhirua ne ẽã bꞌeakꞌausia, mawũãmina ũrĩkꞌawua
         nʉmeba kꞌazhirua ne ẽã bꞌea abꞌedꞌa ẽã. 23 Mʉta jura bꞌʉbara mʉ Zezesidꞌa jura bꞌʉa. 24 Mʉã ãzhidꞌe edꞌa awʉrʉba okꞌata osi ẽbʉrʉ kꞌazhirua ne ẽã bꞌeakꞌausia, mawũãmina akʉ
         bꞌeta juradea mʉta, mʉ Zezeta. 25 Aramaʉ̃ne arimaẽ berabꞌari nʉmʉã bedꞌeata zhi bꞌʉmata ãzhi ũrãgꞌadꞌe mawũã bꞌʉta:
         Mʉrã kꞌãrẽã juradꞌai ne ẽãne juradea.26 Mawũãmina Kꞌarebata zebʉrʉdꞌera, mʉã maʉ̃ marãma mʉ Zezedꞌeba zokꞌabʉrʉra Jawurebia
         wãrãnebema, izhira zeya mʉ Zeze maẽba, izha jaraya mʉnebemata. 27 Marãbidꞌa mʉnebemata jaradꞌaya, mʉ bawara bꞌeadꞌaba jẽde wedꞌauba.

161 Mʉãrã maʉ̃ta marãã jarabʉrʉa kenabꞌaridꞌa ẽbamarẽã mʉnebema ĩjã bꞌeta. 2 De zhi jʉrebadata nʉme maẽ marã edꞌa wãbidꞌa ẽbaya, ewarita zeya bariduba marã beabʉrʉdꞌera
         krĩchaita Daizezeba krĩñata obʉrʉta. 3 Maʉ̃ta odꞌaya ũdukꞌawadꞌa ẽãba mʉ Zezeta miã mʉta. 4 Mʉãrã maʉ̃ta marãã jarabʉrʉa maʉ̃ ewarita zebʉrʉdꞌera marãba bude badꞌamarẽã ya mʉãrã
         marãã zhi jaramata.Jawurebiaba obꞌʉdꞌebemaMaʉ̃ mʉãrã jẽdeubara marãã jara ẽbasia, mʉrã bꞌʉ baera marã bawara. 5 Mawũãmina kꞌõbebʉrʉ mʉrã wãña mʉ zokꞌadꞌama, maʉ̃ta marãnebemabara miõba widꞌi mawũã
         ẽã: ¿Bʉra sãmaã wãĩpe? 6 Awuarabʉrʉ mʉã maʉ̃ta marãã jarabʉrʉ kꞌarea marã kꞌãbãẽã sopua kꞌobꞌea. 7 Mawũãmina wãrĩnu mʉã marãã jaraya: Marãĩtara biga mʉrã wãĩta, mʉta wã ẽbʉrʉ Kꞌarebara
         marãma ze ẽã, mawũãmina mʉta wãrã mʉã marãma zokꞌaya 8 Izhi zebʉrʉdꞌera ẽjũãne bꞌea kꞌawuabigaya kꞌazhiruadꞌe bꞌeta, waya mʉrã bedꞌea ne
         ẽã bꞌʉta, kꞌawuabigaya zhãrã Daizezebara kꞌawua oita. 9 Kꞌawuabigaya kꞌazhirua bara bꞌeta ĩjãna ẽãba mʉnebemata. 10 Kꞌawuabigaya mʉrã bedꞌea ne ẽã bꞌʉta mʉrã wãĩ baera mʉ Zezema, aramaʉ̃ne marãbara
         mʉrã wueta ũdudꞌa ẽbaya. 11 Kꞌawuabigaya zhãrã Daizezebara kꞌawua oita, izhara ãtõmiã naʉ̃ ẽjũãne nokꞌora ya kꞌawua
         osi baera.12 Mʉãrã wadꞌi ne bio erubꞌʉa marãã jaraita, mawũãmina aritiara marãbara sãwũãta kꞌawuadꞌa
         ẽbaya. 13 Mawũãmina Jawurebia wãrãnebemata zebʉrʉdꞌera, marã erunʉmaña Daizezedꞌebema wãrãne.
         Izhara jara ẽbaya izhikusaudꞌebemata, awuarabʉrʉ jõma jaraya mʉneba ũrĩbʉrʉta, aramaʉ̃ne
         jõma marãã kꞌawuabiya kꞌãrẽ berabꞌariita. 14 Jawurebiabara kꞌawuabigaya mʉrã zhi zromata, mʉ bedꞌeata ũrĩpe marãã kꞌawuabigaya.
         15 Jõma mʉ Zezeba erubꞌʉra mʉrẽã. Maʉ̃ba mʉãrã jarabʉrʉa Jawurebiabara mʉ bedꞌeata ũrĩpe
         marãã kꞌawuabigaita.Sopuara sobia baya16 Dããrã ẽãne marãbara mʉrã ũdudꞌa ẽbaya, mawũãmina dããrã ẽãne mʉrã wakusa ũdudꞌaya mʉrã
         wãĩ baera mʉ Zezema.17 Mawũãĩ izha jʉrʉkuadꞌata ʉ̃kʉrʉbara ãzhirãĩnu mawũãsidꞌa: ¿Kꞌãrẽta mawũã dazhirãã
         mawũãbʉrʉ: Dããrã ẽãne marãbara mʉrã ũdudꞌa ẽbaya, mawũãmina dããrã ẽãne wakusa ũdudꞌaya
         mʉrã wãĩ baera mʉ Zezema?18 ¿Kꞌãrẽta jara krĩñabʉrʉ mawũã dããrã ẽãne abʉrʉbara? Sãwũãta kꞌawuadꞌa ẽã izha jarabʉrʉra.19 Jesúsbara kꞌawuasia widꞌi krĩña kꞌobꞌeta, mawũẽ mawũãsia: ¿Marãbara mazhirãĩnu widꞌi
         kꞌobꞌe ẽka mʉã mawũãnata: Dããrã ẽãne marãbara mʉrã ũdudꞌa ẽbaya, mawũãmina dããrã ẽãne
         mʉrã wakusa ũdudꞌaya? 20 Mʉã wãrĩnu marãã jaraya, marã jẽgadꞌaya, sopuadꞌaya, waya mʉnebema ẽãta ẽjũãne bꞌera
         sobiadꞌaya. Mawũãmina marã sopuadꞌaimina marã sopuara sobia baya. 21 Wũẽrã toira puabaria toi ewarita arababʉrʉba. Mawũãmina wũãwũã tobʉrʉdꞌera pua kꞌobꞌadꞌara
         sobiaba kĩrãduabaria wũãwũãta tobʉrʉba naʉ̃ ẽjũãne. 22 Aramaʉ̃ kĩrãkꞌa marãsidꞌa kꞌãwũãwedꞌara sopua bꞌea. Mawũãmina mʉã marã wakusa ũdubʉrʉba
         sobiadꞌaya, mobebaira miõba jãrĩ ẽã marã sobiara. 23 Maʉ̃ ewadera marãbara mʉãã widꞌidꞌa ẽã miã kꞌãrẽta. Mʉã wãrĩnu marãã jaraya, jõma
         kꞌãrẽ mʉ Zezea mʉneba widꞌibʉdara izha marãã diaya. 24 Wadꞌi marãbara mʉnebara kꞌãrẽ widꞌidꞌa ẽã. Kꞌãrẽ widꞌiudua, mobedꞌeba jidadꞌaya, aramaʉ̃ne
         marã jipadꞌe sobia bꞌeaya.Mʉã edre bꞌaebisia zareata ẽjũãnebema25 Maʉ̃ mʉãrã ne jarakꞌa jarabʉrʉa. Ewarita zeya mʉã jarabʉrʉra ne jarakꞌa jara ẽãta,
         awuarabʉrʉ marãã jipa jaraya mʉ Zezedꞌebemata. 26 Maʉ̃ ewadera marãbara mʉneba kꞌãrẽ widꞌidꞌaya. Maʉ̃bara mʉãrã jara kꞌobꞌʉ ẽã mʉta
         mʉ Zezea zuburia bedꞌeaita marãbari. 27 Mʉ Zezebara marã kʉãgꞌa bꞌʉa marãba mʉta kʉãgꞌa bꞌe baera, aramaʉ̃ne ĩjã bꞌea mʉrã
         zesita Daizeze maẽba. 28 Mʉrã mʉ Zeze maẽba zesia naʉ̃ ẽjũãẽna, mʉãrã naʉ̃ ẽjũãrã ãmaẽña, mʉrã wakusa wãña
         mʉ Zezema.29 Mawũãĩ izha jʉrʉkuadꞌabara mawũãsidꞌa: Idꞌibʉrʉ bʉa jarabʉrʉra jipa jara kꞌobꞌʉa,
         ne jarakꞌa jara ẽã. 30 Idꞌibʉrʉ daibara kꞌawuabʉda bʉara ne jõma kꞌawua bꞌʉta, mawũẽ miõba kꞌãrẽ widꞌidꞌaira
         nesidꞌa ẽã, kꞌãʉ̃ba daibara ĩjã bꞌea bʉra zesita Daizeze maẽba.31 Mawũãnaĩ Jesúsbara panaʉ̃ mawũãsia: ¿Idꞌibʉrʉ ĩjãbʉdakꞌa? 32 Ewarita arabaidꞌebema ya arabasia, mawũẽ marã abꞌa abꞌakꞌa wãẽbadꞌaya mazhi wãbʉrʉma,
         aramaʉ̃ne mʉrã ãmaẽnaña dobꞌa. Mawũãmina mʉrã dobꞌa bꞌʉ ẽã mʉ Zezeta bꞌʉba mʉ ũme.
         33 Mʉã maʉ̃ta marãã jarabʉrʉa mʉneba adu-a bꞌeamarẽã. Naʉ̃ ẽjũãnerã marã zuburiaya, mawũãmina
         wãnigua bꞌeaudua, mʉã edre bꞌaebisia ãtõmiã zareata ẽjũãne nʉmʉrã.

Jesús zhiwidꞌidꞌa izha jʉrʉkuadꞌabari171 Jesúsbara maʉ̃ta jarape ʉ̃taa akʉ zhiwidꞌi mawũãsia:Zeze, ewarira arabasia, mawũẽ kꞌawuabigarua mʉ bʉ Warra zhi zromata, aramaʉ̃ne mʉ
         bʉ Warrabidꞌa kꞌawuabigaya bʉra zhi zromata. 2 Zhãrã jõmaʉ̃ ʉ̃rʉ̃ bʉara mʉãã zareata diasia, aramaʉ̃ne bʉ ũme bꞌai jõ ẽãta diamarẽã
         bʉa mʉãã diadꞌata jõmaʉ̃ã. 3 Bꞌai jõ ẽãrã, bʉta ũdukꞌawadꞌaidꞌe bꞌʉa Daizezera abꞌabai bꞌʉta wãrĩnuta, ũdukꞌawadꞌaidꞌe
         bꞌʉa mʉta Jesucristota bʉa zokꞌadꞌata.4 Mʉãrã bʉra zhi zromata kꞌawuabiga nʉmʉã naʉ̃ druadꞌe, aramaʉ̃ne mʉãrã jõbibʉrʉa kꞌãrẽ
         omarẽã bʉa mʉãã diadꞌata. 5 Kꞌõbebʉrʉ Zeze, mʉrã bʉ kꞌaita zhi zromata bꞌʉdua, bʉ ũme zhi zromata bꞌadꞌa kĩrãkꞌa
         ẽjũã nʉmeĩ nawedꞌa.6 Ẽjũãne bꞌeta bʉa mʉãã diadꞌata bꞌea mʉãrã bʉdꞌebema kꞌawuabiga nʉmʉã, ãzhira bʉre
         basia, maʉ̃ta bʉa mʉãã dedꞌekasia, ãzhara aribꞌae bꞌea bʉ bedꞌeara. 7 Idꞌibʉrʉ kꞌawuabʉda jõma kꞌãrẽ bʉa mʉãã diadꞌara bʉ maẽba zedꞌata. 8 Bedꞌeata bʉa mʉãã diadꞌara mʉãrã jarakꞌasia, maʉ̃ ãzhara ĩjãsidꞌa. Aramaʉ̃ne kꞌawuasidꞌa
         mʉrã wãrĩnu bʉ maẽba zedꞌata, aramaʉ̃ne ĩjã bꞌea mʉrã bʉa zokꞌadꞌata.9 Mʉrã ãzhibari bʉaa zuburia bedꞌeaya. Mʉnebema ẽãta ẽjũãne bꞌebari mawũã zuburia bedꞌea
         ẽã, awuarabʉrʉ bʉa mʉãã diadꞌata bꞌebari zuburia bedꞌeaya bʉreta bꞌeba. 10 Mʉrẽta bꞌera bʉrea, bʉreta bꞌera mʉrẽã. Aramaʉ̃ne mʉrã zhi zromata dajada nʉmʉã ãzhidꞌeba.11 Mʉrã ya naʉ̃ ẽjũãne bꞌa ẽã. Mawũãmina ãzhira naʉ̃ ẽjũãne bꞌeaya, maʉ̃ne mʉrã bʉma
         wãña. Zeze bʉra biata bꞌʉa, bʉa mʉãã diadꞌata bꞌera bʉzhi zareaba akʉ jʉre edarua,
         aramaʉ̃ne abꞌa bꞌeamarẽã dazhi abꞌaʉ kĩrãkꞌa. 12 Naʉ̃ ẽjũãne ãzhi bawara bꞌasidꞌera mʉãrã bʉ zareadꞌeba akʉ jʉresia. Bʉa mʉãã diadꞌata
         bꞌera mʉãrã akʉ jʉresia, aramaʉ̃ne ãzhidꞌebema miõta adua ẽbasia, awuarabʉrʉ zhi aduaitrʉ
         aduaya. Aramaʉ̃ne maʉ̃ta zhi bꞌʉmata arimaẽ berabꞌariya.13 Kꞌõbebʉrʉ mʉrã bʉma wãña. Mawũẽ mʉãrã maʉ̃ta jarabʉrʉa wadꞌi naʉ̃ ẽjũãne bꞌʉwedꞌa,
         aramaʉ̃ne ãzhisidꞌa mʉ kĩrãkꞌa jipadꞌe sobia bꞌeamarẽã. 14 Mʉãrã bʉ bedꞌeara jarakꞌasia, mawũẽ mʉnebema ẽãta ẽjũãne bꞌebara juradea, naʉ̃ ẽjũãnebemata
         duanu ẽãba mʉta naʉ̃ ẽjũãnebema ẽkĩrãkꞌa. 15 Mʉãrã widꞌi ẽã bʉa naʉ̃ ẽjũãneba ãĩ jʉre edemarẽã, awuarabʉrʉ widꞌi bꞌʉa kꞌarebamarẽã
         ãtõmiã bia ẽã juwuadꞌeba. 16 Ãzhira naʉ̃ ẽjũãnebema ẽã mʉta naʉ̃ ẽjũãnebema ẽkĩrãkꞌa. 17 Wãrãneba bʉita bꞌeabirua, bʉ bedꞌeata wãrã. 18 Bʉa mʉta ẽjũãne bꞌema zokꞌadꞌa kĩrãkꞌa, mʉãbidꞌa zokꞌakuabʉrʉa ẽjũãne bꞌema. 19 Ãzhi kꞌarea bʉita bꞌidꞌa ari mʉzhita, ãzhisidꞌa bʉita bꞌeamarẽã bʉ bedꞌeata wãrãneba.20 Mʉrã bari naʉ̃rã kꞌarea bʉaa zuburia bedꞌea kꞌobꞌʉ ẽã, awuarabʉrʉ zuburia bedꞌeabʉrʉa
         mʉnebemata ĩjãnaĩ kꞌareabidꞌa ãzhi bedꞌeadꞌeba. 21 Aramaʉ̃nerã jõma abꞌa bꞌeaya. Zeze, mawũãrã bʉta mʉne bꞌʉ kĩrãkꞌa, mʉta bʉdꞌe bꞌʉ
         kĩrãkꞌa, ãzhisidꞌa dazhi ũme abꞌa bꞌeaya. Aramaʉ̃ne ẽjũãne bꞌebara ĩjãnamarẽã mʉrã
         bʉa zokꞌadꞌata. 22 Mʉãrã zhi zromata bꞌʉkuasia bʉa mʉta zhi zromata bꞌʉdꞌa kĩrãkꞌa, aramaʉ̃ne abꞌa bꞌeamarẽã
         dazhi abꞌa panʉ kĩrãkꞌa. 23 Mʉta ãzhidꞌe bꞌʉa, bʉta mʉne bꞌʉa, aramaʉ̃ne jipadꞌe ãba bꞌea. Kꞌãwũãrã ẽjũãne bꞌebara
         kꞌawuadꞌaya mʉrã bʉa zokꞌadꞌata, kꞌawuadꞌaya mʉnebemata bꞌera bʉara kʉãgꞌata mʉta
         kʉãgꞌa kĩrãkꞌa.24 Zeze, bʉa mʉãã diadꞌata bꞌera mʉãrã krĩña bꞌʉa mʉta bꞌʉ maẽ ãzhisidꞌa mʉ bawara bꞌeaita,
         aramaʉ̃ne ãzha ũdudꞌamarẽã bʉa mʉrã zhi zromata bꞌʉdꞌata, bʉa mʉrã kʉãgꞌa ẽjũã oi
         nawedꞌa. 25 Zeze, bʉra biata bꞌʉa, ẽjũãne bꞌebara bʉra ũdukꞌawadꞌa ẽã, mawũãmina mʉã bʉra ũdukꞌawua
         bꞌʉa, naʉ̃rã mʉnebemata bꞌebara kꞌawuasidꞌa mʉrã bʉa zokꞌadꞌata. 26 Mʉãrã bʉdꞌebema kꞌawuabigadꞌata ãmaña kꞌawuabigaya. Aramaʉ̃ne bʉa mʉta kʉãgꞌa kĩrãkꞌa
         ãzhirãĩnu zhiya kʉãgꞌa bꞌeamarẽã, aramaʉ̃ne mʉrã ãzhidꞌe bꞌaya.

Jesús jidadꞌapeadꞌa(Mateo 26:47-56; Marcos 14:43-50; Lucas 22:47-53)181 Jesús mawũã zhiwidꞌipe izha jʉrʉkuadꞌa bawara wãsia do zake Cedrón kĩrãrẽ. Mama ne
         uta bꞌʉ maẽ edꞌa wãsia izha jʉrʉkuadꞌa bawara. 2 Juda Jesús chãbꞌariita bꞌʉbara kꞌawua bꞌasia mawũã ne uta bꞌʉ maẽrã, Jesús mama ãba
         zema bio basi baera izha jʉrʉkuadꞌa bawara. 3 Mawũẽ Judabara jʉre edesia soldaorãta, Daizeze de akʉbadata, maʉ̃rã zokꞌasidꞌa sacerdoterã
         nokꞌorãba, fariseorãba, aramaʉ̃ne mama erbuesia ĩbĩrãẽna, kuchoedꞌa. 4 Mawũẽ Jesúsbara izhi sãwũã berabꞌariita kꞌawua kꞌobꞌʉba ãzhi orrape mawũãsia: ¿Kꞌaita
         jʉrʉ panʉ?5 Mawũãĩ panaʉ̃ mawũãsidꞌa: Jʉrʉ panʉã Jesús Nazaredꞌebemata.Mawũãnaĩ Jesúsbara mawũãsia: Mʉta izhia.Ãzhi bawara kꞌobꞌasia Judasidꞌa Jesús chãbꞌariita. 6 Mawũã Mʉta izhia abʉrʉdꞌera, ãbudea bꞌaekuasidꞌa egorodꞌe. 7 Jesúsbara wakusa widꞌi mawũãsia: ¿Kꞌaita jʉrʉ panʉ?Mawũãĩ mawũãsidꞌa: Jʉrʉ panʉã Jesús Nazaredꞌebemata.8 Mawũãnaĩ Jesúsbara panaʉ̃ mawũãsia: Mʉã marãã jarabʉrʉa mʉta izhita. Mawũẽ mʉta jʉrʉ
         panʉbʉrʉ idu wãbiudua mʉã jʉrʉkuadꞌa za kꞌopanʉta.9 Aramaʉ̃ne arimaẽ berabꞌarisia izha mawũãnata: Zeze, bʉa mʉãã diadꞌata bꞌera adua ẽã
         miõta. 10 Maʉ̃ne Simón Pedroba kucho abꞌʉta ẽpe tusia sacerdote wagꞌau nezokꞌata, mawũẽ ʉrawesia
         kʉwʉrʉ juwua araarebemata. Nezokꞌara Malco abazhidꞌa. 11 Jesúsbara Pedroa mawũãsia: Bʉzhi kuchora edꞌa pẽũdua. Mʉ Zezeba mʉrã zuburiabiya nʉmʉba,
         ¿mʉrã zuburiaidꞌe bꞌʉ ẽka?Jesús edesidꞌa sacerdote wagꞌau kĩrãbita(Mateo 26:57-58; Marcos 14:53-54; Lucas 22:54)12 Mobebʉrʉ soldaorãbara ãzhi nokꞌo bawarauba Daizeze de akʉbadata judíorãne bawarauba
         Jesús jidadꞌape jʉ̃sidꞌa. 13 Mobebʉrʉ naara edesidꞌa Anás bꞌʉma Caifás zãwũrẽ baera. Caifás sacerdote wagꞌauta
         bꞌasia maʉ̃ añone. 14 Maʉ̃ Caifásba judíorãã jarasia ũmakĩrã abꞌa beuita bigata jõmaʉ̃bari.Pedro chubꞌedꞌa Anás drogꞌoadꞌe(Mateo 26:69-70; Marcos 14:66-68; Lucas 22:55-57)15 Jesús kꞌaidꞌu wãsidꞌa Simón Pedrota dewarabema Jesúsba jʉrʉdꞌata. Maʉ̃ Jesúsba jʉrʉdꞌara
         ũdukꞌawua bꞌasia sacerdote wagꞌauba, maʉ̃ta Jesú ũme edꞌa wãsia sacerdote wagꞌau drogꞌoadꞌe.
         16 Mawũãmina Pedrora drogꞌoadꞌe ãĩ bꞌesia puerta maẽ. Mawũẽ Jesúsba jʉrʉdꞌara sacerdote
         wagꞌauba ũdukꞌawua bꞌʉta wũẽrã puerta akʉbari ũme bedꞌeape edꞌa wãbisia Pedrora. 17 Mawũẽ wũẽrã puerta akʉbaribara Pedroa mawũãsia: ¿Bʉsidꞌa kꞌãʉ̃ba jʉrʉkuadꞌadꞌebema
         ẽka?Mawũãĩ izhara mawũãsia: Mʉrã izhi ẽã.18 Maʉ̃ne nezokꞌarãta Daizeze de akʉbada bawara edau nʉmeãsia tebʉta puadꞌape. Kũrãsãba
         tebʉ kꞌã nʉmeãsia. Ãzhi bawara Pedrosidꞌa edau nʉmasia tebʉ kꞌã.Anásba widꞌidꞌa Jesúa(Mateo 26:59-66; Marcos 14:55-64; Lucas 22:66-71)19 Sacerdote wagꞌaubara Jesúa widꞌisia izha jʉrʉkuadꞌadꞌebemata izhi ũrãgꞌadꞌebemata.
         20 Mawũẽ Jesúsbara panaʉ̃ mawũãsia: Mʉrã dajada bedꞌea bꞌasia zhãrã jõmaʉ̃ daidꞌu. Mʉrã
         baridua miã ũrãgꞌa bꞌasia de zhi jʉrebada maẽ, Daizeze dedꞌa ewara maẽ, judíorã jõma
         zhi jʉrebada maẽ, mʉãrã aramaʉ̃ne kꞌãrẽ chupea jara bꞌa ẽbasia. 21 ¿Kꞌãrẽã mʉãã widꞌibʉrʉ? Mʉ bedꞌeata ũrĩnapeadꞌaa widꞌidua mʉã kꞌãrẽta jarakꞌa bꞌadꞌata.
         Ãzha kꞌawua bꞌea mʉã kꞌãrẽta jaradꞌata.22 Jesúsba mawũãĩ Daizeze de akʉbadadꞌebemata abꞌa mama kꞌobꞌʉba kĩrãma tachipe mawũãsia:
         ¿Bʉara mawũã panaʉ̃bʉrʉka sacerdote wagꞌau bedꞌeara?23 Mawũãĩ Jesúsbara panaʉ̃ mawũãsia: Mʉta ãña bedꞌea tabebʉrʉ jaradua kꞌãrẽne ãña bedꞌea
         tabeta. Mawũãmina mʉta bia bedꞌea tabebʉrʉ, ¿mʉrã kꞌãrẽã tachibʉrʉ?24 Mobebʉrʉ Anás sacerdote wagꞌauta bꞌadꞌabara jʉ̃ diabuesia Caifás sacerdote wagꞌauma.Pedroba ũdukꞌa adꞌa Jesús(Mateo 26:71-75; Marcos 14:69-72; Lucas 22:58-62)25 Pedrora edau nʉmasia tebʉ kꞌã. Maʉ̃ne mawũãsidꞌa: ¿Bʉra Jesúsba jʉrʉkuadꞌadꞌebema
         ẽka?Mawũãnaĩ izhara merãbʉrʉta mawũãsia: Mʉrã izhi ẽã.26 Maʉ̃ne sacerdote wagꞌau nezokꞌata abꞌa Pedroba kʉwʉrʉ ʉrawedꞌa mebẽrãba Pedroa mawũãsia:
         ¿Mʉã bʉra Jesú ũme ũdusi ẽka ne uta bꞌʉ maẽ?27 Mawũãĩ Pedrobara wakusa merãsia. Maʉ̃ daucha berusia gallora.Jesús ededꞌapeadꞌa Pilato kĩrãbita(Mateo 27:1-2, 11-31; Marcos 15:1-20; Lucas 23:1-5, 13-25)28 Caifás de maẽbara Jesús edesidꞌa nokꞌo dedꞌa soldaorã tabꞌʉidꞌu. Maʉ̃nerã diapedꞌa
         nʉmasia. Judíorã Jesús ededꞌapeadꞌara maʉ̃ dedꞌara edꞌa wãna ẽbasia. Ãzhima aramaʉ̃nerã
         Daizeze kĩrãbita mitia ẽãba kꞌo bꞌeidꞌe bꞌasia Egiptodꞌeba ẽzoadꞌata krĩcha kꞌobadara.
         29 Mawũẽ Pilato ãzhima zepe mawũãsia: ¿Naʉ̃ kꞌãrẽã ji kꞌopanʉ?30 Mawũãĩ panaʉ̃ mawũãsidꞌa: Naʉ̃ta bia ẽãta obari ẽbʉrʉ daibara bʉaa chãbꞌaridꞌa ẽbakꞌausia.31 Mawũãnaĩ Pilatobara mawũãsia: Mazhabʉrʉ ededꞌape kꞌawua oudua mazhi ũrãgꞌaba jara
         bꞌʉdꞌe.Mawũãĩ judíorãbara mawũãsidꞌa: Marã Roma bidꞌarãbara daia idu beabidꞌa ẽã miõta.32 Aramaʉ̃ne arimaẽ berabꞌarisia Jesúsba jaradꞌata izhi sãwũã beuita.33 Pilato wakusa edꞌa wãsia izhita nokꞌota bꞌʉ dedꞌa, mobe Jesús trʉ̃pe mawũãsia: ¿Bʉra
         Rey judíorãneka?34 Mawũãĩ Jesúsbara panaʉ̃ mawũãsia: ¿Bʉzhikusauba mawũãbʉrʉka o mʉnebema awʉrʉba bʉaa
         mawũãsidꞌa?35 Mawũãĩ Pilatobara panaʉ̃ mawũãsia: ¿Mobera mʉrã judíokꞌa? Bʉzhirãta bꞌeba, sacerdoterã
         nokꞌorãba bʉra mʉãã chãbꞌarisidꞌa. ¿Bʉara kꞌãrẽta osi?36 Mawũãĩ Jesúsbara panaʉ̃ mawũãsia: Mʉrã naʉ̃ ẽjũãne Reyta bꞌaidꞌebema ẽã. Mʉta naʉ̃
         ẽjũãne Reyta bꞌaidꞌebemabʉrʉ mʉta aribꞌae bꞌera zhõkꞌausidꞌa mʉta chãbꞌaridꞌa ẽbamarẽã
         judíorãã. Mawũãmina mʉrã nama Reyta bꞌaidꞌebema ẽã.37 Mawũãĩ Pilatobara mawũãsia: ¿Mobera bʉra Reyka?Mawũãĩ Jesúsbara panaʉ̃ mawũãsia: Ara bʉzha jarabʉrʉa mʉrã Reyta. Mʉrã maʉ̃ kꞌarea
         tobʉdata naʉ̃ ẽjũãẽna zesia wãrãta jaraita. Wãrãnebemata bꞌebara ũrĩ bꞌea mʉ bedꞌeara.38 Mawũãĩ Pilatobara mawũãsia: ¿Kꞌãrẽpe wãrã?Mawũãpe wakusa wãsia judíorãma, mobe mawũãsia: Mʉma naʉ̃ bedꞌea ne ẽã. 39 Mawũãmina marã zhi kꞌawama cárceldꞌeba mʉã abꞌa ẽdrʉbi bꞌʉta Egiptodꞌeba ẽzoadꞌata
         krĩcha fiesta obada ewade. ¿Mawũẽ marãbara krĩñadeka mʉã ẽnaĩta Rey judíorãneta?40 Mawũãĩ jõmaʉ̃ba nemi jĩgua mawũãsidꞌa: ¡Kꞌãʉ̃ta ẽnarãrũã! Awuarabʉrʉ ẽnadua Barrabáta.
         Maʉ̃ Barrabára nezrʉgamiã basia.

191 Mobebʉrʉ Pilatobara Jesús ubigasia. 2 Soldaorãbara corona jʉ̃kꞌara ʉrʉta pʉrrasidꞌa, mobe burudꞌe joatrʉsidꞌa. Mobe ãnebꞌaribisidꞌa
         wua granateta. 3 Mobe mawũãsidꞌa: ¡Kʉa, judíorã Rey! Mobe tachi jirpanesia kĩrãma.4 Pilato wakusa ãĩ zepe mawũãsia: Akaudua, mʉãrã wakusa ãĩ webʉrʉa kꞌawuadꞌamarẽã mʉma
         naʉ̃ bedꞌea ne ẽãta.5 Jesús ãĩ webʉdadꞌera corona jʉ̃kꞌara ʉrʉta burudꞌe joatrʉ nʉmasia, ãnebꞌari bꞌasia
         wua granateta. Maʉ̃ne Pilatobara mawũãsia: ¡Naʉ̃ za bꞌidꞌa!6 Jesús ũdubʉdadꞌera sacerdoterã nokꞌorãbara, Daizeze de akʉbadabara nemi jĩgua mawũãsidꞌa:
         ¡Cruzdꞌe kꞌachibirua! ¡Cruzdꞌe kꞌachibirua!Mawũãnaĩ Pilatobara mawũãsia: Mazhabʉrʉ cruzdꞌe kꞌachiudua. Mʉma naʉ̃ bedꞌea ne ẽã.7 Mawũãĩ judíorãbara panaʉ̃ mawũãsidꞌa: Daibara erubꞌea ũrãgꞌata, mawũẽ dai ũrãgꞌaba
         jara bꞌʉdꞌera beuibara izhikusa Daizeze Warradꞌe bꞌʉdꞌeba.8 Mawũãbʉdata Pilatoba ũrĩbʉrʉdꞌera audre perasia. 9 Mawũẽ izhita nokꞌota bꞌʉ dedꞌa wakusa edꞌa wãsia, mobe Jesúa mawũãsia: ¿Bʉra sãmabema?Mawũãmina Jesúsbara panaʉ̃ ẽbasia. 10 Mawũẽ Pilatobara mawũãsia: ¿Bʉra mʉãã bedꞌea ẽka? ¿Bʉara kꞌawua ẽka mʉ zarea bꞌʉra
         bʉ cruzdꞌe kꞌachi beabiita o bʉ ẽnetaita?11 Mawũãĩ Jesúsbara panaʉ̃ mawũãsia: Bʉa mʉrã kꞌãrẽ sãwũã ẽbakꞌausia ʉ̃treba kꞌãwũã idaribi
         ẽbasibʉrʉ. Mawũẽ mʉta bʉ juwuadꞌe chãbꞌaridꞌatrʉ bʉ audre kꞌazhirua barasia.12 Mawũãĩ Pilatobara Jesús ẽna krĩñasia. Mawũãmina judíorãbara nemi jĩgua mawũãsidꞌa:
         Bʉa naʉ̃ta ẽnarã, César bawara bʉra zhibia ẽã. Iabꞌa izhitrʉ reydꞌe bꞌʉra César rey
         wagꞌau bawara zhi jura.13 Pilatobara maʉ̃ta ũrĩpe Jesús ãĩ edepe zhãrã kꞌawua obari maẽ jewedꞌasia dejã mongꞌara
         douga odꞌa abada maẽ, hebreo bedꞌeadꞌera Gábata abada. 14 Maʉ̃nerã aribꞌae jirpanasia Egiptodꞌeba ẽzoadꞌata krĩcha fiesta obadadꞌebemata, maʉ̃nerã
         ʉ̃matipa nʉmasia. Maʉ̃ne Pilatobara judíorãã mawũãsia: ¡Za bꞌidꞌa mazhi Rey!15 Mawũãĩ nemi jĩgua mawũãsidꞌa: ¡Beabirua! ¡Beabirua! ¡Cruzdꞌe kꞌachibirua!Mawũãnaĩ Pilatobara mawũãsia: ¿Marã Reyra mʉã cruzdꞌe kꞌachibiidꞌe bꞌʉka?Mawũãĩ sacerdoterã nokꞌorãbara panaʉ̃ mawũãsidꞌa: Daibara rey ãmaña eruduanu ẽã rey
         César awuarara.16 Aramaʉ̃ne Pilatobara Jesús ãzhaa chãbꞌaribʉrʉta soldaorãã chãbꞌarisia cruzdꞌe kꞌachi
         beadꞌamarẽã. Mawũẽ Jesús edesidꞌa.Cruzdꞌe kꞌachi beudꞌa Jesús(Mateo 27:32-44; Marcos 15:21-32; Lucas 23:26-43)17 Jesúsbara izhi cruz ataupe wãsia Buru Bꞌʉwʉrʉ abadaidꞌu, hebreo bedꞌeadꞌera Gólgota
         abada. 18 Mama cruzdꞌe kꞌachisidꞌa, izhi bawara awʉrʉta ũme kꞌachi jirapanʉsidꞌa abꞌa juwua
         araare abꞌa juwua ãkꞌaare, Jesús jirabꞌʉsidꞌa ẽsadra. 19 Kꞌãrẽã beadꞌaita Pilatobara bꞌʉpe cruzdꞌe jirabꞌidꞌapʉta mawũã bꞌasia: JESÚS NAZAREDꞌEBEMA REY JUDÍORÃNEÃ. 20 Judíorã bioba maʉ̃ta lesidꞌa Jesús cruzdꞌe kꞌachidꞌapeadꞌara pʉwʉrʉ kꞌaita baera.
         Maʉ̃ bedꞌeara bꞌʉ jirabꞌasia hebreo bedꞌeadꞌe, griego bedꞌeadꞌe, latin bedꞌeadꞌe.
         21 Sacerdoterã nokꞌorãta judíorãbara Pilatoa mawũãsidꞌa: Mawũã bꞌʉrãrũã: Rey judíorãneã
         arãrũã, awuarabʉrʉ mawũãdua: Naʉ̃bara mawũãsia: Mʉrã Rey judíorãneã.22 Mawũãnaĩ Pilatobara panaʉ̃ mawũãsia: Mʉã bꞌʉsibʉrʉ mʉã bꞌʉsia.23 Soldaorãbara Jesús cruzdꞌe kꞌachidꞌape izha jʉ̃ bꞌadꞌara jirakua edadꞌape kĩmarẽta
         abꞌaʉdꞌe drasidꞌa soldaoza. Wua ãnebꞌari jʉ̃ bꞌadꞌasidꞌa jidasidꞌa, maʉ̃ wuara kĩrã
         tẽũ kꞌasudꞌapeadꞌa ẽbasia, awuarabʉrʉ jipa abꞌa kꞌadꞌapeadꞌa basia ʉ̃tʉba edꞌaa. 24 Mawũẽ ãzhirãĩnu mawũãsidꞌa: Naʉ̃ kꞌõãna ẽã, awuarabʉrʉ kꞌaidꞌe baita kꞌawuadꞌaidꞌebemata
         odꞌaya.Aramaʉ̃ne arimaẽ berabꞌarisia zhi bꞌʉmata mawũã bꞌʉta:Mʉã jʉ̃ bꞌadꞌara ãzhirãĩnu drasidꞌa sãwũã dradꞌaidꞌebemata odꞌape. (Salmos 22:18)Mawũã jara bꞌʉdꞌe osidꞌa soldaorãbara. 25 Jesús cruzdꞌe jirabꞌʉ kꞌaita panasia zhi papata, wũẽrã zhi papa mebeata, María Cleofas
         kĩmata, María Magdalenata. 26 Jesúsba zhi papata ũdubʉrʉdꞌe izha jʉrʉdꞌata izha audre kʉãgꞌata mama kꞌobꞌʉdꞌe zhi
         papaa mawũãsia: Papa, kꞌãʉ̃ bʉ waua.27 Mobebʉrʉ maʉ̃ izha jʉrʉdꞌaa mawũãsia: Kꞌãʉ̃ bʉ papaa. Maʉ̃ ewadeba izha jʉrʉdꞌabara
         zhi papa kĩrãkꞌa erubꞌasia izhi dedꞌa.28 Mawũãpe Jesúsbara izha oita bꞌadꞌara jõma aribꞌaeta kꞌawuape maʉ̃ zhi bꞌʉmata arimaẽ
         berabꞌarimarẽã mawũãsia: Mʉrã obisia kꞌobꞌʉa.29 Maʉ̃ne zokꞌota mama nʉmasia uva bꞌa oregueaba bira nʉmʉta. Mawũẽ maʉ̃ oregueadꞌe sõmbera
         edasidꞌa esponjata, mobe hisopo bakurudꞌe tãjʉ̃nape Jesúsma tʉsidꞌa yedꞌa. 30 Jesúsbara maʉ̃ oregueara dope mawũãsia: Mʉã oita bꞌadꞌara jõma aribꞌaea.Mawũãpe buru jabꞌari izhi jawure Daizezea chãbꞌari beusia.Jesús orrota miãsuba sudꞌapeadꞌa31 Maʉ̃ ewadera aribꞌae jirpanʉta Egiptodꞌeba ẽzoadꞌata krĩcha fiesta obadata odꞌaidꞌera
         nrũẽmarã ẽnaʉ̃bada ewari basia. Mawũẽ judíorãma biga ẽbasia zhãrã ari cruzdꞌe jizoa
         nʉmaĩrã ẽnaʉ̃bada ewade. Maʉ̃nerã ewari ẽnaʉ̃badara ne bia basia. Mawũẽ Pilatoa jarasidꞌa
         cruzdꞌe jizoa nʉmʉrã jẽrũ bꞌʉekuabipe mamaʉ̃bara ãĩ jirakuabimarẽã. 32 Mawũẽ soldaorã zedꞌape abꞌa naara jẽrũ bꞌʉekuasidꞌa, dewarabemasidꞌa jẽrũ bꞌʉekuasidꞌa,
         mawũã okuasidꞌa Jesús bawara cruzdꞌe kꞌachidꞌapeadꞌara. 33 Mawũãmina Jesús maẽ zebʉdadꞌera ya beusi baera jẽrũ bꞌʉekuadꞌa ẽbasia. 34 Mawũãmina soldaorãnebema abꞌaʉba miãsuba orroma susia, mawũẽ aramaʉ̃ta drʉsia wata,
         baniãta. 35 Maʉ̃ta zhi ũdudꞌaba jara bꞌʉa, maʉ̃ jara bꞌʉra wãrĩnuã. Izhara kꞌawua bꞌʉa wãrãta
         jara bꞌʉta marãbidꞌa ĩjãnamarẽã. 36 Mawũã berabꞌarisia maʉ̃ zhi bꞌʉmata mawũã bꞌʉta: Bꞌʉekuadꞌa ẽbaya izhi bꞌʉwʉrʉra.
         37 Dewara zhi bꞌʉmata mawũã bꞌʉa: Akʉdꞌaya sudꞌapeadꞌara.Jesús wuagꞌadꞌapeadꞌa(Mateo 27:57-61; Marcos 15:42-47; Lucas 23:50-56)38 Maʉ̃ tẽã José Arimatea pʉwʉrʉdꞌebemata judíorã wawiaba Jesús chupea pẽwã bꞌʉta Pilatoa
         zuburia bedꞌeasia idu edebimarẽã Jesús kꞌakuata, mawũẽ Pilatobara idaribisia. Mawũẽ
         zepe edesia Jesús kꞌakuara. 39 Nicodemosidꞌa zesia naara diamase Jesúsma zedꞌata, mirra kerata, áloe keraedꞌa poera
         wesia, maʉ̃ bꞌasia treinta kilo. 40 Aramaʉ̃ne Jesús kꞌakuara jiraedadꞌape keraedꞌa burubꞌaba burasidꞌa. Mawũã osidꞌa judíorãba
         wuagꞌa kꞌawa bꞌedꞌe. 41 Jesús cruzdꞌe kꞌachidꞌapeadꞌa kꞌaita bꞌasia ne uta, mawũã ne uta bꞌʉ maẽ bꞌasia peña
         zobꞌeata zhiwidꞌita. Mamarã beuwãrã wadꞌi bꞌʉdꞌa ẽbasia miõta. 42 Egiptodꞌeba ẽzoadꞌata krĩcha judíorãba fiesta odꞌaita aribꞌae jirpanʉ baera mawũã
         beuwãrã wuagꞌaita arakꞌaita nʉmʉ maẽ edꞌa tabꞌʉsidꞌa Jesúra.

Jesús beudꞌata piradrʉdꞌa(Mateo 28:1-10; Marcos 16:1-8; Lucas 24:1-12)201 Semana ewarita nabemata domingodꞌe María Magdalena diapedꞌa wadꞌi pãrĩgua nʉmʉne wãsia
         Jesús wuagꞌadꞌapeadꞌaidꞌu. Maʉ̃nerã peña zobꞌeata tapa kꞌobꞌadꞌara mongꞌara ãña ʉratʉ
         kꞌobꞌʉta ũdusia. 2 Mawũẽ wãẽba wãsia Simón Pedroma, dewarabema Jesúsba jʉrʉdꞌata Jesúsba kʉãgꞌama, mobe
         mawũãsia: Izhi wuagꞌadꞌapeadꞌa maẽbara edesidꞌa Nokꞌora, kꞌawuadꞌa ẽã sãma tabꞌʉsidꞌara.3 Mawũãĩ Pedrora dewarabema Jesúsba jʉrʉdꞌa ũme wãsidꞌa Jesús wuagꞌadꞌapeadꞌaidꞌu. 4 Ũmewedꞌa wãẽba wãsidꞌa, mawũãmina dewarabema Jesúsba jʉrʉdꞌara audre wãẽba wãsia Pedro
         kꞌãñabara, mawũẽ naara jũẽsia Jesús wuagꞌadꞌapeadꞌaidꞌu. 5 Bꞌarrupe edꞌa akʉbʉrʉdꞌera burubꞌata ũdusia, mawũãmina edꞌa wã ẽbasia. 6 Tẽã zesia Simón Pedrora izhi kꞌaidꞌu, mobe peña zobꞌeadꞌe edꞌa wãbʉrʉdꞌera ũdusia
         burubꞌa kꞌobꞌʉta mama. 7 Wua Jesús buruta buradꞌapeadꞌasidꞌa ũdubʉrʉdꞌera burubꞌa bawara kꞌobꞌa ẽbasia, awuarabʉrʉ
         ãĩ buratʉ kꞌobꞌasia. 8 Mobebʉrʉ edꞌa wãsia dewarabema Jesúsba jʉrʉdꞌasidꞌa, izhira naara zesia peña zobꞌeata
         nʉmʉĩnu. Mawũã berabꞌaribʉrʉta ũdui ĩjãsia Jesús piradrʉdꞌata. 9 Maʉ̃ẽnabema wadꞌi sãwũãta kꞌawuadꞌa ẽãrã zhi bꞌʉmata, Jesús mawũã beudꞌata piradrʉi
         bara basia. 10 Mobebʉrʉ Jesúsba jʉrʉkuadꞌara wãsidꞌa ãzhi panʉma.Jesús zhi ũdubidꞌa María Magdalenaa(Marcos 16:9-11)11 Mawũãmina María jẽga bꞌasia peña zobꞌeata nʉmʉ kꞌaita. Mawũã jẽga bꞌʉdꞌe bꞌarrusia
         edꞌa akʉi kꞌarea. 12 Maʉ̃ne ũdusia ángelerã ũme wua torro jʉ̃ panʉta. Abꞌa buru bude, abꞌa jẽrũ bꞌadaudꞌe
         jewedꞌa kꞌopanasia Jesús kꞌakua tabꞌʉdꞌapeadꞌa maẽ. 13 Maʉ̃rãbara mawũãsidꞌa: Wũẽrã, ¿bʉra kꞌãrẽã jẽga bꞌʉ?Mawũãnaĩ mawũãsia: Mʉ Nokꞌota edesidꞌa, mʉã kꞌawua ẽã sãma tabꞌʉsidꞌara.14 Mawũãpe pʉrʉwabʉrʉdꞌera ũdusia Jesús mama kꞌobꞌʉta, mawũãmina kꞌawua ẽbasia Jesústa
         kꞌobꞌʉta. 15 Maʉ̃ne Jesúsbara mawũãsia: Wũẽrã, ¿bʉra kꞌãrẽã jẽga bꞌʉ? ¿Kꞌaita jʉrʉ bꞌʉ?Mawũãĩ izhara ne uta akʉbarita krĩchape mawũãsia: Jesús kꞌakuata bʉa edesibʉrʉ mʉãã
         jaradua sãma tabꞌʉsita, mobedꞌeba mʉã edeya.16 Mawũãĩ Jesúsbara mawũãsia: ¡María!Mawũãĩ pʉrʉwape izhara mawũãsia: ¡Raboni! Maʉ̃bara jara krĩña bꞌʉa Miã Ũrãgꞌabarita.17 Maʉ̃ne Jesúsbara mawũãsia: Mʉta jiru nʉmerãrũã, mʉrã wadꞌi wãrĩze ẽã mʉ Zezema, mawũẽ
         mʉ mebẽrãma wãpe jaradua: Mʉrã wãrĩzeita mʉ Zezema, marã Zezema, mʉ Zhibarima, marã
         Zhibarima.18 Mawũãĩ María Magdalena wãsia Jesúsba jʉrʉkuadꞌaa jaraita Nokꞌo Jesús izha ũdudꞌata.
         Aramaʉ̃ne jarakꞌasia Jesúsba jaradꞌata.Jesús zhi ũdubidꞌa izha jʉrʉkuadꞌaa(Mateo 28:16-20; Marcos 16:14-18; Lucas 24:36-49)19 Keubʉrʉdꞌe maʉ̃ abꞌaʉ ewadera semana ewartia nabemata domingodꞌera Jesúsba jʉrʉkuadꞌara
         zhi jʉre ãzhi duanu maẽ puerta serrape duanasia. Judíorã wawiaba mawũã duanune Jesús
         zepe ãzhi ẽsadra edau nʉmepe mawũãsia: ¡Kʉa, marã adu-a bꞌeaudua!20 Mawũãpe ũdubigasia izhi juwuata, izhi orrota. Izha jʉrʉkuadꞌara sobiasidꞌa Nokꞌota
         ũdubʉdaba. 21 Mawũẽ Jesúsbara wakusa mawũãsia: ¡Kʉa, marã adu-a bꞌeaudua! Mʉ Zezeba mʉta zokꞌadꞌa
         kĩrãkꞌa mʉãbidꞌa marãta zokꞌaya.22 Mawũãpe ãzhima jãrãpuape mawũãsia: Jidaudua Jawurebiata. 23 Zhãrã kꞌazhirua odꞌata marãba Jawurebiadꞌeba bedꞌea ne ẽã edabʉdara maʉ̃ Daizezebara
         bedꞌea ne ẽã bꞌʉya. Mawũãmina marãba Jawurebiadꞌeba bedꞌea ne ẽã edabʉda ẽãrã maʉ̃
         Daizezebidꞌa bedꞌea ne ẽã bꞌʉ ẽã.Tomásbara ĩjã ẽã nʉmape ĩjãna24 Tomás Jesúsba doce jʉrʉkuadꞌadꞌebemata Memerã abadara ãzhi bawara ne ẽbasia Jesús
         zesidꞌera. 25 Mawũẽ dewarabemarã Jesúsba jʉrʉkuadꞌabara mawũãsidꞌa: Nokꞌora daibara ũdusidꞌa.Mawũãnaĩ mawũãsia: Izhi juwua clavoba kꞌachidꞌapeadꞌata mʉã ũdupe mʉ juwua jĩwĩnita
         edꞌa pẽũ ẽbʉrʉ, mʉ juwuata izhi orrodꞌe pẽũ ẽbʉrʉ, beudꞌata piradrʉdꞌara mʉãrã ĩjã
         ẽã.26 Ewari ocho babʉrʉdꞌe Jesúsba jʉrʉkuadꞌara wakusa edꞌa zhi jʉre bꞌedꞌera Tomás ãzhi
         bawara bꞌasia. Maʉ̃ne puerta serra nʉmʉne Jesús zepe ẽsadra edau nʉmepe mawũãsia:
         ¡Kʉa, marã adu-a bꞌeaudua!27 Mobe Tomás kꞌobꞌʉa mawũãsia: Nama pẽũdua bʉ juwua jĩwĩnita, akʉdua mʉ juwuata, bʉ
         juwuara pẽũdua mʉ orrodꞌe. Mobe ĩjã ẽã nʉmarãrũã, awuarabʉrʉ ĩjãrũã.28 Mawũãĩ Tomásbara panaʉ̃ mawũãsia: ¡Bʉra mʉ Nokꞌoa, mʉ Zhibaria!29 Mawũãĩ Jesúsbara mawũãsia: Mʉta ũdubʉrʉ baera Tomás bʉara ĩjãbʉrʉa. Sobiadꞌaidꞌe bꞌʉa
         ũdu ẽãta ĩjãbʉdara.Kꞌãrẽã bꞌʉdꞌapeadꞌa naʉ̃ libro30 Jesúsbara dewara ũdudꞌakꞌata bio osia izha jʉrʉkuadꞌa daidꞌu, maʉ̃ zhi bꞌʉma ẽã naʉ̃
         librodꞌera. 31 Mawũãmina naʉ̃ bꞌʉsidꞌa ĩjãnamarẽã Jesúra zhãrã Ẽdrʉbita Daizeze Warrata. Maʉ̃ta ĩjãbʉdaba
         izhikꞌareuba erubꞌeamarẽã Daizeze ũme bꞌai jõ ẽãta.

Jesús zhi ũdubidꞌa izha jʉrʉkuadꞌata sietea211 Maʉ̃ tẽã izha jʉrʉkuadꞌaa Jesús wakusa zhi ũdubisia do jedꞌea õbꞌʉta Tiberia abada
         doya. Maʉ̃nerã kꞌãwũã berabꞌarisia: 2 Ãba duanasia Simón Pedrota, Tomás Memerã abadata, Natanael Caná pʉwʉrʉdꞌebemata, maʉ̃
         pʉwʉrʉra Galilea druadꞌebema, dewara Zebedeo warrarãta, dewara ũme Jesúsba jʉrʉkuadꞌata.
         3 Maʉ̃ne Simón Pedrobara mawũãsia: Mʉrã wãña bꞌeda beadꞌe.Mawũãĩ jarirãbara mawũãsidꞌa: Daisidꞌa wãnaña bʉ bawara.Aramaʉ̃ne wãnape jãbadꞌe bꞌarisidꞌa, maʉ̃ diamasera bꞌeda beadꞌa ẽbasia miã kꞌãrẽta.4 Ʉ̃nadrʉ bʉsidꞌe Jesús zhi ũdubisia ibudꞌe, mawũãmina izha jʉrʉkuadꞌabara kꞌawuadꞌa
         ẽbasia Jesústa kꞌobꞌʉta. 5 Maʉ̃ne Jesúsbara mawũãsia: Warrarã, ¿jidasidꞌakꞌa bꞌeda kꞌoira?Mawũãĩ panaʉ̃ mawũãsidꞌa: Jidadꞌa ẽã.6 Mawũãnaĩ mawũãsia: Atarraya jãbadꞌeba juwua araare bꞌaribueudua mawũãrã jidadꞌaya.
         Mawũãĩ bꞌaribuesidꞌa, mawũẽ jirabꞌari bꞌedꞌa ẽbasia bꞌeda bioba. 7 Maʉ̃ne izha jʉrʉdꞌata Jesúsba kʉãgꞌaba Pedroa mawũãsia: ¡Kꞌãʉ̃ Nokꞌoa!Simón Pedroba mawũã Nokꞌota ũrĩbʉrʉdꞌera, wua ãnebꞌari jʉ̃ bꞌʉta wẽãnata jʉ̃pe doidꞌu
         tẽũsia. 8 Dewaraurã izha jʉrʉkuadꞌara jãbadꞌe zesidꞌa ibuidꞌu, erbꞌari wesidꞌa atarraya bꞌedaedꞌa.
         Druadꞌebara wawara kꞌopana ẽbasia, awuarabʉrʉ kꞌopanasia cien metro.9 Drua wãbʉdadꞌera ũdusidꞌa tebʉ purea nʉmʉta, bꞌeda ba nʉmʉta, pan kꞌobꞌʉta. 10 Maʉ̃ne Jesúsbara mawũãsia: Weudua bꞌeda aritia jidabʉdata.11 Mawũãĩ Simón Pedrora jãbadꞌe edꞌa wãpe atarraya drua webʉrʉta bꞌeda zromarãba bira
         wesia, bꞌedara bꞌasia ciento cincuenta y tres. Mawũã biomina atarraya tʉdꞌʉzoa ẽbasia.
         12 Mobebʉrʉ Jesúsbara mawũãsia: Zeudua, nekꞌoudua. Izha jʉrʉkuadꞌabara miõba bʉra kꞌaipe
         adꞌa ẽbasia kꞌawuasidꞌa baera Nokꞌota. 13 Aramaʉ̃ne Jesúsbara pan jiraedape dedꞌekasia bꞌedasidꞌa dedꞌekasia. 14 Maʉ̃ta zhi ũbea basia izha jʉrʉkuadꞌaa Jesús zhi ũdubi nʉmʉta beudꞌata piradrʉpe.Jʉredua mʉ pẽwã bꞌeta15 Nekꞌodꞌa tẽã Jesúsbara Simón Pedroa mawũãsia: Simón Jonás warra, ¿bʉa mʉrã audre kʉãgꞌakꞌa
         naʉ̃rãne kꞌãñabara?Mawũãĩ panaʉ̃ mawũãsia: Ããjã Nokꞌó, bʉa kꞌawua bꞌʉa mʉã bʉra kʉãgꞌata.Mawũãĩ mawũãsia: Jʉredua mʉ pẽwã bꞌeta.16 Jarama ũmeta wakusa mawũãsia: Simón Jonás warra, ¿bʉa mʉrã kʉãgꞌakꞌa?Mawũãĩ Pedrobara panaʉ̃ mawũãsia: Ããjã Nokꞌó, bʉa kꞌawua bꞌʉa mʉã bʉra kʉãgꞌata.Mawũãĩ mawũãsia: Jʉredua mʉ pẽwã bꞌeta.17 Jarama ũbeata mawũãsia: Simón Jonás warra, ¿bʉa mʉrã kʉãgꞌakꞌa?Pedrora sopuasia mawũã jarama ũbea, ¿bʉa mʉrã kʉãgꞌakꞌa abʉrʉba? Mawũẽ mawũãsia: Nokꞌó
         bʉara jõma kꞌawua bꞌʉa. Bʉa kꞌawua bꞌʉa mʉã bʉra kʉãgꞌata.Mawũãĩ Jesúsbara mawũãsia: Jʉredua mʉ pẽwã bꞌeta. 18 Mʉã wãrĩnu bʉaa jaraya: Bʉ kũrãta bꞌasidꞌera zhope wã bꞌasia bʉzha krĩñama, mawũãmina
         ya zõrãta bꞌebʉrʉdꞌera bʉra juwua jirabꞌariya, aramaʉ̃ne bʉra awʉrʉba zhobiya, mobe
         edeya bʉa krĩña ẽãma.19 Maʉ̃bara Jesúsbara jara krĩñasia Pedro sãwũã beuita, aramaʉ̃ne kꞌawuabigaita Daizeze
         zhi zromata. Maʉ̃ jarape mawũãsia: Mʉrã pẽwã bꞌadua.Izha jʉrʉdꞌata kʉãgꞌadꞌebema20 Pedroba jẽrũya akʉbʉrʉdꞌera ũdusia kꞌaidꞌu taita Jesúsba jʉrʉdꞌa Jesúsba kʉãgꞌata,
         nekꞌo duanune maʉ̃ abꞌaʉta Jesús kꞌaita kꞌobꞌadꞌa basia, mawũã kꞌobꞌasidꞌera mawũãsia:
         Nokꞌó, ¿bʉra kꞌaiba chãbꞌariipe? 21 Pedroba maʉ̃ta ũdui Jesúa mawũãsia: Nokꞌó, ¿naʉ̃ sãwũã berabꞌariipe?22 Mawũãĩ Jesúsbara mawũãsia: Naʉ̃ mʉ zeyeedꞌa bꞌaita mʉã krĩñabʉrʉ, ¿bʉa sãwũãĩpe? Bʉra
         mʉta pẽwã bꞌadua.23 Maʉ̃neba mebẽrãbara ãzhirãĩnu jara duanesia maʉ̃ Jesúsba jʉrʉdꞌara beu ẽãta. Mawũãmina
         Jesúsbara jara ẽbasia beu ẽãta, awuarabʉrʉ mawũãsia: Naʉ̃ mʉ zeyeedꞌa bꞌaita mʉã krĩñabʉrʉ,
         ¿bʉa sãwũãĩpe?24 Maʉ̃ Jesúsba jʉrʉdꞌaba naʉ̃ bedꞌeata jarakꞌa bꞌʉbʉrʉa. Kꞌawua panʉã izha jara bꞌʉra
         wãrĩnuta.25 Dewara ne bio bꞌʉa Jesúsba odꞌara. Maʉ̃ta abꞌa abꞌaʉdꞌe bꞌʉsidꞌabʉrʉ mʉma ẽjũãnerã
         ara ẽbakꞌausia libro bꞌʉkuadꞌara. Amén.

Daizezeba diaya adꞌa Jawurebiata11 Mʉã bedꞌeata naara bꞌʉsidꞌera Teófilo, mʉãrã jõma jarasia Jesúsba odꞌata izha jaradiadꞌata
         jẽdeuba. 2 Daizezeba ʉ̃taa ededꞌabitabai jarasia. Ʉ̃taa wãĩ nawedꞌa Jawurebiadꞌeba jarakꞌasia
         izha zokꞌakuaita jʉrʉkuadꞌaba kꞌãrẽ odꞌaita. 3 Beudꞌa tẽã maʉ̃rããbʉrʉ zokꞌai zhi ũdubima bio basia kꞌawuadꞌamarẽã wãrĩnu zokꞌai bꞌʉta.
         Zhi ũdubigasia ewari cuarenta, maʉ̃nerã jarakꞌa bꞌasia Daizezeta Nokꞌodꞌebemata.4 Ãba kꞌobꞌedꞌe mawũãsia: Wãrãũdua Jerusalénnebara, awuarabʉrʉ jʉ̃ãũdua mʉ Zezeba Jawurebia
         diaya adꞌata, maʉ̃ marãbara ũrĩsidꞌa mʉã jaradꞌata. 5 Juanbara wãrãnebai zhãrã buru kꞌoesia baniãba, mawũãmina Daizezebara marãã diaya Jawurebiata
         ewari dããrã ẽãne.Jesús ʉ̃taa wãna6 Mobebʉrʉ ãba kꞌopanʉbara widꞌi mawũãsidꞌa: Nokꞌó, ¿bʉra Israel bꞌe Nokꞌota bꞌeika
         idꞌi ewade?7 Mawũãnaĩ Jesúsbara mawũãsia: Ewarira marãba kꞌawuadꞌai barata nʉmʉ ẽã mʉ Zezeba kꞌãrẽ
         oita nʉmʉkꞌãrĩrã. 8 Mawũãmina marãbara zareata jidadꞌaya Jawurebiata marãne edꞌa bꞌadꞌe zebʉrʉdꞌe, aramaʉ̃ne
         marãbara mʉnebemata jaradꞌaya Jerusalénne, Judea druadꞌe, Samaria druadꞌe, wawara
         druaza.9 Maʉ̃ta jarape kꞌobꞌʉta ãzha akʉ kꞌobꞌedꞌe Jesús ʉ̃taa jirabꞌari wãsia, aramaʉ̃ne jãrãrãne
         dogꞌoba ũdudꞌa ẽbasia.10 Aramaʉ̃ne ʉ̃taa wãta akʉ kꞌobꞌedꞌe ũmakĩrãrãta ũme ãzhi kꞌaita ʉ̃ta kꞌopanesia wua
         torro jʉ̃ panʉta. 11 Maʉ̃rãbara mawũãsidꞌa: Galilea bidꞌarã, marãbara, ¿kꞌãrẽã ʉ̃taa akʉ kꞌobꞌe? Kꞌãʉ̃
         Jesús Daizezeba marã maẽba ʉ̃taa edebʉrʉra, kꞌãʉ̃ abꞌaʉta kꞌãwũã zeya mazha ũdubʉda
         kĩrãkꞌa ʉ̃taa wãbʉrʉta.Matía jʉrʉdꞌapeadꞌa Judabari12 Mobebʉrʉ Jesúsba zokꞌakuadꞌara Jerusalén pʉwʉrʉedꞌa jẽrũya wãsidꞌa Olivo kꞌatuma abada
         maẽba. Maʉ̃ kꞌatuma Jerusalén kꞌaita bꞌʉta ẽnaʉ̃bada ewade arakꞌaita wãbada kĩrãkꞌa
         bꞌʉa. 13 Jerusalén jũẽkuape wãrĩzekuasia kʉdꞌa ʉ̃rʉ̃bemaĩnu. Mobe mama duanesia Pedrota, Jacobota,
         Juanta, Andrésta, Felipeta, Tomásta, Bartolométa, Mateota, Jacobo Alfeo warrata, Simón
         Zeloteta, Juda Jacobo warrata. 14 Maʉ̃rãta baridua ãba zhiwidꞌi duanasia wũẽrãrã bawara, Jesús papa María bawara, Jesús
         mebẽrã bawara.15 Maʉ̃ ewade Pedrora mebẽrã ẽsadra piradrʉsia bedꞌeai kꞌarea, maʉ̃nerã ciento veinte
         kĩrãkꞌa zhi jʉre nʉmʉne mawũãsia: 16 Mebẽrã, zhi bꞌʉmata arimaẽ berabꞌariita bara basia Jawurebiaba rey David idꞌeba jaradꞌata
         Judadꞌebemata, mawũẽ arimaẽ jʉre edesia Jesús jidadꞌapeadꞌara. 17 Izhira dazhirãnebema basia, mawũẽ obꞌasia dazhirãba obꞌeta.18 Izha bia ẽãta odꞌaba plata jidadꞌabara edasia druata. Mama ʉ̃tʉba buruare bꞌaebʉrʉba
         bꞌi jẽsasia, mawũẽ izhi jʉ̃sira jõma peawesia. 19 Jerusalénne bꞌebara maʉ̃ta kꞌawuadꞌape ãzhi bedꞌeadꞌe maʉ̃ druara trʉ̃gasidꞌa Acéldama,
         maʉ̃bara jara krĩña bꞌʉa Wa Druata. 20 Maʉ̃ta zhi bꞌʉmata Salmo librodꞌe mawũã bꞌʉa:Izhi bꞌadꞌa maẽ miõ ne ẽbaya, aramaʉ̃ne miõta bꞌa ẽbaya. (Salmos 69:25)Dewara mawũã bꞌʉa:Awʉrʉba oya izha obꞌadꞌara. (Salmos 109:8)21 Mawũẽ ũmakĩrãrã ewariza dazhirã bawara ãba bꞌedꞌebemata Judabari jʉrʉdꞌaya, Nokꞌo
         Jesús dazhirã bawara bꞌasidꞌebemata bꞌea. 22 Juanba buru kꞌoesidꞌebemata bꞌeta dazhirã maẽba Jesús ʉ̃taa wãsiidꞌubemata bꞌea. Mawũẽ
         iabꞌa jʉrʉdꞌaya dazhirã bawarauba jaramarẽã Jesús beudꞌata piradrʉdꞌata.23 Mobebʉrʉ ũme kꞌopanʉsidꞌa. Abꞌa Joséta Barsabás abazhidꞌa, abꞌaʉta Justo basia, dewarabema
         Matía basia. 24 Mobebʉrʉ zhiwidꞌi mawũãsidꞌa: Nokꞌó, bʉabʉrʉ jõmaʉ̃ sota ũdukꞌawua bꞌʉa, mawũẽ daia
         kꞌawuabirua naʉ̃rã ũmenebema bʉa sãʉ̃ta jʉrʉbʉrʉta. 25 Mawũãrã bʉdꞌebemata jaramarẽã bʉa zokꞌadꞌata bꞌaya. Maʉ̃ta bꞌadꞌara Judara kꞌazhiruadꞌe
         bꞌaesia, aramaʉ̃ne tebʉedꞌa wãsia izhi bꞌaima.26 Mobebʉrʉ kꞌaita jʉrʉdꞌaidꞌebemata obʉdadꞌera Matíare bꞌaesia. Mawũẽ Jesúsba zokꞌakuadꞌata
         once bꞌe bawara bꞌʉsidꞌa.

Jawurebia zedꞌa21 Pentecosté ewarita araa zebʉrʉdꞌera Jesúsdꞌebema ĩjã bꞌera jõma ãba duanasia. 2 Maʉ̃ne aritiaudꞌe ʉ̃treba nangu kĩrãkꞌa uga zesia, de jõma maʉ̃ba uga nʉmesia ãzhi
         duanu maẽ. 3 Maʉ̃ne tebʉ kĩrãkꞌa eradrʉ ũdubʉdata eradrʉsia ãzhi buruza. 4 Aramaʉ̃ne Jawurebiaba birabʉdaba bedꞌea awuara bedꞌeasidꞌa, Jawurebiaba jarabibʉrʉta
         jara bedꞌeasidꞌa.5 Maʉ̃ne judíorã Daizezedꞌebema aribꞌae bꞌeta Jerusalénne duanasia drua jõmaʉ̃nebemata.
         6 Mawũã uga bʉsita ũrĩnaĩ kꞌabanata nʉmʉrã bʉredrʉsidꞌa. Kꞌawua ẽã krĩchasidꞌa abꞌa
         abꞌakꞌa ãzhi bedꞌeadꞌe bedꞌeabʉdata ũrĩ kꞌopanʉba. 7 Mawũẽ ãzhara bia akʉdrua mawũãsidꞌa: Akaudua, ¿Galileadꞌebema ẽka naʉ̃rã jõma za bedꞌea
         kꞌobꞌera? 8 ¿Sãwũẽrã dazhirãbara ũrĩ kꞌobꞌe abꞌa abꞌakꞌa dazhirã bedꞌeadꞌe bedꞌea kꞌobꞌeta? 9 Dazhirã ʉ̃kʉrʉ Parto druadꞌebema, Medo druadꞌebema, Elamita druadꞌebema, Mesopotamia
         druadꞌebema, Judea druadꞌebema, Capadocia druadꞌebema, Ponto druadꞌebema, Asia druadꞌebema,
         10 Frigia druadꞌebema, Panfilia druadꞌebema, Egipto druadꞌebema, África drua Cirene audre
         wawaraidꞌubema, dewara Romanebemata nama bꞌea, judíorãta bꞌea, judío ẽãta judío bape
         bꞌea. 11 Dazhirã ʉ̃kʉrʉra Creta druadꞌebema, Árabe druadꞌebema. Maʉ̃ta dazhirãbara ũrĩ kꞌobꞌea
         dazhi bedꞌeadꞌe jara kꞌobꞌeta ne bia Daizezedꞌebemata.12 Maʉ̃nerã jõmaʉ̃ba bia akʉdrua ãzhirãĩnu mawũãsidꞌa: ¿Kꞌãrẽpe kꞌãwũãrã?13 Waya ʉ̃kʉrʉma sewakꞌau bꞌedꞌeba mawũãsidꞌa: Beu nʉmeã.Miã ũrãgꞌadꞌa Pedro14 Maʉ̃nerã Pedrora dewaraurã once bawara ʉ̃ta nʉmepe nemi jĩgua mawũãsia: Judíorãta
         bꞌeba, dewara jõma Jerusalénne bꞌeba naʉ̃ta kꞌawuadꞌaita ũrĩũdua mʉ bedꞌeata. 15 Dai za kꞌobꞌera beu nʉme ẽã marãba krĩcha kꞌobꞌe kĩrãkꞌa, ewarira wadꞌi diapedꞌa nʉmʉã.
         16 Naʉ̃ẽnabema Daizezeba bedꞌeata jarabibariba Joelba jaradꞌata mawũãsia:17 Daizezebara mawũãsia:Ewari jõĩta nʉmebʉrʉdꞌera mʉ Jawurebiara mʉãrã diaya zhãrã jõmaʉ̃ã. Mawũẽ marã warrarãbara
         marã kꞌaurãbara jaradꞌaya mʉã jarabibʉrʉta. Kũrãrã marãneã mʉãrã ne ũdubiya kꞌãĩmokꞌaradꞌe
         kĩrãkꞌa, zõrãrã marãneã mʉãrã ne ũdubiya kꞌãĩmokꞌaradꞌe.18 Zhũmakĩrãrã mʉ nezokꞌarãã, wũẽrãrã mʉ nezokꞌarãã maʉ̃ ewadera mʉãrã wãrãne diaya mʉ
         Jawurebiata. Mawũẽ jaradꞌaya mʉã jarabibʉrʉta.19 Ũdudꞌakꞌata ũdubigaya ʉ̃tʉ bãjãne, ũdudꞌakꞌata ũdubigaya udꞌa druadꞌe, ũdubigaya wata,
         tebʉta, narĩ kꞌougata.20 Ʉ̃madaura pãrĩguya, jedꞌekꞌora wa baya, Daizezeba kꞌawua okuai ewarita zei nawedꞌa
         mawũã totoya, maʉ̃nerã ewarira zhi zromata kĩrãwãrẽ baya.21 Nokꞌo Jesúa zuburia bedꞌeabʉdara ẽdrʉdꞌaya. (Joel 2:28-32)22 Israelitarã, bedꞌeata mʉã za jaraita ũrĩũdua: Jesús Nazaredꞌebema Daizezebara izhidꞌeba
         nʉmʉta kꞌawuabibʉrʉta marãne edꞌa ũdudꞌakꞌata bio osia izhidꞌeba, maʉ̃ marãbara kꞌawua
         bꞌea. 23 Maʉ̃ Jesús izha nawedꞌa krĩchadꞌadꞌe chãbꞌarisia Daizezebara, mawũẽ marãbara jidadꞌape
         bia ẽãta bꞌea beabisidꞌa cruzdꞌe kꞌachi. 24 Maʉ̃ta Daizezeba beudꞌata piradrʉbibʉrʉba bebuta puadꞌebara ẽdrʉbisia, bebuba kꞌabꞌariita
         bꞌasi ẽbaera. 25 Rey Davidbara Jesús jarabʉrʉta mawũãsia:Mʉãrã Nokꞌora ewariza ũdu bꞌʉa mʉ kĩrãbita, mʉ juwua araare bꞌʉba mʉrã bꞌae ẽã.26 Maʉ̃ba mʉrã sobia bꞌʉa, bꞌʉsridꞌa trʉ̃ã bꞌʉa, adu-a bꞌʉa.27 Bʉara mʉ jawurera ãmaẽ ẽã beudꞌata bꞌe maẽrã, mʉrã bʉ nezokꞌa kĩrãẽpa bꞌʉra bꞌerawabi
         ẽã.28 Bʉara mʉãã kꞌawuabisia mʉrã wakusa zokꞌai bꞌaita, bʉa mʉrã sobia bꞌabiya mʉ ũme bꞌʉba.
         (Salmos 16:8-11)29 Mebẽrã, mʉã marãã jipa jaraya, zõrã dazhirãta rey David beubʉrʉdꞌera wuagꞌasidꞌa,
         izhi wuagꞌadꞌapeadꞌara peña zobꞌeara dazhirãne edꞌa nʉmʉã idꞌi basiidꞌu. 30 Davira Daizezeba bedꞌeata jarabibarita bꞌadꞌaba kꞌawua bꞌasia Daizezera wãrĩnu bedꞌeadꞌata,
         jarasia izhidꞌeba uruta zhãrã Ẽdrʉbita piradrʉbiita, aramaʉ̃ne reyta bꞌʉita izhi kĩrãkꞌa.
         31 Mawũã na wedꞌauba kꞌawua bꞌʉba jarasia beudꞌata piradrʉita zhãrã Ẽdrʉbira, aramaʉ̃ne
         izhi jawurera ãmaẽna ẽãta beudꞌata bꞌe maẽrã, miã izhi kꞌakuara bꞌerawa ẽãta. 32 Maʉ̃ Jesúra beudꞌata piradrʉbisia Daizezeba, maʉ̃ dai jõmaʉ̃ba ũdusidꞌa. 33 Daizezebara izhi juwua araare Jesús zhi zromata bꞌʉsia, zhi Zezeba Jawurebia diaya
         adꞌata jidape dedꞌekabʉrʉta marãba kꞌãwũã ũdubʉda, ũrĩbʉda. 34 David ẽbasia ʉ̃taa wãrĩzedꞌara, maʉ̃neba izhara Jesústa jara mawũãsia:Daizezebara mʉ Nokꞌoa mawũãsia: Mʉ juwua araare jewedꞌarua,35 bʉ jura bꞌeta jõma mʉã bʉ jẽrũ edre bꞌʉyeedꞌa. (Salmos 110:1)36 Maʉ̃neba Israel bꞌebara jõmaʉ̃ba wãrĩnuta kꞌawuaudua, maʉ̃ Jesús marãba cruzdꞌe kꞌachidꞌapeadꞌara
         Daizezebara Nokꞌota bꞌʉsia zhãrã Ẽdrʉbita.37 Maʉ̃ta ũrĩnaĩ sopuadꞌape Pedroa dewaraurã Jesúsba zokꞌakuadꞌarãã mawũãsidꞌa: Mebẽrã,
         ¿daibara kꞌãrẽta odꞌaipe?38 Mawũãnaĩ Pedrobara mawũãsia: Kꞌazhiruara ãmape Daizezeta pẽwãũdua, mobe Jesucristo
         trʉ̃neba buru kꞌoeudua kꞌazhiruata biodꞌeba Daizezeba bedꞌea ne ẽã duanebimarẽã, mawũãrã
         jidadꞌaya Jawurebiata. 39 Daizezeba Jawurebia diaya adꞌara marãĩtabema, marã warrarãĩtabema, zhãrã wawara bꞌeitabema,
         Daizezeta Nokꞌoba trʉ̃kuabʉrʉitabema.40 Pedrobara dewara bedꞌea bio jarakꞌa ũrãgꞌa mawũãsia: ¡Marã Daizezea ẽdrʉbiudua kꞌãwũã
         bia ẽãta bꞌedꞌebara!41 Aramaʉ̃ne Pedro bedꞌeata ĩjãnapeadꞌara buru kꞌoesidꞌa. Maʉ̃ ewadera Jesúsdꞌebema ĩjãbʉdara
         edꞌa zesidꞌa tres mil. 42 Mobe Jesúsba zokꞌakuadꞌa ũrãgꞌadꞌe duanesia, aramaʉ̃ne zhiya ãba duane bꞌʉta Jesús
         bebu krĩcha pan pewa kꞌo duanasia, zhiwidꞌi duanasia.Sãwũã bꞌeadꞌa naara zhi ĩjãnapeadꞌata43 Zhãrã jõma pera jirpanesia ũdudꞌakꞌata bio obʉdaba Jesúsba zokꞌakuadꞌaba. 44 Jesúsdꞌebema ĩjãnapeadꞌara ãba bꞌeba ne jõma erubꞌeasia jõmaʉ̃ĩta. 45 Ẽjũã ãzhidꞌera, ne ãzhidꞌera nendodꞌape platara abꞌa abꞌaʉa dra bꞌeasia zhi nesidꞌa
         kꞌawua. 46 Ewariza ãba duane bꞌasia Daizeze dedꞌa ewara maẽ, ãzhi dedꞌara zhiko ãbaʉba kꞌo bꞌeasia
         bꞌʉsridꞌa sobia. 47 Daizezera ibia jara bꞌeasia, ãzhira kʉãgꞌade basia zhãrã jõmaʉ̃ba. Maʉ̃nerã Nokꞌo
         Jesúsbara izhidꞌebema ĩjã bꞌedꞌe edꞌa ewariza zebi nʉmasia zhi ẽdrʉdꞌaita bꞌera.

Wã bꞌe ẽã bꞌʉta bꞌedꞌa31 Ewari abꞌa Pedro Juan ũme Daizeze deidꞌu wãrĩze wãsidꞌa a las tres zhiwidꞌibada ʉ̃madaudꞌe.
         2 Maʉ̃ne ũmakĩrãta bꞌasia wã bꞌe ẽã todꞌata, izhira wedꞌape ewariza bꞌʉbazhidꞌa Daizeze
         deta puerta Kĩrãwãrẽã abada maẽ. Mawũã bꞌʉbazhidꞌa Daizeze dedꞌa edꞌa wãbʉdaa plata
         widꞌimarẽã. 3 Maʉ̃bara Pedro Juan ũme Daizeze dedꞌa edꞌa wãnata ũdui, zuburia bedꞌeasia plata diadꞌamarẽã.
         4 Mawũẽ Pedrobara Juan ũmeba akʉ mawũãsia: Daita akʉdua.5 Mawũãĩ izhara bia akʉsia ne diadꞌaibipe. 6 Mawũãmina Pedrobara mawũãsia: Mʉrã plata ne ẽã, miã oro ne ẽã. Mawũãmina mʉã erubꞌʉta
         diaya: ¡Jesucristo Nazaredꞌebema trʉ̃neba piradrʉpe nimibarua!7 Mawũãpe juwua arata jidape piradrʉbisia. Mawũẽ audre ẽãne zrawasia jẽrũta kꞌõrãkꞌõrãta.
         8 Aramaʉ̃ne pinandrʉ edau nʉmepe tebadꞌewasia. Aramaʉ̃ne ãzhi bawara Daizeze dedꞌa edꞌa
         wãsia, taiba pinandrʉ tebasia Daizeze ibia jara. 9 Zhãrã jõmaʉ̃ba ũdusidꞌa Daizeze ibia jara taita. 10 Plata widꞌiita jewedꞌa bꞌadꞌata ũdukꞌawasidꞌa, Daizeze deta puerta Kĩrãwãrẽã abada
         maẽ jewedꞌa bꞌasia. Mawũẽ bia akʉdruasidꞌa mawũã berabꞌaribʉrʉba.Wakusa miã ũrãgꞌadꞌa Pedro11 Wã bꞌe ẽã bꞌʉta bꞌedꞌabara Pedro Juan ãĩtʉ ẽbasia. Zhãrã jõmaʉ̃ba bia akʉdrua ãzhi
         kꞌaidꞌu piraposia Daizeze dedꞌa ewara maẽ Salomón abadaidꞌu. 12 Pedroba maʉ̃ta ũdui zhãrã kꞌobꞌea mawũãsia: Israelitarã, ¿naʉ̃ẽnabema kꞌãrẽã bia akʉdrua
         kꞌobꞌe? ¿Daira kꞌãrẽã akʉ kꞌobꞌe, dai zareaba o daita biata panʉba wãbibʉda kĩrãkꞌa
         naʉ̃ta? 13 Daizeze Abraham Zhibariba, Isaac Zhibariba, Jacobo Zhibariba, dazhirã zhibarirã bꞌeadꞌa
         Zhibariba, izhi Warra Jesús zhi zromata bꞌʉsia, maʉ̃ marãbara beadꞌamarẽã chãbꞌaribʉdata
         Pilatoa idaribidꞌa ẽbasia izha ẽnaĩrã. 14 Aramaʉ̃ne marãbara ẽnabidꞌa ẽbasia Bedꞌea Ne Ẽãta Biata Bꞌʉra, awuarabʉrʉ ẽnamarẽã
         widꞌisidꞌa miã beamiãta. 15 Aramaʉ̃ne beasidꞌa Daizeze ũme bꞌai jõ ẽãta dia bꞌʉta. Maʉ̃ Daizezebara beudꞌata piradrʉbisia,
         maʉ̃ daiba ũdusidꞌa. 16 Daibara izhidꞌebema ĩjã panʉã, za naʉ̃ marãba ũdukꞌawua bꞌeta akʉ kꞌobꞌera kꞌãwũã
         bꞌe dogꞌoa izhi zareaba. Izhara bꞌebiita ĩjã panʉba naʉ̃ kꞌãwũã jipa bꞌe dogꞌoa mazhi
         jõmaʉ̃ kĩrãbita.17 Mawũãmina mʉãrã kꞌawua bꞌʉa marã mʉ ʉreta bꞌebara Jesús zhãrã Ẽdrʉbita kꞌawuadꞌa ẽãba
         beabisidꞌa mazhi nokꞌorã bawarauba. 18 Mawũãmina aramaʉ̃ne Daizezeba aribꞌaesia izha nawedꞌa jaradꞌata, izha bedꞌeata jarabibarirã
         idꞌeba jarasia zhãrã Ẽdrʉbita izhidꞌera beuita. 19 Maʉ̃ba kꞌazhiruara ãmape Daizezeta pẽwãũdua, bedꞌea ne ẽã duanebimarẽã kꞌazhiruata
         biodꞌeba. Mawũãrã Nokꞌo Daizezebara sobiadꞌai ewarita zebibʉrʉta, 20 izhara zokꞌaya Jesucristota, maʉ̃ izhara nawedꞌa marãã zhi jarama. 21 Jesucristora wãrãnebai wadꞌi ʉ̃tre bꞌaidꞌe bꞌʉa Daizezeba ne jõma araa okuai ewariedꞌa,
         maʉ̃ Daizezebara izha bedꞌeata jarabibarirã idꞌeba zhi jarama zhikꞌare wedꞌauba. 22 Dazhirã zhibarirã bꞌeadꞌaa Moisébara mawũãsia: Nokꞌo marã Zhibaribara marãne edꞌauba
         piradrʉbiya izha bedꞌeata jarabibarita mʉ kĩrãkꞌa. Jõma ũrĩũdua izha marãã jarabʉrʉra.
         23 Maʉ̃ Daizezeba bedꞌeata jarabibari bedꞌeata ũrĩna ẽãrã, Daizezebara Israel bꞌedꞌebemata
         bꞌeabi ẽã.24 Daizezeba bedꞌeata jarabibarirã jõmaʉ̃ba Samuel ewaridꞌeuba jarasidꞌa idꞌi ewade kꞌãwũã
         berabꞌari nʉmaĩsidꞌa. 25 Marã bꞌera Daizezeba bedꞌeata jarabibarirã bꞌeadꞌa warrarãta bꞌea. Mawũẽ Daizezeba
         dazhirã zhibarirã bꞌeadꞌaa jaradꞌara marãĩtabemata Abrahanʉã mawũãsia: Bʉ warrarãnebemaneba
         jõma bia nʉmaña druadꞌe bꞌera. 26 Naara Daizezebara zhi Warra marãma zokꞌasia marã bia bꞌeabimarẽã, aramaʉ̃ne idu bꞌʉdꞌamarẽã
         bia ẽãta obꞌeta.

Pedro Juan kꞌopanʉsidꞌa nokꞌorã kĩrãbita41 Pedro Juan ũme wadꞌi zhãrã kꞌobꞌea bedꞌea kꞌopanʉne, ãzhima zesidꞌa sacerdoterãta,
         Daizeze de akʉbada nokꞌota, saduceorãta. 2 Kĩrũsidꞌa zhãrãã jarabʉdaba beudꞌapeadꞌara piradrʉdꞌaita Jesús kĩrãkꞌa. 3 Mawũẽ jidadꞌape nrũẽmaẽna cárceldꞌe panʉsidꞌa keu baera. 4 Mawũãmina bedꞌeata ũrĩnapeadꞌabara bioba Jesúsdꞌebema ĩjãsidꞌa. Aramaʉ̃ne zhũmakĩrãrãta
         panasita bꞌʉa cinco mil.5 Nrũẽma Jerusalénne zhi jʉresidꞌa nokꞌorãta ũrãgꞌa Moisédꞌe jarabada bawara. 6 Mama kꞌobꞌasia sacerdote wagꞌau Anásta, dewara zhi mebẽrãta kꞌopanasia Caifásta, Juanta,
         Alejandrota, jõma kꞌopanasia dewaraurãsidꞌa. 7 Maʉ̃nerã Pedro Juan ũme ẽsadra kꞌopanebidꞌape widꞌi mawũãsidꞌa: ¿Kꞌai zareadꞌeba o
         kꞌaidꞌeba kꞌãwũã obʉda marãbara?8 Mawũãnaĩ Pedrobara Jawurebiadꞌeba mawũãsia: Israel nokꞌorã, mʉã marãã jaraya: 9 Idꞌi marãbara daia widꞌi kꞌopanʉã wã bꞌe ẽã bꞌʉta bia dogꞌora sãwũã bꞌe bꞌidꞌata.
         10 Marã jõmaʉ̃ba Israel jõmaʉ̃ba kꞌawuaudua, Jesucristo Nazaredꞌebema trʉ̃neba marãba
         cruzdꞌe kꞌachi beabidꞌapeadꞌata Daizezeba beudꞌata piradrʉbidꞌa trʉ̃neba naʉ̃ mazhi
         kĩrãbita bꞌe bꞌidꞌa. 11 Maʉ̃ Jesúra mongꞌara de oita seri ẽãne bꞌʉbada kĩrãkꞌa seribidꞌa ẽbasia marã de obadabara,
         maʉ̃ne maʉ̃trʉ wagꞌauta bꞌesia. 12 Awʉrʉdꞌebara ẽdrʉ ẽã, naʉ̃ ẽjũãnerã awʉrʉrã ne ẽã Daizezeba zhãrã bꞌea diadꞌara dazhirã
         maʉ̃neba ẽdrʉdꞌaira.13 Pedro Juan ũme mawũã wãnigua kꞌopanʉrã kꞌawuasidꞌa bio estudiape panʉ ẽãta, mawũẽ
         bia akʉdruasidꞌa. Aramaʉ̃ne ũdukꞌawasidꞌa Jesús bawara pananata. 14 Maʉ̃ne wã bꞌe ẽã bꞌʉta bꞌedꞌara ãzhi bawara ʉ̃ta nʉmʉta akʉ kꞌopanʉba ne ãña jara
         bꞌedꞌa ẽbasia. 15 Mawũẽ ãĩ wãnamarẽã jarasidꞌa nokꞌorã wagꞌaurã maẽbara. Mobe ãzhirãĩnu bedꞌeabʉdata,
         16 mawũãsidꞌa: ¿Naʉ̃rã sãwũã odꞌaipe? Wãrãne ãzhidꞌeba ũdudꞌakꞌata dajada odogꞌota Jerusalénne
         bꞌebara jõmaʉ̃ba kꞌawuabʉda, mawũẽ dazhirãbara sewa abꞌedꞌa ẽã. 17 Mawũãmina zhãrãne edꞌa wuaabʉrʉ trʉ̃poa ẽbamarẽã ãzhira waragꞌadꞌaya naneba ʉ̃taara
         miõã jaradꞌa ẽbamarẽã maʉ̃ Jesúsdꞌebemata.18 Mobebʉrʉ trʉ̃nape jarasidꞌa jipadꞌe bedꞌeadꞌa ẽbamarẽã miã jaradiadꞌa ẽbamarẽã Jesúsdꞌebema.
         19 Mawũãnaĩ Pedrobara Juanbara panaʉ̃ mawũãsidꞌa: Krĩchaudua marã bedꞌea aribꞌaeita Daizezema
         biga kꞌawuaita izhi bedꞌea aribꞌaei kꞌãñabara. 20 Daibara jara ẽãrã idaribi bꞌedꞌa ẽã daiba ũdudꞌapeadꞌara, ũrĩnapeadꞌara.21 Mobebʉrʉ nokꞌorãbara wuaabʉrʉ waragꞌadꞌape ẽna panʉsidꞌa. Sãwũã udꞌaira kꞌawuadꞌa
         ẽbasia zhãrã jõmaʉ̃ba Daizeze ibia jara kꞌobꞌe baera kꞌãrẽ sãwũã dogꞌoba. 22 Wã bꞌe ẽã bꞌʉta mawũã bꞌedꞌara bꞌasia cuarenta año audre.Zhi ĩjã bꞌeba widꞌidꞌapeadꞌa wãniguata23 Ãzhita ẽna panʉnaĩ ãzhidꞌebemata bꞌema zedꞌape jõma nebʉrʉsidꞌa sacerdoterã nokꞌorãba,
         nokꞌorã bꞌeba ãzhaa jaradꞌapeadꞌata. 24 Jarirãbara ũrĩnape ãbaʉba Daizezea mawũãsidꞌa: Nokꞌó, bʉra zhi zroma, bʉra Daizeze
         bãjã odꞌa, drua odꞌa, pusa odꞌa, bʉa osia maʉ̃ jõmaʉ̃ne ne bꞌʉra.25 Rey David bʉ nezokꞌa idꞌeba bʉara mawũãsia:¿Kꞌãrẽã kĩrũ bꞌe judío ẽãta bꞌera, kꞌãrẽã ne seri ẽãta krĩcha bꞌe?26 Reyrãta druadꞌe bꞌera nokꞌorã bawara zhi jʉredꞌape, ãba zhõnaña Daizeze ũme, zhãrã
         Ẽdrʉbita izhidꞌe ũme. (Salmos 2:1-2)27 Wãrĩnu naʉ̃ pʉwʉrʉdꞌera ãba jirpanesia Herodeta, Poncio Pilatota, judíorã ẽãta, Israel
         bꞌeta. Mawũã ãba jirpanesia bʉ Warra Jesús beadꞌaita zhãrã Ẽdrʉbiita bʉa jʉrʉdꞌata.
         28 Aramaʉ̃ne ãzhara osidꞌa bʉa zhi zromaba krĩchadꞌadꞌe sãwũã berabꞌariita. 29 Mawũẽ Nokꞌó, dai mawũã waragꞌabʉdata akʉdua, mobe dai bʉ nezokꞌarãã wãniguata dedꞌekarua
         wãnigua jaradꞌaita bʉ bedꞌeata. 30 Bʉ zareata dedꞌekarua zhãrã bꞌebidꞌaita, ũdudꞌakꞌata odꞌaita bʉ Warra Jesús trʉ̃neba.31 Zhiwidꞌi nʉmeta jõbibʉdadꞌera ãba kꞌobꞌe maẽ uresia. Aramaʉ̃ne jõma birakuasia Jawurebiaba,
         mawũẽ wãnigua jara duanesia Daizeze bedꞌeara.Ne jõma erubꞌeadꞌa jõmaʉ̃ĩta32 Kꞌabanata zhi Jesúsdꞌebema ĩjãnapeadꞌara so abꞌa, krĩcha abꞌa bꞌeasia. Ne erubꞌera
         miõba naʉ̃ mʉ abꞌaʉdꞌea adꞌa ẽbasia, awuarabʉrʉ ne jõma erubꞌeasia jõmaʉ̃ĩta. 33 Aramaʉ̃ne Jesúsba zokꞌakuadꞌabara zarea bara jara bꞌeasia Nokꞌo Jesús beudꞌata piradrʉdꞌata.
         Daizezebara biodꞌe bia nʉmʉkꞌãrĩsia ãzhi jõma. 34 Maʉ̃ba ãzhirãnebema miõta kꞌãrẽ nesidꞌa bꞌa ẽbasia. Ẽjũãta, deta erubꞌebara, ne erubꞌebara
         nendosidꞌa, mobe wesidꞌa ne nendodꞌa platara. 35 Aramaʉ̃ne chãbꞌari panasia Jesúsba zokꞌakuadꞌaa. Maʉ̃rãbara abꞌa abꞌaʉa dia bꞌeasia
         zhi nesidꞌa kꞌawua. 36 Maʉ̃ne bꞌasia Joséta, Jesúsba zokꞌakuadꞌabara maʉ̃ trʉ̃gasidꞌa Bernabéta, maʉ̃ trʉ̃bara
         jara krĩña bꞌʉa Sobiabibari Warrata. Izhira levitarãta dodꞌu Chipredꞌebema basia.
         37 Maʉ̃bara nendosia drua erubꞌʉta, mobe maʉ̃ nendodꞌa platara wepe chãbꞌarisia Jesúsba
         zokꞌakuadꞌaa.

Ananía, Safira sãwũãnapeadꞌa51 Maʉ̃ne bꞌasia ũmakĩrã Ananía abadata, maʉ̃bara Safira zhi kĩma ũmeba nendosia druata.
         2 Mobe maʉ̃ nendodꞌadꞌebemata plata ãĩ edasia, maʉ̃ kꞌawuasia zhi kĩmabidꞌa, aramaʉ̃ne
         zhi wuaabemata edepe chãbꞌarisia Jesúsba zokꞌakuadꞌaa. 3 Maʉ̃ne Pedrobara mawũãsia: Ananía, ¿kꞌãrẽã kꞌãwũã ãtõmiã idaribibʉrʉ bʉ sora, Jawurebiaa
         sewa nebʉrʉmarẽã platara kꞌãwũã ãĩ edabisi ẽka drua nendodꞌadꞌebemata? 4 ¿Erubꞌʉdꞌera kꞌãʉ̃ druara bʉre ẽbasika? ¿Nendobʉrʉdꞌera platara bʉre ẽbasika? ¿Kꞌãwũã
         oira kꞌãrẽã kꞌobꞌʉsi bʉ sodꞌera? Bʉra beubaria sewa nebʉrʉtabe ẽã, awuarabʉrʉ sewa
         nebʉrʉa Daizezea.5 Ananíaba maʉ̃ bedꞌeata ũrĩbʉrʉdꞌera beu bꞌaesia. Jõma kꞌãbãẽã perasidꞌa maʉ̃ta ũrĩbʉdara.
         6 Maʉ̃nerã kũrãrãta piradrʉdꞌape buradꞌape edesidꞌa joudꞌe.7 Hora ũbea babʉrʉdꞌe zhi kĩmata deidꞌu zesia kꞌawua ẽãne sãwũã berabꞌaribʉrʉra. 8 Maʉ̃ne Pedrobara mawũãsia: ¿Mʉãã jaradua, marã ẽjũã nendodꞌa platara kꞌãwũãkꞌa?Mawũãĩ izhara mawũãsia: Ããjã, kꞌãwũã.9 Mawũãĩ Pedrobara mawũãsia: ¿Kꞌãrẽã kꞌãwũã oita krĩchasidꞌa kꞌawua ẽbipe Jawurebia
         Nokꞌodꞌeba? Jari ibꞌada bʉ kĩma joubʉdara, bʉsidꞌa ededꞌaya.10 Audre ẽãne izhira beu bꞌaesia Pedro jẽrũ kꞌaita. Kũrãrã deidꞌu zebʉdadꞌera ũdusidꞌa
         zhi beumata. Mawũẽ ededꞌape jousidꞌa zhi kĩma kꞌaita. 11 Maʉ̃ kꞌarea kꞌãbãẽã perasidꞌa mebẽrã jõma. Zhãrãsidꞌa jõma perasidꞌa maʉ̃ta ũrĩbʉdara.Ũdudꞌakꞌata bio odꞌapeadꞌa12 Jesúsba zokꞌakuadꞌadꞌeba ũdudꞌakꞌata bio ototo nʉmasia zhãrã maẽ. Ãzhira jõma zhi
         jʉre bazhidꞌa Daizeze dedꞌa ewara maẽ Salomón abada maẽ. 13 Awʉrʉra miõta ãba zedꞌakꞌa basia ãzhi bawarara. Mawũãmina zhãrãbara ãzhira kꞌãbãẽã
         bia jara bꞌeasia. 14 Nokꞌo Jesúsdꞌebema ĩjã tupudꞌera wuaabʉrʉ eaba wãsia zhũmakĩrãrãta, wũẽrãrãta. 15 Zhãrãbara kꞌayarã odꞌe bꞌʉkua jirpanesia barkuadꞌe, jueporodꞌe, aramaʉ̃ne Pedro berabꞌaribʉrʉdꞌe
         arigu zhi jawureba warabʉrʉba bꞌemarẽã ãzhi iabꞌaʉdꞌebemata. 16 Pʉwʉrʉ arakꞌaita tabꞌe maẽ bꞌesidꞌa Jerusalén pʉwʉrʉedꞌa ze jirpanʉta, we jirpanesia
         kꞌayarãta, jaiba wawa bꞌeta. Maʉ̃ jõma bꞌe nʉmasia.Pedro Juan jidadꞌapeadꞌa17 Maʉ̃ kꞌarea sacerdote wagꞌauta jõma saduceorã izhi ũme kꞌobꞌe bawara kꞌãbãẽã bĩ ẽãsidꞌa.
         18 Mawũẽ Jesúsba zokꞌakuadꞌara jidadꞌape edꞌa panʉsidꞌa cárceldꞌe. 19 Mawũãmina ángel Daizezedꞌeba diamase cárcel puerta ewa ẽdrʉbigape mawũãsia: 20 Wãũdua, mobe Daizeze dedꞌa ewara maẽ ʉ̃ta barabꞌepe zhãrãã jaraudua naʉ̃ bedꞌeara
         jõma Daizeze ũme bꞌai jõ ẽãta.21 Maʉ̃ta ũrĩnape diapedꞌa edꞌa wãsidꞌa Daizeze dedꞌa ewara maẽ, mobe miã ũrãgꞌasidꞌa.
         Maʉ̃ne zesidꞌa sacerdote wagꞌauta izhi ũme bꞌe bawara, mobe trʉ̃sidꞌa nokꞌorã wagꞌaurãta,
         dewara jõma trʉ̃sidꞌa Israel nokꞌorãta. Mobe cárcel nʉmʉĩnu soldaorãta zokꞌasidꞌa
         Pedro Juan ũme wedꞌamarẽã. 22 Mawũãmina soldaorã jũẽbʉdadꞌera ãzhira ũdudꞌa ẽbasia cárceldꞌera. Mawũẽ jẽrũya wãnape
         jarabʉdata, 23 mawũãsidꞌa: Wãrãnebai daibara ũdusidꞌa cárcel bia serra nʉmʉta, zhi akʉ bꞌera ewaradꞌe
         ʉ̃ta nʉmeãsia puerta kĩrãbita. Mawũãmina daiba ewabʉdadꞌera miõta ũdudꞌa ẽbasia edꞌara.24 Maʉ̃ bedꞌeata ũrĩbʉdadꞌera sacerdote wagꞌaubara, Daizeze de akʉbada nokꞌobara, sacerdoterã
         nokꞌorãbara kꞌawuadꞌa ẽbasia maʉ̃ sãwũãĩrã. 25 Mawũãmina iabꞌa zepe jarakꞌa mawũãsia: Ũmakĩrãrã marãba cárceldꞌe bꞌʉdꞌapeadꞌara Daizeze
         dedꞌa ewara maẽ zhãrã ũrãgꞌa panʉã.26 Mawũãĩ Daizeze de akʉbada nokꞌora wekuaita wãsia Daizeze de akʉbada bawara, aramaʉ̃ne
         zhõ ne ẽã wekuasia perabʉdaba zhãrãba mongꞌaraba tabꞌari beadꞌaidꞌeba. 27 Wedꞌape edesidꞌa nokꞌorã wagꞌaurã kĩrãbita. Maʉ̃ne sacerdote wagꞌauba widꞌibʉrʉta,
         28 mawũãsia: ¿Daibara marãã jipa jarasidꞌa ẽka jaradꞌa ẽbamarẽã Jesúsdꞌebema? Maʉ̃ta
         marãbara Jerusalénne jõmaʉ̃ã jarabʉda mazhi ũrãgꞌara, aramaʉ̃ne dai ʉ̃rʉ̃ bꞌaebi krĩña
         panʉã Jesús bebuta.29 Mawũãnaĩ Pedroba panaʉ̃bʉrʉta Jesúsba zokꞌakuadꞌa bawarauba mawũãsidꞌa: Daizeze bedꞌeata
         aribꞌaei bara zhãrã bedꞌeata aribꞌaei kꞌãñabara. 30 Dazhirã zhibarirã bꞌeadꞌa Zhibariba Jesús piradrʉbisia marãba beadꞌapeadꞌata cruzdꞌe
         ʉ̃tʉ kꞌachi. 31 Jesús Daizezebara izhi juwua araare Nokꞌota bꞌʉsia zhãrã Ẽdrʉbita. Aramaʉ̃ne Israel
         bꞌebara kꞌazhiruara ãmape izhita pẽwãbʉdaba bedꞌea ne ẽã duanebiita kꞌazhiruata biodꞌeba.
         32 Daibara maʉ̃ta izhidꞌebemata kꞌawua bꞌea, abꞌarika kꞌawua bꞌʉa Jawurebiaba, maʉ̃ Daizezeba
         diasia izhi bedꞌeata aribꞌae bꞌea.33 Ãzhara maʉ̃ta ũrĩnape kĩrũbiba jarirã bea krĩñasidꞌa. 34 Maʉ̃ne nokꞌorã wagꞌaurãneba piradrʉsia fariseo Gamaliel abadata Moisé ũrãgꞌadꞌe bigauta
         zhãrã jõmaʉ̃ba wawideta. Maʉ̃bara jarasia aritiaedꞌa ãĩ ededꞌamarẽã Jesúsba zokꞌakuadꞌara.
         35 Mobe mawũãsia: Israelitarã, marã kĩrãkuitaudua naʉ̃rã sãwũã odꞌaidꞌera. 36 Naʉ̃ ewari nawedꞌa Teuda piradrʉdꞌata kꞌawuaudua, izhira zhi zromane bedꞌeasia. Maʉ̃
         bawara duanesia ũmakĩrãrã cuatrociento, mawũãmina maʉ̃ beasidꞌa. Mawũẽ izhi bedꞌeata
         aribꞌae bꞌeadꞌara jãrãzoa ne ẽãsia. 37 Maʉ̃ tẽã piradrʉsia Juda Galileadꞌebemata, maʉ̃ ewadera zhãrã juacha jirpanasia. Maʉ̃bara
         izhi bawara erunʉmesia zhãrã bio. Maʉ̃sidꞌa beasidꞌa, mawũẽ izhi bedꞌeata aribꞌae
         bꞌeadꞌara jõma jãrãzoasia. 38 Mawũẽ mʉã marãã jaraya: Naʉ̃rã kenabꞌariudua, naʉ̃ta ãzhi krĩchaba opanʉbʉrʉ nebaya.
         39 Mawũãmina Daizezedꞌebʉrʉ marãbara kiawe bꞌedꞌa ẽã. Kꞌaubaudua zhõ nʉmeãĩta Daizeze
         ũme.40 Mawũãĩ krĩcha abꞌarika zekuasia izhi bawara. Mobebʉrʉ Jesúsba zokꞌakuadꞌara trʉ̃sidꞌa,
         mobe ubidꞌape jarasidꞌa jaradꞌa ẽbamarẽã Jesúsdꞌebema, mobebʉrʉ ẽna panʉsidꞌa. 41 Mawũẽ nokꞌorã wagꞌaurã kĩrãbitaubara ãzhira sobia wãsidꞌa Daizezeba idu zuburiabigabʉrʉba
         Jesús kꞌarea. 42 Ewariza Daizeze dedꞌa ewara maẽ jara bꞌeasia deza jara bꞌeasia Jesucristodꞌebemata.

Siete jʉrʉdꞌapeadꞌa mebẽrã aribꞌaedꞌamarẽã61 Maʉ̃ ewadera Jesúsdꞌebema ĩjã bꞌera eaba wãsia, maʉ̃ne griego bedꞌeadꞌe bedꞌea bꞌeba
         jara jirpanesia hebreo bedꞌeadꞌe bedꞌea bꞌeta, jarasidꞌa pẽdrarã griegorãnebema bia
         aribꞌaedꞌa ẽãta kꞌarebata ewariza nʉmʉnerã. 2 Mawũẽ doce Jesúsba zokꞌakuadꞌabara zhi ĩjã bꞌe kꞌabanata trʉ̃nape mawũãsidꞌa: Biga
         ẽã daiba Daizeze bedꞌea jara ẽã idaribidꞌaira zhãrã zhiko diaita. 3 Maʉ̃ba mebẽrã marãnebemata ũmakĩrãrã siete jʉrʉ edaudua kĩrãẽpa bꞌeta, Jawurebiaba
         bira bꞌeta, krĩcha bara bꞌeta, maʉ̃rãta maʉ̃ kꞌaudꞌa bꞌeabidꞌaya. 4 Waya daira zhiwidꞌi bꞌeaya, Daizeze bedꞌeata jara bꞌeaya.5 Mawũã jarabʉdara biga basia kꞌabanata jõmaʉ̃ma, mawũẽ Estebanta jʉrʉsidꞌa soidꞌu bꞌʉta
         Jawurebiaba bira bꞌʉta. Jʉrʉsidꞌa Felipeta, Prócorota, Nicanorta, Timónta, Parmenata.
         Jʉrʉsidꞌa Nicoláta griegota judío bape bꞌʉta Antioquía pʉwʉrʉdꞌebemata. 6 Maʉ̃rãta edesidꞌa Jesúsba zokꞌakuadꞌa kĩrãbita, mawũẽ maʉ̃rãbara zhiwidꞌi ãzhi ʉ̃rʉ̃
         juwua bꞌʉsidꞌa.7 Daizeze bedꞌeara wuaabʉrʉ jara wãsidꞌa, mawũẽ Jesúsdꞌebema ĩjã bꞌera kꞌãbãẽã eaba
         wãsia Jerusalénnerã. Sacerdoterãbidꞌa bioba ĩjã tupudꞌeasia.Esteban jidadꞌapeadꞌa8 Esteban Daizezebara bia nʉmʉkꞌãrĩta zarea bara nʉmʉkꞌãrĩba ũdudꞌakꞌata okua nʉmasia
         zhãrãne edꞌa. 9 Maʉ̃ne ʉ̃kʉrʉ bꞌeasia de zhi jʉrebada maẽbemata, maʉ̃ dera Nezokꞌarãta Ẽzoadꞌadꞌea
         abazhidꞌa, dewara bꞌeasia Cirene druadꞌebemata, Alejandría pʉwʉrʉdꞌebemata, Cilicia
         druadꞌebemata, Asia druadꞌebemata, maʉ̃rãta kꞌaikꞌaiasidꞌa Esteban bawara. 10 Mawũãmina krĩchata poea bꞌedꞌa ẽbasia Jawurebiadꞌeba bedꞌea bꞌʉba. 11 Mawũẽ ʉ̃kʉrʉa pagꞌasidꞌa sewa nebʉrʉ mawũãnamarẽã: Daibara ũrĩsidꞌa kꞌãʉ̃bara bĩ ẽã
         jarabʉrʉta Moiséta, Daizezeta. 12 Aramaʉ̃ne kĩrũbisidꞌa zhãrãta, nokꞌorãta, Moisé ũrãgꞌa jarabadata. Mawũẽ jidadꞌape
         wesidꞌa nokꞌorã wagꞌaurãma. 13 Maʉ̃nerã sewa nebʉrʉbibʉdabara mawũãsidꞌa: Naʉ̃bara bĩ ẽã jara tau ẽã naʉ̃ Daizeze
         deta, Moisé ũrãgꞌata. 14 Daibara ũrĩsidꞌa izha jarabʉrʉta Jesús Nazaredꞌebemaba naʉ̃ Daizeze dera ãrĩĩta, aramaʉ̃ne
         awuara nʉmʉĩta Moiséba kꞌawabigadꞌata.15 Maʉ̃nerã nokꞌorã wagꞌaurã maẽ jewedꞌa kꞌobꞌebara jõmaʉ̃ba Esteban akʉbʉdadꞌera, izhi
         kĩrã ũdusidꞌa ángel kĩrã kĩrãkꞌa.

Esteban beadꞌapeadꞌa71 Maʉ̃nerã sacerdote wagꞌauba mawũãsia: ¿Bʉ ʉ̃rʉ̃bemata jarabʉdara wãrĩnuka?2 Mawũãĩ Estebanbara mawũãsia: Mʉ ʉrerã, marã mʉ zeze kĩrãkꞌa bꞌeba mʉ bedꞌeata ũrĩũdua:
         Daizeze zhi zromata dazhirã zeze Abrahanʉã zhi ũdubisia wadꞌi Mesopotamia druadꞌe
         bꞌʉdꞌe Harán pʉwʉrʉdꞌe bꞌei nawedꞌa. 3 Maʉ̃nerã Daizezebara mawũãsia: Ãĩ wãrũã bʉzhi druadꞌebara, bʉzhi mebẽrã maẽbara. Wãrũã
         drua mʉã ũdubiima. 4 Mawũãĩ Abraham Caldeorã druadꞌebara wãpe bꞌesia Harán pʉwʉrʉdꞌe. Mamaʉ̃bara zhi zeze
         beubʉrʉdꞌera Daizezebara wesia naʉ̃ druaedꞌa idꞌi marã bꞌe maẽ. 5 Mawũãmina dia ẽbasia drua namabema miã jẽrũ ne edau nʉmaĩsidꞌa. Mawũãmina diaita jarabʉrʉta,
         izhi beudꞌa tẽã zhi warrarãã diaita jarasia, wadꞌi Abraham warrarã ne ẽbasimina. 6 Daizezebara Abrahanʉã jarasia zhi warrarã ãĩbemata bꞌeaita awʉrʉ druadꞌe, jarasia
         nezokꞌata okuadꞌaita, puokua jirpanaĩta cuatrociento año. 7 Mawũãmina Daizezebara mawũãsia: Awʉrʉ druadꞌebema mʉã kꞌawua oya mawũã nezokꞌata okuabʉdara.
         Maʉ̃ tẽã ẽzoape mʉta ibia jara bꞌeaya nama. 8 Daizezebara jarasia izhidꞌeta bꞌaira zhũmakĩrã kꞌakua eta kꞌõmarẽã. Maʉ̃ba Abrahambara
         zhi warra Isaac kꞌakua eta kꞌõsia todꞌata semana abꞌa bꞌʉta. Isaacba abꞌarika osia
         Jacobota, Jacobobidꞌa abꞌarika osia zhi warrarã doceta, Israel bꞌe zhibarirãta.9 Israel bꞌe zhibarirãbara sokꞌazhiruaba Joséra nendosidꞌa ededꞌamarẽã Egiptoedꞌa. Mawũãmina
         Daizezera nʉmasia izhi ũme. 10 Mawũẽ ẽdrʉbisia ne jõmaʉ̃ zuburiadꞌeba, krĩcha bara bigata bꞌʉsia Faraón Egiptodꞌebema
         reyma. Maʉ̃bara nokꞌota bꞌʉsia Egipto ʉ̃rʉ̃ izhi dedꞌabema jõmaʉ̃ ʉ̃rʉ̃.11 Maʉ̃ne jarrabata bꞌaesia Egipto drua jõmaʉ̃ne, Canaán drua jõmaʉ̃ne. Mawũẽ nʉmesia
         kꞌãbãẽã zuburiata. Mawũẽ dazhirã zhibarirã bꞌeadꞌabara ũdudꞌa ẽbasia zhikora. 12 Maʉ̃ne Egiptodꞌe trigo bꞌʉta Jacoboba ũrĩbʉrʉdꞌera dazhirã zhibarirã bꞌeadꞌata zokꞌakuasia
         zhi wãgꞌai bꞌeta. 13 Ãzhira wãma ũmene Joséra zhi ũdukꞌawabigasia zhi mebẽrãã. Aramaʉ̃ne Faraónbara kꞌawuasia
         Joséra sãʉ̃rãta. 14 Josébara edadꞌe zokꞌasia zhi zeze Jacobota, jõma zhi mebẽrãta setenta y cinco bꞌʉta.
         15 Aramaʉ̃ne Jacobo wãsia Egiptoedꞌa, mama beusia. Beukuasia dazhirã zhibarirãsidꞌa.
         16 Ãzhi beubʉrʉra Siquen pʉwʉrʉedꞌa ededꞌape beuwãrã wuagꞌabada maẽ zobꞌeadꞌe tabꞌʉ panasia,
         maʉ̃ zobꞌeara Abrahamba Hamor warrarãã ne ʉ̃tʉbari edasia Siquen pʉwʉrʉdꞌe.17 Mawũãmina Daizezeba Abraham warrarã drua diaita jaradꞌa ewarita arakꞌaita badꞌera
         eabasia Egiptodꞌe. 18 Maʉ̃ne Egiptodꞌe rey awʉrʉta bꞌesia José ũdukꞌata. 19 Maʉ̃ reybara sewasia dazhirãta bꞌeadꞌara, zuburia okuasia dazhirã zhibarirã bꞌeadꞌara,
         ãzhi wũãwũã zhiwidꞌi toma zareadꞌe kenabꞌaribigasia beumarẽã, aramaʉ̃ne eabadꞌa ẽbamarẽã.
         20 Maʉ̃ ewade tosidꞌa Moiséra, izhira biga basia Daizezema. Jedꞌekꞌo ũbea akʉ erupanasia
         dedꞌa zhibarirãbara. 21 Maʉ̃ne beumarẽã kenabꞌaribʉdadꞌera Faraón kꞌauba jirabꞌari edape dapũẽsia zhi wau
         kĩrãkꞌa. 22 Mawũẽ Moiséa jõma kꞌawabisidꞌa krĩcha Egipto bidꞌarãnerã. Mawũẽ zhi zroma basia bedꞌeaita
         kꞌãrẽ oita.23 Cuarenta año babʉrʉdꞌera, sodꞌe zesia akʉdꞌe wãĩta izhi ʉrerã Israel bꞌeta. 24 Maʉ̃ne iabꞌa zuburia jirpanʉta ũdui kꞌarebabʉrʉta beasia Egiptodꞌebema. 25 Izhara krĩcha bꞌasia izhi ʉrerãba kꞌawua bꞌeta izhidꞌeba Daizezeba ẽzoabigaita. Mawũãmina
         ãzhara kꞌawua bꞌea ẽbasia. 26 Nrũẽma ũdusia israelirã ãzhirãĩnu zhõ bara bꞌʉta, mawũẽ adu-a panamarẽã mawũãsia:
         ¿Marã awʉrʉ ẽãta panʉta kꞌãrẽã zhiya puo panʉ? 27 Mawũãĩ ãzhirãta puo kꞌobꞌʉbara Moiséra edabꞌaripe mawũãsia: ¿Bʉra kꞌaiba nokꞌota bꞌʉsi
         bedꞌea araa oita dai ʉ̃rʉ̃? 28 ¿Bʉa mʉrã bea krĩña kꞌobꞌʉka bʉzha nuwuedꞌa beadꞌa kĩrãkꞌa Egiptodꞌebemata? 29 Maʉ̃ bedꞌeata ũrĩpe Moiséra merũ wãpe ãĩbemata bꞌesia Madián druadꞌe, mama warrarã
         ũme basia.30 Cuarenta año berabꞌaribʉrʉdꞌe, ángelta zhi ũdubisia drua drudrua tabꞌʉ maẽ kꞌatuma
         Sinaí maẽ, maʉ̃nerã zhi ũdubisia bakuru zake eradrʉ nʉmʉne. 31 Moiséba ũdui kꞌawua ẽãsia, aramaʉ̃ne bia akʉita orrabʉrʉdꞌera Daizezebara mawũãsia:
         32 Mʉrã bʉ zhibarirã bꞌeadꞌa Zhibaria, Abraham Zhibaria, Isaac Zhibaria, Jacobo Zhibaria.
         Mawũãĩ Moiséra ure kꞌobꞌʉba akʉ ẽbasia. 33 Maʉ̃ne Daizezebara mawũãsia: Bʉa jẽrũne jʉ̃ bꞌʉra wẽãdua, bʉra mʉ kĩrãbita kꞌobꞌʉba
         bʉ kꞌobꞌʉ maẽrã egoro bia. 34 Mʉãrã wãrãne ũdu bꞌʉa mʉrẽrã zuburia nʉmeta Egiptodꞌe bꞌeta, mʉãrã bꞌia bꞌeta ũrĩ
         bꞌʉba zebʉrʉa ẽdrʉbigaita. Mawũẽ mʉã bʉta zokꞌaya Egiptoedꞌa.35 Maʉ̃ne maʉ̃ Moiséra Israelitarãbara seribidꞌa ẽãba mawũã bazhidꞌa: ¿Bʉra kꞌaiba nokꞌota
         bꞌʉsi bedꞌeata araa oira? Mawũã jaradꞌapeadꞌatrʉ Daizezebara nokꞌota zokꞌasia ángel
         zareadꞌeba ãzhi ẽdrʉbigamarẽã, maʉ̃ ángel zhi ũdubisia bakuru zake nʉmʉne. 36 Moisébara Egipto druadꞌe ũdudꞌakꞌata bio okuape jʉre edesia, ũdudꞌakꞌata osia Pusa
         Purrudꞌebidꞌa, drua drudrua tabꞌʉ maẽbidꞌa okuasia cuarenta año. 37 Maʉ̃ Moisébara Israelirãã mawũãsia: Nokꞌo marã Zhibaribara marã ʉredꞌebemata izha
         bedꞌeata jarabibarita piradrʉbiya mʉ kĩrãkꞌa. Maʉ̃ bedꞌeara ũrĩũdua. 38 Maʉ̃ Moiséra Israel bꞌe bawara bꞌasia drua drudrua tabꞌʉ maẽ, maʉ̃nerã kꞌatuma Sinaí
         maẽ ángelba jarabʉrʉta jarasia dazhirã zhibarirã bꞌeadꞌaa, aramaʉ̃ne sãwũã bꞌeaidꞌebema
         bedꞌeata jidasia dazhirãã diaita.39 Mawũãmina dazhirã zhibarirã bꞌeadꞌabara aribꞌae krĩñana ẽbasia, awuarabʉrʉ izhira
         seribidꞌa ẽbasia. Aramaʉ̃ne sodꞌebara wakusa wã krĩñasidꞌa Egiptoedꞌa. 40 Mawũẽ Aarónʉã mawũãsidꞌa: Daiba ne zhi zromane edadꞌaita daia odedꞌekarua daita jʉre
         edemarẽã. Jari Moiséra dai Egipto druadꞌeba jʉrewedꞌara kꞌawuadꞌa ẽã sãwũã berabꞌaribʉrʉra.
         41 Aramaʉ̃ne pakꞌa zake zata odꞌape maʉ̃ĩta ne beasidꞌa zhi zromane edabʉdata. Mawũã
         ãzhi juwuaba o edadꞌape fiesta o bꞌʉsridꞌasidꞌa. 42 Mawũẽ Daizezera ãĩ wãsia ãzhi maẽbara. Aramaʉ̃ne idaribisia bãjãne chĩdau jizoa nʉmʉta
         zhi zromane edadꞌamarẽã. Maʉ̃ẽnabemata zhi bꞌʉmata Daizezeba bedꞌeata jarabibarirã
         librodꞌe mawũã bꞌʉa:¿Drua drudrua tabꞌʉ maẽ cuarenta año bꞌeasidꞌera mʉĩtara ne beasidꞌakꞌa marã Israel
         bꞌebara?43 Awuarabʉrʉ wua deta atausidꞌa Moloc zhi zromane erubꞌedꞌeta. Chĩdau zadꞌe odꞌapeadꞌata
         atausidꞌa marãne Refán zhi zromane erubꞌeta. Marãbara mazha okuadꞌapeadꞌata zhi zromane
         erubꞌea. Maʉ̃ kꞌarea mʉãrã zuburiadꞌe edebigaya Babilonia druadꞌeba wuawuaa. (Amós 5:25-27)44 Dazhirã zhibarirã bꞌeadꞌabara Daizeze deta wua omata erubꞌeasia, maʉ̃nebara kꞌawua
         bꞌeasia Daizezera ãzhi bawara bꞌʉta. Mawũã erubꞌeasia drua drudrua tabꞌʉ maẽ. Maʉ̃
         Daizezeba jaradꞌadꞌe bꞌʉta Moiséa jarasia omarẽã izha ũdubidꞌa zadꞌe. 45 Maʉ̃ta dazhirã zhibarirã bꞌeadꞌa warrarãba jidadꞌape Josué bawarauba wesidꞌa drua
         awʉrʉrãneta kꞌabꞌaribʉdama. Maʉ̃ awʉrʉrã Daizezebara dazhirã zhibarirã kĩrãbitaubara
         ãĩ jʉrekuasia. Deta wua omarã bꞌasia David bꞌadꞌa ewariidꞌu. 46 Daizezema Davira bia nʉmasia, Davidbara izhi Daizezeita de oita widꞌisia mama izhita
         ibia jaradꞌamarẽã Jacobo warrarãnebemaba. 47 Mawũãmina Salomónba osia Daizeze dera. 48 Mawũã osia Ʉ̃trebema zhãrãba odꞌa dedꞌa bꞌʉ ẽmina. Maʉ̃ẽnabemata izha bedꞌeata jarabibaridꞌeba
         mawũãsia:49 Ʉ̃trera mʉ jewedꞌabaria, druara mʉ jẽrũ bꞌʉbaria. ¿Mawũẽ kꞌãrẽ deta odꞌaipe mʉĩtara?
         Maʉ̃ta jarabʉrʉa mʉta Nokꞌoba. ¿O sãwũã baipe mʉ ẽnaʉ̃ bꞌaira?50 ¿Mʉãrã maʉ̃ jõma mʉzhi juwuaba osi ẽka? (Isaías 66:1-20)51 Mawũãnata jarape Estebanbara mawũãsia:¡Marã kʉwʉrʉ zarea bꞌea! ¡Marãbara Daizeze bedꞌeara sodꞌebara aribꞌaedꞌa ẽã, ũrĩna
         ẽã! Marãbara Jawurebiaba jara bꞌʉra jipadꞌe aribꞌaedꞌa ẽã, mawũẽ mazhi zhibarirã bꞌeadꞌa
         kĩrãkꞌa bꞌea marãsidꞌa. 52 ¿Daizezeba bedꞌeata jarabibarita bꞌeadꞌara zuburia odꞌaita pẽwã bꞌeasi ẽka marã zhibarirãbara?
         Ãzhara beasidꞌa Jesucristo zeita nawedꞌa jarabʉdara, marãbara izhira chãbꞌaridꞌape
         beabisidꞌa. 53 Marãbara Moisé ũrãgꞌara ángeldꞌeba jidasidꞌamina aribꞌaedꞌa ẽã.54 Maʉ̃ta ũrĩnape kidꞌa kꞌõsesea sodꞌeba kĩrũsidꞌa izhi ʉ̃rʉ̃. 55 Maʉ̃ne Estebanba Jawurebiadꞌeba ʉ̃taa akʉbʉrʉdꞌe Daizeze ʉ̃nata ũdubʉrʉdꞌera, ũdusia
         Jesús kꞌobꞌʉta Daizeze juwua araare. 56 Mawũẽ mawũãsia: Mʉãrã ũdu kꞌobꞌʉa bãjã ewa nʉmʉta, ũdu kꞌobꞌʉa Beubari Bape bꞌadꞌara
         kꞌobꞌʉta Daizeze juwua araare.57 Mawũãĩ bꞌia ãzhi kʉwʉrʉ ãna jidadꞌape Esteban orraedasidꞌa. 58 Pʉwʉrʉdꞌebara ãĩ ededꞌape mongꞌaraba tabꞌari jidasidꞌa, sewa nebʉrʉ ji kꞌobꞌebara
         ãzha wua ãnebꞌari bꞌera wẽãnape kũrã jẽrũ kꞌaita bꞌʉsidꞌa akʉmarẽã, maʉ̃ Saulo basia.59 Mongꞌaraba tabꞌari jirtopodꞌe Estebanbara zhiwidꞌi mawũãsia: Nokꞌo Jesús, jidarua
         mʉ jawurera. 60 Mobe sãkꞌokꞌodꞌe kꞌobꞌepe nemi jĩgua mawũãsia: Nokꞌó, naʉ̃rãta bedꞌea bara bꞌeabirãrũã
         kꞌãwũã kꞌazhiruata obʉda kꞌarea.Mawũãpe beusia.

Sauloba zuburia odꞌa mebẽrãta81 Sauloma biga basia Esteban beabʉdara. Abꞌaʉ ewade mebẽrã bĩ ẽã osidꞌa Jerusalénne
         bꞌeta. Mawũẽ Jesúsba zokꞌakuadꞌa wãna ẽãnerã ãzhira jõma jãrãzoa wãsidꞌa Judea druadꞌe,
         Samaria druadꞌe. 2 Ũmakĩrãrã ʉ̃kʉrʉ Daizezedꞌebemaba Esteban joudꞌe edesidꞌa. Kꞌãbãẽã jẽgasidꞌa izhi
         kꞌarea. 3 Maʉ̃nerã Saulobara mebẽrã bĩ ẽã okua nʉmasia. Deza deidꞌu wãpe jidakua nʉmasia zhũmakĩrãrãta,
         wũẽrãrãta, aramaʉ̃ne edebiga nʉmasia cárceldꞌe edꞌa.Bedꞌea biata jaradꞌapeadꞌa Samariadꞌe4 Mawũãmina jãrãzoa wãnabara baridu maẽ jara wãsidꞌa Jesúsdꞌe bedꞌea biara. 5 Felipera Samaria pʉwʉrʉedꞌa wãpe jarakꞌasia Jesúra zhãrã Ẽdrʉbita. 6 Zhãrãbara bʉredrʉ bia ũrĩ bꞌeasia Felipeba ne jarabʉrʉra, ũrĩ akʉ bꞌeasia ũdudꞌakꞌata
         okua nʉmʉrã. 7 Bioba jai abꞌedꞌebara jaira bꞌia ãĩ wã nʉmasia. Kꞌakua pira ẽã kꞌaya bꞌera, wã bꞌe
         ẽã bꞌera bꞌe tupudꞌeasia. 8 Mawũẽ kꞌãbãẽã sobia nʉmeãsia maʉ̃ pʉwʉrʉdꞌera.9 Maʉ̃ne bꞌasia Simón abadata, naara maʉ̃bara jaidꞌeba kꞌãrẽ obꞌasia maʉ̃ pʉwʉrʉdꞌera.
         Aramaʉ̃ne zhãrã Samariadꞌebema sewakuasia izhira zhi zroma abꞌʉba. 10 Maʉ̃ bedꞌeara jõmaʉ̃ba bia ũrĩ bꞌeasia, mawũẽ zuburia bꞌeba bara bꞌeba mawũã bazhidꞌa:
         Naʉ̃ zareara Daizezedꞌea.11 Izhi bedꞌeara bia ũrĩ bꞌeasia jaidꞌeba kꞌãrẽ obꞌʉba sewakuasi baera ewari bio. 12 Mawũãmina bedꞌea biata Daizezeta Nokꞌodꞌebemata Jesucristodꞌebemata Felipeba jarabʉrʉra
         ĩjãnape buru kꞌoesidꞌa zhũmakĩrãrãta, wũẽrãrãta. 13 Izhi Simónbidꞌa ĩjãpe buru kꞌoepe ewariza bꞌasia Felipe ũme. Ũdudꞌakꞌa zromata ototobʉrʉta
         ũdubʉrʉdꞌera bia akʉ bꞌasia.14 Jesúsba zokꞌakuadꞌata Jerusalénne bꞌebara ũrĩsidꞌa mawũã Samariadꞌe Daizeze bedꞌea
         ĩjãbʉdata, mawũẽ maĩĩnu zokꞌasidꞌa Pedrota Juanta. 15 Maʉ̃rã zedꞌape ãzhibari zhiwidꞌisidꞌa jidadꞌamarẽã Jawurebiata. 16 Wadꞌi ãzhidꞌe edꞌa ze ẽbasia miã iabꞌaʉdꞌe, awuarabʉrʉ bari buru kꞌoepe bꞌeasia Jesús
         trʉ̃neba. 17 Mawũẽ juwua ʉ̃rʉ̃ bꞌʉkuabʉdaba jidasidꞌa Jawurebiara.18 Maʉ̃ta Simónba ũdui, mawũã Jesúsba zokꞌakuadꞌaba juwua ʉ̃rʉ̃ bꞌʉkua Jawurebia diabʉdaba
         edaita plata dedꞌeka, 19 mawũãsia: Mʉããbidꞌa diaudua kꞌãʉ̃ zareata, mʉã juwuata ʉ̃rʉ̃ bꞌʉbʉrʉbara jidamarẽã
         Jawurebiata.20 Mawũãĩ Pedroba mawũãsia: Bʉ platara bʉzhi ũme tebʉdꞌe wãña, zareata Daizezeba bari
         dia bꞌʉta plataba edabadata krĩchabʉrʉdꞌeba. 21 Bʉra naʉ̃ kꞌaudꞌa nʉmaĩnebema ẽã, bʉ sora jipa nʉmʉ ẽbaera Daizeze kĩrãbitara. 22 Maʉ̃ba bʉre bia ẽãrã ãmape zuburia bedꞌearua Daizezea, baʉcha bedꞌea ne ẽã bꞌʉya mawũã
         krĩchabʉrʉta sodꞌeba. 23 Daiba kꞌãrẽ opanʉneba bʉra bĩ ẽã bꞌʉa, mawũẽ bia ẽãba kꞌabꞌari bꞌʉta mʉãrã kꞌawua
         kꞌobꞌʉa.24 Mawũãĩ Simónbara panaʉ̃ mawũãsia: Marãta mʉbari zuburia bedꞌeaudua Daizezea. Marãba
         mawũã jarabʉdata ze ẽbamarẽã mʉ ʉ̃rʉ̃.25 Ãzhara Jesúsdꞌebemata zhãrãã nebʉrʉdꞌape Daizeze bedꞌeata jaradꞌape wakusa Jerusalénʉẽna
         wãsidꞌa. Maʉ̃nerã Samariadꞌe pʉwʉrʉ zake tabꞌe maẽ jarasidꞌa Jesúsdꞌe bedꞌea biara.Felipeba jʉrʉ wãna Etiopíadꞌebemata26 Ángel Daizezedꞌeta Felipea bedꞌeabʉrʉta mawũãsia: Piradrʉpe wãrũã Jerusalénneba wãbada
         odꞌe Gaza pʉwʉrʉedꞌa, maʉ̃ ora wã bꞌʉa drua drudrua tabꞌʉdꞌe. 27 Mawũãĩ izhira piradrʉpe wãsia. Maʉ̃ne ũdusia ũmakĩrã Etiopía druadꞌebemata. Maʉ̃ nokꞌota
         bꞌʉkꞌãrĩsia Candaceba, Candacera reina basia Etiopíadꞌe. Maʉ̃bara maʉ̃ bꞌʉkꞌãrĩsia
         ne biata izha erubꞌʉ jõmaʉ̃ ʉ̃rʉ̃. Maʉ̃ta Jerusalén pʉwʉrʉedꞌa zesia Daizeze ibia
         jaradꞌe. 28 Jẽrũya wãta jewedꞌa bꞌasia coche kꞌawayoba erbꞌari ededꞌe. Daizezeba bedꞌeata jarabibari
         librota le nʉmasia Isaíadꞌeta.29 Maʉ̃ne Jawurebiaba Felipea mawũãsia: Orradua kꞌãʉ̃ cocheta. 30 Felipeba orrabʉrʉdꞌera ũrĩsia Daizezeba bedꞌeata jarabibari librota le nʉmʉta Isaíadꞌeta,
         mawũẽ mawũãsia: ¿Ũrĩ bꞌʉka bʉa le bꞌʉra?31 Mawũãĩ izhara mawũãsia: ¿Mʉã sãwũã ũrĩĩpe iabꞌaʉba sãwũãta mʉãã jara ẽbʉrʉ? Mawũãpe
         Felipea jarasia ʉ̃tʉ zepe jewedꞌamarẽã izhi ũme. 32 Bedꞌeata zhi bꞌʉmata le kꞌobꞌadꞌara mawũã bꞌasia:Iabꞌa oveja kĩrãkꞌa beadꞌe edesidꞌa. Izhi kꞌara kꞌõbari kĩrãbita oveja chupeabari
         kĩrãkꞌa chupeasia izhira.33 Zuburia osidꞌa mawũã odꞌa ẽbai bꞌʉdꞌe. Aramaʉ̃nerã izhi ewaridꞌe bꞌedꞌebema, ¿kꞌaiba
         ma jaraipe? Aramaʉ̃ne naʉ̃ druadꞌe beasidꞌa. (Isaías 53:7-8)34 Nokꞌobara Felipea mawũãsia: Mʉ biata odua mʉãã jaradua: ¿Naʉ̃ kꞌaidꞌebemata jara bꞌʉ
         Daizezeba bedꞌeata jarabibarita bꞌadꞌabara, izhidꞌebemakꞌa o awʉrʉdꞌebema?35 Mawũãĩ Felipebara maʉ̃ta zhi bꞌʉmaneba bedꞌea biata jarasia Jesúsdꞌebemata. 36 Odꞌe wãne jũẽsidꞌa baniãta bꞌʉ maẽ, mawũẽ nokꞌobara mawũãsia: Baniã za bꞌʉa, ¿kꞌãrẽba
         bꞌe ẽbaipe mʉ buru kꞌoeira?37 Mawũãĩ Felipebara mawũãsia: Soidꞌu ĩjãbʉrʉra buru kꞌoesia bꞌʉa. Mawũãĩ izhara panaʉ̃
         mawũãsia: Mʉãrã ĩjãbʉrʉa Jesucristora Daizeze Warrata.38 Mawũãpe nʉmebisia coche kꞌawayoba erbꞌari edera. Mobe ũmewedꞌa eidꞌu wãsidꞌa baniãĩnu,
         Felipebara aramaʉ̃ne buru kꞌoesia. 39 Baniã maẽba wãrĩzebʉdadꞌera Jawurebia Daizezedꞌeba erujʉ̃drʉsia Felipera, mawũẽ nokꞌobara
         wueta ũdu ẽbasia. Aramaʉ̃ne sobia wãsia odꞌe. 40 Maʉ̃ne Felipera Azoto pʉwʉrʉidꞌu basia. Izhi berabꞌari wã maẽ Jesúsdꞌebema bedꞌea
         biata pʉwʉrʉ jõmaʉ̃ maẽ jarakꞌa wãsia jũẽñeẽna Cesarea pʉwʉrʉidꞌu.
         
            

         
      

   
      
         9
Jesúsdꞌebema ĩjãna Sauloba91 Saulobara Jesús pẽwã bꞌera beakuaita waragꞌa nʉmʉba zesia sacerdote wagꞌauma. 2 Mobe kꞌarta widꞌisia de zhi jʉrebadata Damasco pʉwʉrʉdꞌe nʉmeza wãĩta, aramaʉ̃ne zhũmakĩrãrãta,
         wũẽrãrãta, Jesús pẽwã bꞌeta ũdura jidakua weita Jerusalénʉẽna. 3 Mawũãmina odꞌe wãne Damasco kꞌaita babʉrʉdꞌe aritiaudꞌe izhita pʉrra urua tẽũsia bãjãneba.
         4 Mawũẽ egorodꞌe bꞌaebʉrʉdꞌe nemita ũrĩbʉrʉdꞌera izhaa mawũãsia: Saulo, Saulo, ¿bʉa
         mʉrã kꞌãrẽã pẽwã bꞌʉ?5 Mawũãĩ izhara mawũãsia: ¿Bʉra kꞌaipe Nokꞌó?Mawũãĩ mawũãsia: Mʉrã Jesúa, bʉara mʉta pẽwã bꞌʉa, bʉra kꞌãwũãrã dobꞌa pugabʉrʉa sumiãta
         ne kĩrãkꞌa.6 Mawũãĩ Saulobara peraba ure mawũãsia: Nokꞌó, ¿bʉara mʉã kꞌãrẽta oita krĩñape?Mawũãĩ Nokꞌobara mawũãsia: Piradrʉpe pʉwʉrʉedꞌa wãrũã, mama jaradꞌaya bʉa kꞌãrẽ oita.7 Ũmakĩrãrã Saulo bawara wãbʉdara pera kꞌopanasia wãrãne nemita ũrĩbʉdadꞌe miõ ũdudꞌa
         ẽãba. 8 Saulo egorodꞌeba piradrʉpe dabʉ ogꞌabʉrʉdꞌera ne ũdu ẽbasia. Mawũẽ juwuadꞌeba erbꞌari
         ededꞌape edꞌa wãbisidꞌa Damasco pʉwʉrʉdꞌe. 9 Mama ewari ũbea bꞌasia ne ũdu ẽã, nekꞌo ẽã, baniã do ẽã.10 Maʉ̃ne Damascodꞌe bꞌasia Jesúsdꞌebema ĩjã bꞌʉta Ananía abadata. Nokꞌobara kꞌãĩmokꞌaradꞌe
         kĩrãkꞌa maʉ̃ã mawũãsia: Ananía.Mawũãĩ izhara panaʉ̃ mawũãsia: Mʉrã za bꞌʉa Nokꞌó.11 Mawũãĩ Nokꞌobara mawũãsia: Piradrʉpe wãrũã pʉwʉrʉdꞌe o Jipata jarabadaidꞌu. Mobe Juda
         dedꞌa jʉrʉdua iabꞌa Saulo abadata Tarso pʉwʉrʉdꞌebemata, izhira zhiwidꞌi nʉmʉã. 12 Izhara kꞌãĩmokꞌaradꞌe kĩrãkꞌa ũdusia ũmakĩrã Ananía abadata, ũdusia deidꞌu zepe juwua
         ʉ̃rʉ̃ bꞌʉ kꞌobꞌʉta wakusa ne ũdumarẽã.13 Mawũãĩ Ananíabara panaʉ̃ mawũãsia: Nokꞌó, mʉãrã biodꞌeba ũrĩbaria maʉ̃nebemata, zuburia
         okua bꞌʉbidꞌa bʉdꞌebema ĩjã bꞌeta Jerusalénne. 14 Namabidꞌa nokꞌorã sacerdoterãneba zarea bꞌʉa jidakuaita jõma bʉdꞌebema ĩjã bꞌeta.15 Mawũãĩ Nokꞌobara mawũãsia: Wãrũã, maʉ̃ mʉã jʉrʉsia mʉnebemata jarakꞌa wãmarẽã judío
         ẽãta bꞌea, reyrãta bꞌea, Israel bꞌea. 16 Mʉã izhaa kꞌawuabiya izhi sãwũã zuburiai barata mʉnebemata jara bꞌʉdꞌera.17 Mawũãĩ Ananía wãpe deidꞌu wãsia, mobe juwua izhi ʉ̃rʉ̃ bꞌʉpe mawũãsia: Mebea Saulo,
         Nokꞌo Jesús bʉ zedꞌa odꞌe bʉaa zhi ũdubidꞌaba mʉta zokꞌasia bʉta wakusa ne ũdumarẽã,
         Jawurebiaba bira bꞌamarẽã.18 Audre ẽãne izhi dabʉdꞌeba bꞌeda kꞌara kĩrãkꞌa ogꞌa bꞌaebʉrʉba wakusa ne ũdusia. Aramaʉ̃ne
         piradrʉpe buru kꞌoesia. 19 Mobebʉrʉ nekꞌobʉrʉba kꞌakua zareasia. Aramaʉ̃ne Saulora ewari ʉ̃kʉrʉ bꞌesia Jesúsdꞌebema
         ĩjã bꞌeta Damascodꞌe bꞌe bawara.Saulo miã ũrãgꞌadꞌa Damascodꞌe20 Maʉ̃nerã de zhi jʉrebada nʉmeza jarakꞌasia Jesúra zhãrã Ẽdrʉbita Daizeze Warrata.
         21 Izhi bedꞌeata ũrĩbʉdabara jõmaʉ̃ba kꞌawua ẽã krĩcha mawũãsidꞌa: ¿Naʉ̃ ẽka Jesúsdꞌebema
         ĩjã bꞌeta Jerusalénne zuburia okua nʉmanarã, maʉ̃ kꞌarea naĩnu zesi ẽka jidakuape
         edeita nokꞌorã sacerdoterã kĩrãbita?22 Saulora wuaabʉrʉ wãnigua bedꞌea nʉmʉba kꞌawua ẽã okua nʉmasia Damascodꞌe judíorã bꞌeta,
         aramaʉ̃ne dajada kꞌawuabiga nʉmasia Jesúra zhãrã Ẽdrʉbita.Saulo ẽdrʉdꞌa judíorã juwuadꞌeba23 Ewari bio babʉrʉdꞌera judíorã bedꞌea ausidꞌa Saulo beadꞌaita. 24 Mawũãmina maʉ̃ta kꞌawuasia Saulobara. Ãzhara pʉwʉrʉdꞌera o abꞌaʉdꞌe puertaza ewaridꞌe
         diamase kꞌawua duanasia beadꞌaita. 25 Mawũẽ Jesúsdꞌebema ĩjã bꞌebara pʉwʉrʉta muroba pʉrra nʉmʉ audꞌu diamase edꞌaa ʉra
         bꞌaebisidꞌa jirabꞌʉdꞌape jamaradꞌe.Saulo zedꞌa Jerusalénʉẽna26 Saulo Jerusalénʉẽna zebʉrʉdꞌera ãba bꞌa krĩñasia Jesúsdꞌebema ĩjã bꞌe bawara. Mawũãmina
         jõmaʉ̃ba wawiabʉdaba ĩjãna ẽbasia izha ĩjã bꞌʉra. 27 Mawũẽ Bernabéba wesia Jesúsba zokꞌakuadꞌama, mobe maʉ̃rãã nebʉrʉsia odꞌe sãwũã Sauloba
         Nokꞌo Jesús ũdudꞌata sãwũã bedꞌeadꞌata. Aramaʉ̃ne sãwũã Damascodꞌe wãnigua bedꞌeadꞌata
         Jesús jara. 28 Aramaʉ̃ne Saulora ãzhi bawara Jerusalénne bꞌesia, ãĩ wãnata zepe wakusa wã bꞌesia.
         29 Maʉ̃nerã Jesús jara wãnigua bedꞌea bꞌesia griegorãã, mawũãmina maʉ̃rãbara bea krĩña
         jirpanesia. 30 Mebẽrãbara maʉ̃ta kꞌawuadꞌape edesidꞌa Cesarea pʉwʉrʉidꞌu, mobe zokꞌasidꞌa Tarso pʉwʉrʉedꞌa.31 Aramaʉ̃ne mebẽrã adu-a duanesia Judea druadꞌe bꞌera, Galileadꞌe, Samariadꞌe bꞌera.
         Maʉ̃nerã soidꞌu duane wãta Daizeze wawia duane wãsia. Aramaʉ̃ne eaba wãsia Jawurebia
         kꞌarebadꞌeba.Enea bꞌedꞌa32 Pedrora jõmaʉ̃ma wã bꞌʉba zesia mebẽrã bꞌema Lida pʉwʉrʉdꞌe. 33 Mawũẽ mama ũdusia iabꞌa Enea abadata, maʉ̃ kʉdꞌadꞌe tabꞌʉta ocho año bata kꞌaya bꞌasia
         kꞌakua pira ẽã. 34 Pedrobara mawũãsia: Enea, Jesucristobara bʉra bꞌebiya. Piradrʉpe bʉzhi estera bʉratʉrua.Mawũãĩ aramaʉ̃ta piradrʉsia. 35 Maʉ̃ta jõmaʉ̃ba ũdusidꞌa Lida pʉwʉrʉdꞌe bꞌeba, Sarón pʉwʉrʉdꞌe bꞌeba, mawũẽ maʉ̃rãbara
         ĩjãsidꞌa Jesúsdꞌebema.Dorca beudꞌata piradrʉdꞌa36 Jope pʉwʉrʉdꞌe Jesúsdꞌebema ĩjã bꞌʉta bꞌasia Tabita abadata, maʉ̃bara jara krĩña bꞌʉa
         Dorcata. Maʉ̃ wũẽrãbara biata obꞌʉba kꞌãrẽ dia bꞌasia zuburia bꞌea. 37 Maʉ̃ta maʉ̃ ewade kꞌayape beusia. Beudꞌata okꞌawa bꞌedꞌe kꞌakuara sʉgʉdꞌape tabꞌʉsidꞌa
         kʉdꞌadꞌe. 38 Lida pʉwʉrʉra Jope pʉwʉrʉ kꞌaitaba Jesúsdꞌebema ĩjã bꞌebara Pedro mama kꞌobꞌʉta ũrĩnaĩ,
         ũmakĩrãrã ũme zokꞌasidꞌa zuburia bedꞌea mawũãnamarẽã: Dããrã barãrũã daima zeita.39 Mawũẽ Pedrora piradrʉpe wãsia ãzhi bawara. Jũẽbʉrʉdꞌera beuwãrã tabꞌʉidꞌu edesidꞌa
         kʉdꞌa ʉ̃rʉ̃bemaĩnu, mama wũẽrãrã pẽdrarãba jõmaʉ̃ba jẽgabi bʉredrʉbʉdata wuata ũdubisidꞌa
         Dorcaba okua bꞌadꞌata ãzhi bawara bꞌasidꞌe. 40 Jõma ãĩ wãbigape Pedro sãkꞌokꞌodꞌe kꞌobꞌepe zhiwidꞌisia. Mobe beuwãrãta akʉ mawũãsia:
         ¡Tabita, piradrʉrua!Dabʉ ogꞌabʉrʉdꞌe Pedrota ũdui jewedꞌasia. 41 Pedrobara juwuadꞌe jidape piradrʉbisia. Mobebʉrʉ trʉ̃sia Jesúsdꞌebema ĩjã bꞌeta, dewara
         trʉ̃sia pẽdrarãta, aramaʉ̃ne ũdubigasia zokꞌai. 42 Maʉ̃ta trʉ̃poasia Jope pʉwʉrʉ jõma, mawũẽ bioba ĩjãsidꞌa Jesúsdꞌebema. 43 Pedrora Jope pʉwʉrʉdꞌe ewari bio bꞌesia Simón abada dedꞌa, ne eta bi-ia obari maẽ.

Pedro wãna Cornelioma101 Cesarea pʉwʉrʉdꞌe bꞌasia Cornelio abadata, soldaorã Italiadꞌebema abada nokꞌo basia.
         2 Izha jara bꞌʉta aribꞌae Daizeze wawia bꞌasia izhi dedꞌabema bawara. Aramaʉ̃ne zuburia
         bꞌeta biodꞌe ne bari dia bꞌʉta ewariza zhiwidꞌi bꞌasia Daizezea. 3 Maʉ̃bara kꞌãĩmokꞌaradꞌe kĩrãkꞌa a las tres dajada ne ũdubʉrʉta ángel Daizezedꞌeta
         izhi bꞌʉ maẽ edꞌa zepe mawũãsia: Cornelio.4 Mawũãĩ izhara akʉ pera kꞌobꞌʉba mawũãsia: ¿Kꞌãrẽpe Nokꞌó?Mawũãĩ mawũãsia: Bʉ zhiwidꞌi bꞌʉra, bʉa zuburia bꞌeta ne bari dia bꞌʉra bude nʉmʉkꞌãrĩã
         Daizezebara. 5 Mawũẽ kꞌãwũãwedꞌa ũmakĩrãrãta Jope pʉwʉrʉedꞌa zokꞌakuadua, aramaʉ̃ne zebirua Simónta,
         maʉ̃ abꞌaʉta Pedroa. 6 Maʉ̃ bꞌʉa Simón abada dedꞌa, ne eta bi-ia obari maẽ bꞌʉa, Simónbara izhi dera erubꞌʉa
         pusa kꞌaita. Pedroba jaraya bʉa kꞌãrẽ oi barata.7 Ángel izhi ũme bedꞌea kꞌobꞌape wãbʉrʉdꞌera, Corneliobara izhi nezokꞌarãta ũme trʉ̃sia,
         Daizezedꞌebema aribꞌae bꞌʉta soldaota abꞌa trʉ̃sia izhi akʉbadadꞌebemata. 8 Maʉ̃rãta Jope pʉwʉrʉedꞌa zokꞌasia izha ũdudꞌata jõma nebʉrʉpe.9 Nrũẽma maʉ̃rã odꞌe wãta pʉwʉrʉ kꞌaita babʉdadꞌera, Pedrora kʉdꞌa de ʉ̃rʉ̃bemaĩnu wãrĩzesia
         zhiwidꞌidꞌe ʉ̃matipa badea. 10 Izhira bio jarra kꞌobꞌʉba nekꞌo krĩña kꞌobꞌasia. Mawũẽ izhiita ne o kꞌopanʉẽna ne
         ũdusia kꞌãĩmokꞌaradꞌe kĩrãkꞌa. 11 Ũdusia bãjã ewa nʉmʉta, maʉ̃ne uru basia burubꞌa zroma kĩrãkꞌa bꞌʉta, i kĩmarẽneba
         tãjʉ̃ uru basia druaedꞌa. 12 Maʉ̃nerã nendʉwʉrʉ jẽrũ kĩmarẽ bꞌeta ne jõma bꞌasia druadꞌebemata. Bꞌasia jãne wã
         bꞌeta, bꞌasia ibanarã ewaradꞌebemata. 13 Maʉ̃ne nemita ũrĩbʉrʉdꞌera mawũãsia: Pedro, piradrʉrua, beape kꞌorua.14 Mawũãĩ Pedrobara mawũãsia: Nokꞌó, mʉãrã kꞌo ẽã, ne mitiata daia kꞌobidꞌa ẽãrã mʉãrã
         kꞌokꞌa. 15 Bedꞌea kꞌobꞌʉra bedꞌeama ũmeta mawũãsia: Daizezeba nene ẽã obʉrʉta bʉa ne mitia arãrũã.
         16 Mawũã bedꞌeasia bedꞌeama ũbea, aramaʉ̃ne maʉ̃ burubꞌara wakusa erdasia ʉ̃treba. 17 Pedrora izhikusa krĩcha kꞌobꞌasia mawũã kꞌãĩmokꞌaradꞌe kĩrãkꞌa ũdubʉrʉra sãwũãta.
         Maʉ̃ne Cornelioba zokꞌakuadꞌabara Simón de sãmata widꞌidꞌape zesidꞌa puerta maẽ. 18 Mobe iabꞌa trʉ̃nape widꞌisidꞌa Simón mama bꞌʉ kꞌawuaita abꞌaʉta Pedrota.19 Pedrobara kꞌãĩmokꞌaradꞌe kĩrãkꞌa ũdudꞌata krĩcha nʉmʉne Jawurebiaba mawũãsia: Bʉra
         ũmakĩrãrã ũbeaba jʉrʉ panʉã. 20 Mawũẽ piradrʉpe udꞌubꞌaedua, mobe ne krĩcha ẽã ãzhi bawara wãrũã, mʉã bʉma zokꞌakuasia.21 Mawũãĩ Pedrora ũmakĩrãrã kꞌopanʉĩnu udꞌubꞌaebʉrʉta Cornelioba zokꞌakuadꞌaidꞌu duguepe
         mawũãsia: Mʉta izhia marãba jʉrʉ panʉrã. ¿Marã kꞌãrẽã zebʉda?22 Mawũãĩ ãzhara mawũãsidꞌa: Cornelio soldaorã nokꞌota biata bꞌʉbara Daizeze wawia bꞌʉa,
         izhira judíorã jõmaʉ̃ba bia jara bꞌea. Ángelba maʉ̃ã jarasia bʉta izhi dedꞌa jũẽbimarẽã
         bʉ bedꞌeata ũrĩĩta.23 Mawũãnaĩ deidꞌu wãbigasia. Nrũẽma piradrʉpe wãsia ãzhi bawara. Mebẽrã ʉ̃kʉrʉba kꞌopaya
         wãsidꞌa Jope pʉwʉrʉdꞌebemaba.24 Nrũẽma jũẽsidꞌa Cesarea pʉwʉrʉidꞌu. Corneliobara ãzhira jʉ̃ã bꞌasia trʉ̃kuape zhi
         mebẽrãta dewara izhi bawara zhibiarãta. 25 De nʉmʉĩnu Pedro jũẽbʉrʉdꞌera Corneliobara orrape izhi jẽrũ maẽ sãkꞌokꞌodꞌe kꞌobꞌesia,
         aramaʉ̃ne zhi zromane edasia. 26 Maʉ̃ne Pedrobara piradrʉbibʉrʉta mawũãsia: Piradrʉrua, mʉsidꞌa beubarita bꞌʉa.27 Izhi ũme bedꞌea deidꞌu wãbʉrʉdꞌera zhãrã bio ũdusia zhi jʉredꞌape kꞌobꞌeta. 28 Mawũẽ mawũãsia: Marãbara kꞌawua bꞌea judíobara sãwũã igarata ãĩbemata orraira, mawũãmina
         Daizezeba mʉãã ũdubisia miõta jara ẽbamarẽã ne mitiata. 29 Maʉ̃ba mʉta trʉ̃naĩ zesia ne jara ẽã. Mawũẽ mʉã widꞌiya: ¿Mʉrã kꞌãrẽã zebibʉda?30 Mawũãĩ Corneliobara mawũãsia: Ewari kĩmarẽ babʉrʉa mʉ naʉ̃ ʉ̃madaudꞌe nekꞌo ẽã zhiwidꞌi
         bꞌadꞌata, a las tres mʉzhi dedꞌa zhiwidꞌi nʉmʉne mʉã ũdusia ũmakĩrãta mʉ kĩrãbita
         nʉmebʉrʉta wua ʉ̃nata jʉ̃ bꞌʉta. 31 Maʉ̃bara mawũãsia: Cornelio, bʉ zhiwidꞌi bꞌʉra zhi ũrĩma, zuburia bꞌeta bʉa ne bari
         dia bꞌʉra bude nʉmʉkꞌãrĩã Daizezebara. 32 Mawũẽ zhãrãta zokꞌadua Jope pʉwʉrʉedꞌa, aramaʉ̃ne zebirua Simónta, maʉ̃ abꞌaʉta Pedroa,
         maʉ̃ bꞌʉa Simón abada dedꞌa, ne eta bi-ia obari maẽ bꞌʉa pusa kꞌaita. Maʉ̃ta zebʉrʉdꞌera
         bʉaa bedꞌeaya. 33 Mawũãĩ mʉãrã zhãrãta zokꞌasia bʉma, mawũẽ bʉra bia zebʉrʉa. Kꞌõbebai daira jõma nama
         Daizeze kĩrãbita kꞌobꞌea jõma ũrĩnaĩta Daizezeba bʉaa jaramarẽã jaradꞌata.34 Mawũãĩ Pedrobara mawũãsia: Mʉãrã wãrãne kꞌawuabʉrʉa Daizezebara zhãrã awuara eda ẽãta.
         35 Awuarabʉrʉ zhãrã jõma izhima biga izhi wawia kꞌãrẽ sãwũã oi bꞌʉdꞌe obꞌʉra. 36 Daizezebara Israel bꞌea bedꞌeata jarabuebʉrʉta bedꞌea biata adu-a bꞌeaidꞌebemata jarasia
         Jesucristodꞌeba, maʉ̃ta jõmaʉ̃ Nokꞌoa. 37 Marãbara kꞌawua bꞌea sãwũã trʉ̃poadꞌata Judea drua jõma, mawũã trʉ̃poasia Galileadꞌeba,
         buru kꞌoedꞌamarẽã jaradꞌa tẽã Juanba. 38 Kꞌawua bꞌea sãwũã Daizezebara Jawurebiata diabʉrʉba zarea bꞌʉdꞌata Jesús Nazaredꞌebema,
         aramaʉ̃ne maʉ̃bara biata o nimiba ãtõmiã edre zuburia bꞌeta jõma bꞌebi bꞌasia Daizezeta
         bꞌʉdꞌeba izhi ũme. 39 Daibara jõma ũdusidꞌa Jesúsba Judea druadꞌe Jerusalénne odꞌara, izhira cruzdꞌe ʉ̃tʉ
         kꞌachi beasidꞌa. 40 Maʉ̃ Jesúra Daizezebara beudꞌata ewari ũbeadꞌe piradrʉbipe ũdubigasia. 41 Ũdubiga ẽbasia zhãrã jõmaʉ̃ã, awuarabʉrʉ daia ũdubigasia Daizezebara daira maʉ̃ kꞌarea
         jʉrʉdꞌaba nawedꞌa. Daira izhi bawara nekꞌosidꞌa baniã dosidꞌa beudꞌata piradrʉdꞌa
         tẽã. 42 Daira zokꞌakuasia zhãrãã jaradꞌamarẽã izhira Daizezebara bedꞌea araa obarita bꞌidꞌapʉta
         zokꞌai bꞌerãĩta beudꞌarãĩta. 43 Maʉ̃ Jesúsdꞌebemata jarasidꞌa Daizezeba bedꞌeata jarabibarirã jõmaʉ̃ba, jarasidꞌa
         jõma izhidꞌebemata ĩjãbʉdara kꞌazhiruata biodꞌebara bedꞌea ne ẽã duaneĩta izhidꞌeba.44 Pedro mawũã bedꞌea kꞌobꞌʉdꞌe Jawurebiara zesia izhi bedꞌeata ũrĩ kꞌobꞌe jõmaʉ̃ne.
         45 Judíorã Jesúsdꞌebema ĩjã bꞌeta Pedro bawara zedꞌabara bia akʉdruasidꞌa mawũã Daizezeba
         judíorã ẽãta bꞌeabidꞌa diabʉrʉba Jawurebiata. 46 Ãzhara ũrĩsidꞌa bedꞌea awuara bedꞌea kꞌobꞌeta, Daizeze ibia jara kꞌobꞌeta. 47 Mawũẽ Pedrobara mawũãsia: ¿Iabꞌaʉbara naʉ̃rã buru kꞌoebi ẽã nʉma bꞌeika naʉ̃rãbara
         kꞌãwũã Jawurebia jidabʉdara dazhirãne kĩrãkꞌa?48 Aramaʉ̃ne buru kꞌoedꞌamarẽã jarasia Nokꞌo Jesús trʉ̃neba. Maʉ̃nerã Pedroa zuburia
         bedꞌeasidꞌa bꞌemarẽã ewari ʉ̃kʉrʉedꞌa.
         
            

         
      

   
      
         11
Mebẽrãã jaradꞌa Jerusalénne bꞌea111 Jesúsba zokꞌakuadꞌabara mebẽrã Judea druadꞌe bꞌebara ũrĩsidꞌa mawũã judío ẽãta bꞌebidꞌa
         ĩjãbʉdata Daizeze bedꞌeara. 2 Maʉ̃ba Pedro Jerusalénʉẽna wãrĩzebʉrʉdꞌera, izhi bawara bĩ ẽã bedꞌeasidꞌa judíorã
         kꞌakua eta kꞌõ bꞌeta, 3 mawũãsidꞌa: ¿Judío ẽãta kꞌakua eta kꞌõ ẽã bꞌe maẽ bʉra kꞌãrẽã deidꞌu wãpe nekꞌosi
         ãzhi bawara?4 Mawũãnaĩ Pedrobara sãwũã berabꞌaridꞌata jẽdeba nebʉrʉ mawũãsia: 5 Mʉrã Jope pʉwʉrʉdꞌe zhiwidꞌi nʉmasia, maʉ̃ne kꞌãĩmokꞌaradꞌe kĩrãkꞌa mʉã ne ũdusia:
         Burubꞌa zroma kĩrãkꞌa bꞌʉta i kĩmarẽneba tãjʉ̃ ʉ̃treba uru basia mʉĩnu. 6 Mʉã maʉ̃ta akʉbʉrʉdꞌera ũdusia nendʉwʉrʉ jẽrũ kĩmarẽ bꞌeta druadꞌebemata, nendʉwʉrʉrã
         meũsiata, nendʉwʉrʉ jãne wã bꞌeta, ibanarã ewaradꞌebemata. 7 Maʉ̃ne mʉã nemita ũrĩbʉrʉdꞌera mawũãsia: ¡Pedro, piradrʉrua, beape kꞌorua! 8 Mawũãĩ mʉãrã mawũãsia: Nokꞌó, mʉãrã kꞌo ẽã, ne mitiata daia kꞌobidꞌa ẽãrã mʉãrã kꞌokꞌa.
         9 Mʉã mawũãĩ ʉ̃treba mʉãã bedꞌeama ũmeta mawũãsia: Daizezeba nene ẽã obʉrʉta bʉa ne
         mitia arãrũã. 10 Mawũã jarasia jarama ũbea, aramaʉ̃ne wakusa jõma edesia ʉ̃taa. 11 Maʉ̃nerã audre ẽãne ũmakĩrãrã ũbea zesidꞌa mʉ bꞌadꞌa dedꞌa, mʉma zokꞌakuadꞌapeadꞌata
         Cesarea pʉwʉrʉdꞌeba. 12 Maʉ̃ne Jawurebiaba mʉãã jarasia ãzhi bawara wãmarẽã ne krĩcha ẽã. Mʉ bawara seis wãsidꞌa
         mebẽrã naʉ̃rãsidꞌa, daira aramaʉ̃ne deidꞌu wãsidꞌa Cornelio dedꞌa. 13 Maʉ̃bara daia nebʉrʉsia ángel izhi dedꞌa sãwũã ũdudꞌata, edau nʉmepe mawũãsibidꞌa:
         Ũmakĩrãrãta zokꞌakuadua Jope pʉwʉrʉedꞌa, aramaʉ̃ne zebirua Simónta, maʉ̃ abꞌaʉta Pedroa.
         14 Maʉ̃bara bedꞌeata bʉaa jaraya bʉ ẽdrʉita jõma bʉzhi dedꞌabema bawara. 15 Mʉta bedꞌea nʉmebʉrʉdꞌera Jawurebiara ãzhidꞌe zesia dazhirãne zedꞌa kĩrãkꞌa jẽdeuba.
         16 Mawũẽ mʉãrã bude basia Nokꞌo Jesúsba mawũãnata: Juanbara wãrãnebai zhãrã buru kꞌoesia
         baniãba, mawũãmina Daizezebara marãã diaya Jawurebiata. 17 Aramaʉ̃nerã Daizezebara abꞌaʉta dedꞌekata Nokꞌo Jesucristodꞌebema dazhirãba ĩjã bꞌea
         diadꞌata dedꞌekasia, ¿mawũẽ mʉrã kꞌaibasi maʉ̃ta idaribi ẽã nʉmaĩrã Daizezea?18 Maʉ̃ta ũrĩbʉdadꞌera chupeadꞌape Daizeze ibia jara mawũãsidꞌa: ¡Mawũẽ Daizezebara idaribibʉrʉa
         judío ẽãta bꞌebidꞌa kꞌazhiruara ãmape izhita pẽwãnamarẽã, aramaʉ̃ne jidadꞌamarẽã izhi
         ũme bꞌai jõ ẽãta!Mebẽrã jũẽkuadꞌa Antioquíaidꞌu19 Esteban beasidꞌadꞌe Jesúsdꞌebema ĩjã bꞌera zuburia odꞌaita pẽwãsidꞌadꞌera zhi jãrãzoabʉrʉra
         wãsidꞌa Fenicia druaidꞌu, Chipre dodꞌuidꞌu, Antioquía pʉwʉrʉidꞌu. Maʉ̃nerã awʉrʉa
         jaradꞌa ẽbasia Jesúsdꞌebema bedꞌeara, awuarabʉrʉ jarasidꞌa judíorãta bꞌea. 20 Mawũãmina ãzhirãnebema ʉ̃kʉrʉ bꞌeasia Chipredꞌebemata, Cirene druadꞌebemata, maʉ̃rãta
         Antioquíaidꞌu jũẽkuabʉrʉdꞌera griegorããbidꞌa bedꞌea biata jarasidꞌa Nokꞌo Jesúsdꞌebemata.
         21 Maʉ̃nerã Nokꞌo Daizeze zareara nʉmasia ãzhi bawara, mawũẽ ne awʉrʉdꞌebemata ĩjã bꞌera
         ãmanape bioba ĩjãsidꞌa Jesúsdꞌebemata.22 Maʉ̃ta ũrĩsidꞌa mebẽrã Jerusalénne bꞌeba. Mawũẽ Bernabéta zokꞌasidꞌa wãmarẽã Antioquíaidꞌu.
         23 Maʉ̃ta jũẽbʉrʉdꞌera ũdusia Daizezeba izhi biaba bia edakuata, mawũẽ sobiape jõmaʉ̃ã
         jarasia soidꞌu bꞌeamarẽã Daizeze ũme. 24 Izhira biata bꞌʉta Jawurebiaba bira soidꞌu bꞌasia. Mawũẽ kꞌabanaba ĩjãsidꞌa Nokꞌo
         Jesúsdꞌebema.25 Maʉ̃ tẽã Bernabé Tarso pʉwʉrʉedꞌa wãsia Saulo jʉrʉdꞌe. Ũdui edesia Antioquíaedꞌa.
         26 Mama año abꞌa zhi jʉre bꞌeasia mebẽrã bawara, aramaʉ̃ne zhãrã bio ũrãgꞌasidꞌa. Maʉ̃nerã
         Jesúsdꞌebema ĩjã bꞌera zhi trʉ̃gagꞌaita cristorãta trʉ̃gasidꞌa Antioquíadꞌera.27 Maʉ̃ ewadera Daizezeba bedꞌeata jarabibarirãta ʉ̃kʉrʉ Jerusalénneba edꞌaa wãsidꞌa
         Antioquíaedꞌa. 28 Mobe ãzhidꞌebema abꞌa Agabo abadata piradrʉpe Jawurebiadꞌeba jarasia jarraba zromata
         zeita drua jõmaʉ̃ne bꞌe maẽ. Mawũã zesia Claudio reyta bꞌadꞌa ewade. 29 Maʉ̃nerã Jesúsdꞌebema ĩjã bꞌebara ãzha dia bꞌeita abꞌa abꞌaʉba ne erubꞌera kꞌarebata
         diabuedꞌaita krĩchasidꞌa mebẽrã bꞌema Judeadꞌe. 30 Mawũã obʉdara nokꞌorã mebẽrãnema diabuebʉdata edebisidꞌa Bernabéa, Sauloa.
         
            

         
      

   
      
         12
Jacobo beadꞌape Pedro bꞌʉsidꞌa cárceldꞌe121 Maʉ̃ ewadera rey Herodebara mebẽrã ʉ̃kʉrʉ jidasia zuburia okuaita. 2 Jacobora kuchoba beabisia Juan mebeata. 3 Maʉ̃ta judíorãma bigata kꞌawuape jidabisia Pedrosidꞌa. Maʉ̃ ewadera fiesta pan ne
         oreguea ne ẽã kꞌobada ewari basia. 4 Mawũã jidabipe bꞌʉsia cárceldꞌe. Mobe soldaorã dieciseia chãbꞌarisia zhiya kĩmarẽba
         trokꞌa akʉdꞌamarẽã. Izhara kꞌawua oita ãĩ edape zhãrãã ũdubigaita krĩchasia fiesta
         tẽã. 5 Aramaʉ̃ne Pedrora akʉ bara bꞌesia cárceldꞌe. Mawũãmina mebẽrã Daizezea zhiwidꞌi taudꞌa
         ẽbasia izhibari.Pedro ángelba ẽdrʉbidꞌa cárceldꞌeba6 Herodebara kꞌawua oita nrũẽma ãĩ edaidꞌera, maʉ̃ diamasera Pedrora soldaorã juwuama
         jʉ̃ kꞌãĩ bꞌasia soldaorã ũme ẽsadra, aramaʉ̃ne jʉ̃ bꞌasia cadena ũmeba, maʉ̃ne soldaorã
         dewaraurãbara puerta kĩrãbita akʉ bara bꞌasia cárcel nʉmʉrã. 7 Maʉ̃ne Daizeze ángelta zebʉrʉba ʉ̃nasia cárceldꞌera. Pedrora orrodꞌe tõbꞌari ʉ̃rʉ̃ma
         mawũãsia: ¡Meserã piradrʉrua! Maʉ̃ daucha cadena ẽneguezoasia juwuadꞌebara. 8 Ángelbara mawũãsia: ¡Wua jʉ̃tape sandalia jʉ̃tadua! Mawũãĩ izhara aribꞌaetasia. Mawũẽ
         mawũãsia: ¡Bʉzhi wua ãnebꞌaripe mʉ kꞌaidꞌu zerua!9 Mawũãĩ Pedro ángel kꞌaidꞌu jʉ̃drʉsia ángelba okꞌobꞌʉra wãrã kꞌawua ẽãta, awuarabʉrʉ
         krĩchasia ũdu kꞌobꞌʉta kꞌãĩmokꞌaradꞌe kĩrãkꞌa. 10 Soldaorãba akʉ nʉme maẽ naarabemata berabꞌaridꞌape zhi ũmeta berabꞌaribʉdadꞌera puerta
         hierroidꞌu zesidꞌa ãĩ wãbadaidꞌu, maʉ̃ ewa totosia izhi dobꞌa. Aramaʉ̃ne ãĩ tupuepe
         odꞌe taidꞌadꞌe ángel nebasia izhi maẽbara.11 Mobebʉrʉ Pedrobara kꞌawuape izhikusa mawũãsia: Idꞌibʉrʉ mʉãrã kꞌawuabʉrʉa, mʉrã wãrãne
         Daizezebara izhi ángelta zokꞌape ẽdrʉbibʉrʉa Herode juwuadꞌeba, aranaʉ̃ne ẽdrʉbibʉrʉa
         judíorãba bĩ ẽã oita krĩcha nʉmeneba.12 Mawũã kꞌawuape María dedꞌa zesia Juan papa maẽ, Juan abꞌaʉta Marco basia. Bio mama
         zhi jʉre duanasia zhiwidꞌi. 13 Pedroba puerta maẽba drogꞌoadꞌeba trʉ̃bʉrʉdꞌera kꞌai kꞌawuaita akʉdꞌe zesia ãwũẽrã
         Rode abadaba. 14 Maʉ̃bara Pedro nemita kꞌawuai sobiaba ewa ẽbasia puertara, awuarabʉrʉ edꞌa wãẽbape
         jarasia Pedro kꞌobꞌʉta puerta maẽ. 15 Jarirãbara mawũãsidꞌa: Bʉra kĩrãne bꞌʉ ẽã.Mawũãnaĩ izhara wãrĩnu izhia asia. Mawũãĩ jarirãbara mawũãsidꞌa: ¡Mobera ángel izhi
         akʉbaria!16 Maʉ̃ne Pedrobara ari trʉ̃ nʉmasia. Aramaʉ̃ne ewabʉdadꞌe ũdudꞌai bia akʉdruasidꞌa.
         17 Maʉ̃ne izhara chupeadꞌamarẽã juwuaba jarape nebʉrʉsia Daizezeba sãwũã ẽdrʉbita cárceldꞌeba.
         Mobe mawũãsia: ¡Maʉ̃ta kꞌawuabiudua Jacoboa dewara mebẽrãã!Mawũãpe wãbʉrʉta wãsia ẽjũã awʉrʉedꞌa.18 Ʉ̃nadrʉbʉrʉdꞌera soldaorã ãzhirãĩnurã kꞌawua ẽãsidꞌa kꞌawuadꞌa ẽãba sãwũãnata Pedrora.
         19 Herodebara jʉrʉbigabʉrʉdꞌe ũdudꞌa ẽbai, soldaorã zhi akʉ nʉmeãnaa widꞌikape edebigasia
         beadꞌe. Maʉ̃ tẽã Judea druadꞌeba edꞌaa wãsia Cesarea pʉwʉrʉedꞌa, mobe bꞌesia mama.Herode beudꞌa20 Maʉ̃ ewadera Herode kĩrũ bꞌasia Tiro pʉwʉrʉdꞌebema bawara, Sidón pʉwʉrʉdꞌebema bawara,
         maʉ̃ kꞌarea maʉ̃rã krĩchasidꞌa bedꞌeadꞌe wãnaĩta izhima. Mawũẽ rey Herodeba Blasto
         nokꞌo zromata bꞌʉkꞌãrĩ bawara bedꞌeasidꞌa jaramarẽã adu-a bꞌeaita, mawũã osidꞌa zhikora
         eda bꞌeba rey druadꞌe. 21 Zedꞌamarẽã jaradꞌa ewarita arababʉrʉdꞌera, Herodebara izhi rey wuata jʉ̃pe izhi buguedꞌe
         jewedꞌape bedꞌeasia. 22 Maʉ̃nerã zhãrãbara nemi jĩgua mawũãsidꞌa: ¡Naʉ̃ dai zezeta bedꞌea kꞌobꞌʉa, beubarita
         bedꞌea kꞌobꞌʉ ẽã! 23 Audre ẽãne ángel Daizezedꞌeba kꞌayabisia Daizezetrʉ zhi zroma a ẽãneba. Aramaʉ̃ne
         beusia kiba kꞌo.24 Maʉ̃nerã Daizeze bedꞌeara wuaabʉrʉ jara wãbʉdaba zhi ĩjã bꞌera eaba wãsia.25 Bernabébara Saulobara ãzha kꞌãrẽ oi bꞌʉra aribꞌaedꞌape Jerusalénnebara jẽrũya wãsidꞌa,
         maʉ̃nerã ãzhi bawara edesidꞌa Juanta, maʉ̃ abꞌaʉta Marco basia.

Bernabé, Saulo wãnapeadꞌa Daizeze bedꞌeata jaradꞌe131 Mebẽrã Antioquía pʉwʉrʉdꞌe bꞌe maẽ bꞌeasia Daizezeba bedꞌeata jarabibarirãta, miã
         ũrãgꞌabadata: Ãzhira bꞌeasia Bernabéta, Simónta, Simón abꞌaʉta Níger basia, Lucio
         Cirene pʉwʉrʉdꞌebemata, Manaén rey Herode ũme waridꞌata, Saulota bꞌeasia. 2 Ewari abꞌa mebẽrã Daizeze ibia jara nekꞌo ẽã zhiwidꞌi tabꞌʉdꞌe Jawurebiaba mawũãsia:
         Bernabéta, Saulota mʉĩta bꞌʉudua, kꞌãrẽ obigaita mʉã jʉrʉkuabʉrʉa.3 Aramaʉ̃ne nekꞌo ẽã zhiwidꞌi tabꞌape ãzhi ʉ̃rʉ̃ juwua bꞌʉkua zhiwidꞌisidꞌa, mobe buegasidꞌa.Daizeze bedꞌeata jaradꞌapeadꞌa Chipredꞌe4 Ãzhira aramaʉ̃ne Jawurebiaba zokꞌakuabʉrʉba edꞌaa wãsidꞌa Seleucia pʉwʉrʉedꞌa. Mamaʉ̃ba
         barcodꞌe kĩrãrã wãsidꞌa dodꞌu Chipreidꞌu. 5 Pʉwʉrʉ Salaminaĩnu jũẽbʉdadꞌera Daizeze bedꞌeata jarasidꞌa de zhi jʉrebadata nʉme
         maẽ judíorãneta. Maʉ̃nerã Juan erupanasia ãzhi kꞌarebata.6 Maʉ̃ dodꞌuta jõma berabꞌari Pafo pʉwʉrʉidꞌu jũẽbʉdadꞌera ũdusidꞌa jaibanata, sewata
         Daizezeba bedꞌeata jarabibaridꞌe bꞌʉta judíota Barjesús basia. 7 Izhira bꞌasia nokꞌo Sergio Paulo ũme, nokꞌora krĩcha maẽ bigau basia. Maʉ̃bara Bernabéta,
         Saulota trʉ̃pe ũrĩ krĩña kꞌobꞌasia Daizeze bedꞌeata. 8 Mawũãmina idaribiga ẽbasia Elima jaibanaba. Griego bedꞌeadꞌera maʉ̃ basia izhi trʉ̃rã.
         Aramaʉ̃ne ĩjãbi ẽbaita nʉmasia nokꞌoa. 9 Mawũẽ Saulo abꞌaʉta Pablobara Jawurebiaba bira bꞌʉba akʉ, 10 mawũãsia: ¡Bʉra ne jõmaʉ̃ne zhãrã sewamiã, ne jõmaʉ̃ne bia ẽã omiã, bʉra ãtõmiã warra,
         bʉara jõma krĩña ẽã biara! ¿Bʉara idaribi ẽã nʉmaĩka wãrã bedꞌeata Daizezedꞌera? 11 Kꞌõbebai bʉra Daizezeba jidabʉrʉa, bʉra daʉbꞌerreaya, aramaʉ̃ne ʉ̃madaura ũdu ẽbaya
         ewari ʉ̃kʉrʉ.Aramaʉ̃ta izhima pãrĩgu paisosoa totosia. Mawũẽ aribai bʉrga jʉrʉsia iabꞌaʉba erbꞌari
         edemarẽã juwuadꞌeba. 12 Nokꞌobara mawũã berabꞌaribʉrʉta ũdupe ĩjãsia bigadꞌeba ũrãgꞌa Nokꞌo Jesúsdꞌera.Daizeze bedꞌea jaradꞌapeadꞌa Antioquíadꞌe13 Pafo pʉwʉrʉdꞌeba barcodꞌe bꞌarikuape Pablora izhi kꞌaidꞌu bꞌe bawara jũẽkuasia Perge
         pʉwʉrʉedꞌa, maʉ̃ pʉwʉrʉra Panfilia druadꞌebema. Mawũãmina Juanbara ãzhira ãmaẽkuabʉrʉta
         jẽrũya zesia Jerusalénʉẽna. 14 Jarirã Pergedꞌebara jũẽkuasia Antioquía pʉwʉrʉedꞌa, maʉ̃ pʉwʉrʉra Pisidia druadꞌebema.
         Ãzhira de zhi jʉrebada maẽ ẽnaʉ̃bada ewade edꞌa wãpe jewedꞌasidꞌa. 15 Moisé ũrãgꞌata ledꞌape, Daizezeba bedꞌeata jarabibarirã bedꞌeata ledꞌape, de zhi jʉrebada
         maẽ nokꞌorãbara zhãrãta zokꞌasidꞌa mawũãnamarẽã: Mebẽrã, marãba zhãrã ũrãgꞌai bedꞌeata
         erupanʉbʉrʉ bedꞌeaudua.16 Mawũãnaĩ Pablobara piradrʉpe chupeadꞌamarẽã juwuaba jarape mawũãsia: Marã israelitarãba
         ũrĩũdua, judío ẽãta Daizeze wawia bꞌeba ũrĩũdua: 17 Daizeze za Israel bꞌedꞌebara dazhirã zhibarirã bꞌeadꞌara jʉrʉkuasia, mobe Egipto druadꞌe
         ãĩbemata bꞌedꞌe eababipe izhi zareaba ãĩ edekuasia mamaʉ̃bara. 18 Kĩrãẽpa duanu ẽã bꞌeta Daizezebara cuarenta año zrogꞌasia drua drudrua tabꞌʉ maẽ.
         19 Mobe zhãrã bedꞌea awuara bꞌeta siete nʉmʉta beakuasia Canaán druadꞌe, aramaʉ̃ne dedꞌekasia
         maʉ̃ druata. 20 Egiptoedꞌa wãnapeadꞌadꞌeba mawũã drua jidasidꞌaidꞌura basia cuatrociento cincuenta
         año, mobebʉrʉ Daizezebara nokꞌorãta dedꞌeka nʉmʉkꞌãrĩsia Samuel izha bedꞌeata jarabibari
         bitabai. 21 Maʉ̃ tẽã widꞌisidꞌa reyta, mawũẽ Daizezebara dedꞌekasia Saúl Cis warrata, Benjamínneba
         uruta reyta bꞌamarẽã cuarenta año. 22 Maʉ̃ ãĩ bꞌʉpe reyta bꞌʉsia Davita, maʉ̃nebema izhara mawũãsia: Mʉãrã ũdubʉrʉa David
         Isaí warra mʉ soba krĩñane bꞌʉta, naʉ̃bara jõma oya mʉã krĩñata. 23 Davidꞌeba uruta izha jaradꞌadꞌe Daizezebara Jesús bꞌʉsia Israel bꞌe Ẽdrʉbita. 24 Jesús zei nawedꞌa Juanbara jarasia buru kꞌoebʉdaba kꞌazhiruara ãmape Daizezeta pẽwãnamarẽã,
         mawũã jarasia Israel bꞌe jõmaʉ̃ã. 25 Juanbara izha onʉmʉta jõbibodꞌodꞌera mawũãsia: ¿Marãbara mʉrã kꞌaita krĩcha bꞌe? Mʉrã
         zhãrã Ẽdrʉbita bꞌʉ ẽã. Mawũãmina iabꞌa mʉ kꞌaidꞌu urua, nezokꞌaba obari kĩrãkꞌara
         mʉãrã ẽnaĩne bꞌʉ ẽã maʉ̃ba jẽrũne jʉ̃ bꞌʉra.26 Mebẽrã, marã Abrahamneba uruta bꞌema, judío ẽãta marãne edꞌa bꞌeta Daizeze wawia bꞌema
         maʉ̃ bedꞌeata zokꞌasia ẽdrʉidꞌebemata. 27 Jerusalénne bꞌebara nokꞌorã ãzhidꞌe bawarauba kꞌawuadꞌa ẽbasia Jesúsdꞌebema sãwũãta,
         Daizezeba bedꞌeata jarabibarirãba Jesúsdꞌebema jaradꞌapeadꞌata ewari ẽnaʉ̃badaza le
         bꞌesidꞌa sãwũãta kꞌawuadꞌa ẽbasia. Aramaʉ̃ne maʉ̃rãba jaradꞌapeadꞌata arimaẽ berabꞌaribisidꞌa
         beabibʉdaba. 28 Kꞌãrẽã beadꞌaira ne ẽãne Pilatoa jarasidꞌa beabimarẽã. 29 Izhi ʉ̃rʉ̃bemata bꞌʉ tabꞌeta jõma arimaẽ berabꞌaribʉrʉdꞌera, cruzdꞌebara udꞌaa bꞌaebidꞌape
         tabꞌʉsidꞌa peña zobꞌeata beuwãrã wuagꞌaita nʉmʉ maẽ. 30 Mawũãmina Daizezebara beudꞌata piradrʉbisia. 31 Izhira ewari bio zhi ũdubigasia izhi bawara wãrĩzekuadꞌaa Galileadꞌeba Jerusalénʉẽna,
         idꞌira maʉ̃rãba izhidꞌebemata jara bꞌea zhãrã bꞌea.32 Daibidꞌa maʉ̃ bedꞌea biata marãã jara panʉã Daizezeba jaradꞌata dazhirã zhibarirã
         bꞌeadꞌaa. 33 Maʉ̃ Daizezebara dazhirã ãzhi warrarãĩta aribꞌaebʉrʉta beudꞌata piradrʉbisia Jesúra.
         Maʉ̃ta zhi bꞌʉmata Salmo ũmene mawũã bꞌʉa: Bʉra mʉ Warra, mʉã bʉra bꞌidꞌapʉa idꞌi.
         34 Beudꞌata piradrʉbibʉrʉba bꞌerawakꞌata bꞌaira mawũãsia: Mʉã marã sozuburiaya mʉã sozuburiaita
         jaradꞌa kĩrãkꞌa Davita. 35 Maʉ̃neba dewara Salmo awʉrʉdꞌe mawũã bꞌʉa: Mʉrã bʉ nezokꞌa kĩrãẽpa bꞌʉra bꞌerawabi
         ẽã. 36 Wãrãnebai Davidbara zhãrã izhi ewaridꞌebema aribꞌaesia Daizezeba krĩñane, maʉ̃ne beupe
         wuagꞌasidꞌa zhibarirã bꞌeadꞌa bawara, aramaʉ̃ne bꞌerawasia. 37 Mawũãmina jari beudꞌata Daizezeba piradrʉbidꞌara bꞌerawa ẽbasia. 38 Mawũẽ mebẽrã naʉ̃ta kꞌawuaudua: Marãã jara panʉã Daizezebara Jesúsdꞌeba bedꞌea ne
         ẽã bꞌʉita kꞌazhiruata biodꞌeba. 39 Moisé ũrãgꞌadꞌebara bedꞌea ne ẽã duane bꞌe ẽãta, Jesúsdꞌebara bedꞌea ne ẽã duaneña
         jõma izhidꞌebemata ĩjãbʉdara. 40 Mawũẽ kĩrãkuitaudua marã ʉ̃rʉ̃ ze ẽbamarẽã Daizezeba bedꞌeata jarabibarirãba mawũãnapeadꞌata:41 Kĩrãkuitaudua marã Mʉta seribidꞌa ẽãrã, peraudua, marã nebaya, marã bꞌe ewade Mʉã
         kꞌãrẽ obʉrʉra marãbara ĩjãna ẽbaya iabꞌaʉba marãã jarabʉrʉra. (Habacuc 1:5)42 Pablota Bernabéta de zhi jʉrebadata judíorãne maẽba wãbʉdadꞌera, zhãrã zuburia bedꞌeasidꞌa
         dewara ewari ẽnaʉ̃badata zeidꞌebidꞌa jaradꞌamarẽã maʉ̃nebemata. 43 Ãba nʉmanata ẽzoabʉdadꞌera, judíorãnebema bioba dewaraurã judío bape bꞌeba pẽwã jʉ̃drʉsidꞌa
         Pablora Bernabéra. Mawũẽ ãzhara jarasidꞌa ĩjã bꞌeamarẽã izhi biaba ãzhi kʉãgꞌata Daizezebara.44 Dewara ewari ẽnaʉ̃badadꞌera pʉwʉrʉdꞌebema jõma ãba zedꞌade basia bedꞌeata ũrĩnaĩta
         Daizezedꞌeta. 45 Mawũãmina judíorã nokꞌorãba kꞌabanata ũdudꞌai kꞌãbãẽã bĩ ẽãbʉdaba jarasidꞌa Pabloba
         jarabʉrʉra mawũã ẽãta, aramaʉ̃ne bĩ ẽã jarasidꞌa.46 Mawũẽ Pablobara, Bernabébara wãnigua mawũãsidꞌa: Wãrãnebai marãã naara jaradꞌaita
         bara basia Daizeze bedꞌeara. Mawũãmina seribidꞌa ẽãba marãĩtabemata krĩchadꞌa ẽã Daizeze
         ũme bꞌai jõ ẽãrã, mawũẽ daira wãnaña judío ẽãta bꞌema. 47 Dai maʉ̃ kꞌaudꞌa panaĩrã Daizezebara mawũãsia:Mʉã bʉra ʉ̃nata bꞌidꞌapʉa mʉnebemata kꞌawuadꞌamarẽã judío ẽãta bꞌeba, bʉra aramaʉ̃ne
         ẽdrʉdꞌaidꞌebemata nʉmaña drua jõmaʉ̃ maẽ. (Isaías 42:6; 49:6)48 Judíorã ẽãba maʉ̃ta ũrĩnaĩ sobia biga asidꞌa Daizeze bedꞌeara, aramaʉ̃ne jõmaʉ̃ba
         ĩjãsidꞌa Daizeze ũme bꞌai jõ ẽã bꞌeaita bꞌeadꞌabara. 49 Aramaʉ̃ne Daizeze bedꞌeara jarasidꞌa maʉ̃ drua jõma. 50 Mawũãmina judíorã wũẽrãrãã bedꞌeasidꞌa judío bape zhi zromata bꞌe bawara, bedꞌeasidꞌa
         nokꞌorã pʉwʉrʉdꞌebema bawarabidꞌa. Aramaʉ̃ne Pablo ʉ̃rʉ̃, Bernabé ʉ̃rʉ̃ bedꞌeata obibʉdaba
         maʉ̃rã jʉretasidꞌa ãzhi druadꞌebara. 51 Mawũẽ ãzhi Daizezeba pua kꞌawua oidꞌebemata maʉ̃rãbara egoro jarra ãzhi jẽrũnebema
         niãwesidꞌa, mobe zesidꞌa Iconio pʉwʉrʉedꞌa. 52 Jesúsdꞌebema ĩjã bꞌera kꞌãbãẽã sobia bꞌeta erunʉmasia Jawurebiaba.

Jesúsdꞌebema jaradꞌapeadꞌa Iconione141 Iconio pʉwʉrʉdꞌera Pablora Bernabéra ãba edꞌa wãsidꞌa de zhi jʉrebadata judíorãne
         maẽ. Mobe bedꞌeabʉdadꞌera Jesúsdꞌebema kꞌabanaba ĩjãsidꞌa judíorãba, griegorãba. 2 Mawũãmina judíorã zhi ĩjãna ẽãbara judíorã ẽãta krĩcha ãrĩsidꞌa mebẽrã ʉ̃rʉ̃. 3 Mawũẽ Pablora Bernabéra mama ewari dããrã panebʉdata Daizezeta krĩcha wãnigua bedꞌea
         panesia, maʉ̃nerã Daizezebara kꞌawuabiga nʉmasia bedꞌeara izhi biaba jarabiga nʉmʉkꞌãrĩta,
         mawũẽ obiga nʉmasia ũdudꞌakꞌata. 4 Zhãrã pʉwʉrʉdꞌebema dra nʉmasia: Ʉ̃kʉrʉ nʉmasia judíorã bawara, ʉ̃kʉrʉ nʉmasia Jesúsba
         zokꞌakuadꞌa bawara. 5 Maʉ̃nerã judíorãta, judíorã ẽãta nokꞌorã bawara bedꞌea ausidꞌa Pablora Bernabéra zuburia
         odꞌaita mongꞌaraba tabꞌaridꞌaita. 6 Ãzhara maʉ̃ta kꞌawuadꞌape merũ wãsidꞌa Listra pʉwʉrʉedꞌa, Derbe pʉwʉrʉedꞌa, maʉ̃ pʉwʉrʉra
         Licaonia druadꞌebema. Aramaʉ̃ne wãsidꞌa drua arakꞌaita tabꞌe maẽbidꞌa. 7 Maʉ̃za jarasidꞌa Jesúsdꞌebema bedꞌea biara.Pablo mongꞌaraba tabꞌaridꞌapeadꞌa Listradꞌe8 Ũmakĩrãta Listra pʉwʉrʉdꞌebemata jewedꞌa bꞌʉta todꞌata wã bꞌe ẽã bꞌʉta tebakꞌa basia.
         9 Maʉ̃bara ũrĩsia Pablo bedꞌea nʉmʉta, maʉ̃ne Pabloba akʉbʉrʉdꞌera ũdusia soidꞌu kꞌobꞌʉta
         izhi bꞌeira. 10 Mawũẽ nemi jĩgua mawũãsia: Piradrʉrua, jipa edau nʉmedua. Mawũãĩ izhira pinandrʉpe
         tebadꞌewasia.11 Zhãrãbara Pabloba mawũã obʉrʉta ũdudꞌai, Licaoniadꞌebema bedꞌeadꞌe nemi jĩgua mawũãsidꞌa:
         Zhi zromarãta beubari zadꞌe udꞌubꞌaebʉda dazhirãma.12 Zhi zromane erubꞌe trʉ̃ne Bernabéra trʉ̃gasidꞌa Júpiter, Pablora trʉ̃gasidꞌa Mercurio,
         Pablora mawũã trʉ̃gasidꞌa jara edeba bedꞌeata. 13 Júpiter dera pʉwʉrʉ kĩrãbita nʉmasia, sacerdote Júpiterdꞌebara tororãta neponorãta
         wesia puerta maẽ. Mobe kꞌabana bawarauba ãzhira zhi zromane edabʉrʉta ne bea krĩñasia.
         14 Jesúsba zokꞌakuadꞌaba Bernabéba, Pabloba maʉ̃ta ũrĩnaĩ ãzhi wuata kꞌõẽtadꞌape kꞌabanane
         edꞌa tupurepe nemi jĩgua, 15 mawũãsidꞌa: ¿Kꞌãrẽã kꞌãwũã obꞌe? Daira beubarita panʉã marã kĩrãkꞌa. Daibara marãã
         jara panʉã kꞌãʉ̃ seri ẽãta ãmanape Daizeze zokꞌai bꞌʉta pẽwãnamarẽã, izha osia bãjãta,
         druata, pusata, ne jõma maʉ̃ne nʉmʉta. 16 Zhikꞌarewedꞌara izhara zhãrã jõma idaribi bꞌasia ãzha krĩñane bꞌeamarẽã. 17 Izhidꞌebema kꞌawuabiga ẽã nʉmʉkꞌãrĩ ẽãba biata obꞌʉa. Aramaʉ̃ne dazhirãĩta bãjãneba
         kue zebi bꞌʉa, ewarita zebi bꞌʉa ne zaudꞌamarẽã, aramaʉ̃ne maʉ̃ba sobia bꞌabiga bꞌʉa
         dazhirã sora.18 Maʉ̃ta jarasidꞌamina kenabꞌaribi bꞌedꞌa ẽbasia kꞌabanaba ãzhiita ne beaita kꞌobꞌera.19 Maʉ̃ne judíorãta ʉ̃kʉrʉ zesidꞌa Antioquíadꞌeba Iconioneba, maʉ̃rãbara kꞌabanata krĩcha
         ãrĩsidꞌa. Aramaʉ̃ne mongꞌaraba tabꞌari jidasidꞌa Pablora, mobe pʉwʉrʉdꞌebara ãĩ ertasidꞌa
         beusita krĩchadꞌape. 20 Mawũãmina Jesúsdꞌebema ĩjã bꞌeba bʉredrʉ bꞌedꞌe piradrʉpe edꞌa wãsia pʉwʉrʉdꞌe. Nrũẽma
         Bernabé ũme wãsia Derbe pʉwʉrʉedꞌa.21 Bedꞌea biata Derbe pʉwʉrʉdꞌe jarabʉdaba Jesúsdꞌebema bioba ĩjãbʉdadꞌe jẽrũya wãsidꞌa
         Listra pʉwʉrʉedꞌa, Iconio pʉwʉrʉedꞌa, Antioquía pʉwʉrʉedꞌa. 22 Maʉ̃zara wãnigua bꞌeamarẽã jarasidꞌa Jesúsdꞌebema ĩjã bꞌea, aramaʉ̃ne soidꞌu bꞌeamarẽã
         ũrãgꞌa mawũãsidꞌa: Ne biodꞌe zuburiai bara dazhi edꞌa wãĩrã Daizezeta Nokꞌota bꞌʉ
         maẽ. 23 Pʉwʉrʉza mebẽrã bꞌe maẽ nokꞌorãta bꞌʉsidꞌa. Nekꞌo ẽã zhiwidꞌi tabꞌape Jesúsdꞌebema
         ĩjã bꞌera Daizezea chãbꞌarisidꞌa izhidꞌebemata ĩjãnapeadꞌaba.Jẽrũya zedꞌapeadꞌa Antioquíaedꞌa24 Pisidia druadꞌe berabꞌari zesidꞌa Panfilia druaedꞌa. 25 Daizeze bedꞌeara jarasidꞌa Perge pʉwʉrʉdꞌe, mobe edꞌaa wãsidꞌa Atalia pʉwʉrʉedꞌa.
         26 Mamaʉ̃ba barcodꞌe wãsidꞌa Antioquía pʉwʉrʉedꞌa, mama chãbꞌaridꞌapeadꞌa basia ãzhira
         Daizezeba izhi biaba kꞌarebamarẽã, maʉ̃nebemata mawũã aribꞌaesidꞌa. 27 Jũẽnape mebẽrã ãba jʉredꞌape jarasidꞌa Daizezeba ne bia zroma odꞌata ãzhi bawara,
         aramaʉ̃ne sãwũã ewa nʉminapʉta Jesúsdꞌebema ĩjãnamarẽã judíorã ẽãba. 28 Mama ewari bio panesia Jesúsdꞌebema ĩjã bꞌe bawara.

Zhi jʉredꞌapeadꞌa Jerusalénne151 Maʉ̃nerã ʉ̃kʉrʉ Judea druadꞌeba zebʉdabara mebẽrã judíorã ẽãta ũrãgꞌa mawũãsidꞌa:
         Moisédꞌeba nʉmʉ kĩrãkꞌa zhũmakĩrã kꞌakua eta kꞌõ ẽbʉrʉ marã ẽdrʉ bꞌe ẽã. 2 Maʉ̃ kꞌarea Pablo Bernabé ũme kꞌaikꞌaiasidꞌa ãzhi bawara. Mawũẽ Pablo Bernabé ũme
         mebẽrã ʉ̃kʉrʉ bawara Jerusalénʉẽna wãrĩzebisidꞌa Jesúsba zokꞌakuadꞌama, nokꞌorã mebẽrãnema,
         aramaʉ̃ne bedꞌeadꞌamarẽã maʉ̃nebemane.3 Ãzhita mebẽrãba mawũã wãbibʉdadꞌera Fenicia druadꞌe Samaria druadꞌe jara berabꞌarisidꞌa
         judíorã ẽãba Jesúsdꞌebema ĩjãnapeadꞌata, maʉ̃neba kꞌãbãẽã sobiasidꞌa mebẽrã jõma.4 Jerusalénʉẽna jũẽbʉdadꞌera bia edasidꞌa mebẽrãba, Jesúsba zokꞌakuadꞌaba, nokꞌorã mebẽrãneba.
         Aramaʉ̃ne jõma jarasidꞌa Daizezeba kꞌãrẽ odꞌata ãzhi bawara. 5 Mawũãmina ʉ̃kʉrʉ fariseorãnebemaba Jesúsdꞌebema ĩjãnapeadꞌata piradrʉdꞌape mawũãsidꞌa:
         Judíorã ẽãta bꞌera zhũmakĩrã kꞌakua eta kꞌõĩbara, jaradꞌaibara aribꞌaedꞌamarẽã ũrãgꞌa
         Moisédꞌeta.6 Mawũãnaĩ Jesúsba zokꞌakuadꞌata, nokꞌorã mebẽrãneta zhi jʉresidꞌa bedꞌeadꞌaita maʉ̃nebemane.
         7 Dããrã bedꞌeabʉdadꞌe Pedrota piradrʉpe mawũãsia: Mebẽrã, sãwũã dããrã bata marãbara
         kꞌawua bꞌea, mʉrã Daizezebara jʉrʉsia judíorã ẽãba mʉ idꞌeba Jesúsdꞌebema bedꞌea biata
         ũrĩnape ĩjãnamarẽã. 8 Daizezebara jõmaʉ̃ sota ũdukꞌawua bꞌʉba mawũã ĩjãnaĩrã bigata kꞌawuabibʉrʉba Jawurebiata
         dedꞌekasia dazhirãã diadꞌa kĩrãkꞌa. 9 Aramaʉ̃nerã awuara eda ẽbasia dazhirãta miã jarirãta, ĩjãbʉdaba kꞌazhirua ne ẽã osia
         ãzhi sora. 10 Mawũẽ ¿Daizezera kꞌãrẽã bĩ ẽãbidꞌaipe, Jesúsdꞌebema ĩjã bꞌea kꞌãrẽã aribꞌaebidꞌaipe
         miã dazhirã zhibarirã bꞌeadꞌaba miã dazhirãba aribꞌae bꞌedꞌa ẽãrã? 11 Awuarabʉrʉ dazhirãbara ĩjã bꞌea Nokꞌo Jesúsba sozuburiabʉrʉba dazhirã ẽdrʉdꞌata ãzhi
         kĩrãkꞌa.12 Pedroba mawũãĩ kꞌabanata kꞌobꞌera jõma chupeasidꞌa. Mobe ũrĩsidꞌa Bernabéba Pabloba
         jarabʉdata ũdudꞌakꞌa zromata Daizezeba ãzhidꞌeba odꞌata judíorã ẽãne edꞌa. 13 Ãzhi chupeadꞌai Jacoboba mawũãsia: Mebẽrã, mʉ bedꞌeata ũrĩũdua. 14 Simónbara jarabʉrʉa Daizezeba jẽdeubara sãwũã edabʉrʉta judíorã ẽãta bꞌera, aramaʉ̃ne
         ãzhira izhidꞌe babigaita. 15 Aramaʉ̃nerã Daizezeba bedꞌeata jarabibarirãba jaradꞌapeadꞌa kĩrãkꞌa bꞌʉa, maʉ̃ zhi
         bꞌʉmata mawũã bꞌʉa:16 Naʉ̃ tẽã mʉrã wakusa zepe David reyta bꞌʉdꞌebemata edꞌa bꞌae nʉmʉta araa oya, mawũã
         araa obʉrʉba edꞌa bꞌae nʉmʉta wakusa piradrʉbiya.17 Aramaʉ̃ne wuaabemaba jʉrʉdꞌamarẽã mʉta Nokꞌota, judíorã ẽãba jõmaʉ̃ba jʉrʉdꞌamarẽã
         mʉã jʉrʉkuadꞌata bꞌebara.18 Mʉta Nokꞌoba maʉ̃ta jarabʉrʉa, mʉãrã maʉ̃ jõma kꞌawuabibʉrʉa ewari dããrã wedꞌauba.
         (Amós 9:11-12)19 Maʉ̃neba mʉã jaraya, judíorã ẽãta idu bꞌʉ ẽã jirpanarãũdua Daizezedꞌebema ĩjãbʉdata.
         20 Awuarabʉrʉ ãzhiitara jara bꞌʉdꞌaibara kꞌãrẽ zhi zromarãne erubꞌeiita ne beadꞌata kꞌodꞌa
         ẽbamarẽã, kĩma ẽãta erukꞌãĩna ẽbamarẽã, ne ojũẽbꞌari bea kꞌodꞌa ẽbamarẽã, ne wata
         kꞌodꞌa ẽbamarẽã. 21 Maʉ̃nebema ũrãgꞌa Moisédꞌera pʉwʉrʉza jara panʉã de zhi jʉrebadata nʉme maẽ, mama
         le panʉã ewari ẽnaʉ̃badaza.22 Mobebʉrʉ Jesúsba zokꞌakuadꞌama, nokꞌorã mebẽrãnema, mebẽrã jõmaʉ̃ma bia zesia ʉ̃kʉrʉ
         jʉrʉdꞌape zokꞌadꞌaita Antioquíaedꞌa Pablo bawara Bernabé bawara: Aramaʉ̃ne jʉrʉsidꞌa
         Juda abꞌaʉta Barsabáta, Silata, maʉ̃rãta zhi zromata panasia mebẽrãne edꞌa. 23 Bedꞌeata maʉ̃rãba ededꞌamarẽã mawũã bꞌʉsidꞌa:Dai Jesúsba zokꞌakuadꞌaba, Nokꞌorã mebẽrãneba, mebẽrãba, marã dai mebẽrã judíorã ẽãta
         Antioquía pʉwʉrʉdꞌe, Siria druadꞌe, Cilicia druadꞌe bꞌea: Diabuebʉda saludota. 24 Daibara ũrĩsidꞌa ʉ̃kʉrʉ daidꞌebemata marãma wãnapeadꞌata, maʉ̃rã daiba wãbidꞌa ẽbasia,
         maʉ̃rãbara bedꞌeaba marã idu bꞌʉ ẽã jirpanʉba kꞌawua ẽã krĩchabi jirpanʉã, jara jirpanʉã
         zhũmakĩrã kꞌakua eta kꞌõmarẽã, jara jirpanʉã aribꞌaedꞌamarẽã Moisé ũrãgꞌata. 25 Mawũẽ krĩcha abꞌarika zekuape daima bia zesia mebẽrãta jʉrʉdꞌape marãma zokꞌakuadꞌaita
         dazhirãba Bernabé Pablo kʉãgꞌade bawara. 26 Bernabébara Pablobara bebudꞌe jara panʉã dazhirã Nokꞌo Jesucristodꞌebemata. 27 Aramaʉ̃ne daibara zokꞌabʉda Judata Silata, ãzhabidꞌa bedꞌeara marãã kꞌawuabidꞌaya
         abꞌaʉta. 28 Jawurebiama, daima bia zesia ne ãmaña jaradꞌa ẽbaita naʉ̃ta aribꞌaeita baradꞌebara:
         29 Kꞌãrẽ zhi zromarãne erubꞌeiita ne beabadata kꞌorãũdua, ne wata kꞌorãũdua, ne ojũẽbꞌari
         bea kꞌorãũdua, kĩma ẽãta erukꞌãĩrãũdua. Marãba maʉ̃ta aribꞌaedꞌara bia nʉmeãña. Bia
         bꞌeaudua.30 Aramaʉ̃ne zokꞌakuadꞌapeadꞌara edꞌaa wãsidꞌa Antioquíaedꞌa. Mobe mebẽrãta ãba jʉredꞌape
         diasidꞌa kꞌartara. 31 Ledꞌape sobiasidꞌa aramaʉ̃ne adu-a bꞌeabibʉdaba. 32 Judara Silara Daizezeba bedꞌeata jarabibarirãta panʉba soidꞌu bꞌeamarẽã mebẽrã ũrãgꞌasidꞌa
         bedꞌeata bioba. 33 Mama ewari ʉ̃kʉrʉ berabꞌaribʉdadꞌera mebẽrãbara adu-a buegasidꞌa jẽrũya wãbibʉdata
         jarirã ãzhi zokꞌakuadꞌama. 34 Mawũãmina Silama biga basia mama bꞌeita. 35 Pablora Bernabéra ari Antioquíadꞌe panʉba Nokꞌo Daizeze bedꞌeata, Jesúsdꞌebema bedꞌea
         biata jara panasia awʉrʉrã bio bawarauba.Pabloba ãĩ tʉdꞌa Bernabé36 Ewari ʉ̃kʉrʉ babʉrʉdꞌe Pablobara Bernabéa mawũãsia: Jẽrũya mebẽrãta akʉkuadꞌe wãnaña,
         pʉwʉrʉza Nokꞌo Daizeze bedꞌeata dazha jaradꞌapeadꞌa maẽ wãnaña kꞌawuadꞌaita sãwũã
         bꞌeta.37 Bernabébara ãzhi bawara ede krĩñasia Juan abꞌaʉta Marcota. 38 Mawũãmina ãzhi bawara edeira Pabloma biga ẽbasia Panfilia druadꞌe ãzhita ãĩ tʉdꞌaba,
         aramaʉ̃ne ãzhi bawara wã ẽbadꞌaba miã ũrãgꞌadꞌe. 39 Aramaʉ̃ne ãzhirãĩnu krĩcha abꞌarika zedꞌa ẽãba zhiya zhi tʉsidꞌa. Bernabébara Marco
         edebʉrʉta barcodꞌe wãsia dodꞌu Chipreidꞌu. 40 Waya Pablobara Silata jʉrʉ edape wãbʉrʉdꞌera, izhi biaba ãzhi akʉmarẽã mebẽrãbara
         chãbꞌarisidꞌa Daizezea Nokꞌoa. 41 Aramaʉ̃ne Siria druadꞌe, Cilicia druadꞌe berabꞌarisia soidꞌu bꞌeamarẽã ũrãgꞌa mebẽrãta.
         
            

         
      

   
      
         16
Timoteo wãna Pablo kꞌaidꞌu Sila kꞌaidꞌu161 Aramaʉ̃ne ãzhira jũẽsidꞌa Derbe pʉwʉrʉedꞌa, Listra pʉwʉrʉedꞌa. Mama Jesúsdꞌebema ĩjã
         bꞌʉta Timoteo abadata bꞌasia wũẽrã judío wauta, maʉ̃ wũẽrã Jesúsdꞌebema ĩjã bꞌasia.
         Timoteo zezera griego basia. 2 Timoteora bia jara panasia mebẽrã bꞌebara Listradꞌe, Iconione. 3 Pablobara maʉ̃ izhi ũme wãĩta krĩñape kꞌakua eta kꞌõsia, judíorã maʉ̃ ẽjũãne bꞌeta
         bĩ ẽã krĩchadꞌa ẽbamarẽã mawũã osia, jõmaʉ̃ba kꞌawua bꞌeasia zhi zezera griegota.
         4 Pʉwʉrʉza berabꞌari wãne jara wãbʉdata Jesúsba zokꞌakuadꞌata, nokꞌorã mebẽrãneta Jerusalénne
         bꞌeta krĩcha abꞌarika zedꞌadꞌebemata jara wãsidꞌa aribꞌaedꞌamarẽã. 5 Aramaʉ̃ne mebẽrã soidꞌu duane wãba eaba wãsia ewariza.Macedonia bidꞌata ũdudꞌa6 Frigia druadꞌe, Galacia druadꞌe berabꞌari wãnerã, Jawurebiaba idaribiga ẽbasia Daizeze
         bedꞌeata jaradꞌaira Asia druadꞌe. 7 Aramaʉ̃ne Misia druaidꞌu jũẽbʉdadꞌera wãnaĩ basia Bitinia druaedꞌa, mawũãmina Jawurebiaba
         idaribi ẽbasia. 8 Mawũẽ Misiadꞌe berabꞌari edꞌaa wãsidꞌa Troa pʉwʉrʉedꞌa. 9 Diamase Pablobara kꞌãĩmokꞌaradꞌe kĩrãkꞌa ũdubʉrʉta ũmakĩrã Macedonia bidꞌata edau
         nʉmʉba zuburia bedꞌea mawũãsia: Ya kĩrãrã Macedonia druaedꞌa zepe kꞌarebarua daira.
         10 Kꞌãĩmokꞌaradꞌe kĩrãkꞌa mawũã ũdui, aramaʉ̃ta kĩrãrã wãnaĩne basia Macedonia druaedꞌa,
         aramaʉ̃ne wãrãne kꞌawuasidꞌa daira Daizezeba trʉ̃bʉrʉta maʉ̃rãã jaradꞌamarẽã Jesúsdꞌebema
         bedꞌea biata.Cárceldꞌe panʉsidꞌa Filipodꞌe11 Troa pʉwʉrʉdꞌe barcodꞌe bꞌaridꞌape daira jipa zesia dodꞌu Samotraciaidꞌu, nrũẽma zesidꞌa
         Neápoli pʉwʉrʉedꞌa. 12 Mamaʉ̃ba wãsidꞌa Filipo pʉwʉrʉedꞌa, maʉ̃ pʉwʉrʉta wagꞌaua Macedonia druadꞌera, mama
         bꞌea Roma bidꞌarãta. Maʉ̃ pʉwʉrʉdꞌera daira duanasia ewari ʉ̃kʉrʉ. 13 Ẽnaʉ̃bada ewade daira pʉwʉrʉdꞌebara ãĩ wãsidꞌa doedꞌaa, daibara krĩchasidꞌa mama zhiwidꞌibadata
         bꞌʉta. Daira jewedꞌa duanepe Jesúsdꞌebemata jarasidꞌa wũẽrãrã zhi jʉre duanuã. 14 Mawũẽ wũẽrã Lidia abadata wua granate nendobarita, Tiatira pʉwʉrʉdꞌebemaba Daizeze
         ibia jara bꞌʉba ũrĩ kꞌobꞌasia. Daizezebara izhi sora ewasia bia ũrĩmarẽã Pabloba jara
         kꞌobꞌʉta. 15 Aramaʉ̃ne zhi mebẽrã bawara buru kꞌoepe daia zuburia bedꞌea mawũãsia: Marãma mʉã Nokꞌo
         Jesúsdꞌebemata wãrĩnu ĩjãbʉrʉ mʉ dedꞌa audua.Aramaʉ̃ne daira duanebisia.16 Ewari abꞌa daira zhiwidꞌibadaidꞌu wãne daibara nezokꞌa ãwũẽrãta daucha zesia jaidꞌeba
         ne arimaẽ jarabarita. Maʉ̃bara izhi nokꞌorãã plata bio ganabi bꞌasia ne arimaẽ jara
         bꞌʉba. 17 Maʉ̃ wũẽrãta Pablo kꞌaidꞌu, dai kꞌaidꞌu taidꞌera baridua nemi jĩgua mawũã bꞌasia:
         Ũmakĩrãrã naʉ̃rã nezokꞌarãta Daizeze Ʉ̃trebemaneã, naʉ̃rãbara marãã jara panʉã ẽdrʉdꞌaidꞌebemata.18 Maʉ̃ kꞌaudꞌa bꞌasia ewari bio. Mawũẽ Pablora bĩ ẽãpe pʉrʉwape jaia mawũãsia: Mʉã bʉaa
         jaraya, Jesucristo trʉ̃neba ãĩ wãrũã kꞌãʉ̃ wũẽrãnebara.Mawũãĩ ãĩ wãsia aramaʉ̃ta.19 Mawũãmina maʉ̃ta izhi nokꞌorãba ũdudꞌai, mawũã ãzhi plata ganabi bꞌʉta ãĩ wãbʉrʉdꞌeba
         jidasidꞌa Pablora Silara. Mobe pʉwʉrʉ ẽsadra wesidꞌa nokꞌorã kĩrãbita. 20 Aramaʉ̃ne nokꞌorã bedꞌea araa obadama wedꞌape mawũãsidꞌa: Ũmakĩrãrã naʉ̃rã judíorãta
         panʉbara bĩ ẽã okua jirpanʉã zhãrã dazhirãta. 21 Jaradia jirpanʉã dazhirãba ĩjãna ẽbai bꞌʉta, miã odꞌa ẽbai bꞌʉta dazhirã Roma bidꞌarã
         baera.22 Mawũãnaĩ zhãrã bʉredrʉbʉdara ãzhi ʉ̃rʉ̃ totosia. Nokꞌorã bedꞌea araa obadabara wua
         wẽũkuabidꞌape jarasidꞌa tawedꞌamarẽã bakuruba. 23 Bio tawebidꞌape cárceldꞌe panʉbʉdata cárceldꞌe bꞌeta akʉbaria jarasidꞌa biodꞌe kĩrãkuitamarẽã.
         24 Mawũãnaĩ maʉ̃bara cárceldꞌe eidꞌu panʉbʉrʉta jẽrũ pẽũkua nʉmʉsia sepodꞌe. 25 Mawũãmina ewari ẽsadra Pablo Sila ũme zhiwidꞌi panʉta, Daizezea trʉ̃ã panasia. Maʉ̃ta
         cárceldꞌe bꞌebara ũrĩ nʉmeãsia. 26 Maʉ̃ne aritiaudꞌe abꞌaedꞌa zesia ẽjũã ureta, mawũẽ cárcel abꞌaedꞌa uresia. Audre ẽãne
         ewakua totosia puerta jõma, cadena jõmaʉ̃neta ẽnadrʉsia. 27 Cárceldꞌe bꞌeta akʉbarita ʉ̃rʉ̃mabʉrʉdꞌera, puerta cárceldꞌebema ewa nʉmeta ũdui kuchota
         ẽsia izhikusa zhi beaita, krĩchabʉrʉba cárceldꞌe bꞌera merũ pirapota. 28 Maʉ̃ne Pablobara nemi jĩgua mawũãsia: Bʉzhikusa bia ẽãta orãrũã, dai jõma za kꞌopanʉã.29 Mawũãĩ izhara widꞌisia ĩbĩrãta, mobe ĩñabasia edꞌa wãẽbape pidꞌidꞌia sãkꞌokꞌodꞌe kꞌobꞌesia
         Pablo jẽrũ kꞌaita, Sila jẽrũ kꞌaita. 30 Mobe ãzhira ãĩ wepe mawũãsia: ¿Mʉãrã kꞌãrẽta oibarape ẽdrʉira?31 Mawũãĩ ãzhara mawũãsidꞌa: Ĩjãrũã Nokꞌo Jesucristodꞌebemata, mawũãrã ẽdrʉya bʉta bʉzhi
         dedꞌabema bawara.32 Aramaʉ̃ne Nokꞌo Jesúsdꞌebemata izhaa jarasidꞌa, izhi dedꞌa bꞌeabidꞌa jõmaʉ̃ã jarasidꞌa.
         33 Maʉ̃ diamase izhara sʉgʉkuasia tawedꞌapeadꞌaba zhara kꞌõgꞌozoadꞌata. Mobe aramaʉ̃ta
         buru kꞌoesia izhidꞌerã jõmaʉ̃ bawara. 34 Mobe izhi dedꞌaa edekuape ne dedꞌekasia. Aramaʉ̃ne jõma izhi dedꞌabema bawara sobiasia
         ĩjãbʉrʉba Daizezedꞌebemata.35 Ʉ̃nadrʉbʉrʉdꞌera nokꞌorã bedꞌea araa obadabara soldaorãta zokꞌasidꞌa mawũãnamarẽã:
         Ũmakĩrãrã kꞌãʉ̃rã ẽnekuadua.36 Cárceldꞌe bꞌeta akʉbaribara maʉ̃ta Pabloa kꞌawuabibʉrʉta mawũãsia: Nokꞌorã bedꞌea
         araa obadabara jarabuesidꞌa marã ẽnetamarẽã. Mawũẽ marã adu-a wãũdua.37 Mawũãĩ Pablobara mawũãsia: Daira jõmaʉ̃ daidꞌu tawesidꞌa mawũã odꞌaidꞌe bꞌʉ ẽãta,
         aramaʉ̃ne daira Roma bidꞌata panʉta cárceldꞌe edꞌa bꞌʉsidꞌa. ¿Maʉ̃ta daira ẽnabʉdakꞌa
         chupea? Kꞌãwũã ẽã, awuarabʉrʉ ãzhita zedꞌaibara dai ãĩ bꞌʉita.38 Soldaorãbara maʉ̃ bedꞌeata nokꞌorã bedꞌea araa obadarãã kꞌawuabisidꞌa. Maʉ̃rã perasidꞌa
         mawũã Roma bidꞌarãta ũrĩkꞌawadꞌai. 39 Mawũẽ wãnape jarasidꞌa ãzhira wãẽãsita. Mobe ãĩ panʉbʉdata jarasidꞌa wãnamarẽã pʉwʉrʉdꞌebara.
         40 Mawũẽ cárceldꞌebara wãbʉdata deidꞌu wãsidꞌa Lidia dedꞌa. Aramaʉ̃ne mebẽrã bawara zhi
         ũdukuape soidꞌu bꞌeamarẽã ũrãgꞌadꞌape wãsidꞌa.

Kĩrũnapeadꞌa Tesalónicadꞌe171 Anfípoli pʉwʉrʉdꞌe, Apolonia pʉwʉrʉdꞌe berabꞌari zesidꞌa Tesalónica pʉwʉrʉedꞌa. Mama
         nʉmasia de zhi jʉrebadata judíorãneta. 2 Pablora izhi kꞌawa bꞌʉdꞌe maʉ̃rãma wã bꞌʉta ewari ẽnaʉ̃bada ũbea bedꞌeasia ãzhi bawara.
         3 Zhi bꞌʉmaneba bia jarakꞌasia zhãrã Ẽdrʉbira zuburiaidꞌe bꞌasita, beudꞌata piradrʉidꞌe
         bꞌasita. Maʉ̃nerã mawũãsia: Jesús mʉã marãã jarakꞌa bꞌʉra zhãrã Ẽdrʉbia.4 Aramaʉ̃ne ãzhirãnebema ʉ̃kʉrʉbara ĩjãnape ãba duanesia Pablo bawara Sila bawara. Abꞌarika
         bioba ĩjãsidꞌa griegorã Daizezeba jara bꞌʉta aribꞌae bꞌeba, dewara bio wũẽrãrã zhi
         zromarãba. 5 Mawũẽ judíorã Jesúsdꞌebema ĩjãna ẽãbara bĩ ẽãbʉdaba ʉ̃kʉrʉ bia ẽãta bꞌeta jʉrʉkua
         edasidꞌa, mobe maʉ̃rã bawarauba kĩrũbikuasidꞌa zhãrãta. Puerta tegawe Jasón dedꞌa
         edꞌa wãsidꞌa Pablo Sila ãĩ wedꞌaita zhãrã kꞌobꞌema. 6 Mawũãmina ũdudꞌa ẽbaera Jasónta mebẽrã ʉ̃kʉrʉ bawara nokꞌorã pʉwʉrʉdꞌebema kĩrãbita
         wedꞌape nemi jĩgua mawũãsidꞌa: Naʉ̃rãbara ẽjũãne bꞌera kꞌawua ẽã okua bꞌeta zebʉda
         naĩnubidꞌa. 7 Maʉ̃ta Jasónbara bꞌaribigasia. Naʉ̃rãbara jõmaʉ̃ba aribꞌaedꞌa ẽã aribꞌaemarẽã jara
         bꞌʉra rey Césarba, aramaʉ̃ne jara bꞌea dewara bꞌʉta Rey Jesústa.8 Maʉ̃ta ũrĩnaĩ zhãrã kꞌobꞌera nokꞌorã pʉwʉrʉdꞌebema bawara bĩ ẽãsidꞌa. 9 Mawũãmina ẽdrʉbigaita Jasónba dewaraurã bawarauba plata diata jidadꞌape ẽnekuasidꞌa.Pablo Sila buedꞌapeadꞌa Bereaidꞌu10 Aramaʉ̃ta mebẽrãbara Pablo, Sila diamase buesidꞌa Berea pʉwʉrʉidꞌu. Jũẽnape edꞌa wãsidꞌa
         de zhi jʉrebadata judíorãne maẽ. 11 Maʉ̃rã audre so borekea bꞌeasia Tesalónica pʉwʉrʉdꞌe bꞌe kꞌãñabara, mawũẽ bedꞌeata
         Jesúsdꞌebema ũrĩ krĩña ũrĩsidꞌa. Daizeze bedꞌeara ewariza lesidꞌa maʉ̃ jarabʉdara
         wãrĩnu kꞌawuaita. 12 Aramaʉ̃ne judíorã bioba ĩjãsidꞌa, griegorã bioba ĩjãsidꞌa wũẽrãrã zhi zromarãba, zhũmakĩrãrãba.
         13 Judíorã Tesalónica pʉwʉrʉdꞌebemabara kꞌawuasidꞌa mawũã Berea pʉwʉrʉdꞌebidꞌa Daizeze
         bedꞌea jara nʉmʉta Pablobara, mawũẽ wãnape maĩnubidꞌa bĩ ẽãbisidꞌa kꞌabanata. 14 Mawũẽ mebẽrãbara Pablo aramaʉ̃ta wãbisidꞌa pusaidꞌu. Mawũãmina Silara Timoteora panesia
         mama. 15 Pablo ededꞌapeadꞌabara edesidꞌa Atena pʉwʉrʉedꞌa. Maʉ̃rãta jẽrũya zebʉdadꞌera Pablobara
         jarabuesia Sila, Timoteo izhima zedꞌamarẽã kꞌadrʉabai.Pablo bꞌadꞌa Atena pʉwʉrʉdꞌe16 Pabloba ãzhira Atena pʉwʉrʉdꞌe jʉ̃ã bꞌʉdꞌera, pʉwʉrʉdꞌebema bĩ ẽã akʉkua bꞌasia kꞌãrẽ
         ẽãta zhi zromane erubꞌeba. 17 Maʉ̃ kꞌarea de zhi jʉrebada maẽ Jesúsdꞌebemata jara bedꞌeasia judíorãã, judíorã ẽãba
         Daizeze zhi zromane erubꞌea. Ewariza bedꞌeasia pʉwʉrʉ ẽsadra ãba zebʉdaa. 18 Ʉ̃kʉrʉra epicúreo krĩchata pẽwã bꞌeta, estoico krĩchata pẽwã bꞌeta bedꞌeasidꞌa izhi
         bawara. Maʉ̃nerã ʉ̃kʉrʉbara mawũãsidꞌa: ¿Kꞌãrẽta jara krĩña bꞌʉba naʉ̃ bedꞌeamiãbara?Waya ʉ̃kʉrʉbara mawũãsidꞌa: Dazhima zhi zromarã eewabemata jarabaria. Mawũã bedꞌeasidꞌa
         Pabloba bedꞌea biata jarakꞌasi baera Jesús beudꞌata piradrʉdꞌata. 19 Aramaʉ̃ne zhi jʉrebadaidꞌu Areópagoidꞌu wedꞌape mawũãsidꞌa: ¿Daibara kꞌawuadꞌaidꞌe
         bꞌʉka bedꞌeata eewabemata bʉa jara bꞌʉra? 20 Bʉara webʉrʉa daiba ũrĩnakꞌata. Daibara kꞌawua krĩña bꞌea kꞌãrẽta jara krĩña bꞌʉta
         maʉ̃bara. 21 Atena pʉwʉrʉdꞌe bꞌebara, ãĩbemata mama bꞌebara jõmaʉ̃ba krĩñade basia ne jaraita o
         ne zhiwidꞌita ũrĩĩta.22 Aramaʉ̃ne Pablora Areópago ẽsadra ʉ̃ta nʉmepe mawũãsia: Atena bidꞌarã, mʉã ne jõmaʉ̃ne
         akʉ bꞌʉdꞌera marãbara ne zhi zromarãne erubꞌea. 23 Ne zhi zromarãne erubꞌeta akʉkua bʉsidꞌe mʉã ũdusia mongꞌara oma nʉmʉta, maʉ̃ma bedꞌeata
         bꞌʉ nʉmʉta mawũã bꞌasia: DAIZEZE ŨDUDꞌAKꞌAITABEMA. Ũdudꞌakꞌata marãba mawũã zhi zromane erubꞌeta mʉãrã maʉ̃ta marãã jara bꞌʉa.24 Maʉ̃ta Daizeze ẽjũã odꞌa, ne jõma edꞌa nʉmʉta odꞌa. Izhira ʉ̃tre nʉmʉ Nokꞌoa, druadꞌe
         nʉmʉ Nokꞌoa, mawũẽ beubari bꞌeba de okuadꞌadꞌe bꞌʉ ẽã. 25 Miã beubari bꞌeba diadꞌamarẽã bꞌʉ ẽã izha nesidꞌata. Izhabʉrʉ jõmaʉ̃ã dia bꞌʉa zokꞌai
         bꞌaita, ĩñabata, aramaʉ̃ne ne jõma dia bꞌʉa.26 Abꞌaʉdꞌeba zhãrã bio eababisia drua jõmaʉ̃ne bꞌeamarẽã. Kꞌãrẽ ewariedꞌa zokꞌai bꞌeaira
         nʉmʉsia ewari barakua, druasidꞌa zakua nʉmʉsia sãma bꞌeaira. 27 Mawũã osia izhi Daizezeta jʉrʉdꞌamarẽã, aramaʉ̃ne tãnakꞌa jʉrʉbʉda kĩrãkꞌa ũdu bꞌedꞌamarẽã.
         Wãrãnebai izhira wawara bꞌʉ ẽã, awuarabʉrʉ dazhirã abꞌa abꞌaʉ kꞌaita bꞌʉa. 28 Izhidꞌeba dazhirã bꞌea, pira bꞌea, aramaʉ̃ne bꞌea. Ʉ̃kʉrʉ marãnebema bedꞌeata bꞌʉbadabara
         aramaʉ̃ kĩrãkꞌa jarabʉdata mawũãsidꞌa: Dazhirã Daizezedꞌeba urua. 29 Mawũã Daizezedꞌeba urudꞌebara krĩchadꞌaidꞌe bꞌʉ ẽã Daizezera oro omata, o plata omata,
         o mongꞌara omata, maʉ̃ ãzhi krĩchaba odꞌata beubari bꞌeba. 30 Mawũãmina Daizezebara nawedꞌara idaribisia izhidꞌebema kꞌawuadꞌa ẽãba kꞌãwũã bꞌera,
         idꞌibai baridu maẽ zhãrã jõmaʉ̃ã jara bꞌʉa kꞌazhiruara ãmape izhita pẽwãnamarẽã. 31 Mawũã jara bꞌʉa izha ewarita nʉmʉkꞌãrĩneba ẽjũãne bꞌera kꞌawua oita sãwũã oi bꞌʉdꞌe,
         mawũã oya Jesús izha jʉrʉdꞌadꞌeba, mawũã oita jõmaʉ̃ã kꞌawuabibʉrʉta beudꞌata piradrʉbisia.32 Mawũã beudꞌata piradrʉdꞌata ũrĩbʉdadꞌera ʉ̃kʉrʉbara sewakꞌau bꞌʉa asidꞌa, waya dewaraurãbara
         mawũãsidꞌa: Daibara bʉ bedꞌeara tẽãne ũrĩnaña maʉ̃nebemata wakusa.33 Aramaʉ̃ne Pablora wãsia ãzhi maẽbara. 34 Mawũãmina zhi jʉredꞌapeadꞌabara ʉ̃kʉrʉba Jesúsdꞌebema ĩjãsidꞌa. Maʉ̃rãnebema basia
         Dionisio zhi zromata Areópagodꞌebemata, wũẽrã Dámari abadata, dewara awʉrʉrãta ãzhi
         bawara.

Pablo bꞌadꞌa Corintodꞌe181 Maʉ̃ tẽã Pablora Atena pʉwʉrʉdꞌeba wãsia Corinto pʉwʉrʉedꞌa. 2 Maĩnu ũdusia judío Aquila abadata Ponto druadꞌebemata, zhi kĩma Priscila ũme Italia
         druadꞌeba eewa zepe panasia. Mawũã zesidꞌa rey Claudioba jarasi baera judíorã jõma
         ãĩ wãmarẽã Romanebara. Pablora wãsia maʉ̃rãma. 3 Izha obarita opanʉ baera ãzhi bawara bꞌepe ãba kꞌãrẽ oduanesia. Ãzhara obꞌeasia ne
         eba de obadata. 4 Maʉ̃nerã de zhi jʉrebada maẽ ewari ẽnaʉ̃badaza bedꞌea bꞌʉta Jesúsdꞌebemata ĩjãbigayidꞌe
         bꞌasia judíorãã, griegorãã.5 Sila, Timoteo Macedonianeba zebʉdadꞌera Pablora jipa bedꞌeata jara bꞌesia, judíorãã
         jara bꞌasia Jesúra zhãrã Ẽdrʉbita. 6 Mawũãmina maʉ̃rãbara ũrĩãmaba mitia bedꞌea jirpaneĩ wua jʉ̃ bꞌʉta niãwe mawũãsia:
         Kꞌãwũã bꞌedꞌeba Daizezebara pua kꞌawua okuaya. Mʉrã bedꞌea ne ẽbaya. Idꞌidꞌeuba mʉãrã
         Jesúsdꞌebema jaradꞌe wãña judíorã ẽãta bꞌea.7 De zhi jʉrebada maẽbara miã ũrãgꞌadꞌe wãsia Justo abada dedꞌa Daizeze wawia bꞌʉ maẽ,
         maʉ̃ dera nʉmasia de zhi jʉrebada kꞌaita. 8 De zhi jʉrebada maẽ Crispo nokꞌoba Nokꞌo Jesúsdꞌebema ĩjãsia izhi dedꞌa bꞌe jõmaʉ̃
         bawarauba. Corinto bidꞌarãba ũrĩbʉdadꞌera bioba ĩjã buru kꞌoe nʉmeãsia. 9 Ewari abꞌa Nokꞌo Jesúsbara Pabloa kꞌãĩmokꞌaradꞌe kĩrãkꞌa diamase mawũãsia: Perarãrũã,
         awuarabʉrʉ bedꞌearua, chupearãrũã. 10 Mʉrã bʉ ũme bꞌʉba bʉra miõba bĩ ẽã o ẽã. Mʉãrã mʉnebema ĩjãnaĩta bio erubꞌʉa naʉ̃
         pʉwʉrʉdꞌe. 11 Aramaʉ̃ne mama bꞌesia año abꞌa jedꞌekꞌo seis, maʉ̃nerã jarakꞌa bꞌasia Daizeze bedꞌeata.12 Maʉ̃ne Galión Acaya druadꞌe nokꞌota bꞌʉdꞌe judíorã krĩcha abꞌarika zekuasia Pablo
         bĩ ẽã odꞌaita, aramaʉ̃ne nokꞌorãma ededꞌape, 13 mawũãsidꞌa: Naʉ̃ba Daizeze wawiadꞌaita zhãrãã jara bꞌʉra jãpe bꞌʉa Roma leydꞌebara.14 Mawũãnaĩ Pablo bedꞌeaidꞌera Galiónbara judíorãã mawũãsia: Bia ẽbasibʉrʉ o bedꞌea zroma
         basibʉrʉ, sãwũã oi bꞌʉdꞌe obʉrʉta mʉã marã judíorã bedꞌeara ũrĩkꞌausia. 15 Mawũãmina bari bedꞌea baera, trʉ̃ baera, mazhi ũrãgꞌa baera, mazhabʉrʉ araa oudua.
         Mʉrã bedꞌea araa obarita kꞌobꞌa krĩña ẽã maʉ̃nebemanerã.16 Mawũãpe jʉrekuabisia nokꞌorã maẽbara. 17 Aramaʉ̃ta griegorã jõmaʉ̃ba Sóstene de zhi jʉrebada maẽ nokꞌota jirtopota jirachisidꞌa
         nokꞌorã kĩrãbita. Mawũãmina Galiónbara araa akʉ ẽbasia.18 Pablora mama ewari bio bꞌape mebẽrãã wãta jarape barcodꞌe wãsia Siria druaedꞌa, maʉ̃nerã
         ãba wãsidꞌa Priscila zhi kĩma Aquila ũme. Wãĩ nawedꞌa Cencrea pʉwʉrʉdꞌe Pablora budꞌa
         wẽbisia, aribꞌaedꞌaba Daizezeita kꞌãrẽ oita jaradꞌata. 19 Éfeso pʉwʉrʉidꞌu jũẽbʉrʉdꞌera Pablobara mama ãzhira ãĩ tʉsia. Aramaʉ̃ne de zhi jʉrebada
         maẽ edꞌa wãpe Jesúsdꞌebemata jara bedꞌeasia judíorãã. 20 Maʉ̃rã zuburia bedꞌeasidꞌa ãzhi bawara ewari dããrã bꞌemarẽã, mawũãmina izhira bꞌe
         ẽbasia. 21 Awuarabʉrʉ ãzhaa wãta jarape mawũãsia: Mʉrã edꞌa bꞌaibara Jerusalénne fiesta odꞌaidꞌe.
         Mawũãmina mʉrã wakusa marãma zeya Daizezeba krĩñabʉrʉ.Mawũãpe barcodꞌe wãsia Éfesodꞌebara.22 Cesarea pʉwʉrʉedꞌa jũẽbʉrʉdꞌera, Jerusalénʉẽna wãrĩzesia mebẽrã saludꞌaita. Mobebʉrʉ
         edꞌaa wãsia Antioquía pʉwʉrʉedꞌa. 23 Mama ewari dããrã bꞌape wãbʉrʉta pʉrrʉasia Galacia druadꞌe, Frigia druadꞌe, soidꞌu
         bꞌeamarẽã jara wãsia Jesúsdꞌebema ĩjã bꞌe jõmaʉ̃ã.Apoloba Jesúsdꞌebema jaradꞌa Éfesodꞌe24 Maʉ̃ẽna Éfeso pʉwʉrʉedꞌa zesia judío Apolo abadata Alejandría pʉwʉrʉdꞌebemata. Izhira
         bi-ia bedꞌea bꞌasia, bia kꞌawua bꞌasia Daizeze bedꞌea zhi bꞌʉmata. 25 Nokꞌo Jesúsdꞌebema maʉ̃ã kꞌawabisidꞌa. Mawũẽ Nokꞌo Jesúsdꞌebema bꞌʉsridꞌa bia jara
         bꞌasia bari kꞌawua bꞌasimina buru kꞌoeidꞌebemata Juanba jara bꞌadꞌata. 26 Izhira wãnigua bedꞌea nʉmesia de zhi jʉrebada maẽ. Maʉ̃ta Priscilaba, Aquilaba ũrĩbʉdadꞌera
         jãpe ededꞌape bia jarasidꞌa Jesúsdꞌebema Daizezedꞌeta. 27 Izhita Acaya druaedꞌa wã krĩñabʉrʉdꞌera mebẽrãbara bʉ wãĩrã biga abʉdata Jesúsdꞌebema
         ĩjã bꞌema bedꞌeata bꞌʉpe diabuesidꞌa bia edadꞌamarẽã. Maĩnu jũẽbʉrʉdꞌera kꞌãbãẽã kꞌarebasia
         Jesúsdꞌebema Daizezeba izhi biaba ĩjãbi bꞌʉta ĩjãnapeadꞌata. 28 Jesúsdꞌebema ĩjãna ẽãneba jõmaʉ̃ daidꞌu zarea bedꞌeasia judíorãã, zhi bꞌʉmaneba kꞌawuabiga
         nʉmasia Jesúra zhãrã Ẽdrʉbita.

Pablo zedꞌa Éfesodꞌe191 Apolo Corinto pʉwʉrʉdꞌe bꞌʉdꞌera Pablora drua kꞌatuma bara nʉmene berabꞌarikua zesia
         Éfeso pʉwʉrʉedꞌa. Maʉ̃ne Jesúsdꞌebema ĩjã bꞌeta ũdukuai, 2 mawũãsia: ¿Marãbara Jawurebiara jidasidꞌakꞌa Jesúsdꞌebema ĩjãsidꞌadꞌera?Mawũãĩ mawũãsidꞌa: Daibara ũrĩnakꞌa Jawurebiata bꞌʉra.3 Mawũãnaĩ mawũãsia: ¿Kꞌaiba jarabʉrʉdꞌeba buru kꞌoesidꞌa?Mawũãĩ ãzhara mawũãsidꞌa: Buru kꞌoesidꞌa Juanba jaradꞌadꞌeba.4 Mawũãnaĩ Pablobara mawũãsia: Juanbara zhãrã buru kꞌoesia buru kꞌoebʉdaba kꞌazhiruara
         ãmape Daizezeta pẽwãnamarẽã, aramaʉ̃ne zhãrãã jarasia ĩjãnamarẽã izhi tẽã zeidꞌebemata,
         maʉ̃ Jesústa zhãrã Ẽdrʉbia.5 Maʉ̃ta ũrĩnape buru kꞌoesidꞌa Nokꞌo Jesús trʉ̃neba. 6 Maʉ̃ne Pabloba juwua ãzhi ʉ̃rʉ̃ bꞌʉbʉrʉdꞌera ãzhidꞌe zesia Jawurebiara. Mawũẽ bedꞌea
         awuara bedꞌeasidꞌa, Daizezeba jarabibʉrʉsidꞌa jarasidꞌa. 7 Ãzhira jõmaʉ̃ne doce kꞌopanasia zhũmakĩrãrãta.8 De zhi jʉrebada maẽ Pablo edꞌa wãpe wãnigua bedꞌea bꞌʉta jedꞌekꞌo ũbea basia. Ĩjãbigayidꞌe
         jara bꞌasia Daizezeta Nokꞌodꞌebemata. 9 Mawũãmina ʉ̃kʉrʉbara ĩjãna ẽãba Jesús pẽwã bꞌera bĩ ẽã jara jirpanesia kꞌabana kĩrãbita.
         Mawũẽ Pablora ãzhi maẽbara wãbʉrʉta Jesúsdꞌebema ĩjã bꞌera jʉre edepe ewariza bedꞌea
         bꞌasia escuelata Tiranno abadadꞌe maẽ. 10 Aramaʉ̃ne bꞌasia año ũme, mawũẽ Asia druadꞌe bꞌebara jõmaʉ̃ba judíorãba, griegorãba
         bedꞌeara ũrĩkꞌawasidꞌa Nokꞌo Jesúsdꞌera. 11 Daizezebara ũdudꞌakꞌata okua nʉmasia Pablodꞌeba. 12 Pañuelota o wuata Pablo kꞌakuama tʉdꞌape ede jirpanesia kꞌayarãma, aramaʉ̃ne puara
         ãĩ wã nʉmasia ãzhidꞌebara, jai kꞌazhiruarãsidꞌa ãĩ wã nʉmasia.13 Maʉ̃nerã judíorãnebemata ʉ̃kʉrʉ pʉrrʉa bꞌeasia jaita ãĩ jʉrekua bꞌeta, maʉ̃rãbara
         Jesús trʉ̃ta zokꞌa krĩñasidꞌa, mawũẽ jai kꞌazhiruarãta zhãrãne edꞌa bꞌea mawũãsidꞌa:
         ¡Mʉã marãã jaraya, Jesús trʉ̃neba ãĩ wãũdua Pabloba jara bꞌʉdꞌeba!14 Esceva abada warrarãta nʉmasia siete. Escevara judíota sacerdoterã nokꞌo basia, maʉ̃neta
         maʉ̃ kꞌaudꞌa bꞌeasia. 15 Ewari abꞌa jai kꞌazhiruabara mawũãsia: Jesúra mʉã ũdukꞌawua bꞌʉa, Pablora kꞌaita mʉã
         kꞌawua bꞌʉa. Mawũãmina marã ¿kꞌãrẽ ẽãta duanu ẽka?16 Aramaʉ̃ne ũmakĩrã jai kꞌazhirua abꞌʉra ãzhi ʉ̃rʉ̃ pinandrʉpe poeakuasia. Mawũẽ maʉ̃
         dedꞌaubara ẽkꞌadꞌa wãẽbasidꞌa zhara kꞌõgꞌozoa. 17 Maʉ̃ta Éfeso pʉwʉrʉdꞌe bꞌebara jõmaʉ̃ba kꞌawuasidꞌa judíorãba, griegorãba, ãzhira
         jõma perasidꞌa. Aramaʉ̃ne bia jarasidꞌa Nokꞌo Jesúra.18 Bioba Jesúsdꞌebema ĩjãnapeadꞌabara jaradꞌe ze nʉmeãsia bia ẽãta ãzha obꞌeadꞌata. 19 Jaidꞌebema kꞌaudꞌa bꞌeadꞌabidꞌa libro jaidꞌebemata wekuadꞌape bakuasidꞌa jõmaʉ̃ kĩrãbita.
         Maʉ̃ta sõmbe vale bꞌʉta juachabʉdadꞌera kꞌãbãẽã vale bꞌʉta kꞌawuabʉdata ãzhi platadꞌera
         vale bꞌasia cincuenta mil. 20 Aramaʉ̃ne Jesúsdꞌebema ĩjã bꞌera eaba wãba zhi zromata trʉ̃poa wãsia bedꞌeata Nokꞌo
         Jesúsdꞌera.21 Maʉ̃ tẽã Pablora krĩchasia Jerusalén pʉwʉrʉedꞌa wãĩta pʉrrʉadꞌa tẽã Macedonia druadꞌe,
         Acaya druadꞌe. Maʉ̃nerã mawũãsia: Mʉrã Jerusalénne bꞌape wãĩ baraya Roma pʉwʉrʉidꞌubidꞌa.
         22 Aramaʉ̃ne Macedonia druaedꞌa zokꞌakuasia ũme izhi kꞌareba panʉta, maʉ̃rã panasia Timoteota,
         Erastota. Izhira ewari ʉ̃kʉrʉ bꞌesia Asia druadꞌe.Kĩrũnapeadꞌa Éfesodꞌe23 Maʉ̃ ewadera kꞌãbãẽã kĩrũsidꞌa Jesúsdꞌebema pẽwã bꞌedꞌebemane. 24 Ne platadꞌebemata obarita bꞌasia Demetrio abadata, maʉ̃bara platadꞌebemata de zakerãta
         o bꞌasia Diana ne zhi zromane erubꞌe de zata. Plata bio ganabiga bꞌasia maʉ̃ obiga
         duanukꞌãrĩrã. 25 Maʉ̃rãta jʉresia abꞌarika maʉ̃ kꞌaudꞌa bꞌe bawara, mobe mawũãsia: Marãbara kꞌawua
         bꞌea kꞌãwũã naʉ̃ obꞌeba dazhirã bara bꞌeta. 26 Mawũãmina marãbara akʉ bꞌea ũrĩ bꞌea Pablobara kꞌasia bꞌʉta, bari Efeso pʉwʉrʉdꞌebai
         ẽã, awuarabʉrʉ Asia drua jõma abꞌae bodꞌoa, aramaʉ̃ne zhãrã bioa kenabꞌaribibʉrʉta
         jara nʉmʉã zhi zromarã ẽãta kꞌãrẽ juwuaba obꞌera. 27 Bari naʉ̃ dazhirã negociota aduai ẽã, awuarabʉrʉ Diana ne zhi zromane erubꞌe desidꞌa
         kꞌãrẽ ẽãne nʉmʉnaña. Aramaʉ̃ne zhi zroma ẽãne edadꞌaya zhi zromane erubꞌeta Asia drua
         jõmaʉ̃ne ẽjũã jõmaʉ̃ne.28 Maʉ̃ta ũrĩnaĩ kꞌãbãẽã kĩrũ nemi jĩgua mawũãsidꞌa: ¡Diana zhi zroma Efesio bidꞌarãnerã!29 Aramaʉ̃ne pʉwʉrʉdꞌebema kꞌawua ẽãkua dogꞌoba zhi jʉrebadaidꞌu piraposia jidadꞌape
         Gayota Aristarcota, maʉ̃rã Macedonia bidꞌarãta panasia Pablo kꞌaidꞌu. 30 Pablora bedꞌeadꞌe wã krĩñasia zhãrã kꞌobꞌea, mawũãmina Jesúsdꞌebema ĩjã bꞌeba buedꞌa
         ẽbasia. 31 Nokꞌorãnebema ʉ̃kʉrʉ Asia druadꞌebemabidꞌa izhi ũme biarãba bedꞌeata jarabuebʉdata
         zuburia bedꞌeasidꞌa edꞌa wã ẽbamarẽã zhi jʉrebadaidꞌu.32 Maʉ̃ẽna ʉ̃kʉrʉbara ne abꞌaʉta jara bꞌikua nʉmʉnerã, dewaraurãbidꞌa ne awʉrʉta jara
         bꞌikua nʉmasia zhi kꞌabanabara kꞌawuadꞌa ẽãba kꞌãrẽã zhi jʉredꞌapeadꞌata. 33 Kꞌabanane edꞌauba Alejandrota jiraedabʉdata bedꞌeamarẽã edabꞌarisidꞌa judíorãba. Mawũẽ
         Alejandrobara chupeadꞌamarẽã juwuaba jarape ãzhi kꞌareba bedꞌeai basia zhãrã kꞌobꞌe
         kĩrãbita. 34 Mawũãmina judíota kꞌawuadꞌape jõma hora ũme badea bꞌikua mawũãsidꞌa: ¡Diana zhi zroma
         Efesio bidꞌarãnerã!35 Maʉ̃ne kꞌarta bꞌʉbari zhi zromaba kꞌabanata chupeabigape mawũãsia: Efesio bidꞌarã,
         mʉã jaraita ũrĩũdua, ¿kꞌawua duanu ẽka Efesio bidꞌarãneta pʉwʉrʉta tabꞌʉra Diana ne
         zhi zromane erubꞌe deta akʉbari ẽka, izhira ʉ̃treba zesi ẽka Júpiter zhi zromane erubꞌe
         zadꞌe? 36 Maʉ̃nebema mawũã ẽã abꞌedꞌa ẽbaera marã kĩrãtũmaũdua, kꞌãrẽ orãũdua bia krĩchadꞌa
         ẽãrã. 37 Marãbara naʉ̃rã wesidꞌa dazhirãba zhi zromane erubꞌe dera bĩ ẽã opanʉ ẽãta, mitia
         jara panʉ ẽãta dazhirãne Diana ne zhi zromane erubꞌera. 38 Demetriota kꞌãrẽ obadata izhi ũme bꞌe bawara iabꞌaʉ bawara bedꞌeata erubꞌebʉrʉ nokꞌorã
         bedꞌea araa obadata kꞌãma bꞌea. Mawũẽ zhiya ji bedꞌeaudua. 39 Ne awʉrʉta jaradꞌaibʉrʉ nokꞌorãta ãba tabꞌʉdꞌe krĩcha bꞌedꞌaya. 40 Bedꞌeata bꞌaya dazhirãta nokꞌorãba jidadꞌara idꞌi kꞌãwũã nʉme kꞌarea, dazhirãbara
         jara bꞌedꞌa ẽã kꞌãrẽã kꞌãwũã kĩrũ nʉmerã.41 Maʉ̃ta jarape buegasia ãba tabꞌʉra.

Pablo wãna Macedoniaẽna, Greciaedꞌa201 Zhãrã kĩrũ nʉmeãnata taubʉrʉdꞌera Pablobara Jesúsdꞌebema ĩjã bꞌeta trʉ̃pe ũrãgꞌakuasia,
         mobe burakua mʉrã wã ape wãsia Macedonia druaedꞌa. 2 Maʉ̃ druadꞌera pʉrrʉasia, aramaʉ̃ne mebẽrã soidꞌu bꞌeamarẽã ũrãgꞌape zesia Grecia
         druaedꞌa. 3 Mama jedꞌekꞌo ũbea bꞌape barcodꞌe Siria druaedꞌa wãĩne kꞌawuasia judíorãba bĩ ẽã odꞌaita
         bedꞌea ausidꞌata, mawũẽ jẽrũya wãĩta krĩchasia Macedoniãre. 4 Asia druaidꞌu kꞌopayasidꞌa Pirro warra Sópater Berea pʉwʉrʉdꞌebemaba, Aristarco dewara
         Segundo Tesalónica pʉwʉrʉdꞌebemaba, Gayo Derbe pʉwʉrʉdꞌebemaba, Timoteo, Tíquico,
         Trófimo Asia druadꞌebemarãba. 5 Maʉ̃rãta na wãnape dai jʉ̃ãsidꞌa Troa pʉwʉrʉdꞌe. 6 Pan ne oreguea ne ẽã kꞌobada ewarita berabꞌaribʉrʉdꞌera daira Filipo pʉwʉrʉdꞌeba barcodꞌe
         jizoape ewari juesomane ãzhi bawara zhi ũdukuasia Troa pʉwʉrʉdꞌe, daira mama duanesia
         ewari siete.Wãba Pablo jũẽna Troadꞌe7 Semana ewarita nabemata domingodꞌe Jesúsdꞌebema ĩjã bꞌera ãba tabꞌasia Jesús bebu
         krĩcha pan pewa kꞌodꞌaita, maʉ̃nerã Pablora nrũẽma wãĩ baraba miã ũrãgꞌa nʉmʉne ewari
         ẽsadra basia. 8 Ĩbĩrãta bio kꞌoakꞌoadrʉ nʉmasia kʉdꞌa ʉ̃rʉ̃bemata ʉ̃tʉidꞌu zhi jʉre tabꞌʉ maẽ. 9 Kũrãta Eutico abadata kꞌãbãẽã dapea wuedꞌa jewedꞌa bꞌasia, Pablo dããrã bedꞌea nʉmʉba
         dapeaba kꞌãĩtotosia, mawũẽ kʉdꞌa ʉ̃rʉ̃bemata ũbeaidꞌuba udogꞌota jiraedasidꞌa zhi
         beumata. 10 Aramaʉ̃ta Pablora udꞌubꞌaepe izhi ʉ̃rʉ̃ bꞌarrupe bʉra mawũãsia: Sopuarãũdua, zokꞌai
         bꞌʉa.11 Pablora wakusa wãrĩzepe Jesús bebu krĩcha pan pewa kꞌodꞌape bedꞌeasia ʉ̃nadrʉyeedꞌa,
         mobe wãsia. 12 Kũrã zokꞌai edebʉdaba kꞌãbãẽã sobiasidꞌa.Wãnapeadꞌa Troadꞌeba Miletoedꞌa13 Daira na wãta barcodꞌe Asón pʉwʉrʉedꞌa jizoasia Pablo mama bꞌaribidꞌaita, izha mawũã
         jaradꞌadꞌe drua wã krĩñape. 14 Asón pʉwʉrʉdꞌe dai bawara zhi ũdupe barcodꞌe bꞌarisia, aramaʉ̃ne daira zesia Mitilene
         pʉwʉrʉedꞌa. 15 Mamaʉ̃ba jizoabʉrʉdꞌera nrũẽma berabꞌarisidꞌa dodꞌu Quío kĩrãpe. Nrũẽma jũẽsidꞌa odedꞌaze
         dodꞌu Samoĩnu. Trogiliodꞌe õbꞌaedape nrũẽma jũẽsidꞌa Mileto pʉwʉrʉedꞌa. 16 Pablobara krĩchasia Éfeso pʉwʉrʉra jipa berabꞌariita, aramaʉ̃ne dããrã ẽbaita Asia
         druadꞌe. Ĩñabasia nʉmasia jũẽ bꞌera Pentecosté ewade fiestadꞌe bꞌaita Jerusalénne.Wãba Pablo bedꞌeadꞌa Miletodꞌe17 Mileto pʉwʉrʉdꞌeba trʉ̃bisia Éfeso pʉwʉrʉdꞌe nokꞌorã mebẽrãne bꞌeta. 18 Izhima zebʉdadꞌera mawũãsia: Marãbara kꞌawua bꞌea marãne edꞌa mʉ ewariza sãwũã bꞌʉra
         mʉ eewa zesi ewadeba Asia druaedꞌa. 19 Mʉãrã Nokꞌo Jesúsba jara bꞌʉta ibiadꞌe aribꞌae bꞌʉa, aramaʉ̃ne daubꞌa biodꞌe zuburia
         nʉmʉã bea krĩña bꞌeba judíorãba. 20 Aramaʉ̃ne mʉãrã marã biaitabema idaribi ẽã jarasia jõmaʉ̃ daidꞌu, jarasia dezabidꞌa.
         21 Judíorãã, judíorã ẽãta bꞌea jarasia kꞌazhiruara ãmape Daizezeta pẽwãnamarẽã, ĩjãnamarẽã
         dazhirã Nokꞌo Jesucristodꞌebemata. 22 Kꞌõbebʉrʉ Jawurebiaba wãbibʉrʉba mʉrã Jerusalén pʉwʉrʉedꞌa wãña kꞌawua ẽãne mʉ maĩnu
         sãwũã berabꞌariira. 23 Mʉã kꞌawua bꞌʉra Jawurebiaba pʉwʉrʉ jõmaʉ̃ne mʉãã jara bꞌʉa mʉrã cárceldꞌe bꞌaita,
         zuburia bꞌaita. 24 Mawũãmina mʉãrã maʉ̃ta krĩcha bꞌʉ ẽã, miã mʉãrã mʉzhita krĩcha bꞌʉ ẽã. Awuarabʉrʉ
         mʉã oi barata sobia jõbiita bꞌʉa, Nokꞌo Jesúsdꞌeba mʉã jidadꞌata bedꞌea biata jaraita
         izhi biaba jarabi nʉmʉkꞌãrĩta Daizezeba.25 Mʉãrã kꞌawua bꞌʉa kꞌãwũãnaba mʉã Daizezeta Nokꞌodꞌebemata jara berabꞌari bꞌʉ maẽ marã
         jõmaʉ̃ba miõba wueta ũdudꞌa ẽbaya mʉ kĩrã. 26 Maʉ̃ba mʉã idꞌi ewade marãã jaraya, iabꞌa aduara mʉrã bedꞌea ne ẽbaya. 27 Mʉãrã idaribi ẽã jõma jarabʉrʉa ũrãgꞌa Daizezedꞌera. 28 Maʉ̃ba mazhikusa kĩrãkuita bꞌeaudua, Jesúsdꞌebema ĩjã bꞌe jõmaʉ̃ kꞌarea kĩrãkuita
         bꞌeaudua, maʉ̃ kꞌarea marã Jawurebiaba bꞌʉsia jʉredꞌamarẽã mebẽrã Nokꞌo Jesúsdꞌeta,
         maʉ̃rã izha edadꞌata izhi waba. 29 Mʉãrã kꞌawua bꞌʉa mʉ wãna tẽã marã maẽ edꞌa zedꞌaya usa kꞌazhirua kĩrãkꞌa bꞌeta, maʉ̃rãbara
         mebẽrã ãrĩnaña. 30 Marãnebemata sewa nebʉrʉ piradrʉdꞌaya ãzhita pẽwãbidꞌaita Jesúsdꞌebema ĩjã bꞌea. 31 Maʉ̃ba kĩrãkuita bꞌeaudua, bude bꞌeaudua mʉãrã año ũbea diamase ewaridꞌe daubꞌadꞌe
         ũrãgꞌa tau ẽã bꞌadꞌata marã abꞌa abꞌakꞌa.32 Kꞌõbebʉrʉ mebẽrã mʉã marã chãbꞌariya Daizezea, bedꞌeata izhi biaba jarabi nʉmʉkꞌãrĩã
         chãbꞌariya, izhara zareata erubꞌʉa marã soidꞌu bꞌeabiita, marãã dedꞌekaya izha diaita
         jaradꞌara izhidꞌeta duanuna jõmaʉ̃ã. 33 Mʉãrã plata, miã oro, miã wua miõneta krĩña bꞌʉ ẽã. 34 Awuarabʉrʉ marãbara kꞌawua bꞌea mʉã nesidꞌara mʉ bawara bꞌeba nesidꞌara mʉzhi juwuaba
         abꞌʉa. 35 Ne jõmaʉ̃ne mʉã marãã jaradia bꞌʉa mawũã traja kꞌarebai barata kꞌãrẽ nesidꞌa bꞌera.
         Nokꞌo Jesús bedꞌeata bude baudua mawũãnata: Dazha awʉrʉa kꞌãrẽ diabʉrʉba dazhira audre
         sobiaya awʉrʉba diabʉrʉta jidai kꞌãñabara.36 Maʉ̃ta jarape Pablo sãkꞌokꞌodꞌe kꞌobꞌepe zhiwidꞌisia ãzhi jõmaʉ̃ bawara. 37 Mobebʉrʉ jõma kꞌãbãẽã jẽga kꞌobꞌeba Pablo obʉradꞌape kĩrãma nigasidꞌa. 38 Kꞌãbãẽã sopua kꞌobꞌeasia izha jaradꞌaba izhi kĩrã wueta ũdudꞌa ẽãta. Aramaʉ̃ne kꞌopayasidꞌa
         barcoidꞌu.

Pablo wãna Jerusalénʉẽna211 Daibara mebẽrã ãmaẽnape barcodꞌe jipa wãsidꞌa Cos dodꞌuidꞌu. Nrũẽma wãsidꞌa Roda dodꞌuidꞌu.
         Mamaʉ̃ba wãsidꞌa Pátara pʉwʉrʉidꞌu. 2 Barcota Fenicia druaedꞌa wãta ũdudꞌape jizoasidꞌa. 3 Wãne dodꞌu Chipre dajadabʉrʉdꞌera juwua ãkꞌaare ãmaẽbʉdata zesidꞌa Siria druaedꞌa,
         aramaʉ̃ne Tiro pʉwʉrʉedꞌa jũẽkuasia barcoba mama ne ãĩ jirakuaiba. 4 Jesúsdꞌebema ĩjã bꞌeta ũdudꞌape daira mama duanesia ewari siete. Maʉ̃rãbara Jawurebiadꞌeba
         Pabloa jarasidꞌa wãrĩze ẽbamarẽã Jerusalén pʉwʉrʉedꞌa. 5 Ewarita arabai dai wãbʉdadꞌera jõmaʉ̃ba wũẽrãrã ãzhidꞌe bawarauba, ãzhi warrarã bawarauba
         daira pʉwʉrʉ ãĩ kꞌopayasidꞌa. Aramaʉ̃ne ibudꞌe sãkꞌokꞌodꞌe bꞌadape dai jõma zhiwidꞌisidꞌa.
         6 Aramaʉ̃ne zhiya zhi burakuape dai barcodꞌe ʉ̃tʉ wãbʉdadꞌera ãzhira jẽrũya wãsidꞌa
         ãzhi dedꞌaa.7 Daira pusadꞌe wã taubʉdata Tiro pʉwʉrʉdꞌeba jizoasia Tolemaida pʉwʉrʉedꞌa. Mama mebẽrã
         saludꞌadꞌape ãzhi bawara duanesia ewari abꞌa. 8 Nrũẽma Pablo dai izhi bawara bꞌe bawara wãbʉrʉdꞌera daira wãsidꞌa Cesarea pʉwʉrʉedꞌa.
         Mobe Felipe dedꞌa wãsidꞌa Jesúsdꞌebema bedꞌea biata jarabari maẽ. Izhira mebẽrã kꞌarebaita
         jʉrʉdꞌapeadꞌata sietedꞌebema basia, daira duanesia izhi maẽ. 9 Izhara miã zagꞌairãta kꞌaurãta kĩmarẽ erubꞌasia Daizezeba bedꞌeata jarabibarirãta.
         10 Daira mama ewari ʉ̃kʉrʉ duanune Judea druadꞌeba edꞌaa zesia Daizezeba bedꞌeata jarabibarita
         Agabo abadata. 11 Maʉ̃bara dai akʉdꞌe zebʉrʉta jidasia correa Pablodꞌeta, mobe izhi jẽrũta izhi juwuata
         tãjʉ̃pe mawũãsia: Naʉ̃ẽnabemata Jawurebiaba jara kꞌobꞌʉta: Jerusalénne judíorãba kꞌãwũã
         tãjʉ̃naña naʉ̃ correa zhibarita, mobe chãbꞌaridꞌaya judíorã ẽãta bꞌe juwuadꞌe.12 Maʉ̃ta ũrĩnaĩ daira mama bꞌe bawara zuburia bedꞌeasidꞌa wãrĩze ẽbamarẽã Jerusalén
         pʉwʉrʉedꞌa. 13 Mawũãmina Pablobara panaʉ̃ mawũãsia: ¿Kꞌãrẽta odꞌaipe jẽgabʉdaba mʉ sopuabi kꞌobꞌebara?
         Mʉrã bari zhi jʉ̃bigaidꞌe bꞌʉ ẽã, awuarabʉrʉ Jerusalénne beuisidꞌa bꞌʉa Nokꞌo Jesús
         kꞌarea.14 Aramaʉ̃ne daibara tʉ bꞌedꞌa ẽãba idaribibʉdata mawũãsidꞌa: Mobera odua Nokꞌo Daizezeba
         krĩñata.15 Maʉ̃ ewari tẽã aribꞌaedꞌape daira wãrĩzekuasia Jerusalén pʉwʉrʉedꞌa. 16 Dai bawara Jesúsdꞌebema ĩjã bꞌeta ʉ̃kʉrʉ zesidꞌa Cesareadꞌebemata. Ãzhi bawara iabꞌa
         wesidꞌa Mnasón abadata Chipredꞌebemata, Jesúsdꞌebema ĩjãnata dããrã bꞌasia, daira izhi
         maẽ duanesia.Pablo jidadꞌapeadꞌa Daizeze de maẽ17 Jerusalén pʉwʉrʉedꞌa zebʉdadꞌera mebẽrãbara daira bia edasidꞌa sobia. 18 Nrũẽma Pablo dai bawara wãsia Jacobo akʉdꞌe. Mama jõma zhi jʉre duanasia nokꞌorã mebẽrãneta.
         19 Maʉ̃rã saludꞌape abꞌa abꞌaʉdꞌe nebʉrʉsia judíorã ẽãta bꞌedꞌe edꞌa Daizezeba kꞌãrẽ
         odꞌata izhi miã ũrãgꞌa wãne. 20 Maʉ̃ta ãzha ũrĩbʉdadꞌera Daizezera ibia jarasidꞌa. Mobe Pabloa mawũãsidꞌa: Akʉbꞌʉe
         mebea, judíorãnebema mil bio bꞌʉa Jesúsdꞌebema ĩjãbʉdata, jõmaʉ̃ba aribꞌae bꞌea Moisé
         ũrãgꞌata. 21 Ãzhaara sewata jarasidꞌa bʉdꞌebemata, judíorãta judíorã ẽã maẽ bꞌeta jõma ũrãgꞌa bꞌʉbidꞌa
         aribꞌaedꞌa ẽbamarẽã ũrãgꞌa Moisédꞌeta, jara bꞌʉbidꞌa ãzhi warrarãne kꞌakua era kꞌõna
         ẽbamarẽã, miã odꞌa ẽbamarẽã kꞌãrẽ okꞌawa bꞌera. 22 ¿Maʉ̃ẽnabemanerã sãwũãnaĩpe? Kꞌabanata wãrãne zhi jʉredꞌaya ũrĩbʉdaba bʉ zedꞌata.
         23 Mawũẽ za daiba jaradꞌaita odua: Daidꞌebemata kĩmarẽ panʉã aribꞌaedꞌai barata Daizezea
         jaradꞌapeadꞌata kꞌãrẽ odꞌaita. 24 Maʉ̃rãta Daizeze deidꞌu bʉzhi bawara ededua, mobe Daizeze kĩrãbita nene ẽã bꞌeaidꞌebemata
         ãzhi bawarauba odua. Ãzha Daizezea diaira bʉa diadua, aramaʉ̃ne budꞌa wẽnamarẽã. Mawũãrã
         jõmaʉ̃ba kꞌawuadꞌaya bʉdꞌebemata jaradꞌapeadꞌara sewata, awuarabʉrʉ kꞌawuadꞌaya bʉabidꞌa
         kĩrãẽpa aribꞌae bꞌʉta Moisé ũrãgꞌara. 25 Mawũãmina judíorã ẽãba Jesúsdꞌebema ĩjãpe bꞌeitara krĩchadꞌape daibara jara bꞌʉsidꞌa
         kꞌãrẽ zhi zromarãne erubꞌeiita ne beabadata kꞌodꞌa ẽbamarẽã, ne wata kꞌodꞌa ẽbamarẽã,
         ne ojũẽbꞌari bea kꞌodꞌa ẽbamarẽã, kĩma ẽãta erukꞌãĩna ẽbamarẽã.26 Mawũãnaĩ Pablobara maʉ̃rã kĩmarẽta jʉrebʉrʉta, nrũẽmarã Daizeze kĩrãbita nene ẽã bꞌeaidꞌebemata
         o jʉ̃drʉsidꞌa. Aramaʉ̃ne Daizeze dedꞌa edꞌa wãsia jaraita Daizeze kĩrãbita nene ẽã
         bꞌaidꞌebema kꞌãrẽ ewade ma aribꞌaeita, sõmbedꞌe Daizezeita nendʉwʉrʉ diadꞌe zedꞌaita
         ãzhi abꞌa abꞌaʉba.27 Mawũãmina aramaʉ̃ne ewari siete babodꞌodꞌe, judíorã ʉ̃kʉrʉ Asia druadꞌebemaba Pablo
         Daizeze dedꞌa ewara maẽ ũdudꞌai, kꞌabanata jõma kĩrũbidꞌape jidabʉdata, 28 nemi jĩgua mawũãsidꞌa: Israelitarã, daita kꞌarebaudua. Naʉ̃bara baridu maẽ jõmaʉ̃ã
         ãña jara bꞌʉa dazhirã ʉ̃rʉ̃, Moisé ũrãgꞌa ʉ̃rʉ̃, naʉ̃ Daizeze de ʉ̃rʉ̃. Maʉ̃ awuara
         griegorãta edꞌa wãbisia Daizeze dedꞌa ewara maẽ, aramaʉ̃ne mitia osia nene ẽãta naʉ̃
         Daizeze dera. 29 Mawũãsidꞌa naara ãzha pʉwʉrʉdꞌe izhi ũme ũdusidꞌa baera Trófimo Éfeso pʉwʉrʉ dꞌebemata,
         ãzhara krĩchasidꞌa Pabloba maʉ̃ta edꞌa wãbisita Daizeze dedꞌa ewara maẽ.30 Aramaʉ̃ne pʉwʉrʉdꞌebema jõma kĩrũ bʉredrʉsidꞌa. Pablora jirtopota ãĩ ertasidꞌa Daizeze
         dedꞌa ewara maẽbara, mobe aramaʉ̃ta serrasidꞌa puerta jirapanʉrã. 31 Beadꞌadea jirkꞌopanʉne soldaorã nokꞌota wagꞌaua jarasidꞌa Jerusalén pʉwʉrʉdꞌebema
         jõma kĩrũ nʉmeta. 32 Maʉ̃bara aramaʉ̃ta soldaorãta ãzhi nokꞌorã bawara jʉre edape wãẽbasia ãzhima. Ãzha
         soldaorã nokꞌo wagꞌauta soldaorã bawara ũdudꞌai jʉ̃ãkꞌaea jirpanʉrã idaribisidꞌa Pablora.
         33 Aramaʉ̃ne soldaorã nokꞌota wagꞌaubara orrape jidabʉrʉta jarasia jʉ̃namarẽã cadena
         ũmeba. Mobe zhãrã kꞌobꞌea widꞌisia kꞌai kꞌawuaita, kꞌãrẽ odꞌata. 34 Mawũãmina kꞌabanane edꞌara ʉ̃kʉrʉba ne abꞌaʉta jara, waya dewaraurãba ne awʉrʉta jara
         bꞌikua nʉmasia. Mawũã bꞌʉgadrʉ nʉmʉba miã kꞌãrẽta bia kꞌawua ẽãba jarasia ededꞌamarẽã
         soldaorã tabꞌʉ dedꞌa. 35 Aramaʉ̃ne dume maẽ zebʉdadꞌera soldaorãbara Pablora jirabꞌari ededꞌai bara zesia kĩrũ
         kꞌobꞌeba kꞌabanata. 36 Kꞌabanata kꞌaidꞌu tẽã zebʉdabara nemi jĩgua mawũãsidꞌa: ¡Beuibara!Pablo bedꞌeadꞌa zhãrã kĩrãbita37 Soldaorã tabꞌʉ dedꞌa edꞌa buedꞌaidꞌe Pablobara soldaorã nokꞌota wagꞌaua mawũãsia:
         ¿Bʉara mʉrã idaribiika bʉaa bedꞌeata jaraira?Mawũãĩ jaribara mawũãsia: ¿Bʉara kꞌãwũã kꞌawua bꞌʉka griego bedꞌeara? 38 ¿Kꞌõbera bʉ ẽka jari Egiptodꞌebema naara naʉ̃ ewade zhãrã bawara zhõ piradrʉpe, drua
         drudrua tabꞌʉedꞌa cuatro mil jʉre ededꞌara miã beamiãrãta?39 Mawũãĩ Pablobara mawũãsia: Wãrãnebai mʉrã judíota Tarso pʉwʉrʉdꞌebemata pʉwʉrʉ zroma
         maẽbema, maʉ̃ pʉwʉrʉra Cilicia druadꞌebema. Mʉ biata odua mʉta idu bedꞌeabirua zhãrã
         kꞌobꞌea.40 Mawũãĩ jaribara idaribibʉrʉba Pablo dume maẽ ʉ̃ta nʉmepe chupeadꞌamarẽã juwuaba jarasia
         zhãrã kꞌobꞌea. Aramaʉ̃ne chupeadꞌai hebreo bedꞌeadꞌe bedꞌea mawũãsia:

221 Mʉ ʉrerã, marã mʉ zeze kĩrãkꞌa bꞌea, mʉ marã kĩrãbita mʉzhikusa zhi kꞌareba bedꞌeaita
         ũrĩũdua.2 Hebreo bedꞌeadꞌe bedꞌeabʉrʉta ũrĩnaĩ wuaabʉrʉ chupeasidꞌa. Mawũẽ izhara mawũãsia:
         3 Wãrãnebai mʉrã judíota tosia Tarso pʉwʉrʉdꞌe, maʉ̃ pʉwʉrʉra Cilicia druadꞌebema. Mawũãmina
         mʉrã warisia nama Jerusalén pʉwʉrʉdꞌe. Mʉãrã ũrãgꞌara kꞌawasia Gamalieldꞌeba, sãwũã
         kꞌawai bꞌʉdꞌe kꞌawasia Moisé ũrãgꞌa dazhirã zhibarirã bꞌeadꞌadꞌeta. Aramaʉ̃ne Daizezedꞌebema
         aribꞌae bꞌasia idꞌi ewade jõma marã bꞌe kĩrãkꞌa. 4 Mʉãrã pẽwã bꞌasia Jesúsdꞌebema ĩjã bꞌera beaita, jidakuape cárceldꞌe chãbꞌariita zhũmakĩrãrãta
         wũẽrãrãta. 5 Sacerdote wagꞌaubara kꞌawua bꞌʉa mʉ maʉ̃ kꞌaudꞌa bꞌadꞌara, kꞌawua bꞌea nokꞌorã jõmaʉ̃ba,
         ãzhara mʉãã kꞌarta diasidꞌa Jesúsdꞌebema ĩjã bꞌera mʉãrã jidasia bꞌʉta dazhirã ʉrerãta
         bꞌera. Mawũẽ mʉrã Damascoedꞌa wãsia mama bꞌesidꞌa Jerusalén pʉwʉrʉedꞌa jidakua weita,
         aramaʉ̃ne pua kꞌawua odꞌamarẽã.Pabloba jaradꞌa Jesúsdꞌebema ĩjãnata6 Mawũãmina mʉ wãne Damasco kꞌaita babʉrʉdꞌe, ʉ̃matipa aritiaudꞌe mʉta pʉrra abꞌaedꞌa
         urua tẽũsia bãjãneba. 7 Mʉta udꞌa bꞌaebʉrʉdꞌera nemita ũrĩbʉrʉta mʉãã mawũãsia: Saulo, Saulo, ¿bʉa mʉrã kꞌãrẽã
         pẽwã bꞌʉ? 8 Mawũãĩ mʉãrã panaʉ̃ mawũãsia: ¿Bʉra kꞌaipe Nokꞌó? Mʉã mawũãĩ mawũãsia: Mʉrã Jesús
         Nazaredꞌebema, maʉ̃ta bʉa pẽwã bꞌʉa. 9 Mʉ bawara kꞌobꞌebara ʉ̃nata wãrãne ũdubʉdaba perasidꞌa, mawũãmina mʉãã bedꞌea kꞌobꞌʉ
         nemirã ũrĩna ẽbasia. 10 Mʉãrã mawũãsia: ¿Mʉãrã kꞌãrẽta oipe Nokꞌó? Mʉã mawũãĩ Nokꞌobara mawũãsia: Piradrʉpe
         Damascoedꞌa wãrũã, mama jõma jaradꞌaya bʉa kꞌãrẽ oita. 11 Mʉrã daʉbꞌerreasia mʉma mawũã urua tẽʉ̃naba, mawũẽ mʉrã Damascoedꞌa zesia juwuadꞌeba
         edebʉdaba mʉ bawara kꞌobꞌeba.12 Mama bꞌasia ũmakĩrã Ananía abadata, maʉ̃bara aribꞌae bꞌasia Moisé ũrãgꞌata. Izhira
         jõmaʉ̃ba bia jara panasia judíorã mama bꞌebara. 13 Maʉ̃ta mʉma zepe mʉta orrape mawũãsia: Mebea Saulo, bʉra ne ũdu bꞌidꞌa. Maʉ̃ daucha
         mʉrã wakusa ne ũdubʉrʉba mʉãrã izhira akʉsia. 14 Mawũẽ izhara mawũãsia: Dazhirã zhibarirã bꞌeadꞌa Zhibariba bʉra jʉrʉsia izha kꞌãrẽ
         krĩñata bʉa kꞌawuamarẽã, aramaʉ̃ne akʉmarẽã Jesús biata, izhi nemita ũrĩmarẽã izhi
         idꞌeba. 15 Izhidꞌebemata bʉara zhãrã jõmaʉ̃ã jaraya bʉa ũdudꞌata bʉa ũrĩnata. 16 Mawũẽ ¿bʉra kꞌãrẽã pi kꞌobꞌaipe? Piradrʉrua, buru kꞌoedua, bʉra kꞌazhiruata biodꞌebara
         bedꞌea ne ẽã bꞌʉmarẽã izhaa jaradua.Pablo zokꞌadꞌa judíorã ẽãma17 Mʉrã jẽrũya Jerusalén pʉwʉrʉedꞌa zepe Daizeze dedꞌa ewara maẽ zhiwidꞌi nʉmʉne ne ũdusia
         kꞌãĩmokꞌaradꞌe kĩrãkꞌa. 18 Maʉ̃nerã mʉã Nokꞌo Jesústa ũdubʉrʉdꞌera mʉãã mawũãsia: Jerusalénnebara ĩñabasia ãĩ
         wãrũã, namarã ĩjãna ẽbaya bʉa jarabʉrʉra mʉnebemata. 19 Mawũãĩ mʉãrã mawũãsia: Nokꞌó, ãzhara kꞌawua bꞌea mʉãrã de zhi jʉrebadata nʉme maẽ
         sãwũã cárceldꞌe bꞌʉkua bꞌadꞌata ukua bꞌadꞌata bʉdꞌebemata ĩjã bꞌera. 20 Esteban bʉdꞌebema jarabarita beasidꞌadꞌera mʉsidꞌa mama kꞌobꞌadꞌaba mʉma biga basia
         izhi beabʉdara, zrʉgadꞌa ẽbamarẽã mʉã akʉsia izhi bea kꞌobꞌe wuara. 21 Mʉã mawũãĩ mawũãsia: Wãrũã, mʉã bʉra wawara zokꞌaya judíorã ẽãma.Pablo ubii badꞌa soldaorã nokꞌota wagꞌauba22 Pablo bedꞌeara mamabai ũrĩsidꞌa. Aramaʉ̃ne nemi jĩgua mawũãsidꞌa: Druadꞌebara kꞌãʉ̃
         nebabirua, kꞌãʉ̃ bꞌaidꞌe bꞌʉ ẽã.23 Aramaʉ̃ne ãzhira kĩrũ jʉra bꞌikua wua ãzha ãnebꞌari bꞌera niãwe, nejarra ewaradꞌe
         jãmapo jirpanʉba, 24 soldaorã nokꞌota wagꞌaubara soldaorã tabꞌʉ maẽ edꞌa ededꞌamarẽã jarape udꞌamarẽã jarasia
         bedꞌeamarẽã, aramaʉ̃ne kꞌawuaita kꞌãrẽã mawũã kĩrũ jʉra bꞌikua nʉmeta izhi ʉ̃rʉ̃.
         25 Mawũãmina udꞌaita jʉ̃bʉdadꞌera Pablobara soldaorã nokꞌota mama kꞌobꞌʉa mawũãsia: ¿Roma
         bidꞌara marãã ubi panʉka sãwũã oita jaradꞌa ẽwedꞌara?26 Soldaorã nokꞌoba maʉ̃ta ũrĩbʉrʉdꞌera wãpe soldaorã nokꞌota wagꞌaua mawũãsia: ¿Bʉara
         sãwũã oipe? Ũmakĩrã jarira Romanebema.27 Mawũãĩ soldaorã nokꞌota wagꞌaubara orrape mawũãsia: Mʉãã jaradua ¿bʉra Romanebemakꞌa?Mawũãĩ izhara mawũãsia: Ããjã.28 Mawũãĩ soldaorã nokꞌota wagꞌaubara mawũãsia: Mʉã plata bio diabʉrʉba mʉrã Roma bidꞌata
         bꞌesia.Mawũãĩ Pablobara mawũãsia: Mʉrã todꞌadꞌeba maʉ̃ã.29 Aramaʉ̃ne izhi uita kꞌobꞌeadꞌabara idaribisidꞌa. Soldaorã nokꞌota wagꞌaubara mawũã
         Roma bidꞌata kꞌawuape izhisidꞌa perasia jʉ̃bidꞌaba.Pablo kꞌobꞌadꞌa nokꞌorã kĩrãbita30 Nrũẽma soldaorã nokꞌota wagꞌaubara bia kꞌawua krĩñasia judíorãbara kꞌãrẽã jirpanʉta,
         mawũẽ cadena ẽnabisia. Mobe zebidꞌamarẽã jarasia nokꞌorã sacerdoterãta, nokꞌorã wagꞌaurã
         bawara. Mobe Pablo ãĩ edape kꞌobꞌʉsia ãzhi kĩrãbita.

231 Pablobara nokꞌorã wagꞌaurã akʉ mawũãsia: Mʉ ʉrerã, Daizeze kĩrãbitara mʉ krĩchara
         bia bꞌʉa idꞌi basiidꞌu.2 Ananía sacerdote wagꞌaubara Pablo kꞌaita kꞌobꞌea jarasia tachidꞌamarẽã ima.3 Mawũẽ Pablobara mawũãsia: ¡Bʉra Daizezeba tachiya, bʉra sewa bibaʉta bꞌʉa! ¿Bʉra jewedꞌa
         kꞌobꞌʉ ẽka mʉ kꞌawua oita Moisé ũrãgꞌaba jara bꞌʉdꞌe, maʉ̃ta bʉara Moisé ũrãgꞌara
         aribꞌae ẽã nʉmʉ ẽka jarabʉrʉba mʉ tachidꞌamarẽã?4 Mawũãĩ mama kꞌobꞌebara mawũãsidꞌa: ¿Sacerdote wagꞌau Daizezedꞌera ikꞌazhirua jarabʉrʉka?5 Mawũãnaĩ Pablobara mawũãsia: Mʉ ʉrerã, mʉãrã kꞌawua ẽbasia mawũã sacerdote wagꞌaura.
         Maʉ̃ẽnabemata zhi bꞌʉmata mawũã bꞌʉa: Ikꞌazhirua jararãrũã nokꞌo wagꞌau bʉdꞌebema
         bꞌedꞌeta.6 Pablobara kꞌawuasia ʉ̃kʉrʉ saduceorãta, ʉ̃kʉrʉ fariseorãta, mawũẽ nemi jĩgua nokꞌorã
         wagꞌaurãã mawũãsia: Mʉ ʉrerã, mʉrã fariseoa, mawũẽ mʉrã fariseorãnebema. Beukuadꞌata
         piradrʉdꞌaita mʉã ĩjã bꞌʉdꞌeba mʉrã kꞌãwũã jirpanʉã.7 Pabloba mawũãĩ fariseorã, saduceorã ãzhirãĩnu bĩ ẽã bedꞌeasidꞌa, ãba tabꞌʉra aramaʉ̃ne
         dra totosia. 8 Maʉ̃ẽnabema saduceorãbara jara bꞌea beudꞌara piradrʉ ẽãta, miã ángel ne ẽãta, miã
         Jawurebiara ne ẽãta. Mawũãmina fariseorãma maʉ̃rã mawũã. 9 Aramaʉ̃ne kĩrũ bꞌʉgadrʉsidꞌa. Maʉ̃ne ũrãgꞌa Moisédꞌe jarabadata fariseorãnebemata
         piradrʉdꞌape mawũãsidꞌa: Ũmakĩrã naʉ̃bara miã kꞌãrẽta bĩ ẽã o ẽã. Jawurebiata izhaa
         bedꞌeasi ẽbʉrʉ ángelta bedꞌeasia, idaribi ẽã jirpana ẽã Daizezea.10 Aramaʉ̃ne wuaabʉrʉ kꞌaikꞌaia jirpanʉba soldaorã nokꞌota wagꞌaura perasia, mawũẽ ãzhara
         Pablora baʉcha naʉ̃sãbidꞌaidꞌeba soldaorãã jarasia wãnape zhãrã maẽbara edꞌa ededꞌamarẽã
         ãzhi soldaorã tabꞌʉ maẽ.11 Maʉ̃ diamase Nokꞌo Jesús zhi ũdubipe mawũãsia: Pablo, wãniguarua, Jerusalénne bʉa
         mʉnebemata jarabʉrʉ kĩrãkꞌa kꞌãwũã jaraibara Romanebidꞌa.Pablo beaita jirpanana12 Ʉ̃nadrʉbʉrʉdꞌera judíorã ʉ̃kʉrʉ bedꞌea ausidꞌa. Wãrãne bedꞌeasidꞌa nekꞌodꞌa ẽbaita
         miã baniã dodꞌa ẽbaita Pablo beadꞌayeedꞌa. 13 Ãzhira cuarenta audre nʉmasia mawũã wãrãne bedꞌeadꞌapeadꞌara. 14 Maʉ̃rãta nokꞌorã sacerdoterãma, nokꞌorãma wãnape mawũãsidꞌa: Daira wãrãne bedꞌeasidꞌa
         miã kꞌãrẽta kꞌodꞌa ẽbaita Pablo beadꞌayeedꞌa. 15 Mawũẽ marãba nokꞌorã wagꞌaurã bawarauba soldaorã nokꞌota wagꞌaua jaraudua nu wemarẽã
         marãma, sewa jaraudua marãbara wãrãne bia widꞌi krĩña panʉta izhidꞌebemata. Maʉ̃ẽna
         daibara beadꞌaita kꞌopanaña izhi nama zei nawedꞌa.16 Mawũãmina Pablo nawekꞌau wauba mawũã kũrũgadꞌaita bedꞌea kꞌopanʉta ũrĩbʉrʉdꞌera, wãpe
         edꞌa wãsia soldaorã tabꞌʉ maẽ, mobe jarasia Pabloa.17 Mawũẽ Pablobara soldaorã nokꞌota abꞌa trʉ̃pe mawũãsia: Naʉ̃ kũrãta ededua soldaorã
         nokꞌota wagꞌauma, bedꞌeata erubꞌʉa jaraita.18 Mawũãĩ maʉ̃bara soldaorã nokꞌota wagꞌauma edepe mawũãsia: Pablo jida erupanʉba mʉta
         trʉ̃pe zuburia bedꞌeasia bʉma wemarẽã naʉ̃ kũrãta, bedꞌeata erubꞌʉbidꞌa bʉaa jaraita.19 Mawũãĩ soldaorã nokꞌota wagꞌaubara juwuadꞌe jidape awuara edepe widꞌi mawũãsia: ¿Bʉara
         mʉãã kꞌãrẽta jaraipe?20 Mawũãĩ izhara mawũãsia: Judíorãta krĩcha abꞌarika zekuasia bʉaa jaradꞌaita Pablo nu
         edebimarẽã nokꞌorã wagꞌaurã kĩrãbita. Sewa bʉaa jaradꞌaya wãrãne bia widꞌi krĩña bꞌeta
         izhidꞌebemata. 21 Mawũãmina bʉara ĩjãrãrũã, ãzhidꞌebema ũmakĩrãrã cuarenta audreba jirtopoita merũ jirpanʉã,
         maʉ̃rã wãrãne bedꞌeasidꞌa nekꞌodꞌa ẽbaita miã baniã dodꞌa ẽbaita beadꞌayeedꞌa. Ãzhara
         bari jʉ̃ã nʉmeã bʉa kꞌasia aita.22 Mawũãĩ soldaorã nokꞌota wagꞌaubara kũrã wãbibʉrʉta jarasia miõã jara ẽbamarẽã maʉ̃
         jaradꞌata.Pablo edebidꞌa nokꞌo Félix bꞌʉma23 Soldaorã nokꞌota wagꞌaubara soldaorã nokꞌota ũme trʉ̃pe diamase a las nueve wãĩta
         aribꞌaebigasia soldaorã dociento, kꞌawayo banata setenta, miãsu banata dociento. Aramaʉ̃ne
         wãnamarẽã Cesarea pʉwʉrʉidꞌu. 24 Kꞌawayodꞌe silla bꞌʉdꞌamarẽã jarasia Pablo maʉ̃ne bꞌaribidꞌape zokꞌai erjũẽnamarẽã
         nokꞌo Félix bꞌʉma. 25 Kꞌarta bꞌʉpe diabuedꞌera mawũãsia:26 Mʉrã Claudio Lisia, Félix bʉra nokꞌota zhi zromaã mʉãrã saludo diabuebʉrʉa. 27 Ũmakĩrã naʉ̃ta judíorãba jidadꞌape ãzha beadꞌaidꞌe, mʉta soldaorã bawara wãpe kꞌarebasia
         mʉã kꞌawuape Roma bidꞌata. 28 Kꞌãrẽã jirpanʉta kꞌawua krĩñaba mʉãrã edesia nokꞌorã wagꞌaurãta ãzhidꞌema. 29 Mawũẽ mʉãrã kꞌawuasia ãzhi ũrãgꞌadꞌebema kꞌarea jirpanʉta. Mawũãmina miã kꞌãrẽ bedꞌeata
         erubꞌa ẽbasia beadꞌaira o cárceldꞌe bꞌaira. 30 Mawũãmina ũmakĩrã naʉ̃ judíorãba jirtopoita merũ jirpanʉta jaradꞌai aramaʉ̃ta mʉãrã
         zokꞌasia bʉma. Mʉãrã izhi jirpanʉrãã jarasia bʉ kĩrãbita jaradꞌamarẽã kꞌãrẽta erubꞌebʉrʉ
         izhi ʉ̃rʉ̃. Bia bꞌadua.31 Soldaorãbara Pablora edebʉdata ãzhaa jaradꞌapeadꞌa kĩrãkꞌa diamase edesidꞌa Antípatri
         pʉwʉrʉedꞌa. 32 Nrũẽma kꞌawayo banaã chãbꞌarisidꞌa wãnamarẽã izhi bawara, mobe jẽrũya zekuasia ãzhi
         soldaorã tabꞌʉma. 33 Jarirã Cesarea pʉwʉrʉedꞌa jũẽkuape kꞌartara diasidꞌa nokꞌoa. Pablora kꞌobꞌʉsidꞌa izhi
         kĩrãbita. 34 Nokꞌobara kꞌartara lepe widꞌisia kꞌãrẽ druadꞌebemata. Aramaʉ̃ne Cilicia druadꞌebemata
         kꞌawuai, 35 mawũãsia: Mʉãrã bʉ bedꞌeara ũrĩña bʉ ji bꞌeta zebʉdadꞌe.Mawũãpe akʉdꞌamarẽã jarasia edꞌa bꞌʉdꞌape rey Herode bꞌadꞌa dedꞌa.

Pablo bedꞌeadꞌa Félix kĩrãbita241 Maʉ̃ tẽã ewari juesomane Ananía sacerdote wagꞌauta Cesarea pʉwʉrʉedꞌa edꞌaa zesia
         nokꞌorã ʉ̃kʉrʉ bawara, dewara zesia zhãrãbari bedꞌeabarita Tértulo abadata. Maʉ̃rãta
         nokꞌo kĩrãbita zesidꞌa Pablo jidꞌaita. 2 Aramaʉ̃ne Pablo trʉ̃bʉdadꞌera Tértulobara nokꞌoa ji mawũãsia: Bʉkꞌareuba daira kꞌãbãẽã
         sobia adu-a bꞌea, daira ne biodꞌe bia erunʉmʉã bʉara krĩchata erubꞌʉdꞌeba. 3 Bʉra zhi zroma Félix, bʉa obꞌʉdꞌebema daibara ewariza baridu maẽ jida bꞌea kꞌãbãẽã
         sobia. 4 Mawũãmina mʉã bʉra dããrã miãsẽã erunʉma ẽbaita, mʉ biata odua dai bedꞌeata kꞌakutua
         ũrĩdua ibiadꞌe. 5 Daibara kꞌawuasidꞌa ũmakĩrã naʉ̃ ne kꞌazhiruata, ẽjũã jõmaʉ̃ maẽ judíorã jõma kĩrũbiga
         bꞌʉa, Nazaredꞌebema ũrãgꞌadꞌe bꞌe nokꞌoa. 6 Maʉ̃sidꞌa mawũãne mitia oi basia Daizeze desidꞌa. Mawũẽ daibara jidadꞌape kꞌawua okrĩñasidꞌa
         dai ũrãgꞌata bꞌʉdꞌe. 7 Mawũãmina soldaorã nokꞌo wagꞌauta Lisiaba zhõne jãrĩsia dai juwuadꞌebara. 8 Aramaʉ̃ne jarasia izhi ji bꞌera zedꞌamarẽã bʉma. Sãwũãta bʉa widꞌira bʉara kꞌawuaya
         maʉ̃ daiba jarabʉda jõmaʉ̃ kꞌarea jirpanʉta daibara.9 Judíorã mama kꞌobꞌebidꞌa jarasidꞌa jõma mawũãta. 10 Nokꞌobara juwuaba Pabloa jarasia bedꞌeamarẽã, mawũẽ mawũãsia: Mʉãrã kꞌawua bꞌʉa bʉra
         año bio bata bedꞌea araa obꞌʉta kꞌãwũã daidꞌebemata, mawũẽ mʉrã wãnigua bedꞌeaya mʉzhikusa
         zhi kꞌarebaita. 11 Bʉa widꞌikara kꞌawuaya ewari doce bata mʉrã Daizeze ibia jaradꞌe wãrĩzedꞌata Jerusalén
         pʉwʉrʉedꞌa. 12 Maʉ̃nerã mʉrã ũdudꞌa ẽbasia bedꞌea kꞌaudꞌa nʉmʉrã zhãrã bawara, kĩrũbiga nʉma ẽbasia
         kꞌabanata, miã Daizeze dedꞌa, miã de zhi jʉrebadata nʉme maẽ, miã pʉwʉrʉdꞌe. 13 Miã naʉ̃rãbara bʉaa kꞌawua jara bꞌedꞌa ẽã mʉ kꞌãrẽã kꞌãwũã jirpanʉrã. 14 Mawũãmina mʉã naʉ̃ta bʉaa jaraya: Mʉãrã pẽwã bꞌʉa Jesúsdꞌebema ota ãzha jãpe bꞌʉa
         abꞌeta, mʉãrã aramaʉ̃ne bedꞌeata aribꞌae bꞌʉa mʉ zhibarirã bꞌeadꞌa Zhibaridꞌeta. Mʉãrã
         jõma ĩjã bꞌʉa Moisé ũrãgꞌadꞌe bꞌʉ tabꞌeta, Daizezeba bedꞌeata jarabibarirãne bꞌʉ tabꞌeta.
         15 Mʉãrã ãzhidꞌe kĩrãkꞌa ĩjã bꞌʉa Daizezebara beudꞌapeadꞌara piradrʉbigaita biata bꞌeta
         bia ẽãta bꞌeta. 16 Maʉ̃ kꞌarea mʉrã baridua kĩrãkuita bꞌʉa bedꞌea ne ẽã nʉmaĩta Daizeze kĩrãbita, zhãrã
         kĩrãbita.17 Mʉrã drua ãĩ año ʉ̃kʉrʉ nimibape plata diadꞌe zesia mʉrãta zuburia bꞌea, dewara Daizezea
         diadꞌe zesia nendʉwʉrʉta. 18 Maʉ̃ kꞌaudꞌa bꞌʉta mʉrã judíorã Asia druadꞌebemaba ũdusidꞌa Daizeze kĩrãbita nene
         ẽã bꞌaidꞌebemata obꞌʉdꞌe Daizeze dedꞌa ewara maẽ. Maʉ̃nerã mʉrã kꞌabana bawara kꞌobꞌa
         ẽbasia, miã zhãrã kĩrũbiga nʉma ẽbasia. 19 Maʉ̃rã mʉ ũdudꞌapeadꞌata bʉ kĩrãbita zedꞌape mʉrã jidꞌaidꞌe bꞌʉa mʉ ʉ̃rʉ̃ bedꞌeata
         jaradꞌaita erubꞌebʉrʉ. 20 Manebʉrʉ za kꞌobꞌeba jaradꞌaidꞌe bꞌʉa mʉã bia ẽãta odꞌata kꞌawuasidꞌa kꞌawuaita mʉ
         kꞌobꞌasidꞌe nokꞌorã wagꞌaurã kĩrãbita. 21 Awuarabʉrʉ ãzhi maẽ kꞌobꞌasidꞌera mʉãrã nemi jĩgua mawũãsia: Beudꞌapeadꞌata piradrʉdꞌaita
         mʉã ĩjã bꞌʉ kꞌarea marãbara idꞌi mʉrã kꞌãwũã jirpanʉã.22 Nokꞌo Félixba maʉ̃ta ũrĩbʉrʉdꞌera Jesúsdꞌebema ora bia kꞌawua bꞌʉba mawũãsia: Soldaorã
         nokꞌo wagꞌau Lisia naĩnu eidꞌu zebʉrʉdꞌe mʉãrã ma kꞌawuaya marãnebema.23 Mawũãpe soldaorã nokꞌoa jarasia Pablo akʉmarẽã. Mawũãmina jarasia ne sãwũãĩrã idaribimarẽã.
         Idaribimarẽã jarasia ãzhirãba izhi aribꞌaebʉdara o izhima zebʉdara.24 Ewari tẽãne Félix zhi kĩma Drusila ũme zesia, zhi kĩma judía basia. Maʉ̃nerã Pablo
         trʉ̃pe ũrĩsia Jesucristodꞌebema ĩjã bꞌedꞌebemata. 25 Maʉ̃nerã Pablobara jarasia bia ẽãta o ẽbaidꞌebemata kĩrãẽpa bꞌaidꞌebemata, dewara
         jarasia Daizezeba zhãrã kꞌawua oita ewarita zeita, nokꞌo Félix maʉ̃ba perape mawũãsia:
         Namabaia wãrũã. Mʉã trʉ̃ bꞌeidꞌe mʉã bʉra trʉ̃ña.26 Aramaʉ̃ne Pabloba plata diamarẽã bꞌasia izha enaĩbari, maʉ̃ kꞌarea zema bio zebi bꞌʉta
         bedꞌea bꞌasia izhi ũme. 27 Aramaʉ̃ne año ũme babʉrʉdꞌera Félix nokꞌota bꞌadꞌara kenabꞌaribʉrʉba chãbꞌarisia Porcio
         Festoa. Félix judíorã bawara bia bꞌa krĩñaba cárceldꞌe ãmaẽsia Pablora.

Pabloba jaradꞌa izhira ededꞌamarẽã Césarma251 Aramaʉ̃ne Festora nokꞌota bꞌadꞌe zesia Judea druadꞌe, ewari ũbeadꞌe Cesarea pʉwʉrʉdꞌeba
         wãrĩzesia Jerusalén pʉwʉrʉedꞌa. 2 Mawũẽ nokꞌorã sacerdoterãta, judíorã zhi zromarãta izhi kĩrãbita zedꞌape Pablora jisidꞌa.
         3 Sewa ãzhi biata omarẽã widꞌisidꞌa Pablo webimarẽã Jerusalén pʉwʉrʉedꞌa, aramaʉ̃ne
         beabidꞌai basia odꞌe. 4 Mawũãmina Festobara jarasia Pablora cárceldꞌe bꞌʉta Cesarea pʉwʉrʉdꞌe, jarasia maĩnu
         izhira dããrã ẽãne wãĩta. 5 Mobe mawũãsia: Marãnebemata wãsia bꞌʉra mʉ ũme bꞌaekuaudua. Mobe maʉ̃ba bia ẽãta osibʉrʉ
         jiudua.6 Festora Jerusalénne ewari ocho o ewari diez bꞌape wãsia Cesarea pʉwʉrʉedꞌa. Nrũẽma
         zhãrã kꞌawua obari maẽ jewedꞌape wedꞌamarẽã jarasia Pablora. 7 Pablo zebʉrʉdꞌera judíorã Jerusalénneba zedꞌapeadꞌabara bʉredrʉdꞌape bia ẽã zromata
         bio osidꞌe jisidꞌa, mawũãmina jara bꞌedꞌa ẽbasia maʉ̃ sãwũã wãrĩnuta. 8 Maʉ̃nerã Pablobara izhikusa zhi kꞌareba mawũãsia: Judíorã ũrãgꞌa ʉ̃rʉ̃rã, miã Daizeze
         de ʉ̃rʉ̃rã, miã rey César ʉ̃rʉ̃rã mʉrã kꞌazhiruara o ẽã miã kꞌãrẽne.9 Mawũãmina Festo judíorã bawara bia bꞌa krĩñaba Pabloa widꞌi mawũãsia: ¿Bʉra Jerusalén
         pʉwʉrʉedꞌa wãrĩzeika naʉ̃ẽnabemata mama kꞌawua odꞌamarẽã mʉ kĩrãbita?10 Mawũãĩ Pablobara mawũãsia: Zhãrã kꞌawua obadata rey Césardꞌe maẽ kꞌobꞌʉa mʉrã, mʉ
         kꞌawua odꞌaidꞌe bꞌʉ maẽ kꞌobꞌʉa. Judíorã mʉãrã bĩ ẽã o ẽbadꞌata bʉara bia kꞌawua kꞌobꞌʉa.
         11 Bia ẽãta mʉã osibʉrʉ, o mʉ beadꞌaidꞌebemata mʉã osibʉrʉ mʉrã beuama ẽã. Mawũãmina
         naʉ̃rãba mʉ jirpanʉnebemata miã kꞌãrẽta ne ẽbʉrʉ, mʉrã miõba chãbꞌari bꞌe ẽã ãzhaara.
         Mʉãrã krĩña bꞌʉa mʉrã rey Césarba kꞌawua oita.12 Mawũãĩ Festora krĩcha diabada bawara bedꞌeape panaʉ̃ mawũãsia: Bʉara Césarba kꞌawua
         oita krĩñabʉrʉba bʉra rey Césarma wãña.Pablo wedꞌapeadꞌa Agripa kĩrãbita13 Ewari ʉ̃kʉrʉ berabꞌaridꞌa tẽã rey Agripa zhi nawekꞌau Berenice ũme Cesarea pʉwʉrʉedꞌa
         zesidꞌa nokꞌo Festo saludꞌaita. 14 Mama ewari bio panebʉdaba Festobara rey Agripaa Pablodꞌebemata jara mawũãsia: Iabꞌa
         cárceldꞌe ãmaẽsia Félixba. 15 Maʉ̃ne jirpanʉta mʉ Jerusalén pʉwʉrʉedꞌa jũẽsidꞌe mʉma zesidꞌa nokꞌorã sacerdoterãta
         nokꞌorã judíorãne bawara, mobe jarasidꞌa beabimarẽã. 16 Mawũãnaĩ mʉãrã panaʉ̃ maʉ̃rãã jarasia Roma bidꞌarãbara zhãrã beadꞌamarẽã chãbꞌari
         kꞌawa duanu ẽãta zhi ji kꞌobꞌeta kĩrãbita kꞌopanʉ ẽãrã, aramaʉ̃nerã izhikusa zhi kꞌareba
         bꞌeya jibʉdadꞌera. 17 Ãzhi ãba naĩnu zebʉdadꞌera mʉrã aramaʉ̃ta nrũẽma zhãrã kꞌawua obada maẽ jewedꞌape
         jarasia maʉ̃ wedꞌamarẽã. 18 Zhi ji bꞌeta kĩrãbita kꞌobꞌebara bia ẽãta odꞌata jarabʉda ẽãba mʉã krĩcha kꞌobꞌadꞌa
         kĩrãkꞌa ẽbasia. 19 Awuarabʉrʉ jirpanasia ãzha ĩjã bꞌedꞌebema kꞌarea, Jesús apanʉ kꞌarea, maʉ̃ beudꞌata
         Pablobara jara bꞌʉa zokꞌai bꞌʉta. 20 Mʉãrã maʉ̃ sãwũãta kꞌawua ẽãba widꞌisia Jerusalén pʉwʉrʉedꞌa wã krĩña kꞌawuaita maĩnu
         kꞌawua odꞌamarẽã maʉ̃ẽnabemane. 21 Mawũãmina Pablobara krĩñasia izhira kꞌawua omarẽã rey Augusto Césarba. Mawũẽ mʉãrã
         cárceldꞌe bꞌʉdꞌamarẽã jarasia mʉã zokꞌayeedꞌa rey Césarma.22 Mawũãĩ rey Agripabara nokꞌo Festoa mawũãsia: Mʉãbidꞌa ũrĩkꞌausia maʉ̃ bedꞌeara.Mawũãĩ jaribara mawũãsia: Bʉara nu ũrĩña.23 Nrũẽma rey Agripa zhi nawekꞌau Berenice ũme zebʉdadꞌera dajada panasia zhi zromarãta.
         Ãzhira zhãrã kꞌawua obada maẽ edꞌa wãsidꞌa soldaorã nokꞌorãta wagꞌaurã bawara, nokꞌorãta
         pʉwʉrʉdꞌebema bawara, mawũẽ nokꞌo Festobara webisia Pablora. 24 Mobebʉrʉ Festobara mawũãsia: Rey Agripaba dewara ũmakĩrãrã jõma dai bawara ãba kꞌobꞌeba
         za erukꞌopanʉã ũmakĩrã naʉ̃ta, judíorã kꞌabanaba jirpanʉta mʉãã jisidꞌa Jerusalénne,
         dewara nama Cesareadꞌebidꞌa. Maʉ̃nerã nemi jĩgua jarasidꞌa wueta bꞌaidꞌe bꞌʉ ẽãta.
         25 Mawũãmina mʉãrã kꞌawuasia izhi beadꞌaidꞌebema o ẽãta, izhira rey Augusto Césarba kꞌawua
         omarẽã krĩña bꞌʉba mʉãrã ya krĩchasia zokꞌaita izhima. 26 Rey mʉ nokꞌoa kꞌãrẽ wãrãta jara bꞌʉ diabueita ne ẽãba mʉãrã webʉrʉa marã kĩrãbita,
         zhi audrera bʉ kĩrãbita webʉrʉa rey Agripa, aranaʉ̃nerã sãwũãta kꞌawuabʉrʉba bꞌaya
         mʉã kꞌãrẽ bꞌʉita. 27 Mʉma biga ẽã jida erupanʉrã kꞌãrẽã jirpanʉta jara ẽã zokꞌaira.

Pablo bedꞌeadꞌa Agripa kĩrãbita261 Mobebʉrʉ rey Agripabara Pabloa mawũãsia: Bʉzhikusa zhi kꞌareba bedꞌearua.Mawũãĩ Pablora juwua jirabꞌari izhikusa zhi kꞌareba mawũãsia: 2 Rey Agripa, mʉrã sobiabʉrʉa idꞌi bʉ kĩrãbita mʉzhikusa zhi kꞌareba bedꞌeai baera ne
         jõmaʉ̃ne mʉ jirpanʉta judíorãba. 3 Zhi audrera bʉara jõma kꞌawua bꞌʉa sãwũã kꞌawa bꞌeta kꞌãrẽ bedꞌeata bꞌʉta judíorãne
         edꞌara, mawũẽ mʉ biata odua mʉ bedꞌeata ũrĩdua sẽ ẽã.Pablo naara sãwũã bꞌadꞌa4 Mʉrã zhi zake wedꞌauba jẽde wedꞌauba mʉzhi druadꞌe Jerusalénne sãwũã bꞌadꞌata kꞌawua
         bꞌea judíorã jõmaʉ̃ba. 5 Ãzhara dewara kꞌawua bꞌea jara krĩñanarã jẽdeuba mʉãrã dazhirã ũrãgꞌata aribꞌae bꞌʉba
         mʉrã fariseota bꞌʉa. 6 Idꞌibaira Daizezeba dazhirã zhibarirã bꞌeadꞌaa jaradꞌara izhara aribꞌaeita mʉã ĩjã
         bꞌʉ kꞌarea mʉrã trʉ̃sidꞌa kꞌawua odꞌaita. 7 Mawũã jaradꞌara aribꞌaeita ĩjã bꞌea dazhirã Israel warrarã docedꞌebemata bꞌebara,
         mawũẽ Daizezeba jara bꞌʉta aribꞌae bꞌea diamase ewaridꞌe. Maʉ̃ta ĩjã bꞌʉdꞌeba rey
         Agripa, mʉrã ji panʉã judíorãbara. 8 ¡Sãwũãpe! ¿Marãma ĩjãĩne bꞌʉ ẽka Daizezeba beudꞌata piradrʉbigaira?Pablo zhãrã pẽwã bꞌadꞌa9 Wãrãnebai mʉãrã ne jõma oita krĩchasia Jesús Nazaredꞌebemane ĩjã bꞌera kiaweita. 10 Mʉãrã maʉ̃ta osia Jerusalénne. Mʉãrã Jesúsdꞌebema ĩjã bꞌera bio cárceldꞌe bꞌʉkuasia
         mawũã oi zareata diabʉdaba nokꞌorã sacerdoterãba, beakuabʉdara mʉma biga basia. 11 Mʉãrã de zhi jʉrebadata nʉme maẽ ubima bio ukuabisia ĩjãbiga ẽã Jesúsdꞌebema zareadꞌe
         ikꞌazhirua jarabigaita. Aramaʉ̃ne ãzhi ʉ̃rʉ̃ kꞌãbãẽã kĩrũ bꞌʉba pẽwãkua bꞌasia pʉwʉrʉ
         ãĩbemata tabꞌeidꞌubidꞌa.Pabloba jaradꞌa izha ĩjãnata12 Maʉ̃ kꞌaudꞌa bꞌʉdꞌeba mʉrã Damasco pʉwʉrʉedꞌa wã basia mawũã oi zareata diadꞌape zokꞌabʉdaba
         nokꞌorã sacerdoterãba. 13 Maʉ̃ne ʉ̃matipa rey Agripa, mʉ odꞌe wãne ʉ̃nata bãjãne mʉã ũdusia audre ʉ̃nata ʉ̃madau
         urua kꞌãñabara. Maʉ̃ mʉ pʉrra tẽũsia, mʉ kꞌaidꞌu wãbʉdasidꞌa pʉrra tẽũsia. 14 Dai jõma egorodꞌe bꞌaebʉdadꞌera mʉã nemita ũrĩsia hebreo bedꞌeadꞌe mʉãã mawũãbʉrʉta:
         Saulo, Saulo, ¿bʉa mʉrã kꞌãrẽã pẽwã bꞌʉ? Bʉra kꞌãwũãrã dobꞌa pugabʉrʉa sumiãta ne
         kĩrãkꞌa.15 Mawũãĩ mʉãrã mawũãsia: ¿Bʉra kꞌaipe Nokꞌó? Mʉã mawũãĩ Nokꞌobara mawũãsia: Mʉrã Jesúa,
         maʉ̃ta bʉa pẽwã bꞌʉa. 16 Piradrʉrua, ʉ̃ta nʉmedua, mʉrã bʉaa zhi ũdubibʉrʉa mʉnebemata jarabarita bꞌʉita, aramaʉ̃ne
         bʉa ũdudꞌata jaramarẽã, mʉ bʉaa zhi ũdubi nʉmaĩnebemata jaramarẽã. 17 Mʉã bʉra ẽdrʉbi bꞌaya bʉzhirã juwuadꞌeba, judíorã ẽã juwuadꞌeba. Kꞌõbebʉrʉ mʉã bʉra
         maʉ̃rãma zokꞌaya. 18 Aramaʉ̃ne mʉ bedꞌea wãrãta kꞌawuabʉdaba dabʉ ewekuamarẽã, pãrĩguadꞌe bꞌeadꞌata aramaʉ̃ne
         bꞌeaya ʉ̃nane, ãtõmiã zarea edre bꞌeadꞌata aramaʉ̃ne zedꞌaya Daizezema. Aramaʉ̃ne
         mʉnebemata ĩjãbʉdaba Daizezebara bedꞌea ne ẽã duanebiya kꞌazhiruata biodꞌeba, aramaʉ̃ne
         bꞌeaya izhidꞌeta bꞌedꞌebemata.Pabloba aribꞌaedꞌa Jesúsba jarabʉrʉta19 Mawũẽ rey Agripa, mʉãrã aribꞌae ẽã nʉma ẽbasia mʉãã jarabʉrʉra Ʉ̃trebemaba. 20 Awuarabʉrʉ naara jarasia Damascodꞌe bꞌea, Jerusalénne bꞌea, Judea drua jõmaʉ̃ne bꞌea,
         judíorã ẽãta bꞌea. Mawũã jarasia kꞌazhiruara ãmape Daizezeta pẽwãnamarẽã, aramaʉ̃ne
         biata odꞌamarẽã dajada kꞌazhiruara ãmape bꞌeba. 21 Maʉ̃ kꞌarea judíorãbara mʉrã Daizeze dedꞌa jidadꞌape beadꞌai basia. 22 Mawũãmina Daizezeba kꞌareba nʉmʉba idꞌi basiidꞌu jara nʉmʉã zhi zroma ẽãta bꞌea, zhi
         zromata bꞌea, aramaʉ̃ne mʉãrã jãpe jara nʉmʉ ẽã Daizezeba bedꞌeata jarabibarirãba
         dewara Moiséba sãwũã berabꞌariita jaradꞌapeadꞌara: 23 Jarasidꞌa zhãrã Ẽdrʉbira beui barata, beudꞌara naara izhita piradrʉita, aramaʉ̃ne
         Daizeze bedꞌeata ʉ̃nata jaraita judíorãta bꞌea, judíorã ẽãta bꞌea.Pabloba Agripaa jaradꞌa ĩjãmarẽã24 Izhikusa zhi kꞌareba maʉ̃ta jarabʉrʉdꞌera Festobara nemi jĩgua mawũãsia: Pablo, bʉra
         kĩrãne bꞌʉ ẽã. Estudiota maʉ̃tua kꞌawua bꞌʉba kĩrãdua bꞌidꞌa.25 Mawũãĩ izhara mawũãsia: Mʉrã kĩrãdua bꞌidꞌa ẽã zhi zroma Festo. Awuarabʉrʉ bedꞌeara
         wãrãta jara bꞌʉa kĩrãẽpadꞌebemata. 26 Rey Agripa mʉrã bʉ kĩrãbita adu-a bedꞌea kꞌobꞌʉa. Maʉ̃ mʉã jarabʉrʉdꞌebema bʉara kꞌawua
         bꞌʉa, mʉãrã krĩcha ẽã maʉ̃ẽnabema bʉara kꞌawua ẽãta, maʉ̃ berabꞌarisi ẽbaera dau peratʉdꞌe.
         27 ¿Rey Agripa, bʉara ĩjã bꞌʉka Daizezeba bedꞌeata jarabibarirãba jaradꞌapeadꞌara? Mʉãrã
         kꞌawua bꞌʉa bʉara ĩjã bꞌʉta.28 Mawũãĩ Agripabara Pabloa mawũãsia: Bʉa mʉrã Cristodꞌebema babidea.29 Mawũãĩ Pablobara mawũãsia: ¡Daizezeba krĩñabʉrʉ dããrãne o dããrã ẽãne mʉãrã bari bʉta
         sãwũã bꞌaita krĩña bꞌʉ ẽã, awuarabʉrʉ jõma idꞌi mʉ bedꞌeata ũrĩ kꞌobꞌesidꞌa mʉãrã
         mʉ kĩrãkꞌa bꞌeaita krĩña bꞌʉa naʉ̃ cadena ne ẽã!30 Mawũãĩ rey Agripata, nokꞌo Festota, Bereniceta piradrʉsidꞌa ãzhi bawara jewedꞌa duanena
         bawara. 31 Mobe jãpe wãnape ãzhirãĩnu mawũãsidꞌa: Izhi beadꞌaidꞌebema miã cárceldꞌe bꞌaidꞌebema
         o ẽbasia naʉ̃bara.32 Agripabara Festoa mawũãsia: Naʉ̃ ẽdrʉbidꞌaidꞌe bꞌasia izha krĩñasi ẽbʉrʉ izhira kꞌawua
         omarẽã rey Césarba.

Pablo edebisidꞌa Romaẽna271 Daira Italia druaedꞌa barcodꞌe wãbidꞌaita krĩchabʉdadꞌera Pablota dewaraurã ʉ̃kʉrʉ
         jida erubꞌe bawara soldaorã nokꞌota Julioa chãbꞌarisidꞌa. Izhira soldaorã rey Augustodꞌeta
         tabꞌʉdꞌebema basia. 2 Daira barco Adramitio pʉwʉrʉdꞌebemane bꞌarisidꞌa. Maʉ̃ barcora wã basia Asia druadꞌebema
         odedꞌaze za. Dai bawara bꞌasia Aristarco Tesalónica pʉwʉrʉdꞌebemata, maʉ̃ pʉwʉrʉra
         Macedonia druadꞌebema. 3 Nrũẽma jũẽkuasia Sidón pʉwʉrʉidꞌu. Juliobara Pablo bia edabʉrʉta izhi bawara biarãma
         idu wãbisia kꞌãrẽ nesidꞌata diadꞌamarẽã maʉ̃rãba. 4 Mamaʉ̃ba jizoabʉdadꞌera dodꞌu Chipre ãbʉde wãsidꞌa pʉ̃ãdrʉta ãña nʉmʉba. 5 Pusadꞌe berabꞌarisidꞌa Cilicia drua kĩrãpe, Panfilia drua kĩrãpe, aramaʉ̃ne zesidꞌa
         Mira pʉwʉrʉidꞌu, maʉ̃ pʉwʉrʉra Licia druadꞌebema.6 Mama soldaorã nokꞌobara barco Alejandría pʉwʉrʉdꞌebemata ũdusia wãta Italia druaedꞌa.
         Mawũẽ daira bꞌaribisia maʉ̃ne. 7 Daira ewari bio bikaãkꞌa wãsia. Aramaʉ̃ne zuburia kꞌabadadꞌe pʉwʉrʉ Gido kĩrãpe jũẽkuape
         pʉ̃ãdrʉba idaribi ẽãba dodꞌu Creta ãbʉde wãsidꞌa dodꞌu Salmón kĩrãpe. 8 Aramaʉ̃ne pusa kꞌaawa zuburia kꞌabadadꞌe berabꞌarisidꞌa odedꞌaze Buenos Puertos abada
         maẽ. Maʉ̃ kꞌaita bꞌasia pʉwʉrʉ Lasea.9 Ewarita bio aduabʉdaba ya menajacha nʉmesia pusadꞌe barcodꞌe wãĩrã. Maʉ̃sidꞌa mawũãne
         fiesta judíorã nekꞌodꞌakꞌa ewarira berabꞌarisia. Maʉ̃nerã Pablobara jarirãã, 10 mawũãsia: Mʉã kꞌawua bꞌʉa barcora menajachadꞌe wãneba ne bio aduaya, bari ne zʉgʉa
         edeta barcota aduai ẽã, awuarabʉrʉ beukuaya dazhirãsidꞌa.11 Mawũãmina soldaorã nokꞌobara barco zhibari bedꞌeata, barcodꞌe nokꞌo bedꞌeata audre
         ũrĩsia Pabloba jara kꞌobꞌʉ kꞌãñabara. 12 Odedꞌaze Buenos Puertos abada maẽrã kue ewarita berabꞌariira biga ẽbaera, zhi kꞌabanarã
         krĩchasidꞌa mama jipa berabꞌaridꞌaita jũẽnaĩ kꞌawuaita Fenice pʉwʉrʉedꞌa. Odedꞌaze
         maʉ̃ pʉwʉrʉdꞌebema Creta dodꞌudꞌebema, mawũã krĩchasidꞌa kue ewarira nangu ewarita
         pusa ewarita berabꞌaridꞌaita mama.Nanguba pusa bomatʉbidꞌa13 Pʉ̃ãdrʉta juwua ãkꞌaareba pʉ̃ãdrʉ kꞌobꞌaera ãzhima biga basia wãnaĩta, mawũẽ ancla
         jiraedadꞌape wãsidꞌa dodꞌu Creta kꞌaawa. 14 Mawũãmina audre ẽãne barco nanguba edabꞌarisia nangu Euroclidón abadaba. 15 Aramaʉ̃ne barcora edabꞌari wãba zhi kẽbʉ nanguma pʉrʉwa bꞌedꞌa ẽãba daira idu zhi
         edebisidꞌa. 16 Dodꞌu zake Clauda abada ãbʉde babʉdadꞌera bꞌe ẽã jirpanape edꞌa bꞌʉsidꞌa jãba zakera.
         17 Mawũã edꞌa bꞌʉdꞌape barcora lasoba jũẽkuasidꞌa ãrĩ ẽbamarẽã. Ibuta Sirte abadama poa
         nʉmeĩneba pera kꞌobꞌeba wua barcodꞌebema eubꞌari nʉmʉrã edꞌaa bꞌʉdꞌape nangua idu
         edebisidꞌa. 18 Aramaʉ̃ne pusa nanguba bomatʉbi nʉmʉba nrũẽmanerã doidꞌu pepekuasidꞌa barcoba ne zʉgʉata
         edera. 19 Ewari ũbeadꞌe daibara dazhi juwuaba doidꞌu pepekuasidꞌa netata barcodꞌebema. 20 Ewari kꞌazhiruaba ʉ̃madau miã chĩdau ũdu ẽã ewari bio basia, pusa nanguba kꞌãbãẽã
         bomatʉbi nʉmʉba daibara krĩchasidꞌa daira ẽdrʉdꞌa ẽãta.21 Aramaʉ̃ne Pablobara daira nekꞌodꞌa ẽã ewari bio badꞌeba ãzhi ẽsadra nʉmepe mawũãsia:
         Biga bakꞌausia mʉ bedꞌeata ũrĩsidꞌabʉrʉ, mawũãrã Creta dodꞌudꞌeba jizoa ẽbakꞌausia
         kꞌãwũã ne ãrĩne ne aduabidꞌe. 22 Mawũãmina wãniguaudua, dazhirã miõta beu ẽã, awuarabʉrʉ teguezoaya barcotrʉ. 23 Idꞌi diamase mʉ ũme bꞌasia ángel Daizezedꞌeta, mʉrã Daizezedꞌea, mʉãrã izha jara bꞌʉta
         aribꞌae bꞌʉa. 24 Ángelbara mʉãã mawũãsia: Pablo perarãrũã, bʉra jũẽĩbara rey César kĩrãbita. Maʉ̃sidꞌa
         mawũãne bʉkꞌareuba Daizezebara jõma bꞌeabiya barcodꞌe bʉ bawara didꞌira. 25 Maʉ̃ba wãniguaudua, mʉãrã Daizezera krĩcha bꞌʉa, mawũã baya izha mʉãã jaradꞌa kĩrãkꞌa.
         26 Aranaʉ̃ne dazhirã poa nʉmeña baridu dodꞌudꞌe.27 Aramaʉ̃ne semana ũme babʉrʉdꞌe diamase nʉmʉnerã pusa Adriáticodꞌe nanguba ededꞌe barcodꞌe
         trajabadabara ewari ẽsadra krĩchasidꞌa drua kꞌaita bakuata. 28 Zabʉdadꞌera pusa nabuara bꞌasia treinta y seis metro. Ãmaña arana wãbʉdadꞌera nabua
         bꞌasia veintisiete metro. 29 Peñama tẽũĩneba pera kꞌobꞌeba ancla kĩmarẽ tabuesidꞌa barco ãkidꞌaare. Mobe ĩñabasia
         ʉ̃nadrʉbi krĩña panasia. 30 Barcodꞌe trajabadara merũ wãnaĩta krĩchasidꞌa barcodꞌebara. Mawũẽ jãba zakera pusaidꞌu
         babibʉdata sewa tabuedꞌai kĩrãkꞌa kꞌopanasia ancla budearebemata. 31 Maʉ̃ne Pablobara soldaorã nokꞌoa soldaorãã mawũãsia: Naʉ̃rãta barcodꞌe kꞌopanʉ ẽbʉrʉ
         marã ẽdrʉdꞌa ẽã.32 Mawũãĩ soldaorãbara laso jãba zakedꞌeta tiawebʉdaba idu õbuesidꞌa.33 Ãsabodꞌodꞌe Pablobara nekꞌodꞌamarẽã jõmaʉ̃ã mawũãsia: Naʉ̃ba ewarira semana ũme babʉrʉa
         sãwũãĩ kꞌawuaita jʉ̃ã bꞌedꞌe miã kꞌãrẽta kꞌo ẽã. 34 Maʉ̃ba mʉ biata oudua, nekꞌoudua zarea kꞌobꞌeaita. Marã budꞌaidꞌu miã abꞌabidꞌa miõneta
         adua ẽã.35 Mawũãpe pan jiraedape jõmaʉ̃ kĩrãbita Daizezea zhibia jipe bꞌʉape kꞌosia. 36 Mawũẽ jõma wãniguadꞌape abꞌarika kꞌosidꞌa. 37 Daira barcodꞌera jõmaʉ̃ne duanasia dociento setenta y seis. 38 Pan jãwũã kꞌodꞌape barco wũẽsãbisidꞌa trigo pepekuabʉdaba pusadꞌe.Barco pusaba teguezoabidꞌa39 Ʉ̃nadrʉbʉrʉdꞌera kꞌawuadꞌa ẽbasia sãʉ̃ druata, mawũãmina maʉ̃ druadꞌe jogꞌoata ũdusidꞌa
         ibu bara bꞌʉta. Barcora maʉ̃ma nʉmane wãbidꞌaita krĩchasidꞌa bꞌedꞌara. 40 Mawũẽ laso tiawekua ancla idaribikuasidꞌa pusadꞌe, ẽnasidꞌa barco araa jatʉbari jʉ̃
         nʉmʉrã. Mobe zhi wua budearebemata nanguma eubꞌaribʉdaba barcobara erutẽũsia ibuma.
         41 Aramaʉ̃ne istadꞌe poa nʉmebisidꞌa barcora. Zhi kẽbʉra jou nʉmebʉrʉba pʉkatʉ ẽbasia,
         aramaʉ̃ne zhi ãkidꞌara teguezoa bʉsadꞌewasia pusa jamaweba.42 Soldaorãbara krĩchasidꞌa jidakua erubꞌera beadꞌaita miõta tũẽ merũ wã ẽbamarẽã. 43 Mawũãmina soldaorã nokꞌobara Pablo beabi krĩña ẽãba idaribi ẽbasia mawũã odꞌaidꞌera.
         Mawũẽ jarasia zhi tũẽ kꞌawua bꞌera naara doidꞌu jurzoape drua badꞌamarẽã. 44 Zhi wuaabema bꞌaribigasia ʉ̃kʉrʉ tabladꞌe, ʉ̃kʉrʉ barco bꞌʉgʉzoamane. Aramaʉ̃ne jõma
         ẽdrʉbʉdaba drua basidꞌa.

Pablo kꞌobꞌadꞌa dodꞌu Maltadꞌe281 Ẽdrʉbʉdadꞌera daibara kꞌawuasidꞌa dodꞌura Malta abadata. 2 Mama bꞌebara daira kꞌãbãẽã bia edabʉdata tebʉ puadꞌape daira jõma bʉredrʉbisidꞌa kue
         ze nʉmʉba kũrãsãba. 3 Pablobara tebʉ jarra põta jʉrepe edape pepekuasia tebʉdꞌe. Maʉ̃ne dãmata tebʉ jʉ̃wʉ̃rʉ̃ãba
         wãẽbabʉrʉba kꞌa jirabꞌesia juwuadꞌe. 4 Zhãrã mama bꞌebara mawũã dãmata juwuadꞌe jirabꞌidꞌata ũdudꞌai mawũãsidꞌa: Naʉ̃ wãrãne
         miã beamiãta pusadꞌebara ẽdrʉbʉrʉa. Mawũãmina ne zhi zromane erubꞌera zhãrã kꞌawua
         obariba idu bꞌabi ẽã.5 Pablobara dãma jĩãwesia tebʉdꞌe, aramaʉ̃ne kꞌãrẽ sãwũã ẽbasia. 6 Jarirãbara jʉ̃ã kꞌobꞌeasia izhira oroita, o aritiaudꞌe beu bꞌaeita. Mawũãmina dããrã
         jʉ̃ã kꞌobꞌedꞌe kꞌãrẽ sãwũã ẽbaera awuara krĩchadꞌape jarasidꞌa ãzha ne zhi zromane
         erubꞌeta kꞌobꞌʉta.7 Mama druata bꞌasia maʉ̃ dodꞌudꞌebema nokꞌota Publio abadadꞌeta, maʉ̃bara daira bia
         edasia ewari ũbea. 8 Maʉ̃nerã Publio zezera kʉdꞌadꞌe tabꞌasia kʉwamiãba ãmiba. Pablo edꞌa wãsia akʉdꞌe,
         mobe zhiwidꞌipe juwua ʉ̃rʉ̃ bꞌʉpe bꞌebisia. 9 Maʉ̃ta ũdudꞌape awʉrʉrã dodꞌudꞌe kꞌaya bꞌera zebʉdaba bꞌesidꞌa. 10 Maʉ̃rãbara daira bia aribꞌaesidꞌa. Barcodꞌe dai jizoasidꞌera jõma diasidꞌa odꞌe nesidꞌara.Pablo jũẽna Romaĩnu11 Jedꞌekꞌo ũbea babʉrʉdꞌera daira bꞌarikuasia barco Alejandría pʉwʉrʉdꞌebemane, maʉ̃
         kue ewarita berabꞌariyeedꞌa nʉmasia maʉ̃ dodꞌudꞌe. Maʉ̃ma budeare bꞌasia ne zhi zromane
         erubꞌe Cástor zata, Pólux zata. 12 Pʉwʉrʉ Siracusa maẽ jũẽkuape mama duanesia ewari ũbea. 13 Mamaʉ̃ba pusa kꞌaawa wãnane jũẽkuasia Regio pʉwʉrʉedꞌa. Nrũẽma dai wãma ãbʉdeba pʉ̃ãdrʉ
         nʉmʉba ewari ũmene jũẽkuasia Puteoli pʉwʉrʉedꞌa. 14 Mama mebẽrã ʉ̃kʉrʉ ũdusidꞌa, maʉ̃rã zuburia bedꞌeasidꞌa dai ãzhi bawara duanemarẽã
         ewari siete. Mobebʉrʉ wãsidꞌa Roma pʉwʉrʉedꞌa. 15 Maĩnuba mebẽrãbara dai uruta ũrĩnape kĩrãzhu zesidꞌa Foro de Apio pʉwʉrʉidꞌu, Tres
         Tabernas pʉwʉrʉidꞌu. Pabloba ũdukuai Daizezea zhibia ji sobiasia. 16 Romaĩnu jũẽkuabʉdadꞌera soldaorã nokꞌobara jidakua erubꞌera chãbꞌarisia soldaorã nokꞌota
         wagꞌaua. Mawũãmina Pablora awuara bꞌabibʉrʉta soldao abꞌaʉa akʉbi bꞌʉsia.Pabloba Jesúsdꞌebema jaradꞌa Romane17 Jũẽnata ewari ũbeadꞌe Pablobara trʉ̃bisia nokꞌorã judíorãneta, aramaʉ̃ne ãba zebʉdadꞌera
         mawũãsia: Mʉ ʉrerã, mʉãrã dazhirãta bꞌera bĩ ẽã o ẽbasia, miã mʉãrã bĩ ẽã o ẽbasia
         dazhirã zhibarirã bꞌeadꞌaba okꞌawa bꞌeadꞌara, maʉ̃ta mʉrã jidadꞌape Jerusalénne chãbꞌarisidꞌa
         Roma bidꞌarã juwuadꞌe. 18 Maʉ̃rãbara mʉnebema sãwũãta kꞌawuadꞌape mʉrã ẽna krĩñasidꞌa ne ẽãba mʉ kꞌãrẽã beadꞌaira.
         19 Mawũãmina judíorãba idaribidꞌa ẽãba mʉãrã jarai bara zesia mʉãrã krĩñata mʉrã kꞌawua
         omarẽã rey Césarba. Mawũã jarasia mʉã kꞌãrẽã ji nʉmaĩrã ne ẽmina mʉrãta bꞌera. 20 Maʉ̃ kꞌarea mʉãrã marãta trʉ̃kuasia marã ũduita, marã bawara bedꞌeaita. Zhãrã Ẽdrʉbita
         Israel bꞌeba jʉ̃ã bꞌedꞌebema kꞌarea mʉrã kꞌãwũã jʉ̃ bꞌʉa naʉ̃ cadenaba.21 Mawũãĩ jarirãbara mawũãsidꞌa: Daibara Judea druadꞌebara kꞌarta jidadꞌa ẽã bʉdꞌebema.
         Miã mebẽrã iabꞌabidꞌa ze ẽã bʉ jidꞌera o bʉ bĩ ẽã jaradꞌera. 22 Mawũãmina daibara ũrĩ krĩña kꞌobꞌea bʉ sãwũã krĩcha bꞌʉta. Jesús ũrãgꞌadꞌe bꞌera daibara
         kꞌawua bꞌea baridu maẽ bĩ ẽã jara bꞌeta.23 Sõmbedꞌe zedꞌaita ewarita bꞌʉdꞌape zhãrã bio Pabloma zesidꞌa izhi bꞌʉ maẽ. Daizezeta
         Nokꞌodꞌebemata maʉ̃rãã bia jarasia diapedꞌauba kewaraedꞌa. Aramaʉ̃ne Jesúsdꞌebemata
         ĩjãbigayidꞌe bꞌasia Moisé ũrãgꞌadꞌe jara bꞌʉdꞌeba, Daizezeba bedꞌeata jarabibarirãba
         jaradꞌapeadꞌadꞌeba. 24 Ʉ̃kʉrʉbara ĩjãsidꞌa maʉ̃ jarabʉrʉra, mawũãmina ʉ̃kʉrʉbara ĩjãna ẽbasia. 25 Ãzhirãĩnu krĩcha abꞌarika zedꞌa ẽãba wãbʉsidꞌe Pablobara mawũãsia: Bia kꞌãʉ̃neba Jawurebiara
         bedꞌeabʉrʉta, Daizezeba bedꞌeata jarabibarita Isaíadꞌeba dazhirã zhibarirã bꞌeadꞌata
         jara mawũãsia:26 Israel bꞌema wãpe mawũãdua: Mʉ bedꞌeara ũrĩ bꞌeidꞌu sãwũãta kꞌawuadꞌa ẽbaya, akʉ bꞌeidꞌu
         sãwũãta kꞌawuadꞌa ẽbaya.27 Marã za bꞌebara sodꞌebara sãwũãta kꞌawuadꞌa ẽbaya, ũrĩ bꞌeidꞌu ũrĩ bꞌedꞌa ẽbaya, dabʉ
         ãna bꞌeba dabʉbara akʉdꞌa ẽbaya, ũrĩ bꞌeidꞌu sodꞌebara sãwũãta kꞌawuadꞌa ẽbaya, kꞌazhiruara
         ãmape Daizezera pẽwãna ẽbaya mʉã ẽdrʉbigaira. (Isaías 6:9-10)28 Mawũẽ kꞌawuaudua, judíorã ẽãta bꞌea jaradꞌe zokꞌasia ẽdrʉidꞌebemata Daizezedꞌera.
         Aramaʉ̃ne maʉ̃rãbara ũrĩnaña.29 Pabloba maʉ̃ta ma jarabʉrʉdꞌera judíorã wãsidꞌa ãzhirãĩnu kꞌaikꞌaia.30 Pablo año ũme de arrenda bꞌasia. Maʉ̃nerã jõma bia eda bꞌasia izhima zebʉdara. 31 Daizezeta Nokꞌodꞌebemata jara bꞌʉta Nokꞌo Jesucristodꞌebemata dajada jara bꞌasia,
         maʉ̃nerã miõba sãwũã ẽbasia.

Saludo diabuedꞌa11 Mʉrã Pabloa, mʉrã Jesucristo nezokꞌa, mʉrã izha jʉrʉpe zokꞌasia bedꞌea biata jaramarẽã
         Daizezedꞌeta. 2 Maʉ̃ẽnabema izha bedꞌeata jarabibari bꞌeadꞌadꞌeba na wedꞌauba jaradꞌata bꞌʉ tabꞌea:
         3 Maʉ̃ bedꞌea biabara jara bꞌʉa zhi Warrata dazhirã Nokꞌo Jesucristota, izhira rey Davidꞌeba
         uruta bꞌasia dazhi kꞌãwũnerã. 4 Izhira Daizeze Warrata zarea bara bꞌʉta Jawurebiaba kꞌawuabisia, mawũã kꞌawuabisia
         beudꞌata piradrʉdꞌadꞌeba.5 Jesucristobara mʉrã izhi biaba jʉrʉpe zokꞌasia, aramaʉ̃ne drua jõmaʉ̃nebemaba ĩjãnamarẽã
         izhidꞌebemata kʉãgꞌa. 6 Marã maʉ̃rãnebemata bꞌea, marã jʉrʉkuasia bꞌeamarẽã Jesucristodꞌeta. 7 Jõma marã Roma pʉwʉrʉdꞌebemata bꞌera Daizezeba kʉãgꞌata bꞌea, marã jʉrʉkuasia izhidꞌeta
         bꞌeamarẽã: Mawũẽ izhi biaba marã adu-a bꞌeabiya dazhi Zhibari dazhirã Zezeba dewara
         Nokꞌo Jesucristoba.Pablo wã krĩña bꞌadꞌa Romaĩnu8 Mʉã naara jaraira Jesucristodꞌeba mʉãrã Daizezea zhibia ji bꞌʉa marã jõmaʉ̃bari, marãba
         Jesúsdꞌebema ĩjã bꞌeta trʉ̃poa nʉmʉbari ẽjũã jõmaʉ̃ne. 9 Mʉãrã Daizezera soidꞌu aribꞌae bꞌʉba bedꞌea biata jara bꞌʉa zhi Warradꞌeta, izhara
         kꞌawua bꞌʉa mʉã marã ewariza jara tau ẽãta mʉ zhiwidꞌibʉrʉdꞌera. 10 Mʉrã zhiwidꞌi bꞌʉa Daizezeba krĩñabʉrʉ wãbimarẽã marãma. 11 Mʉã marã ũdu krĩña bꞌʉa Jawurebiadꞌebemata jaraita, aramaʉ̃ne jipa nʉmeãmarẽã. 12 Aramaʉ̃nerã zhiya zareabi nʉmeãña Jesúsdꞌebema ĩjã bꞌedꞌeba marãbidꞌa mʉãbidꞌa.13 Mebẽrã, mʉã marãba kꞌawuadꞌaita krĩñata kꞌawuaudua mʉrã biodꞌe marãma wãza bꞌʉa, aramaʉ̃ne
         marãnebemabidꞌa Jesúsdꞌebemata ĩjãnamarẽã dewaraurã judíorã ẽãba ĩjãnapeadꞌa kĩrãkꞌa,
         mawũãmina idꞌi basiidꞌu wã bꞌe ẽã nʉmʉã. 14 Estudiadꞌata bꞌea, estudiadꞌa ẽãta bꞌea, krĩcha erubꞌea, krĩcha ne ẽã bꞌea mʉãrã jaraibara
         bedꞌea biara. 15 Mawũẽ mʉãrã Jesúsdꞌe bedꞌea biara marããbidꞌa kꞌadrʉabai jaraya marã bꞌea Romane.Zareata bedꞌea biadꞌebema16 Mʉrã pera ẽã Jesúsdꞌebema bedꞌea biata jaraira, maʉ̃ Daizeze zareata jõma zhi ĩjãbʉdata
         ẽdrʉidꞌebema judíorãta judíorã ẽãta. 17 Maʉ̃ bedꞌea biadꞌeba Daizezebara kꞌawuabi bꞌʉa izhara bedꞌea ne ẽã bꞌʉbarita ĩjãbʉrʉdꞌeba.
         Maʉ̃ẽnabemata zhi bꞌʉmata mawũã bꞌʉa: Daizezema bedꞌea ne ẽã bꞌʉra ĩjã bꞌʉdꞌeba izhi
         ũme bꞌai jõ ẽã bꞌaya.Bedꞌea bara bꞌea beubari bꞌera18 Daizezebara izhi kĩrũbira ʉ̃treba kꞌawuabi bꞌʉta zhãrã pua kꞌawua obꞌʉa bia ẽãta obꞌeta,
         bia ẽãta obꞌeba idu kꞌawuabidꞌa ẽã bꞌeta bedꞌea izhidꞌe wãrãta. 19 Daizezedꞌebemata kꞌawuadꞌai bꞌʉra bia kꞌawua bꞌea izha kꞌawuabi bꞌʉba. 20 Izhidꞌebemata ũdudꞌakꞌara, izhi zareata jõkꞌara, izhira Daizezeta bꞌʉra dajada ũdu
         nʉmʉã ẽjũã osi wedꞌauba, maʉ̃ta kꞌawuaidꞌe bꞌʉa izha kꞌãrẽ obꞌʉdꞌeba, mawũẽ bia ẽãta
         obꞌebara kꞌawuadꞌa ẽã abꞌedꞌa ẽã. 21 Daizezedꞌebema kꞌawua bꞌeta Daizezera ibia jaradꞌa ẽã, miã zhibia jida ẽã, aramaʉ̃ne
         sãwũãta kꞌawuadꞌa ẽã, aramaʉ̃ne sodꞌebara kꞌawuadꞌa ẽkĩrãkꞌa bꞌeba so pãrĩgu bꞌea.
         22 Krĩcha banane bꞌedꞌe krĩcha ne ẽã bꞌea. 23 Daizeze beukꞌata zhi zromane edadꞌaikꞌadꞌe, zhi zromarãne erubꞌea ne dazhi zadꞌe nʉme
         jõbarita, ibanarã zata, nendʉwʉrʉ jẽrũ kĩmarẽ bꞌe zata, nendʉwʉrʉ jãne wã bꞌe zata
         mawũã erubꞌea.24 Maʉ̃ba Daizezebara idaribisia ãzhikꞌawua ne mitiata odꞌamarẽã, ãzhi soba krĩñata odꞌamarẽã,
         mawũẽ ãzhirãĩnu dazhi perata obꞌea. 25 Daizezedꞌebemata wãrãnebemane nʉmeãĩkꞌadꞌe sewadꞌebemane nʉmeã, aramaʉ̃ne Daizezeba
         ne okuadꞌa zata zhi zromane ibia jara erubꞌea Daizeze zhi okuadꞌa kꞌãñabara, maʉ̃ne
         izhitrʉ ibia jaradꞌaidꞌe bꞌʉa ewari nʉmʉ jõma. Amén.26 Maʉ̃ba Daizezebara idaribisia ãzhi kꞌawua odꞌamarẽã dazhi perata. Mawũẽ wũẽrãrã ãzhidꞌera
         abꞌari wũẽrã ũme dazhi perata obꞌea. 27 Zhũmakĩrãrãsidꞌa abꞌarika bꞌeta wũẽrã tõbꞌari ẽã idaribipe abꞌari makĩrã ũme dazhi
         perata obꞌea. Aramaʉ̃ne abꞌari makĩrã ũme dazhi perata obꞌeba ãzhikusa Daizezea zuburia
         obi bꞌea jãpe nʉmeba.28 Mawũã bꞌebara Daizezedꞌebema kꞌawua krĩñana ẽãba Daizezebara chãbꞌarikuasia ãzhi krĩchara
         bia ẽãta nʉmeã, ãzhi kꞌawua odꞌamarẽã kꞌãrẽ o ẽbai bꞌʉta. 29 Ne jõmaʉ̃ bia ẽãta obꞌeba kĩma ẽãta erukꞌãĩbada, ne mitiata obada, ne wuaabʉrʉ krĩñabada,
         bia ẽãta obada, zhãrãba ne erubꞌʉ kꞌarea bĩ ẽãbada, miã beabada, kꞌaikꞌaiabada, zhãrã
         sewabada, bedꞌeata obada. 30 Zhãrã jarabada, Daizezera juradea, zhãrãma mitia bedꞌeabada, zhi zromane bꞌea, bigaudꞌe
         bꞌea, krĩcha jʉrʉbada bia ẽãta oita, ũrĩna ẽã ãzhi zhibarirã bedꞌeara. 31 Krĩchadꞌe duanu ẽã, ãzhi bedꞌeara aribꞌaedꞌa ẽã, zhãrã kʉãgꞌa edadꞌa ẽã, ãzhi bĩ ẽã
         odꞌara bedꞌea ne ẽãne edadꞌa ẽã, zhãrã sozuburiadꞌa ẽã. 32 Mawũã bꞌebara kꞌawua bꞌea Daizezebara pua kꞌawua oita, aramaʉ̃nerã maʉ̃ kꞌaudꞌa bꞌera
         aduaita beuya. Mawũãsiidꞌu maʉ̃ kꞌaudꞌa bꞌea, aramaʉ̃ne sobia bꞌea maʉ̃ kꞌaudꞌa bꞌe
         bawara.

Daizezeba kꞌawua oidꞌebema21 Maʉ̃ba bʉ zhãrã jara bꞌʉra bedꞌea ne ẽãne bꞌarãrũã, bʉa awʉrʉta jarabʉrʉdꞌera bʉzhikusa
         jarabʉrʉa, bʉa zhãrã jara bꞌʉta abꞌaʉta obꞌʉdꞌeba. 2 Kꞌawua bꞌea bia ẽãta obꞌera Daizezebara pua kꞌawua obaria kꞌãrẽ odꞌa wãrãneba. 3 Bia ẽãta obada bꞌeta bʉa jara bꞌʉta bʉara abꞌaʉta obꞌʉra, ¿bʉ krĩchama bʉra ẽdrʉika
         Daizezeba pua kꞌawua oidꞌebara? 4 ¿O bʉma seri ẽka izha kꞌãbãẽã sozuburia nʉmʉba zrogꞌa bꞌʉra, bʉara kꞌawua ẽã nʉmʉ
         ẽka izhara sozuburia bꞌʉta kꞌazhiruara ãmape izhita pẽwãmarẽã? 5 Mawũãmina bʉ sora zarea nʉmʉã kꞌazhiruata ãmape izhi pẽwãĩrã, mawũẽ izhi kĩrũbita
         bʉzhikusaita bira wã kĩrũ zuburia oi ewariedꞌa. Maʉ̃nerã kꞌawuabiya sãwũã pua kꞌawua
         oi bꞌʉdꞌe obʉrʉta Daizezebara. 6 Izhara abꞌa abꞌaʉa kꞌãrẽ diaya ãzha kꞌãrẽ odꞌabari. 7 Izhi ũme bꞌai jõ ẽãta diaya biata obꞌeba jʉrʉ bꞌea izha bia jaramarẽã, beukꞌata bꞌʉmarẽã.
         8 Mawũãmina kĩrũ pua kꞌawua oya ãzha krĩñata obꞌeba aribꞌaedꞌa ẽãrã bedꞌea izhidꞌe wãrãta,
         awuarabʉrʉ obꞌera bia ẽãta. 9 Izha pua kꞌawua obʉrʉdꞌera zuburia bꞌeaya, sopua bꞌeaya bia ẽãta obꞌera judíorãta
         judíorã ẽãta. 10 Mawũãmina izhima bia nʉmeba bia jaraya adu-a bꞌeabiya biata obꞌera judíorãta judíorã
         ẽãta. 11 Aramaʉ̃ne Daizezebara zhãrã awuara eda ẽã.12 Moisé ũrãgꞌa ne ẽã bꞌeta kꞌazhiruata obꞌera maʉ̃ ũrãgꞌa ne ẽã aduadꞌaya, Moisé ũrãgꞌa
         erubꞌeta kꞌazhiruata obꞌera maʉ̃ ũrãgꞌadꞌeba pua kꞌawua okuaya. 13 Moisé ũrãgꞌa bari ũrĩ bꞌeba biata duanu ẽã Daizeze kĩrãbitara, awuarabʉrʉ maʉ̃ ũrãgꞌa
         aribꞌae bꞌeta izhima biata bꞌea. 14 Judíorã ẽãba Moisé ũrãgꞌa ne ẽãta maʉ̃ ũrãgꞌadꞌebemata obꞌera ũrãgꞌa ne ẽmina ũrãgꞌata
         bꞌea ari ãzhita. 15 Aramaʉ̃ne ũrãgꞌadꞌebema obꞌeta ũdubi bꞌera zhi bꞌʉma ãzhi sodꞌe, krĩchabara kꞌawua
         bꞌea kꞌãrẽ obʉdara biata o bia ẽãta, bedꞌea bara bꞌeta o bedꞌea ne ẽã bꞌeta. 16 Daizezeba kꞌawua obʉrʉ ewadera zhãrãnebema kꞌawuadꞌa ẽãrã Jesucristodꞌeba kꞌawua oya
         bedꞌea biata mʉã jara bꞌʉdꞌe.Judíorãbara aribꞌaedꞌa ẽã ũrãgꞌara17 Marãbara marã judío abꞌeta Moisé ũrãgꞌadꞌeba Daizeze ũme bedꞌea ne ẽãne bꞌea. 18 Izha kꞌãrẽ krĩñata kꞌawua bꞌeta ũrãgꞌabara jaradia bꞌʉa kꞌãrẽta biata. 19 Jipa edebadadꞌe bꞌea Daizezedꞌebema kꞌawuadꞌa ẽãba daʉbꞌerrea bꞌe kĩrãkꞌa bꞌeta, mazhima
         ʉ̃nata bꞌea pãrĩguadꞌe bꞌerãĩta. 20 Zhi kꞌawua ẽã bꞌeta wũãwũã kĩrãkꞌa bꞌeta ũrãgꞌabadadꞌe bꞌea, Moisé ũrãgꞌata erubꞌedꞌeba
         kꞌãrẽ kꞌawua bꞌedꞌe bꞌea, kꞌawua bꞌedꞌe bꞌea wãrãta. 21 Bʉa awʉrʉ ũrãgꞌa bꞌʉta, ¿kꞌãrẽã zhi ũrãgꞌa ẽpe bʉzhikusara? Nezrʉga ẽbaita jara bꞌʉta,
         ¿kꞌãrẽã nezrʉga bꞌʉ? 22 Kĩma ẽãta erukꞌãĩ ẽbaita jara bꞌʉta, ¿kꞌãrẽã kĩma ẽãta erukꞌãĩ bꞌʉ? Ne zhi zromarãne
         erubꞌera ũduama bꞌʉta, ¿kꞌãrẽã ne biara maʉ̃rã dedꞌabema zrʉgabari? 23 Bʉma bʉara Moisé ũrãgꞌara biodꞌe kꞌawua bꞌʉta, ¿maʉ̃ ũrãgꞌa aribꞌae ẽãba kꞌãrẽã bĩ
         ẽã jarabi bꞌʉ Daizezera? 24 Maʉ̃ẽnabemata zhi bꞌʉmata mawũã bꞌʉa: Judíorã ẽãta bꞌebara Daizezera bĩ ẽã jara bꞌea
         marãneba.25 Wãrãnebai kꞌakua eta kꞌõ bꞌʉra biga Moisé ũrãgꞌata aribꞌae bꞌʉbʉrʉ, mawũãmina maʉ̃
         ũrãgꞌata aribꞌae ẽbʉrʉ bʉ kꞌakua eta kꞌõpe bꞌʉra kꞌakua e kꞌõ ẽkĩrãkꞌa bꞌʉa. 26 Aramaʉ̃nerã kꞌakua eta kꞌõ ẽã bꞌʉba Moisé ũrãgꞌata aribꞌae bꞌʉbʉrʉ, ¿kꞌakua e kꞌõ
         ẽã bꞌʉra kꞌakua e kꞌõpe bꞌʉ kĩrãkꞌa bꞌʉ ẽka? 27 Kꞌakua e kꞌõ ẽã bꞌʉba Moisé ũrãgꞌata kĩrãẽpa aribꞌae bꞌʉbara kꞌawuabiya bʉara Moisé
         ũrãgꞌara kꞌawua bꞌʉta, kꞌakua eta kꞌõpe bꞌʉta aribꞌae ẽãta maʉ̃ ũrãgꞌara. 28 Judío arata bꞌʉ ẽã bari ʉ̃rʉ̃ba bꞌʉra, miã kꞌakua e kꞌõpe bꞌʉ ẽã bari ʉ̃rʉ̃ kꞌõ bꞌʉra
         zharadꞌe. 29 Awuarabʉrʉ judío arata bꞌʉa soidꞌu bꞌʉta, kꞌakua e kꞌõpe bꞌʉa soidꞌu bꞌʉta, mawũã
         bꞌʉa Jawurebiadꞌeba soidꞌu bꞌʉta, aramaʉ̃nerã bari ũrãgꞌata kꞌawua bꞌʉdꞌeba mawũã
         bꞌʉ ẽã. Mawũã soidꞌu bꞌʉra zhãrãbara ibia jaradꞌa ẽã, awuarabʉrʉ ibia jaraya Daizezeba.

31 ¿Kꞌãrẽ biata bꞌʉ judíota bꞌaira? ¿Kꞌãrẽ biata bꞌʉ kꞌakua eta kꞌõpe bꞌaira? 2 Ne biodꞌeba biata bꞌʉa. Mawũã bꞌʉa wãrãnebai naara judíorãã dedꞌekadꞌaba izhi bedꞌeara
         Daizezebara. 3 ¿Kꞌõbe sãwũãĩpe ʉ̃kʉrʉ ãzhidꞌebemaba ĩjãna ẽãrã? ¿Mawũã ĩjãna ẽãba izha jaradꞌara
         aribꞌae ẽka Daizezebara? 4 ¡Mawũã ẽã! Baribʉrʉ Daizezera wãrĩnu bedꞌea bꞌʉa, maʉ̃ne zhãrã bꞌera jõma sewa nebʉrʉmiã.
         Maʉ̃ẽnabemata zhi bꞌʉmata mawũã bꞌʉa:Wãrĩnuã adꞌaya bʉa jarabʉrʉ bedꞌeara, aramaʉ̃ne kiaweya bʉta jibʉrʉra. (Salmos 51:4)5 Dazha bia ẽãta obꞌʉba Daizezera biata ũdubi bꞌʉbʉrʉ, ¿kꞌãrẽta jaradꞌaipe? ¿Daizezera
         bia ẽka bia ẽãta obʉrʉ kꞌarea zuburia obʉrʉdꞌera? Mʉrã bedꞌea kꞌobꞌʉa zhãrã mawũã
         bedꞌea bꞌedꞌe. 6 ¡Mawũã ẽã! Daizezeta biata bꞌʉ ẽbʉrʉ, ¿sãwũã kꞌawua oipe ẽjũãne zhãrã bꞌera? 7 Ʉ̃kʉrʉba jarabada kĩrãkꞌa dazhi sewa nebʉrʉ bꞌʉba Daizezera wãrĩnu bedꞌea bꞌʉta kꞌawuabi
         bꞌʉbʉrʉ, ¿kꞌãrẽã jara bꞌʉ dazhira kꞌazhirua omiãta? 8 ¿Jaraidꞌe bꞌʉ ẽka daira ewaradꞌe jara panʉta, ʉ̃kʉrʉba dai mawũã jara bꞌera Daizezebara
         zuburia oidꞌe bꞌʉ ẽka? Daibara mawũã badabidꞌa: ¿Bia ẽãta odꞌaya biata zemarẽã?Ne ẽã biata bꞌʉra9 ¿Mawũẽ sãwũãpe? ¿Dazhirã judíorãta audre biarãkꞌa awʉrʉrã kꞌãñabara? ¡Mawũã ẽã! Daibara
         kꞌawuabisidꞌa jõma judíorãta judíorã ẽãta kꞌazhirua edre bꞌeta. 10 Maʉ̃ẽnabemata zhi bꞌʉmata mawũã bꞌʉa:Biata bꞌʉra ne ẽã miã abꞌabidꞌa.11 Miõba kꞌawua ẽã kꞌãrẽ sãwũãta, miõba jʉrʉ ẽã Daizezera.12 Izhi maẽbara jõma jãpe nʉmeã, aramaʉ̃ne izhima biata nʉme ẽã. Ne ẽã biata obꞌʉra,
         ne ẽã miã abꞌabidꞌa. (Salmos 14:1-3; 53:1-3; Eclesiastés 7:20)13 Mitia bedꞌea bꞌeba beudꞌa jou tabꞌʉ uriata mitiata ewa nʉmʉ kĩrãkꞌa bꞌʉa ãzhi nemirã,
         ãzhi kĩrãmerã sewa nebʉrʉmiã. Zhãrã bĩ ẽã obꞌe bedꞌeara dãma neãrã kĩrãkꞌa bꞌʉa ãzhi
         i edre. (Salmos 5:9; 140:3)14 Ãzhi ibara zhãrã ikꞌazhirua jara bĩ ẽã bꞌea. (Salmos 10:7)15 Jẽrũ zokea wãẽba bꞌea zhãrã beaita.16 Ne ãrĩkua zhãrã zuburia okua bꞌea ãzhi wã maẽ.17 Aramaʉ̃ne kꞌawua ẽã bꞌea zhãrã bawara adu-a bꞌaira. (Isaías 59:7-8)18 Daizeze wawiaira ne ẽã ãzhi krĩchadꞌera. (Salmos 36:1)19 Kꞌawua bꞌea jõma Daizeze ũrãgꞌaba jara bꞌʉra jara bꞌʉa judíorã maʉ̃ ũrãgꞌa edre bꞌea,
         aramaʉ̃ne jõma chupea kꞌobꞌedꞌe zhãrã jõma kꞌawua okuaya Daizezebara. 20 Daizezeba ũrãgꞌa Moiséa diadꞌata aribꞌae nʉmʉbara beubarira miõta bedꞌea ne ẽã bꞌʉ
         ẽã Daizeze kĩrãbitara. Awuarabʉrʉ maʉ̃ ũrãgꞌabara kꞌawuabi bꞌʉa dazhira kꞌazhirua
         omiãta.Bedꞌea ne ẽã bꞌʉya ĩjãbʉrʉdꞌeba21 Mawũãmina idꞌira Moisé ũrãgꞌa aribꞌaedꞌa ẽãne sãwũã bedꞌea ne ẽã bꞌʉira kꞌawuabisia
         Daizezebara, maʉ̃ zhi jarama Moisé ũrãgꞌaba, Daizezeba bedꞌeata jarabibarirã bꞌeadꞌaba.
         22 Zhi jarama Daizezebara bedꞌea ne ẽã bꞌʉita Jesucristodꞌebemata ĩjãbʉrʉdꞌeba, maʉ̃ta
         izhidꞌebemata ĩjãbʉda jõmaʉ̃ĩtabema, mawũẽ miõta awuara eda ẽã. 23 Jõmaʉ̃ba kꞌazhiruara obada, mawũẽ ãĩ bꞌea Daizezeta kĩrãwãrẽãnebara. 24 Mawũãmina izhi biaba bari bedꞌea ne ẽã okua bꞌʉa ẽdrʉira nʉmʉba Jesucristodꞌeba. 25 Daizezeba dazhi bedꞌea ne ẽã bꞌʉira Jesucristota bꞌʉdꞌata dazhibari wa erezoadꞌata
         ĩjãbʉrʉdꞌeba nʉmʉã, aramaʉ̃ne izhara sãwũã bedꞌea ne ẽã bꞌʉita kꞌawuabi bꞌʉba zrogꞌa
         bedꞌea ne ẽã okua bꞌʉa kꞌazhiruata odꞌapeadꞌara nawedꞌa. 26 Mawũẽ idꞌi ewadera izha sãwũã bedꞌea ne ẽã bꞌʉita kꞌawuabi nʉmʉrã izhira biata bꞌʉba
         bedꞌea ne ẽã obꞌʉa zhi ĩjãbʉrʉra Jesúsdꞌebemata.27 ¿Aramaʉ̃nerã arakꞌãwũãrã bia nʉmaĩka? ¡Arakꞌãwũãrã ãĩ bꞌʉya! ¿Bia nʉmaĩka Moisé ũrãgꞌadꞌebara?
         ¿Bia nʉmaĩka maʉ̃ ũrãgꞌata aribꞌae bꞌʉdꞌebara? Mawũã ẽã, awuarabʉrʉ bia nʉmaña Jesúsdꞌebema
         ũrãgꞌata ĩjã bꞌʉba. 28 Mawũẽ kꞌawuaidꞌera Daizezebara dazhira bedꞌea ne ẽã obꞌʉa Jesúsdꞌebemata ĩjãbʉrʉdꞌeba,
         mawũã o ẽã Moisé ũrãgꞌata aribꞌae nʉmʉba.29 ¿Daizezera bari judíorãneka? ¿Izhabꞌa Daizezera judíorã ẽãta bꞌedꞌe ẽka? Wãrãnebai
         izhabꞌa judíorã ẽãta bꞌedꞌea. 30 Maʉ̃ẽnabema Daizezera abꞌabai bꞌʉa. Mawũẽ izhara Jesúsdꞌebema ĩjãbʉrʉdꞌeba bedꞌea
         ne ẽã bꞌʉya kꞌakua eta kꞌõ bꞌera, Jesúsdꞌebema ĩjãbʉrʉdꞌeba bedꞌea ne ẽã bꞌʉya kꞌakua
         eta kꞌõ ẽã bꞌera. 31 ¿Mawũã Jesúsdꞌebema ĩjãbʉrʉdꞌeba seribidꞌa ẽbaika Moisé ũrãgꞌara? ¡Mawũã ẽã! Awuarabʉrʉ
         mawũãrã aribꞌae bꞌea maʉ̃ ũrãgꞌata.

Ĩjãĩne bꞌʉa Abrahamne kĩrãkꞌa41 ¿Kꞌãrẽta jaradꞌaipe dazhirã zeze Abrahamnebema? 2 Izha kꞌãrẽ obꞌʉba Daizezeba Abraham bedꞌea ne ẽã bꞌʉsibʉrʉ, bꞌakꞌausia kꞌãrẽneba sobia
         bꞌaira, mawũãmina Daizeze kĩrãbita ẽã. 3 Maʉ̃ẽnabemata zhi bꞌʉmata mawũã bꞌʉa: Daizezeba jarabʉrʉra Abrahambara ĩjãbʉrʉba bedꞌea
         ne ẽã bꞌʉsia. 4 Iabꞌa trajadꞌata pagꞌabʉdadꞌera bari diabada ẽã, awuarabʉrʉ diabada izhi trajadꞌabari.
         5 Mawũãmina kꞌãrẽ o ẽãne bia ẽãta bꞌʉra Daizezebara bedꞌea ne ẽã bꞌʉbarita ĩjãrã, mawũã
         ĩjãbʉrʉdꞌeba bedꞌea ne ẽã bꞌʉya. 6 Aramaʉ̃ kĩrãkꞌa rey Davidbidꞌa sobia bꞌaita jarasia Daizezeba bedꞌea ne ẽã bꞌʉbʉrʉra
         kꞌãrẽ o ẽãne. 7 Maʉ̃ta mawũãsia:¡Sobia bꞌeaya bia ẽãta odꞌapeadꞌata Daizezeba bedꞌea ne ẽã bꞌʉkuabʉrʉra, kꞌazhiruata
         biodꞌeba bedꞌea ne ẽã bꞌʉkuabʉrʉra!8 ¡Sobia bꞌaya Daizezeba bedꞌea ne ẽã bꞌʉbʉrʉra kꞌazhiruadꞌeba! (Salmos 32:1-2)9 ¿Mawũã sobia bꞌaira bari kꞌakua e kꞌõ bꞌeitabemakꞌa, kꞌakua eta kꞌõ ẽã bꞌeitabidꞌa
         nʉmʉ ẽka? Daibara jara bꞌea Daizezeba jarabʉrʉta Abrahamba ĩjãbʉrʉdꞌeba bedꞌea ne
         ẽã bꞌʉdꞌata. 10 ¿Sãwũã bedꞌea ne ẽã bꞌʉsi? ¿Kꞌakua eta kꞌõpe bꞌʉdꞌe o kꞌakua eta kꞌõ ẽã bꞌʉdꞌe? Mawũã
         bꞌʉ ẽbasia kꞌakua eta kꞌõpe bꞌʉdꞌe, awuarabʉrʉ mawũã bꞌʉsia kꞌakua eta kꞌõ ẽã bꞌʉdꞌe.
         11 Abraham kꞌakua eta kꞌõnabara kꞌawuabi bꞌʉa Daizezeba bedꞌea ne ẽã bꞌʉdꞌata izha jarabʉrʉta
         ĩjãbʉrʉba wadꞌi kꞌakua eta kꞌõ ẽã bꞌʉdꞌe. Aramaʉ̃nerã kꞌakua eta kꞌõ ẽã bꞌeba Daizezedꞌebema
         ĩjã bꞌe zezea, abꞌarika ĩjã bꞌeba bedꞌea ne ẽã duanukꞌãrĩã. 12 Kꞌakua eta kꞌõpe bꞌe zezeta bari kꞌakua eta kꞌõpe bꞌeitabema ẽã, awuarabʉrʉ abꞌarika
         ĩjã bꞌeitabema dazhirã zeze Abrahamba ĩjãna kĩrãkꞌa kꞌakua eta kꞌõ ẽwedꞌa.Daizezeba jaradꞌara aribꞌae bꞌʉa ĩjãbʉdadꞌeba13 Daizezeba naʉ̃ ẽjũãta Abrahanʉã diaya adꞌara o izhidꞌeba zedꞌairãã diaya adꞌara mawũã
         ẽbasia ũrãgꞌata aribꞌaebʉrʉba, awuarabʉrʉ mawũãsia bedꞌea ne ẽã bꞌidꞌapʉba izha jarabʉrʉta
         ĩjãbʉrʉdꞌeba. 14 Moisé ũrãgꞌa aribꞌae bꞌeba Daizezeba diaita jaradꞌata jidadꞌaibʉrʉ, ĩjãĩnebema nʉmʉrã
         seri ẽãneba kꞌãrẽ ẽã Daizezeba diaya adꞌara. 15 Moisé ũrãgꞌara aribꞌaedꞌa ẽãba Daizezera kĩrũbi bꞌea. Mawũãmina maʉ̃ ũrãgꞌata ne ẽã
         maẽrã maʉ̃ ũrãgꞌadꞌe wãẽãnaĩ ne ẽã.16 Maʉ̃neba Daizezeba diaita jaradꞌara izhidꞌebemata ĩjã bꞌedꞌeba diaya, aramaʉ̃nerã
         izhi biaba diaya. Maʉ̃ta Abraham warrarãnebema jõmaʉ̃ĩta nʉmʉã. Bari Moisé ũrãgꞌadꞌe
         bꞌeitabema ẽã, awuarabʉrʉ Abrahamne kĩrãkꞌa ĩjãbʉdaitabema, aramaʉ̃ne izhira dazhirã
         jõmaʉ̃ zezea. 17 Maʉ̃ẽnabemata zhi bꞌʉmata mawũã bꞌʉa: Mʉã bʉra bꞌidꞌapʉa zhãrã bio zezeta. Mawũãneba
         Daizeze kĩrãbitara zhãrã bio zezeta bꞌʉa, izhidꞌebemata Abrahamba ĩjãnarã Daizezebara
         beudꞌapeadꞌara piradrʉbibaria, kꞌãrẽ ne ẽbadꞌata obaria.18 Daizezeba warra barabiya abʉrʉra Abrahambara ĩjãsia zhi kĩmanebara warra baraidꞌe
         bꞌʉ ẽãta, aramaʉ̃ne bꞌesia zhãrã bio zezeta, maʉ̃ẽnabemata mawũãsia: Kꞌãwũã chĩdau
         bio kĩrãkꞌa nʉmaña bʉ warrarãnebemata. 19 Maʉ̃ta ĩjãĩrã edꞌabꞌae ẽbasia, krĩcha nʉma ẽbasia izhira zhi zõrãta, maʉ̃ne ya beubodꞌo
         kĩrãkꞌa bꞌasia cien año badea bꞌʉba, mawũã ĩjãĩrã edꞌabꞌae ẽbasia tokꞌata bꞌʉbara
         zhi kĩma Sara. 20 Izhara ĩjã ẽã nʉma ẽbasia Daizezeba diaya abʉrʉra, awuarabʉrʉ soidꞌu ĩjãbʉrʉba ibia
         jarasia Daizezera. 21 Jipa kꞌawuasia Daizezera zhi zromata izha jaradꞌa aribꞌaeira. 22 Mawũã ĩjãbʉrʉdꞌeba Daizezebara bedꞌea ne ẽã bꞌʉsia.23 Bari Abraham ʉ̃rʉ̃ bꞌʉdꞌa ẽbasia mawũã bedꞌea ne ẽã bꞌʉdꞌara. 24 Awuarabʉrʉ dazhirãsidꞌa abꞌarika bedꞌea ne ẽã duanukꞌãrĩã dazhirãbara izhidꞌebema
         ĩjã bꞌeba beudꞌata piradrʉbidꞌata Jesús dazhirã Nokꞌota. 25 Daizezebara Jesús chãbꞌarisia beumarẽã dazhirã kꞌazhirua omiãta bꞌebari, beudꞌata
         piradrʉbisia dazhirã bedꞌea ne ẽã bꞌʉita.

Jesúsdꞌeba bedꞌea ne ẽã bꞌea51 Ĩjã bꞌedꞌeba bedꞌea ne ẽã duanukꞌãrĩba dazhirã Daizeze bawara bedꞌea ne ẽã bꞌea dazhirã
         Nokꞌo Jesucristodꞌeba. 2 Jesucristodꞌebemata ĩjã bꞌedꞌebemanerã dazhirã Daizezebara izhi biaba nʉmʉkꞌãrĩã,
         dazhirã maʉ̃ne jipa nʉmeã. Aramaʉ̃ne sobia krĩcha bꞌea Daizeze kĩrãwãrẽãnebemata jidadꞌaita.
         3 Bari maʉ̃ba ẽã, awuarabʉrʉ dazhira sobiaidꞌe bꞌʉa zuburia nʉmʉnerã, kꞌawuaidꞌera zuburia
         nʉmʉne zrogꞌa kꞌawaya. 4 Mawũã zrogꞌa nʉmʉrã Daizezema bia nʉmʉã. Mawũã zrogꞌa nʉmʉrã Daizeze kĩrãwãrẽãnebemata
         jidaya. 5 Mawũã jidaira dazhirãĩtara sewa ẽãta Daizezebara kʉãgꞌata izhidꞌeta dazhirã sodꞌe
         diasia Jawurebiata dazhirãã diadꞌaba.6 Dazhira ẽdrʉidꞌe bꞌʉ ẽãne ewarita arababʉrʉdꞌera Cristora beusia dazhi bia ẽãta bꞌebari.
         7 Wãrãnebai miõta zhi beabi ẽã biabarira, baʉcha iabꞌa zhi beabiya biabarira. 8 Mawũãmina Daizezebara izha dazhira kʉãgꞌata kꞌawuabibʉrʉta wadꞌi kꞌazhirua omiãta
         bꞌedꞌe Cristota beubisia dazhibari. 9 Mawũẽ Cristo wadꞌeba bedꞌea ne ẽã duanukꞌãrĩba ẽdrʉdꞌaya Daizezeba zhãrãta kĩrũ pua
         kꞌawua oidꞌebara. 10 Izhi ũme zhi jurata bꞌedꞌe Daizezebara dazhira izhi bawara zhibiata bꞌʉsia zhi warra
         bebudꞌeba, mawũã zhibiata bꞌʉdꞌaba ẽdrʉdꞌaya Cristota bꞌʉdꞌeba. 11 Bari maʉ̃ba ẽã, awuarabʉrʉ Daizeze bawara sobia bꞌea dazhirã Nokꞌo Jesucristodꞌeba.
         Izhikꞌareuba idꞌira Daizeze bawara zhibiata bꞌea.Adánnebema Cristodꞌebema12 Kꞌazhiruara naʉ̃ ẽjũãẽna zesia ũmakĩrã abꞌaʉdꞌeba, maʉ̃ kꞌazhiruadꞌeba nʉmesia bebuta.
         Aramaʉ̃ne jõma beu nʉmesia jõmaʉ̃ba obadaba kꞌazhiruata. 13 Naara Moisé ũrãgꞌa ne ẽbasidꞌeuba kꞌazhiruara obꞌea ẽjũãnerã, mawũãmina ũrãgꞌata ne
         ẽãba bedꞌea bara bꞌea a ẽbasia kꞌazhiruata obꞌera. 14 Mawũãmina kꞌazhiruata obꞌeba beu nʉmesia Adán ewaridꞌeba Moisé ewariidꞌu, Daizezeba
         jaradꞌata Adánba ũrĩ ẽbadꞌa kĩrãkꞌara kꞌazhiruara odꞌa ẽbasia. Adánneba jõma zuburia
         nʉmena kĩrãkꞌa jõma bia nʉmesia Cristo zeita bꞌadꞌadꞌeba.15 Mawũãmina Daizezeba bari diadꞌara Adánba kꞌazhiruata odꞌa kĩrãkꞌa ẽã, mawũã abꞌaʉba
         kꞌazhiruata odꞌadꞌeba bio beusidꞌa. Waya Daizezeba izhi biaba bari diadꞌara ẽdrʉita
         bioitabemata izhi biaba nʉmʉkꞌãrĩã ũmakĩrã abꞌaʉdꞌeba, Jesucristodꞌeba. 16 Daizezeba izhi biaba bari diadꞌara Adánba kꞌazhiruata odꞌa kĩrãkꞌa ẽã. Wãrãnebai mawũã
         abꞌaʉba kꞌazhiruata odꞌadꞌeba Daizezebara aduabigaidꞌe nʉmʉsia, mawũãmina izha bari
         diadꞌata nʉmʉkꞌãrĩã zhãrãba kꞌazhiruata bio osidꞌamina bedꞌea ne ẽã bꞌʉkuaita. 17 Abꞌaʉba kꞌazhiruata odꞌadꞌeba jõma beu nʉmʉbʉrʉ, audrebai Daizezebara izhi ũme bꞌai
         jõ ẽã bꞌeabiya abꞌaʉdꞌeba Jesucristodꞌeba, mawũã bꞌeabiya izhi biaba bari bedꞌea ne
         ẽã obʉrʉrãta.18 Abꞌaʉba kꞌazhiruata odꞌadꞌeba Daizezebara zhãrã jõma aduabigaidꞌe nʉmʉsia, aramaʉ̃
         kĩrãkꞌa abꞌaʉba biata odꞌadꞌeba bedꞌea ne ẽã oira zhãrã jõmaʉ̃ĩtabemata izhi ũme bꞌai
         jõ ẽã bꞌabiya. 19 Adánba Daizeze bedꞌeata aribꞌae ẽbadꞌaba zhãrã jõma kꞌazhirua omiãta nʉmʉsia. Aramaʉ̃
         kĩrãkꞌa Jesúsba Daizeze bedꞌeata aribꞌaedꞌaba zhãrã bio bedꞌea ne ẽã bꞌʉya.20 Moisé ũrãgꞌara nʉmʉsia kꞌawuabigaita kꞌazhiruata kꞌãbãẽã obadata. Kꞌazhiruata mawũã
         kꞌãbãẽã obadadꞌebara Daizezebara kꞌawuabisia izhi biaba kꞌãbãẽã sozuburia bꞌʉta. 21 Kꞌazhiruata obadaba aduaita beubada, mawũãmina Daizezebara izhi biaba bedꞌea ne ẽã
         bꞌʉya izhi ũme bꞌai jõ ẽã bꞌabiita Jesucristo dazhirã Nokꞌodꞌeba.

Ya beusidꞌa kꞌazhiruaitara61 ¿Mawũẽ kꞌasia adꞌaipe? ¿Kꞌazhiruadꞌe bꞌeaika Daizezeba izhi biaba kꞌãbãẽã sozuburiamarẽã?
         2 ¡Mawũã ẽã! Kꞌazhiruara odꞌa ẽãba dazhira ya beusia kꞌazhiruaitara. ¿Mawũẽ sãwũã wadꞌi
         kꞌazhiruadꞌe bꞌeaipe? 3 ¿Kꞌawuadꞌa ẽka buru kꞌoedꞌadꞌeba bꞌeta Jesucristodꞌebemata, aramaʉ̃ne duanu ẽka izhi
         ũme beudꞌata? 4 Buru kꞌoedꞌadꞌeba dazhira izhi ũme jou kꞌobꞌadꞌe wãsia, mawũẽ Cristo beudꞌata zhi
         Zezeba izhi zareaba piradrʉbidꞌa kĩrãkꞌa dazhisidꞌa piradrʉbisia zokꞌai nimibamarẽã
         zhiwidꞌidꞌe.5 Dazhira Cristo ũme beudꞌaba izhi piradrʉdꞌa kĩrãkꞌa zokꞌai bꞌai zhiwidꞌidꞌe bꞌeaya.
         6 Maʉ̃ta kꞌawuaidꞌera dazhita na bꞌadꞌara izhi ũme cruzdꞌe kꞌachibʉrʉba kꞌakua kꞌazhiruadꞌebemata
         beasia. Mawũẽ dazhira wueta kꞌazhirua nezokꞌa ẽã. 7 Mawũã beudꞌara ẽdrʉsia kꞌazhiruadꞌebara. 8 Dazhira Cristo ũme beudꞌaba ĩjã bꞌea duanaĩta izhi ũme. 9 Kꞌawua bꞌea Cristo beudꞌata piradrʉdꞌara ya beu ẽã, bebura wueta zarea ne ẽã izhi
         ʉ̃rʉ̃rã. 10 Beuma abꞌa beudꞌaba kꞌazhiruara jõma edre bꞌʉsia. Idꞌidꞌe bꞌʉra Daizezeita bꞌʉa. 11 Marãsidꞌa aramaʉ̃ kĩrãkꞌa bꞌeta kꞌazhiruara odꞌa ẽãba ya beusita bꞌeaudua kꞌazhiruaitara,
         aramaʉ̃ne Daizezeita zokꞌai bꞌeaudua Jesucristo dazhirã Nokꞌodꞌeba.12 Kꞌazhiruaa idu kꞌabꞌaribirãũdua marã kꞌakua beubarita, aramaʉ̃ne orãũdua bia ẽãta
         obi krĩñabʉrʉra. 13 Marã kꞌakuara idu kꞌazhiruaa chãbꞌarirãũdua bia ẽãta oita. Awuarabʉrʉ marã Daizezea
         chãbꞌariudua zokꞌai duaĩnaba kꞌazhiruadꞌe beu bꞌeadꞌata, aramaʉ̃ne marã kꞌakuara Daizezea
         chãbꞌariudua biata oita. 14 Kꞌazhiruabara marã kꞌabꞌari nʉmaĩne bꞌʉ ẽã. Marã Moisé ũrãgꞌa edre nʉmeba ẽdrʉita
         nʉmʉ ẽã, awuarabʉrʉ ẽdrʉya Daizezeba izhi biaba ẽdrʉbidꞌa edre nʉmeba.Duanena biata odꞌaita15 ¿Mawũẽ sãwũãpe? ¿Kꞌazhiruara odꞌaika Moisé ũrãgꞌa edre duanu ẽbaera, mawũã odꞌaika
         Daizezeba izhi biaba ẽdrʉbidꞌa edre duanu baera? ¡Mawũã ẽã! 16 ¿Kꞌawuadꞌa ẽka marãta zhãrã edre nezokꞌata nʉmebʉrʉdꞌera maʉ̃ bedꞌeata aribꞌae nʉmebari
         ẽka, aramaʉ̃ kĩrãkꞌa nʉmʉ ẽka kꞌazhirua nezokꞌara aduaita beuita, waya Daizeze bedꞌeata
         aribꞌae bꞌʉra nʉmʉ ẽka bia nʉmaĩ kꞌarea? 17 Mʉã Daizezea zhibia ji bꞌʉra kꞌazhirua nezokꞌata bꞌeasimina marãbara soidꞌu aribꞌae
         bꞌea Daizeze ũrãgꞌa jaradiadꞌapeadꞌata. 18 Kꞌazhiruadꞌebara ẽdrʉdꞌape Daizeze nezokꞌarãta duanesia biata odꞌaita. 19 Mʉãrã mawũã nezokꞌadꞌebemata jara nʉmʉã mʉã jara bꞌʉta marãbara sãwũãta kꞌawuadꞌa
         ẽãba. Nawedꞌara marã kꞌakuara bia ẽã chãbꞌarisidꞌa ne mitiata dazhi perata odꞌaita.
         Waya idꞌidꞌera marã kꞌakuara Daizezea chãbꞌariudua biata odꞌaita.20 Marã kꞌazhirua nezokꞌata bꞌeasidꞌera kĩrãẽpa biata odꞌa ẽbasia. 21 ¿Bia ẽãta obꞌeadꞌadꞌebara kꞌãrẽ biata jidasidꞌa, maʉ̃nebara idꞌidꞌera marã pera duanu
         ẽka? Maʉ̃nebara aduaita beuya. 22 Mawũãmina idꞌidꞌera kꞌazhiruadꞌebara ẽdrʉdꞌape Daizeze nezokꞌata bꞌeba izhiita nʉmeã,
         mawũẽ izhi ũme bꞌai jõ ẽã bꞌeaya. 23 Kꞌazhiruata obꞌʉdꞌebara aduaita beuya. Mawũãneba Daizezebara izhi ũme bꞌai jõ ẽãta
         bari dia bꞌʉa Jesucristo dazhirã Nokꞌodꞌeba.

Miã ũrãgꞌadꞌa kĩma ãmaĩ ẽã bꞌʉdꞌeba71 Mebẽrã, mʉrã marã Moisé ũrãgꞌa kꞌawua bꞌea bedꞌeaya, ¿marãba kꞌawua bꞌedꞌera dazhira
         Moisé ũrãgꞌadꞌe bꞌʉ ẽka wadꞌi zokꞌai bꞌʉdꞌera? 2 Aramaʉ̃ kĩrãkꞌa wũẽrã miã kꞌãĩpe bꞌʉra Moisé ũrãgꞌadꞌebara zhi kĩma ũme bꞌaibara zhi
         kĩma wadꞌi zokꞌai bꞌʉdꞌera. Mawũãmina zhi kĩmata beura, maʉ̃ wũẽrã Moisé ũrãgꞌadꞌebara
         ẽdrʉbʉrʉa zhi kĩma ũme bꞌadꞌara. 3 Zhi kĩma wadꞌi zokꞌai bꞌʉdꞌe wũẽrãba awʉrʉta edara kĩma ẽãta erukꞌãĩ bꞌʉa adꞌaya.
         Mawũãmina zhi kĩmata beura Moisé ũrãgꞌadꞌebara ẽdrʉbʉrʉa, mawũẽ awʉrʉta edara kĩma
         ẽãta erukꞌãĩ bꞌa ẽã.4 Mebẽrã, marã aramaʉ̃ kĩrãkꞌa Moisé ũrãgꞌaitara ya beusidꞌa Cristota beudꞌadꞌeba. Aramaʉ̃ne
         awʉrʉdꞌeta bꞌeta Cristo beudꞌata piradrʉdꞌadꞌeta bꞌeba biata odꞌaya Daizezeita. 5 Kꞌazhiruadꞌe zharadꞌebemane bꞌeasidꞌera kꞌazhiruara wuaabʉrʉ okrĩñasidꞌa Moisé ũrãgꞌaba
         o ẽbaita jara bꞌʉta, aramaʉ̃ne dazhi kꞌakuaba obꞌʉbara dazhira aduaita beui basia.
         6 Mawũãmina idꞌira Moisé ũrãgꞌadꞌebara ẽdrʉsidꞌa, maʉ̃ ũrãgꞌa edre duanu ẽãba dazhira
         ya beusia maʉ̃ ũrãgꞌaitara. Mawũẽ Daizezeba jara bꞌʉta zhiwidꞌita Jawurebiadꞌeba aribꞌaedꞌaya,
         aramaʉ̃nerã Moisé ũrãgꞌata zhi zõrã edre duana ẽã.Kꞌazhiruata bꞌʉdꞌebema mʉne7 ¿Mawũẽ kꞌasia adꞌaipe? ¿Moisé ũrãgꞌara kꞌazhiruakꞌa? ¡Mawũã ẽã! Baribʉrʉ mʉãrã kꞌazhiruara
         sãwũãta kꞌawua ẽãta kꞌawuasia Moisé ũrãgꞌadꞌeba. Miã mʉãrã kꞌawua ẽbakꞌausia ne zhãrãne
         krĩña bꞌe ẽãrã, maʉ̃ne Moisé ũrãgꞌabara mawũã bꞌʉa: Ne zhãrãne krĩñarãrũã. 8 Mawũãmina mawũã jaradꞌadꞌeba kꞌazhiruabara mʉãã wuaabʉrʉ ne jõma krĩñabisia. Moisé
         ũrãgꞌata ne ẽbasibʉrʉ kꞌazhiruara wuaabʉrʉ okrĩña nʉma ẽbakꞌausia.9 Mʉã Moisé ũrãgꞌa kꞌawua ẽã bꞌasidꞌera mʉrã adu-a bꞌasia. Mawũãmina kꞌawuabʉrʉdꞌera
         mʉãrã kꞌazhiruara wuaabʉrʉ okrĩñasia, mawũẽ mʉrã aduaita beui basia. 10 Moisé ũrãgꞌabara mʉta Daizeze ũme bꞌai jõ ẽã bꞌabiita bꞌʉbara aramaʉ̃ne mʉãã kꞌawuabisia
         mʉrã aduaita beuita bꞌʉta. 11 Kꞌazhiruabara Moisé ũrãgꞌaba jara bꞌʉra obi ẽãba mʉrã sewasia, aramaʉ̃ne mʉrã aduabiita
         beai basia.12 Wãrãnebai Moisé ũrãgꞌara Daizezedꞌea, ũrãgꞌara biata biga. 13 ¿Mawũã biata mʉrã aduabiita beai basika? ¡Mawũã ẽã! Awuarabʉrʉ kꞌazhiruata obꞌʉdꞌebara
         mʉrã aduaita beuita maʉ̃ mawũã biadꞌeba kꞌawuasia, mawũẽ maʉ̃ ũrãgꞌadꞌebara dajada
         nʉmʉã kꞌazhiruara jipadꞌe kꞌazhiruata.14 Dazhirãbara kꞌawua bꞌea Moisé ũrãgꞌara Jawurebiadꞌebemata. Mawũãmina mʉrã zharadꞌebemane
         bꞌʉba kꞌazhiruaa zhi nendoma. 15 Mʉã kꞌãrẽ obꞌʉra kꞌawua ẽã mʉã krĩñata okꞌaba, awuarabʉrʉ mʉã krĩña ẽãta obaria. 16 Mʉã krĩña ẽãta obariba mʉãrã kꞌawua bꞌʉa Moisé ũrãgꞌara biata. 17 Mawũẽ mʉ ẽã maʉ̃ mawũã obarira, awuarabʉrʉ obaria kꞌazhiruata bꞌʉba mʉne. 18 Mʉãrã kꞌawua bꞌʉa mʉnerã mʉ zharadꞌera ne ẽã biara, biata okrĩñaĩrã mʉne bꞌʉa, mawũãmina
         o ẽã. 19 O ẽã biata mʉã krĩñata, awuarabʉrʉ bia ẽãta mʉã krĩña ẽãta obaria. 20 Mʉã krĩña ẽãta obʉrʉra mʉã o ẽã, awuarabʉrʉ obaria kꞌazhiruata bꞌʉba mʉne.21 Mawũẽ mʉã biata okrĩña bꞌʉdꞌera bia ẽãta mʉne bꞌʉba idaribi ẽã. 22 Mʉne edꞌaubara mʉma biga Daizeze ũrãgꞌara. 23 Mawũãmina ne awʉrʉta mʉne bꞌʉa mʉ krĩchata idaribi ẽãta, maʉ̃bara obi edea kꞌazhiruata
         mʉne bꞌʉta.24 ¡Mʉrã zuburia bꞌʉa! ¿Mʉrã kꞌaiba ẽdrʉbiipe mʉ kꞌakuaba mʉ aduabiita beaita nʉmʉrã?
         25 Mʉãrã Daizezea zhibia ji bꞌʉa izhabʉrʉ ẽdrʉbiya Jesucristo dazhirã Nokꞌodꞌeba. Mʉãrã
         krĩchabara aribꞌae krĩña Daizeze ũrãgꞌata, mawũãmina zharabara okrĩña kꞌazhiruata.

Nʉmeãĩnebema Jawurebiadꞌeba81 Idꞌira Jesucristo ũme bꞌera bedꞌea bara duanu ẽã, mawũã duanu ẽã zharadꞌebemane duanu
         ẽãta, awuarabʉrʉ mawũã bꞌea Jawurebiadꞌeba bꞌeta. 2 Bꞌai zhiwidꞌita Jawurebiaba Jesucristodꞌeba dia bꞌʉba dazhira kꞌazhiruadꞌeba ẽdrʉbisia
         aduaita beui badꞌata. 3 Moisé ũrãgꞌabara ẽdrʉbi bꞌe ẽãba, zharabara ẽdrʉbi bꞌe ẽãba Daizezebara zhi warrata
         zokꞌasia dazhi kꞌãwũ zharadꞌe kꞌazhirua omiã zadꞌe. Mobe dazhi kꞌazhiruabari beubibʉrʉba
         kꞌazhiruadꞌebara ẽdrʉbisia, aramaʉ̃ne kꞌazhiruara beasia dazhi kꞌãwũ zharadꞌeba. 4 Mawũã osia Moisé ũrãgꞌata dazhirãba aribꞌae bꞌedꞌamarẽã, mawũẽ zharadꞌebemane nʉme
         ẽã, awuarabʉrʉ nʉmeã Jawurebiadꞌeba.5 Zharadꞌebemane bꞌera krĩcha bꞌea zharadꞌebemane. Mawũãmina Jawurebiadꞌeba bꞌera krĩcha
         bꞌea Jawurebiadꞌebemata. 6 Zharadꞌebemata krĩcha bꞌʉra aduaita beuya, mawũãmina Jawurebiadꞌebemata krĩcha bꞌʉra
         Daizeze ũme bꞌai jõ ẽã bꞌaya adu-a. 7 Zharadꞌebemata krĩcha bꞌedꞌeba Daizezeba jurata bꞌebara Daizeze ũrãgꞌara aribꞌaedꞌa
         ẽã, miã bꞌedꞌa ẽã. 8 Zharadꞌebemane nʉmerã Daizezeba krĩñane nʉme ẽã.9 Mawũãmina marã zharadꞌebemane nʉme ẽã, awuarabʉrʉ Jawurebiadꞌeba nʉmeã Jawurebia Daizezedꞌeta
         marãne edꞌa bꞌʉbʉrʉ. Iabꞌaʉta Jawurebia Cristodꞌeta ne ẽbʉrʉ izhidꞌe ẽã. 10 Mawũãmina Cristota marãne edꞌa bꞌʉbʉrʉ, wãrãnebai kꞌakuara kꞌazhiruata odꞌadꞌeba beuimina
         jawurera zokꞌai bꞌʉa Daizezeba bedꞌea ne ẽã bꞌʉdꞌaba. 11 Jawurebiata Jesús beudꞌata piradrʉbidꞌadꞌeta marãne edꞌa bꞌʉbʉrʉ, Jesucristo beudꞌata
         piradrʉbidꞌabara marã kꞌakua beuita bꞌʉra izhabꞌa piradrʉbiya izhi Jawurebiata bꞌʉdꞌeba
         marãne edꞌa.12 Mawũẽ mebẽrã, Jawurebiadꞌeba nʉmeãña, zharadꞌebemane nʉmeã ẽã. 13 Zharadꞌebemane nʉmeãĩbʉrʉ aduaita beudꞌaya. Mawũãmina Jawurebiadꞌeba beubibʉdata zharadꞌebemata
         odꞌa ẽãrã Daizeze ũme bꞌai jõ ẽã bꞌeaya.14 Jõma Daizeze Jawurebiadꞌeba nʉmerã Daizeze warrarã. 15 Marãba Jawurebiata jidadꞌabara marã nezokꞌata bꞌʉ ẽbasia, mawũẽ nezokꞌata bꞌeadꞌa
         kĩrãkꞌa wakusa pera bꞌeaidꞌe bꞌʉ ẽã, awuarabʉrʉ Jawurebiara jidasidꞌa marã Daizeze
         warrarã babidꞌata. Izhidꞌeba dazhirãbara Daizezea ¡Zeze! abada. 16 Abꞌaʉ Jawurebiaba dazhi jawurea kꞌawuabi bꞌʉa dazhira Daizeze warrarãta. 17 Mawũã zhi warrarã baera Daizezeba ne erubꞌʉta jidadꞌaya Cristo bawarauba, izhi zuburiadꞌa
         kĩrãkꞌa zuburiadꞌara Daizezebara Cristo bawara bia bꞌʉya.18 Wãrãnebai zuburiata idꞌi ewadebema kꞌãrẽ ẽã, ewarita uruba Daizezeba dazhi bia bꞌʉita.
         19 Ne jõma izha okuadꞌabara maʉ̃ta krĩña bꞌeba jʉ̃ã bꞌea ũdubimarẽã zhi warrarã bia nʉminapʉta
         Daizezeba. 20 Izha ne jõma okuadꞌara bia nʉme ẽbasia, izhi dobꞌa mawũã nʉme ẽbasia, awuarabʉrʉ Adánta
         bedꞌeadꞌeba Daizezeba mawũã nʉmʉsia, mawũã nʉmʉnabara bia nʉmʉmarẽã jʉ̃ã bꞌea. 21 Izha okuadꞌabara mawũã jʉ̃ã bꞌea bꞌerawakꞌata nʉmʉmarẽã zhi warrarãta bia nʉmʉĩ kĩrãkꞌa
         Daizezeba. 22 Kꞌawua bꞌea izha ne jõma okuadꞌara puaba ʉ̃ĩ-ʉ̃ĩã bꞌea, wũẽrã toi puabari kĩrãkꞌa
         pua bꞌea idꞌibasiidꞌu. 23 Bari maʉ̃rãtrʉ pua duanu ẽã, awuarabʉrʉ Jawurebiata naara jidadꞌapeadꞌata dazhirãsidꞌa
         puaba ʉ̃ĩ-ʉ̃ĩã bꞌedꞌe jʉ̃ã bꞌea Daizezeba zhi warrarã jʉre edemarẽã, aramaʉ̃ne beukꞌata
         bꞌʉmarẽã dazhi kꞌakuara. 24 Dazhira maʉ̃ta jʉ̃ãĩta ẽdrʉsia. Dazha maʉ̃ta ũdu bꞌʉbʉrʉ jʉ̃ã ẽã. Iabꞌaʉba ne ũdu
         bꞌʉra ¿kꞌãrẽã jʉ̃ãĩpe? 25 Mawũãmina dazha ũdu ẽãta jʉ̃ã bꞌʉra ũduyeedꞌa jʉ̃ãbada.26 Aramaʉ̃ kĩrãkꞌa dazhira Jawurebiaba kꞌareba bꞌʉa dazha bꞌe ẽãnebemane. Daizezea kꞌãrẽ
         bigata widꞌiira dazhara kꞌawua ẽã. Mawũãmina Jawurebiata dazhibari ʉ̃ĩ-ʉ̃ĩã zhiwidꞌi
         bꞌʉa, maʉ̃ sãwũãta jaraidꞌe bꞌʉ ẽã. 27 Mawũãmina Daizezebara dazhi sora ũdu kꞌawua bꞌʉba kꞌawua bꞌʉa Jawurebiaba kꞌãrẽ widꞌi
         bꞌʉra, izhira Daizezeba krĩñane zhiwidꞌi bꞌʉa izhidꞌerãĩta.Zuburiara jõma edre bꞌaebibada28 Kꞌawua bꞌea izhi kʉãgꞌa bꞌeta Daizezeba kꞌãrẽ berabꞌaribi bꞌʉra jõma kꞌarebata biaitabema,
         maʉ̃ta izha kꞌãrẽ kꞌaudꞌa bꞌeabiita trʉ̃kuadꞌaitabema. 29 Na wedꞌauba izha ũdu kꞌawua bꞌʉta bꞌera zhi jʉrʉma zhi Warra Jesús kĩrãkꞌa bꞌeabiita,
         aramaʉ̃ne izhita Warra nabemata bꞌamarẽã mebẽrã biodꞌe edꞌa. 30 Izha mawũã zhi jʉrʉmata bꞌera trʉ̃kua nʉmʉkꞌãrĩã. Mawũã trʉ̃kua nʉmʉkꞌãrĩrã bedꞌea
         ne ẽã nʉmʉkꞌãrĩã. Mawũã bedꞌea ne ẽã nʉmʉkꞌãrĩrã izhita zhi zromanebemata nʉmʉkꞌãrĩã.31 ¿Mawũẽ maʉ̃ẽnabema kꞌasia adꞌaipe? Daizezeta dazhiaare bꞌʉra, ¿dazhira kꞌaiba sãwũãĩpe?
         32 Daizezebara miã zhi Warrasidꞌa wããgꞌa ẽbasia, awuarabʉrʉ bebuidꞌu chãbꞌarisia dazhirã
         jõmaʉ̃bari. ¿Mawũẽ dazhirãã sãwũã ne jõma dia ẽbaipe zhi Warra bawaraua? 33 ¿Kꞌaiba ji nʉma bꞌeipe Daizezeba jʉrʉkuadꞌara? Daizezebara izhabʉrʉ bedꞌea ne ẽã bꞌʉbaria.
         34 ¿Kꞌaiba bedꞌea bara bꞌʉa aipe? Miõba bedꞌea bara bꞌʉa a ẽã Cristota dazhibari beudꞌaba.
         Beudꞌata piradrʉpe Daizeze juwua araare bꞌʉa, zhiwidꞌi bꞌʉa dazhirãbari. 35 ¿Dazhira kꞌaiba ãĩ tʉipe Cristoba kʉãgꞌata bꞌera? ¿Zuburia nʉmʉbara, sopua nʉmʉbara,
         bĩ ẽã odꞌaita pẽwã nʉmebara, jarrabadꞌe nʉmʉbara, wua ne ẽã nʉmʉbara, menajachadꞌe
         nʉmʉbara, kuchoba beaita nʉmebara ãĩ tʉika? 36 Maʉ̃ẽnabemata zhi bꞌʉmata mawũã bꞌʉa:Daira bʉ kꞌarea ewariza bebudꞌe nʉmeã. Daira erunʉmeã oveja beai bara kĩrãkꞌa. (Salmos 44:22)37 Maʉ̃ zuburiara dazhirãbara jõma edre bꞌaebibada Jesucristodꞌeba dazhirã kʉãgꞌadꞌeba.
         38 Mawũẽ mʉã kꞌawuaidꞌera bebubara, zuburia nʉmʉbara, ángelerãbara, zhi zromarãbara,
         zareata jairãnebara, idꞌibemabara, nubemabara, 39 jaita ʉ̃tʉ, eidꞌu nʉmʉbara, miã ne awʉrʉbara dazhira ãĩ tʉ bꞌe ẽã Daizezeba kʉãgꞌata
         bꞌera Jesucristo dazhirã Nokꞌodꞌeba.

Daizezeba jʉrʉdꞌa Israel bꞌera91 Cristodꞌeba mʉãrã wãrãta jaraya, mʉrã sewa nebʉrʉ ẽãta kꞌawua bꞌʉa Jawurebiadꞌeba.
         2 Israel bꞌe kꞌarea mʉrã baridua kꞌãbãẽã sopua bꞌʉa. 3 Mʉ ãĩ bꞌebʉrʉba ĩjãnaĩta bꞌasibʉrʉ mʉrã Daizezea zuburia obibʉrʉta Cristodꞌebara ãĩ
         bꞌekꞌausia mʉ ʉrerã zharadꞌebemata kʉãgꞌaba. 4 Ãzhira israelitarãta bꞌea, ãzhira Daizezeba zhi warrarã babigadꞌa, izhi kĩrãwãrẽãta
         ũdubigadꞌa, izha kꞌãrẽ oita jarakꞌadꞌa, izhi ũrãgꞌata Moisédꞌeba dedꞌekadꞌa, izhira
         sãwũã ibia jaradꞌaidꞌe bꞌʉta kꞌawuabigadꞌa, izha kꞌãrẽ diaita jarakꞌadꞌa. 5 Ãzhira Abrahamneba, Isaacdꞌeba, Jacobodꞌeba uruta bꞌea, ãzhidꞌeba naʉ̃ zharadꞌe zesia
         Cristora, izhira Daizezeta ne jõmaʉ̃ ʉ̃rʉ̃ bꞌʉa, mawũẽ ewari nʉmʉ jõma ibia jaradꞌaya.
         Amén.6 Mʉãrã jara nʉmʉ ẽã izha jaradꞌara Daizezebara aribꞌae ẽãta. Awuarabʉrʉ jara nʉmʉã
         Israel bꞌedꞌeba urura Daizezema jõmarã israelitarã ẽãta. 7 Abrahamneba urura Daizezema jõmarã Abraham warrarã ẽã, maʉ̃neba izhara mawũãsia: Bʉ
         warrarã nʉmaña Isaacdꞌeba. 8 Aramaʉ̃nerã Abraham warrarã bari zharadꞌeba bꞌera Daizeze warrarã ẽã. Awuarabʉrʉ Abraham
         warrarã Daizezedꞌera warra izha jaradꞌadꞌebema. 9 Izhara mawũãsia: Mʉrã año abꞌaʉdꞌe zeya, maʉ̃nerã Sara tokꞌara wau erubꞌaya10 Bari maʉ̃ ẽã, awuarabʉrʉ Rebecabidꞌa Isaacdꞌeta memerãta tosia zõrã dazhirãta bꞌadꞌadꞌeta.
         11 Wadꞌi todꞌa ẽwedꞌa, wadꞌi bia ẽãta miã biata odꞌa ẽwedꞌa Daizezeba jʉrʉdꞌadꞌeba nʉmaĩrã,
         aramaʉ̃ne kꞌãrẽ odꞌadꞌeba nʉma ẽbaira awuarabʉrʉ izha jʉrʉdꞌadꞌeba nʉmaĩrã, 12 Daizezebara Rebecaa mawũãsia: Nabemabara aribꞌaeya tẽãbemata. 13 Maʉ̃ẽnabemata zhi bꞌʉmata mawũã bꞌʉa: Mʉãrã Jacobo kʉãgꞌasia, mawũãmina Esaú jurasia.14 ¿Mawũẽ kꞌasia adꞌaipe? ¿Daizezebara bia ẽãta obꞌʉka? ¡Mawũã ẽã! 15 Izhara Moiséa mawũãsia: Mʉãrã sozuburiaya mʉã sozuburia krĩñata. 16 Aramaʉ̃nerã izhita jʉrʉbi krĩñaba kꞌãrẽ onʉmʉta jʉrʉ ẽã, awuarabʉrʉ Daizezebara jʉrʉbaria
         izha sozuburia krĩñata. 17 Maʉ̃ẽnabemata zhi bꞌʉmata izhara Egiptodꞌebema nokꞌoa mawũãsia: Mʉã bʉra nokꞌota bꞌʉsia
         bʉdꞌeba mʉ zareata ũdukꞌawabigaita, aramaʉ̃ne mʉ zhi zromata jara bꞌeamarẽã drua jõmaʉ̃ne.
         18 Aramaʉ̃ne Daizezebara izha sozuburia krĩñata sozuburia bꞌʉa, bedꞌea ũrĩ ẽã zarea nʉmabi
         krĩñata zarea nʉmabi bꞌʉa.19 Maʉ̃neba iabꞌaʉba mʉãã mawũãĩ baya: ¿Mawũãta kꞌãrẽã dazhira bedꞌea bara bꞌea abꞌʉ?
         ¿Aramaʉ̃nerã kꞌaiba sãwũãĩpe izha krĩñane nʉmʉkꞌãrĩrã? 20 ¿Bʉra kꞌaipe Daizezea mawũã bedꞌeaira? ¿Zokꞌobara zhi odꞌaa mawũãĩ bʉka?: ¿Mʉrã kꞌãrẽã
         kꞌãwũã osi? 21 ¿Zokꞌo obaribara egorora izha krĩñane oi ẽã bꞌʉka, abꞌaʉ egoroba oi ẽã bꞌʉka zokꞌo
         abꞌa ne biadꞌe zokꞌaita, abꞌa ne baridudꞌe zokꞌaita?22 Aramaʉ̃ kĩrãkꞌa Daizezebara izha krĩñata obʉrʉta izhi kĩrũbita izhi zareata ũdukꞌawabiga
         krĩñane kꞌãbãẽã zrogꞌasia kꞌazhiruata obꞌeba kĩrũbiba aduabigai badꞌata. 23 Mawũã zrogꞌasia izhira kĩrãwãrẽã zromata izha sozuburiadꞌarãã kꞌawuabigai kꞌarea,
         nawedꞌa aribꞌaesia mawũã kĩrãwãrẽãnebemata bꞌeabiita. 24 Maʉ̃rãta izha trʉ̃kuadꞌara trʉ̃kuasia dazhirãta, bari judíorãnebemata trʉ̃ ẽbasia,
         awuarabʉrʉ trʉ̃sia judíorã ẽãnebemasidꞌa. 25 Maʉ̃ẽnabemata Daizezeba jaradꞌata Oseas librodꞌe mawũã bꞌʉa:Mʉãrã mʉrẽrã aya mʉrẽrã ẽbadꞌata. Mʉã kʉãgꞌata duana ẽbadꞌata mʉã kʉãgꞌata bꞌea aya.
         (Oseas 2:23)26 Maʉ̃ẽnabemata dewara mawũã bꞌʉa:Mʉãrã marã mʉrẽrã ẽã adꞌata, Daizeze zokꞌai bꞌʉ warrarã aya. (Oseas 1:10)27 Dewara Isaíaba Israel bꞌedꞌebemata mawũãsia:Israel bꞌe warrarãnebemata pusa ibu kĩrãkꞌa nʉmaĩmina bari ʉ̃kʉrʉ ẽdrʉdꞌaya.28 Maʉ̃ẽnabema Daizezebara druadꞌe bꞌera kꞌawua oya kꞌadrʉabai. (Isaías 10:22-23)29 Dewara nawedꞌara Isaíabara mawũãsia:Daizeze ne jõmaʉ̃ne zhi zromaba dazhirãta ʉ̃kʉrʉ zokꞌai bꞌʉ ẽbasibʉrʉ, dazhirã berabꞌarikꞌausia
         Sodoma jõna kĩrãkꞌa, Gomorra jõna kĩrãkꞌa. (Isaías 1:9)Bedꞌea ne ẽbaya ĩjãbʉrʉdꞌeba30 ¿Mawũẽ kꞌasia adꞌaipe? Judíorã ẽãrã bedꞌea ne ẽbaidꞌebemane nʉme ẽãta, Daizezebara
         bedꞌea ne ẽã bꞌʉkua nʉmʉã Cristodꞌebemata ĩjãbʉdaba. 31 Maʉ̃ne Israel bꞌera bedꞌea ne ẽbaidꞌebema ũrãgꞌadꞌe nʉmeta bedꞌea ne ẽã bꞌʉkua ẽã.
         32 ¿Kꞌãrẽneba mawũãpe? Mawũãta nʉmʉã maʉ̃ne nʉmeta Cristodꞌebemata ĩjãna ẽãba, awuarabʉrʉ
         kꞌãrẽ obꞌeba bedꞌea ne ẽbaidꞌe nʉmeã. Mawũã Cristodꞌebema ĩjãna ẽãba tẽnedrʉsidꞌa
         mongꞌarama tẽnedrʉi kĩrãkꞌa. 33 Maʉ̃ẽnabemata zhi bꞌʉmata mawũã bꞌʉa:Mʉã Jerusalénne mongꞌarata bꞌʉya zhãrã tẽnedrʉbarita, izhidꞌebemata ĩjã bꞌʉra bariara
         ẽã. (Isaías 28:16)

101 Mebẽrã, wãrãnebai mʉã sodꞌeba krĩña bꞌʉra mʉrã Daizezea zhiwidꞌi bꞌʉa ẽdrʉdꞌamarẽã
         Israel bꞌeta. 2 Mʉã kꞌawuaidꞌera Daizezeba krĩñane nʉma krĩña bꞌea, mawũãmina wãrĩnu sãwũãta kꞌawua
         duanu ẽã. 3 Daizezeba sãwũã bedꞌea ne ẽã bꞌʉbarira kꞌawuadꞌa ẽã, mawũẽ ãzha kꞌãrẽ obꞌeba bedꞌea
         ne ẽã bꞌeaita krĩcha nʉmeba Daizezeba bedꞌea ne ẽã bꞌʉidꞌebemane duanu ẽã. 4 Moisé ũrãgꞌara ma aribꞌaesia Cristoba, maʉ̃neba Daizezebara bedꞌea ne ẽã bꞌʉya izhidꞌebemata
         ĩjãbʉdara.5 Moisébara ũrãgꞌadꞌeba bedꞌea ne ẽbaidꞌebemata bꞌʉdꞌata mawũãsia: Ũrãgꞌata aribꞌae
         bꞌʉra maʉ̃neba bꞌaya. 6 Mawũãmina Cristodꞌebemata ĩjãbʉrʉba bedꞌea ne ẽbaira mawũã bꞌʉa: Sodꞌeba mawũãrãrũã:
         ¿Kꞌaita wãrĩzeipe ʉ̃taara? Aramaʉ̃ne Cristo udꞌaa weira. 7 Miã mawũãrãrũã: ¿Kꞌaita wãĩpe eidꞌu beudꞌa bꞌeidꞌura? Aramaʉ̃ne Cristo wãrĩzebiira
         beudꞌa bꞌe maẽba. 8 ¿Mawũãĩ kꞌãñabara Daizezebara kꞌãrẽta jara bꞌʉ? Mawũã bꞌʉa: Bedꞌeata Cristodꞌebema
         bʉara borekea ĩjã bꞌeya, bʉara bʉ iba jaraidꞌe bꞌʉa, sodꞌeba ĩjãĩne bꞌʉa. Daibara
         maʉ̃ bedꞌeata ĩjãĩnebemata jara panʉã. 9 Bʉzhi iba Jesústa Nokꞌota jarara, Daizezeba beudꞌata piradrʉbidꞌata sodꞌeba ĩjãrã
         bʉra ẽdrʉya. 10 Mawũã sodꞌeba ĩjãbʉrʉra bedꞌea ne ẽã bꞌʉya, mawũã dazhi iba jarabʉrʉra ẽdrʉbiya.11 Maʉ̃ẽnabemata zhi bꞌʉmata mawũã bꞌʉa: Izhidꞌebemata ĩjã bꞌʉra bariara ẽã. 12 Aramaʉ̃nerã izhara awuara eda ẽã judíorãta miã judíorã ẽãta, izhita jõmaʉ̃ Nokꞌobara
         biodꞌe kꞌareba bꞌʉa kꞌarebata widꞌibʉdara. 13 Aramaʉ̃nerã Nokꞌoa kꞌarebata widꞌibʉdara ẽdrʉya.14 ¿Mawũãmina kꞌarebara sãwũã widꞌidꞌaipe izhidꞌebemata ĩjãna ẽãrã? ¿Sãwũã ĩjãnaĩpe izhidꞌebemata
         ũrĩnakꞌara? ¿Sãwũã ũrĩnaĩpe kꞌaiba jaraita ne ẽbʉrʉ? 15 ¿Sãwũã jaradꞌaipe jaradꞌe zokꞌakuadꞌa ẽbʉrʉ? Maʉ̃ẽnabemata zhi bꞌʉmata mawũã bꞌʉa:
         ¡Kꞌãbãẽã kĩrãwãrẽã adu-a bꞌaidꞌebemata jara bꞌera bedꞌea biata!16 Mawũãmina judíorã jõmaʉ̃bara ĩjãna ẽbasia Cristodꞌebema bedꞌea biara. Maʉ̃ẽnabemata
         Isaíabara mawũãsia: ¿Nokꞌó, kꞌaiba ĩjãbʉrʉ daiba jarabʉdara? 17 Aramaʉ̃nerã ũrĩbʉrʉba ĩjã bꞌʉa, Cristodꞌebemata mawũã ũrĩbʉrʉba Daizeze bedꞌeadꞌeba.
         18 Mawũãmina mʉã widꞌiya: ¿Maʉ̃ bedꞌeara judíorãbara ũrĩna ẽbasika? Wãrãnebai ũrĩsidꞌa.
         Maʉ̃ẽnabemata zhi bꞌʉmata mawũã bꞌʉa:Izhidꞌebemata drua jõmaʉ̃ maẽ jarasidꞌa, drua wawaraidꞌu jarasidꞌa izhi bedꞌeara.
         (Salmos 19:4)19 Mʉã wakusa widꞌiya: ¿Maʉ̃ kꞌawuadꞌa ẽka Israel bꞌebara? Maʉ̃ẽnabemata Daizezebara
         naara Moisédꞌeba mawũãsia:Mʉã marã bĩ ẽãbiya mʉrẽrã ẽãta bia edabʉrʉba, mʉnebema kꞌawua ẽã bꞌeadꞌata bia edabʉrʉba
         kĩrũbigaya. (Deuteronomio 32:21)20 Dewara Daizezedꞌeba Isaíaba wãnigua mawũãsia:Mʉrã ũdusidꞌa mʉ jʉrʉ ẽã bꞌeadꞌaba, mʉrã zhi ũdukꞌawabigasia mʉ widꞌi ẽã bꞌeadꞌaa.
         (Isaías 65:1)21 Mawũãmina Israel bꞌedꞌebema Daizezebara Isaíadꞌeba mawũãsia:Mʉãrã ewariza kꞌareba krĩñasia bedꞌea aribꞌae ẽã bꞌeta, bedꞌea ũrĩ ẽã bꞌeta. (Isaías 65:2)

Daizezeba ʉ̃kʉrʉ jʉrʉkuasia Israel111 Maʉ̃neba mʉã widꞌiya: ¿Daizezebara izhidꞌerã kenabꞌarisika? Mawũã ẽã. Mʉsidꞌa israelitarãta
         Abrahamneba uruta Benjamín warrarãnebema. 2 Daizezebara izhidꞌerã kenabꞌari ẽã, ãzhira na wedꞌauba jʉrʉkuasia. ¿Kꞌawuadꞌa ẽka
         Elía ʉ̃rʉ̃ bꞌʉ tabꞌʉdꞌe jara bꞌʉra, Daizeze kĩrãbita Israel ʉ̃rʉ̃ bĩ ẽã bedꞌea mawũãsi
         ẽka? 3 Nokꞌó, bʉa bedꞌeata jarabibarirã beakuabʉda, bʉita ne ba badata altar nʉmerã ãrĩkuabʉda.
         Mʉtrʉ abꞌabai bꞌidꞌata mʉrã beaita jirpanʉã. 4 ¿Mawũãĩ Daizezebara mawũãsi ẽka?: Mʉãrã mʉĩta nʉmʉkꞌãrĩã ũmakĩrãrã siete mil, ãzhira
         sãkꞌokꞌodꞌe kꞌopanekꞌa Baal ne zhi zromane erubꞌe kĩrãbitara. 5 Aramaʉ̃ kĩrãkꞌa idꞌi ewadebidꞌa Daizezebara judíorã ʉ̃kʉrʉ jʉrʉkuasia izhi biaba.
         6 Izhi biaba jʉrʉbʉrʉra jʉrʉbʉrʉ ẽã kꞌãrẽ obʉrʉba. Kꞌãrẽ obʉrʉba jʉrʉra ya izhi biaba
         jʉrʉbʉrʉ ẽã.7 ¿Aramaʉ̃nerã sãwũãpe? Israel bꞌera Daizezema bia nʉmeãĩta jʉrʉ bꞌeadꞌadꞌe duane ẽbasia.
         Mawũãmina izha jʉrʉkuadꞌara mawũã duanesia, waya wuaabema zarea duanesia. 8 Maʉ̃ẽnabemata zhi bꞌʉmata mawũã bꞌʉa:Daizezebara izhidꞌebema kꞌawua bꞌedꞌa ẽã nʉmʉnaba, dabʉbara ũdudꞌa ẽã, ne ũrĩbaribara
         ũrĩna ẽã idꞌi basiidꞌu. (Deuteronomio 29:4; Isaías 29:10)9 Rey Davidbara mawũãsia:Bia nekꞌo bꞌeba krĩchabigarua bʉara kꞌawua o ẽãta, maʉ̃ta kidꞌabe kĩrãkꞌa nʉmʉdua
         ãzhi bꞌaeta, aramaʉ̃ne ãzhi pua kꞌawua oita.10 Daʉbꞌerrea bꞌe kĩrãkꞌa nʉmʉdua bʉdꞌebema ũdubʉdara ũdu bꞌedꞌa ẽbamarẽã, ĩjãna ẽãba
         zuburiabigarua ewariza. (Salmos 69:22-23)Ẽdrʉbi nʉmʉã judíorã ẽãta11 Maʉ̃neba mʉã widꞌiya: ¿Israelitarã Cristodꞌebema ĩjãna ẽãba tẽnedrʉbʉdara jipa bꞌaesidꞌakꞌa?
         ¡Mawũã ẽã! Baribʉrʉ aribꞌaedꞌa ẽãnebara Daizezebara judíorã ẽãta ẽdrʉbi nʉmʉã, aramaʉ̃ne
         Judíorãta bĩ ẽã bꞌeamarẽã. 12 Aribꞌaedꞌa ẽãba judíorã bꞌaebʉdata mawũã ẽjũãne judíorã ẽãta bꞌe biaitabemabʉrʉ, ¿audre
         bia nʉmʉĩ ẽka Cristodꞌebemata judíorãba jipa ĩjãbʉdadꞌera?13 Mʉrã bedꞌeaya marã judíorã ẽãta bꞌea. Mʉrã Daizezeba marã judíorã ẽãma zokꞌadꞌaba
         mʉma biga mʉ miã ũrãgꞌa bꞌʉra. 14 Mʉãrã krĩña bꞌʉa mʉrãta bꞌeba maʉ̃ta krĩñanamarẽã aramaʉ̃ne ẽdrʉdꞌamarẽã ʉ̃kʉrʉ ãzhirãnebemata.
         15 Daizezeba judíorã kenabꞌaridꞌata ẽjũãne nʉmʉ biaitabemabʉrʉ, ¿judíorãba Cristodꞌebemata
         ĩjãbʉdadꞌera Daizeze ũme bꞌai jõ ẽã bꞌeai ẽka beudꞌa kĩrãkꞌa bꞌeadꞌata?16 Pega waragꞌabʉrʉta naara Daizezea diabʉrʉdꞌera izhidꞌea wuaabemasidꞌa. Aramaʉ̃ kĩrãkꞌa
         judíorã zhi kꞌarrata izhidꞌeta bꞌeadꞌaba judíorã Daizezedꞌea. Aramaʉ̃nerã bakuru kꞌarrata
         Daizezedꞌeta nʉmʉnebara izhidꞌea zhi taerãsidꞌa. 17 Bakuru olivo zhi ura judíorãã. Cristodꞌebemata ĩjãna ẽãba Daizezebara ʉ̃kʉrʉ bꞌʉatukuasia
         olivo zhi u taera, mobe marã judíorã ẽãta olivo meãbemata bꞌeta mama kꞌarakuasia,
         judíorã zhi kꞌarradꞌebemata erunʉmana kĩrãkꞌa aramaʉ̃ne marã Daizezebara bia erunʉmʉã
         olivo kꞌarra bꞌata biadꞌe kĩrãkꞌa. 18 Mawũãmina marã audre biarãta krĩcharãũdua olivo zhi u taeta mawũã bꞌʉatukuadꞌa kꞌãñabara.
         Mawũã krĩchadꞌara budebaudua marãba anʉmʉ ẽãta zhi kꞌarrara, awuarabʉrʉ zhi kꞌarraba
         anʉmʉã marãta.19 Marã judíorã ẽãbara mawũãnaĩbaya: Daizezebara olivo zhi u taera mawũã bꞌʉatukuasia
         dazhirãta mama kꞌarakuaita. 20 Wãrĩnuã, Cristodꞌebemata ãzha ĩjãna ẽãba bꞌʉatukuasia, mawũãmina marãbara ĩjãbʉdaba
         mama kꞌarakuasia. Maʉ̃ba marã biarãta krĩcharãũdua ãzhi kꞌãñabara, awuarabʉrʉ Daizezeta
         wawiaudua. 21 Daizezeba olivo zhi u taeta bꞌʉatukuasibʉrʉ marãsidꞌa bꞌʉatukua bꞌeya.22 Kĩrãkuitaudua, Daizezera biata bꞌʉmina zhãrã jʉ̃ãkꞌaeabaria. Wãrãnebai jʉ̃ãkꞌaeasia
         judíorã zhi bꞌaekuadꞌata, mawũãmina marã bawarara biata nʉmʉã mawũã biata nʉmaĩnebemane
         nʉmebʉrʉ. Mawũã nʉme ẽbʉrʉ marãsidꞌa bꞌʉatukuaya. 23 Judíorã Cristodꞌebema ĩjãna ẽãba bꞌʉatukuadꞌaba ĩjãnarã arimaẽ kꞌarakuaya, Daizezera
         zhi zroma wakusa arimaẽ kꞌarakuaira. 24 Marãta olivo meãbema taeta bꞌʉatukuape olivo biata zhi uma kꞌarakuasibʉrʉ, ¿judíorã
         audrebai arimaẽ kꞌarakuai ẽka zhi olivoma?Israel ẽdrʉdꞌaidꞌebema25 Mebẽrã, Daizezeba kꞌawuabi ẽã bꞌadꞌata mʉãrã marãba kꞌawuadꞌaita krĩña bꞌʉa, mawũãtrʉ
         judíorã kꞌãñabara audre biarãta krĩchadꞌa ẽã: Israel ʉ̃kʉrʉba ĩjã ẽã zarea nʉmerã,
         mawũã nʉmeã Cristodꞌebema ĩjãĩ bꞌeta judíorã ẽãta edꞌa zedꞌayeedꞌa. 26 Mobebʉrʉ Israel ẽdrʉdꞌaya, maʉ̃ẽnabemata zhi bꞌʉmata mawũã bꞌʉa:Jerusalénneba zeya zhãrã Ẽdrʉbita, maʉ̃bara Jacobodꞌeba uruta bꞌera bedꞌea ne ẽã bꞌʉya
         bia ẽãta odꞌapeadꞌara. (Isaías 59:20)27 Mʉã mawũã jaradꞌara ãzhi bawara aribꞌaeya, mʉãrã aramaʉ̃ne bedꞌea ne ẽã bꞌʉya ãzhi
         kꞌazhiruata biodꞌebara. (Jeremías 31:33-34)28 Jesúsdꞌebema bedꞌea biata judíorãba krĩñana ẽãba Daizeze bawara zhi jurata bꞌera marãta
         izhidꞌeta bꞌeaidꞌebema. Mawũãmina izha jʉrʉkuadꞌaba izha kʉãgꞌata bꞌea ãzhi zhibarirãneba.
         29 Aramaʉ̃ne izha diadꞌara jãrĩ ẽã, miã izha trʉ̃narã ãĩ bꞌʉ ẽã Daizezebara.30 Ewari nawedꞌara marãbidꞌa Daizezedꞌebema aribꞌaedꞌa ẽbasia, mawũãmina idꞌira marã
         sozuburia nʉmʉã judíorãba aribꞌaedꞌa ẽãba. 31 Zhi mawũã idꞌidꞌe aribꞌaedꞌa ẽãrã marã sozuburia nʉmʉneba ãzhisidꞌa sozuburiaya. 32 Aramaʉ̃ne Daizezebara zhãrã jõma idaribisia izhidꞌebema aribꞌae ẽã bꞌeamarẽã, aramaʉ̃ne
         jõma sozuburiaita.33 ¡Daizezera biodꞌe kꞌãrẽ kꞌawua bꞌʉa, krĩcha kꞌawua bꞌʉa! ¡Miõba kꞌawua ẽã izha oita
         krĩcha bꞌʉra, dazha kꞌawua ẽã izha obꞌʉra!34 ¿Kꞌaiba kꞌawuaipe Daizeze krĩchara? ¿O izhira kꞌaiba ũrãgꞌaipe?35 ¿Kꞌaiba naara kꞌãrẽ diasi, izhabidꞌa kꞌãrẽ diamarẽãrã?36 Izhidꞌeba nʉmʉba izhikꞌareuba izhiita nʉmʉã ne jõma.Izhitrʉ ibia jaradꞌaya ewari nʉmʉ jõma. Amén.

Zhiwidꞌidꞌe bꞌeaidꞌebema121 Mawũẽ mebẽrã, Daizezeba sozuburiadꞌaba mʉã marãã jaraya, marã kꞌakuara izhaa chãbꞌaribʉdata
         Daizezeba krĩñane bꞌeaudua, marã mawũãrã wãrãne izha krĩñane nʉmeãña. 2 Naʉ̃ ẽjũãne bꞌedꞌe bꞌearãũdua, awuarabʉrʉ krĩcha zhiwidꞌidꞌe nʉmeba kĩrãẽpa bꞌeaudua,
         mawũãrã kꞌawuadꞌaya Daizezeba kꞌãrẽ krĩñata, jipa biata krĩñata.3 Daizezeba izhi biaba kꞌãrẽ jarabi nʉmʉba mʉã marãã jaraya, miõta izhikusa krĩchaidꞌe
         bꞌʉ ẽã izhira audre zhi zromata, awuarabʉrʉ izhikusara krĩchaidꞌe bꞌʉa soidꞌu kꞌobꞌʉba
         kꞌãrẽ oira Daizezebara diasita abꞌa abꞌaʉa. 4 Dazhira kꞌakua abꞌaʉta ne bio bꞌʉa, mawũãmina ne biota jõmaʉ̃bara ne abꞌaʉta odꞌa
         ẽã. 5 Dazhirãta aramaʉ̃ kĩrãkꞌa bꞌeta biota kꞌakua abꞌa bꞌea Cristodꞌeba, aramaʉ̃ne jõma
         zhiya abꞌaʉdꞌebemata bꞌea.6 Dazhirãbara kꞌãrẽ awuara oidꞌebemata erubꞌea Daizezeba izhi biaba diadꞌata. Mawũẽ
         izha bedꞌeata jarabibarita bꞌʉbara izha jarabibʉrʉra jaradua soidꞌu kꞌobꞌʉba. 7 Zhãrã kꞌarebabi bꞌʉbara zhãrã kꞌarebarua. Miã ũrãgꞌabi bꞌʉra miã ũrãgꞌarua. 8 Zhãrã soidꞌu nʉmabi bꞌʉra zhãrã soidꞌu nʉmabi bꞌadua. Zhãrã ne diabi bꞌʉbara sobia
         diadua. Mebẽrã nokꞌota nʉmʉkꞌãrĩrã kĩrãkuita nʉmadua. Zhãrã sozuburia kꞌarebabi bꞌʉbara
         kꞌarebarua sobia.9 Soidꞌu zhi kʉãgꞌa bꞌeaudua. Bia ẽãrã o ẽã ũduamaʉ̃dua, oudua biatrʉ. 10 Mebẽrãne zhi kʉãgꞌa bꞌeaudua. Zhiya zhi wawiaitrʉ bꞌeaudua. 11 Kꞌãrẽ oita kꞌoa bꞌearãũdua. Jawurebiadꞌeba kꞌãrẽ oitrʉ bꞌeba Nokꞌo Jesúsba krĩñata
         oudua. 12 Daizezedꞌeba kꞌãrẽ jidaita krĩcha jʉ̃ã bꞌeba sobia bꞌeaudua, zuburia nʉmʉrã zrogꞌaudua,
         baridua zhiwidꞌiudua. 13 Kꞌãrẽ diaudua Daizezedꞌebema zuburia kꞌãrẽ nesidꞌa bꞌera. Bia edaudua deidꞌu zebʉdara.
         14 Ibia jaraudua marã bĩ ẽã oita pẽwã bꞌera. Ibia jaraudua ikꞌazhirua jararãũdua. 15 Sobiaudua sobia bꞌe bawarara. Jẽgaudua jẽga bꞌe bawarara. 16 Mazhirãĩnu bia bꞌeaudua, zhãrã kꞌãñabara zhi zromane bꞌearãũdua, awuarabʉrʉ zuburia
         bꞌe bawarara abꞌarikadꞌe bꞌeaudua. Krĩcha banane bꞌearãũdua mazhi krĩchaba.17 Iabꞌaʉba marãta bĩ ẽã ora abꞌarika bĩ ẽã orãũdua. Biata oudua jõmaʉ̃ kĩrãbita. 18 Marãba osia bꞌʉra obʉdata adu-a bꞌeaudua jõmaʉ̃ bawara. 19 Marã mʉã kʉãgꞌata bꞌea, iabꞌaʉba marãta bĩ ẽã ora abꞌarika orãũdua, awuarabʉrʉ idaribiudua
         Daizezeba kĩrũbiba pua kꞌawua omarẽã. Maʉ̃ẽnabemata zhi bꞌʉmata mawũã bꞌʉa:Mʉrẽã zhãrã kꞌawua oira, kꞌãrẽ odꞌadꞌeba mʉãbʉrʉ kꞌawua oya, maʉ̃ta jarabʉrʉa Nokꞌoba.
         (Deuteronomio 32:35)20 Maʉ̃ba bʉ jura bꞌʉta jarra kꞌobꞌʉra nekꞌobirua. Obisia kꞌobꞌʉra baniã dobirua. Mawũã
         obʉrʉbara bʉta bĩ ẽã odꞌaba peraya. (Proverbios 25:21-22)21 Abꞌarika o ẽãba bia ẽã edre bꞌaerãrũã, awuarabʉrʉ biata obʉrʉba edre bꞌaebirua bia
         ẽãta.

131 Zhãrã jõma nokꞌorã edre bꞌeaudua. Nokꞌora Daizezeba bꞌʉdꞌa ẽãrã ne ẽã, aramaʉ̃ne zhi
         bꞌʉra Daizezeba bꞌʉdꞌata bꞌʉa. 2 Mawũẽ nokꞌoba jarabʉrʉta aribꞌae ẽãrã, Daizezeba bꞌʉdꞌata aribꞌae ẽã. Mawũã aribꞌaedꞌa
         ẽãrã ãzhi nokꞌoba kꞌawua oya. 3 Nokꞌorã duanu ẽã biata obꞌʉ perabiita, awuarabʉrʉ bꞌea bia ẽãta obꞌʉ perabiita. ¿Nokꞌorã
         wawi ẽã bꞌa krĩña bꞌʉka? Mobera biata odua, mawũãrã bʉra bia jaradꞌaya ãzhara. 4 Nokꞌorã Daizezebara izhi nezokꞌarã kĩrãkꞌa bꞌʉsia bʉ biaitabemata. Mawũãmina bʉa bia
         ẽãta ora wawiarua. Bari nokꞌota chubꞌe ẽã, Daizezebara izhi nezokꞌarã kĩrãkꞌa bꞌʉsia
         zhãrã sãwũã oi bꞌʉdꞌe odꞌamarẽã, pua kꞌawua odꞌamarẽã bia ẽãta obꞌʉra. 5 Maʉ̃ba nokꞌorã edre bꞌaibara, pua kꞌawua odꞌa ẽbamarẽã mawũã bꞌaidꞌe bꞌʉ ẽã, awuarabʉrʉ
         mawũã bꞌaidꞌe bꞌʉa mawũãrã bigata kꞌawua bꞌʉba. 6 Maʉ̃ba mazha ne erubꞌʉbari nokꞌorã plata diabadata dia bꞌea, aramaʉ̃ne nokꞌorã Daizezebara
         izhi nezokꞌarã kĩrãkꞌa bꞌʉdꞌaba baridua maʉ̃ne bꞌea.7 Jõmaʉ̃ã diaudua marãba diaita bꞌʉra: Ne erubꞌʉbari nokꞌorã plata diaita bꞌʉra diauduaa.
         Drua ãĩba ne webʉrʉbari nokꞌorã plata diaita bꞌʉra diaudua. Wawiaita bꞌʉra wawiaudua.
         Zhi zromane edaita bꞌʉra zhi zromane edaudua.8 Zhãrãã deweta bꞌearãũdua miã kꞌãrẽne. Awuarabʉrʉ dewedꞌe bꞌeaudua zhiya kʉãgꞌaita.
         Zhãrã kʉãgꞌa bꞌʉbara aribꞌae bꞌʉa Moisé ũrãgꞌata. 9 Maʉ̃ẽnabemata mawũã bꞌʉa: Kĩma ẽãta erukꞌãĩrãrũã, miã bearãrũã, nezrʉgarãrũã, sewa
         nebʉrʉrãrũã, ne zhãrãne krĩñarãrũã. Maʉ̃ta, baridu ũrãgꞌa awʉrʉta jõma aribꞌaeidꞌebema
         mawũã bꞌʉa: Bʉzhi zhãrã kʉãgꞌarua bʉzhi kĩrãkꞌa. 10 Kʉãgꞌabara zhãrã bĩ ẽã o ẽã. Mawũẽ Moisé ũrãgꞌara aribꞌae nʉmaña zhãrã kʉãgꞌa bꞌʉba.11 Maʉ̃ta aribꞌae bꞌeaudua, ewari sãwũã nʉmʉta kꞌawua bꞌedꞌebara dazhirã ya piradrʉdꞌaibara
         kꞌãĩ bꞌera. Idꞌibai dazhirã ẽdrʉira audre kꞌaita basia Jesúsdꞌebema dazhirãba ĩjãnata
         nʉmʉnebara. 12 Diamase nʉmʉta ʉ̃nadrʉ bodꞌo kĩrãkꞌa ẽdrʉi ewarira kꞌaita basia. Maʉ̃ba bia ẽãta pãrĩguadꞌebemata
         obadara idu bꞌʉdꞌaya, bia ẽã ũme zhõĩta soldaorã kĩrãkꞌa ne jʉ̃bʉdara biata oita jʉ̃naña
         ʉ̃nanebemata. 13 Ewaridꞌe bꞌe kĩrãkꞌa kĩrãẽpa bꞌeaya. Fiestadꞌe beu bꞌea ẽã, kĩma ẽãta erukꞌãĩ bꞌea
         ẽã, dazha krĩñane bꞌea ẽã, zhõ bꞌea ẽã, zhãrãba ne erubꞌʉ kꞌarea bĩ ẽã bꞌea ẽã. 14 Awuarabʉrʉ Nokꞌo Jesucristo kĩrãkꞌa bꞌeba orãũdua zharaba krĩñata.

Bia kꞌawua ẽã ĩjã bꞌedꞌebema141 Bia edaidꞌe bꞌʉa bia kꞌawua ẽã ĩjã bꞌʉra, mawũãmina bĩ ẽã bedꞌeaidꞌe bꞌʉ ẽã izhi krĩcha
         ʉ̃rʉ̃rã. 2 Iabꞌaʉma ne jõma kꞌosia bꞌʉa, waya dewaraubara bia kꞌawua ẽã ĩjã bꞌʉbara bari kꞌo
         bꞌʉa ne udꞌebemata. 3 Ne jõma kꞌo bꞌʉbara bĩ ẽã jaraidꞌe bꞌʉ ẽã ne jõma kꞌo ẽãrã, ne jõma kꞌo ẽãbara ne
         jõma kꞌo bꞌʉra jara nʉmaĩne bꞌʉ ẽã Daizezeba jidadꞌaba. 4 ¿Bʉra kꞌaipe nezokꞌa awʉrʉdꞌeta jara nʉmaĩrã? Zhibaribʉrʉ jaraya bia nʉmʉta o bꞌaebʉrʉta.
         Mawũãmina jipa nʉmaña Nokꞌo Daizezera zhi zromaneba jipa nʉmabiita.5 Iabꞌaʉma ewari abꞌara biga dewarabema ewari kꞌãñabara, waya awʉrʉma abꞌarika ewari
         jõma. Abꞌa abꞌakꞌa bꞌeaudua mazha krĩcha bꞌʉdꞌe. 6 Ewarita zhi wuagꞌa bꞌʉbara Daizezeita obꞌʉa. Ewarita zhi wuagꞌa ẽãbara Daizezeita
         o ẽã. Ne jõma kꞌo bꞌʉbara Daizezeita kꞌo bꞌʉa zhibia ji bꞌʉba Daizezea. Ne jõma kꞌo
         ẽãbara Daizezeita kꞌo ẽãta abꞌarika zhibia ji bꞌʉa Daizezea.7 Dazhira miõta dazhikusaita bꞌʉ ẽã, miõta dazhikusaita beu ẽã. 8 Dazhita bꞌebʉrʉ Nokꞌoita bꞌea. Dazhita beukuara Nokꞌoita beukuaya. Mawũẽ bꞌeta o beukuata
         Nokꞌoita bꞌea. 9 Cristora maʉ̃ kꞌarea beudꞌata piradrʉpe wakusa zokꞌai bꞌesia, aramaʉ̃ne bꞌesia beukuadꞌa
         Nokꞌota zokꞌai bꞌe Nokꞌota.10 Mawũẽ bʉara, ¿kꞌãrẽã jara nʉmaĩpe bʉ mebeara? O bʉara, ¿kꞌãrẽã bĩ ẽã jara nʉmaĩpe
         bʉ mebeara? Dazhira jõma kĩrãbita nʉmeãña Cristoba kꞌawua oi maẽ. 11 Maʉ̃ẽnabemata zhi bꞌʉmata mawũã bꞌʉa:Mʉrã bꞌʉa, mʉrã Nokꞌoba wãrãta jaraya, mʉ kĩrãbita zhãrã jõma sãkꞌokꞌodꞌe kꞌobꞌeaya,
         jõmaʉ̃ba jaradꞌaya mʉrã Daizezeta. (Isaías 45:23)12 Aramaʉ̃ne dazhara abꞌa abꞌaʉba Daizezea jaradꞌaya dazhidꞌebemata.13 Maʉ̃ba ya wueta zhiya zhi jaradꞌa ẽã, awuarabʉrʉ krĩchaudua tẽnedrʉbidꞌa ẽbaita o
         bꞌaebidꞌa ẽbaita mebeata. 14 Nokꞌo Jesúsdꞌeba mʉã kꞌawua bꞌʉra miã kꞌãrẽta ne mitiara ne ẽã izhikusara. Mawũãmina
         iabꞌaʉ krĩchama kꞌãrẽta ne mitiabʉrʉ izhima mawũã bꞌʉa. 15 Mawũãmina zhikodꞌeba bʉ mebeata bʉa sopua ora, ya bʉra nimi ẽã zhãrã kʉãgꞌai bꞌʉdꞌe.
         Maʉ̃ba bʉ zhikoba jarita aduabirãrũã maʉ̃bari Cristo beudꞌata. 16 Aramaʉ̃ne marãta bĩ ẽã jarabirãũdua kꞌãrẽ obʉdara marãma bigadꞌeba. 17 Daizezeta Nokꞌodꞌebemata nʉmaĩrã zhikodꞌeba kꞌãrẽ dobadadꞌeba nʉma ẽã, awuarabʉrʉ
         maʉ̃ne nʉmaña kĩrãẽpa bꞌʉdꞌeba, adu-a bꞌʉdꞌeba, sobia bꞌʉdꞌeba Jawurebiadꞌeba. 18 Aramaʉ̃ne Cristoba jara bꞌʉta aribꞌae bꞌʉra Daizezema biga, zhãrãma biga.19 Maʉ̃ba adu-a bꞌeaidꞌebemane nʉmeãña, zhiya zhi ũrãgꞌa soidꞌu nʉmeãña. 20 Daizezeba zhãrã bia erunʉmʉta ãrĩrãrũã zhikoba. Wãrãnebai ne jõma nene ẽã. Mawũãmina
         biga ẽã kꞌãrẽ kꞌobʉrʉba awʉrʉrãta bꞌaebiira. 21 Audre biga nezhara kꞌo ẽbaita, miã vino do ẽbaita, miã kꞌãrẽta o ẽbaita bĩ ẽã obʉrʉba
         bꞌaebii kꞌãñabara bʉ mebeata. 22 ¿Kꞌãrẽrã kꞌoidꞌe bꞌʉka o kꞌo ẽbaidꞌe bꞌʉka bʉ krĩchama? Mawũãbʉrʉ bʉzhibitabai nʉmadua
         Daizeze kĩrãbita. Sobia bꞌaya izhikusa bedꞌea bara ẽãrã izhima bigaba. 23 Mawũãmina iabꞌaʉba kꞌãrẽ izhima kꞌo bꞌe ẽãta kꞌora izhikusa bedꞌea baraya bigata o
         ẽãba izhi krĩchama. Jõma kꞌãrẽ dazhi krĩchama biga ẽãta obʉrʉra kꞌazhirua.

151 Dazhi zarea nʉmebara kꞌarebadꞌaibara zarea nʉme ẽãrã, aramaʉ̃ne dazhiitabʉrʉ bia nʉmeã
         ẽã. 2 Dazhirã abꞌa abꞌakꞌa zhãrãma bia nʉmeãña biadꞌebemane, aramaʉ̃ne soidꞌu bꞌeabidꞌaya.
         3 Miã Cristosidꞌa izhiitabʉrʉ bia nʉma ẽbasia. Awuarabʉrʉ maʉ̃ẽnabemata zhi bꞌʉmata
         mawũã bꞌʉa: Zeze, bʉta ikꞌazhirua jaradꞌapeadꞌara mʉ ʉ̃rʉ̃ bꞌaesia. 4 Naara kꞌãrẽ bꞌʉdꞌapeadꞌara dazhi ũrãgꞌata bꞌʉsidꞌa, mawũã zhi bꞌʉmabara kꞌãrẽ zrogꞌa
         wãnigua nʉmabiga bꞌʉa Daizeze ũme bia nʉmeta kꞌawua bꞌeamarẽã. 5 Daizezebara kꞌãrẽ zrogꞌa wãnigua nʉmabi bꞌʉbara marãã abꞌaʉ krĩchata diaya Jesucristoba
         krĩñane. 6 Aramaʉ̃ne ãbaʉba nemi abꞌa Daizezeta ibia jaradꞌamarẽã dazhirã Nokꞌo Jesucristo Zezeta.Bedꞌea biara izhabꞌa judíorã ẽãĩtabema7 Maʉ̃ba marã zhiya bia edaudua, Cristoba dazhirã bia edadꞌa kĩrãkꞌa bꞌeaudua Daizezeta
         ibia jaradꞌamarẽã. 8 Mʉã marãã jaraya, Jesucristora zesia judíorã aribꞌaeita, aramaʉ̃ne kꞌawuabigasia Daizezedꞌebema
         wãrãta. Aramaʉ̃ne aribꞌaesia zhãrã Ẽdrʉbita Daizezeba zokꞌaya adꞌata ãzhi zhibarirãta
         bꞌeadꞌaa. 9 Aramaʉ̃ne Daizezeta judíorã ẽãba ibia jaradꞌamarẽã izha sozuburia nʉmʉneba. Maʉ̃ẽnabemata
         zhi bꞌʉmata mawũã bꞌʉa:Judíorã ẽãne edꞌa mʉã bʉra ibia jaraya, mʉã bʉra ibia jara trʉ̃ãña. (2 Samuel 22:50; Salmos 18:49)10 Dewara mawũã bʉa:Judíorã ẽãrã sobiaudua judíorã Daizezedꞌe bawara. (Deuteronomio 32:43)11 Dewara mawũã bꞌʉa:Judíorã ẽãbara jõmaʉ̃ba Daizezera ibia jaraudua, aramaʉ̃ne zhi zromane edaudua zhãrã
         jõmaʉ̃ba. (Salmos 117:1)12 Dewara Isaíaba mawũãsia:Iabꞌa Isaídꞌeba zeya, maʉ̃ pirabꞌariya judíorã ẽãta jʉreita, maʉ̃rãbara krĩchadꞌaya
         izhita. (Isaías 11:10)13 Daizezebara izhita krĩchabi bꞌʉa, mawũẽ marã kꞌãbãẽã sobia adu-a soidꞌu bꞌeabiya,
         aramaʉ̃ne jipa izhitrʉ krĩcha bꞌeamarẽã Jawurebia zareadꞌeba.14 Mebẽrã, marãnebemata mʉã kꞌawua bꞌʉra marã kꞌãbãẽã biata bꞌea, biodꞌe krĩcha kꞌawua
         bꞌeba zhiya zhi ũrãgꞌa bꞌedꞌaya. 15 Mawũãmina mebẽrã, mʉã marãĩta bedꞌeata jipa jara bꞌʉsia marãba bude bꞌʉdꞌamarẽã, mawũã
         bꞌʉsia Daizezeba izhi biaba mʉãã chãbꞌaridꞌaba 16 Jesucristo nezokꞌata bꞌamarẽã judíorã ẽãta bꞌerãĩta. Mawũẽ mʉãrã bedꞌea biata Daizezedꞌeta
         jarakꞌa bꞌʉa, sacerdoteba nendʉwʉrʉ Daizezeba krĩñata webari kĩrãkꞌa judíorã ẽãrã
         aramaʉ̃ne izhima we bꞌʉa izhiita bꞌeamarẽã Jawurebiadꞌeba.17 Mʉrã Jesucristodꞌeba sobia bꞌʉa Daizezedꞌebemata aribꞌae nʉmʉba. 18 Mʉrã ne awʉrʉdꞌera bedꞌeaidꞌe bꞌʉ ẽã, awuarabʉrʉ jaraidꞌe bꞌʉa Cristoba mʉneba odꞌata,
         aramaʉ̃ne judíorã ẽãba Daizezedꞌebemata aribꞌaedꞌamarẽã mʉ ũrãgꞌadꞌeba mʉã kꞌãrẽ odꞌadꞌeba.
         19 Mʉãrã ũdudꞌakꞌa zromata okuasia Jawurebia Daizezedꞌe zareadꞌeba. Aramaʉ̃ne Jerusalénneba
         Ilírico druaidꞌu jõmaʉ̃ã jarasia bedꞌea biata Cristodꞌera. 20 Aramaʉ̃ne mʉãrã Cristodꞌebema bedꞌea biara jara krĩña bꞌʉa Cristodꞌebema jaradꞌakꞌa
         maẽ, aramaʉ̃ne jara ẽbaita zhãrãba jara bꞌʉ maẽ. 21 Awuarabʉrʉ mʉã krĩña bꞌʉra zhi bꞌʉmata mawũã bꞌʉa:Izhidꞌebemata jaradꞌakꞌa maẽrã kꞌawuadꞌaya. Izhidꞌebemata ũrĩnakꞌa maẽrã sãwũãta kꞌawuadꞌaya.
         (Isaías 52:15)Pablo wãĩta krĩchadꞌa Romaĩnu22 Maʉ̃ kꞌarea Cristodꞌebema bedꞌea biata jara bꞌʉba mʉrã tʉma bio ba marãma wãĩrã. 23 Mawũãmina idꞌibai sãma zhi jaragꞌaira ne ẽã naʉ̃ druadꞌera, mawũẽ marãma wã krĩña
         bꞌʉta año bio babʉrʉba, 24 mʉta España druaedꞌa wãbʉrʉdꞌera wãña marãma. Mʉ berabꞌari wãba mʉã marã ũdu krĩña
         bꞌʉa, aramaʉ̃ne baʉcha marãba kꞌarebadꞌaya mʉ maĩnu wãĩta bꞌʉsridꞌa kꞌobꞌape marã
         bawara. 25 Mawũãmina kꞌãwũãwedꞌara mʉrã Jerusalénʉẽna wãña, kꞌarebata edeya mebẽrãĩta. 26 Mebẽrã Macedonia druadꞌebemabara Acaya druadꞌebemabara bia obʉdata plata diabuebʉda
         mebẽrãnebema zuburia bꞌerãĩta Jerusalénne. 27 Mawũã odꞌaira ãzhima bigata judíorã mawũã kꞌarebadꞌaidꞌe bꞌasia. Judíorã ẽãba Daizezedꞌebema
         biata judíorãneba jidasidꞌabʉrʉ ãzhabidꞌa kꞌarebadꞌaidꞌe bꞌʉa dazhi kꞌãwũneta biadꞌeba.
         28 Mawũẽ mʉãrã maʉ̃ta aribꞌaebʉrʉta maʉ̃ platara chãbꞌarikuape mʉrã marã maẽ berabꞌariya
         wãta España druaedꞌa. 29 Mʉã kꞌawua bꞌʉa mʉ marãma wãbʉrʉdꞌera mʉrã marãĩta ne biaba bira jũẽña bedꞌea biata
         Cristodꞌeba.30 Mawũãmina mebẽrã, mʉrã marãã zuburia bedꞌeaya, dazhirã Nokꞌo Jesucristodꞌeba Jawurebiadꞌeba
         zhi kʉãgꞌa bꞌedꞌeba mʉrã kꞌarebaudua mʉbari zhiwidꞌi Daizezea. 31 Mʉrã aramaʉ̃ne bĩ ẽã obi ẽbamarẽã Jesúsdꞌebema ĩjã ẽã bꞌeta Judeadꞌe bꞌea, aramaʉ̃ne
         plata mebẽrã Jerusalénne bꞌeirãĩta mʉã edeita bia jidadꞌamarẽã. 32 Aramaʉ̃ne Daizezeba krĩñabʉrʉ marãma sobia jũẽpe ẽnaʉ̃ña marã maẽ.33 Daizeze dazhi adu-a bꞌabi bꞌʉra nʉmaña marã jõmaʉ̃ bawara. Amén.

Saludo diabuekuadꞌa161 Mʉã marãã jaraya, wũẽrã Febe dazhirã mebeara bia nʉmʉã, izhira mebẽrã aribꞌaebarita
         bꞌʉa Cencrea pʉwʉrʉdꞌe. 2 Nokꞌo Cristodꞌeba bia edaudua, Cristodꞌebemata bꞌera mawũã edadꞌai bꞌʉdꞌe edaudua.
         Ne baridudꞌe kꞌarebaudua kꞌãrẽ nesidꞌabʉrʉdꞌera, izhara kꞌarebasia biota, kꞌarebasia
         mʉsidꞌa.3 Saludo diaudua Priscila dewara Aquila, ãzhira mʉ kĩrãkꞌa Jesucristodꞌebema kꞌaudꞌa
         panʉã. 4 Ãzhira mʉ kꞌarea bebudꞌe panasia, maʉ̃ kꞌarea ãzhaara bari mʉãbʉrʉ zhibia dia bꞌʉ
         ẽã, awuarabʉrʉ dewara zhibia ji panʉã mebẽrã jõmaʉ̃ba judíorã ẽãba. 5 Dewara saludo diaudua mebẽrã ãzhi dedꞌa zhi jʉrebadata. Saludo diaudua Epeneto mʉ
         ne kʉãgꞌata, Acaya druadꞌera izhabʉrʉ naara ĩjãsia Cristodꞌebemata. 6 Saludo diaudua María, izhira biodꞌe kꞌãrẽ obꞌʉa marãne edꞌa. 7 Saludo diaudua Andrónico dewara Junia, ãzhira mʉ ʉrerãta panʉã, mʉ bawara panasia
         cárceldꞌe, ãzhira bia jara panʉã Jesúsba zokꞌakuadꞌabara. Ãzhara Cristodꞌebema ĩjãsidꞌa
         mʉ nawedꞌa. 8 Saludo diaudua Amplia mʉ ne kʉãgꞌata Nokꞌo Cristodꞌeba. 9 Saludo diaudua Urbano, izhira dazhirã kĩrãkꞌa Jesucristodꞌebema kꞌaudꞌa bꞌʉa. Dewara
         saludo diaudua Estaqui mʉ ne kʉãgꞌata. 10 Saludo diaudua Apele, izhira bia nʉmʉã Cristodꞌebemane. Saludo diaudua Aristóbulo
         dedꞌa bꞌera. 11 Saludo diaudua Herodión, izhira mʉ ʉreta bꞌʉa. Saludo diaudua Narciso dedꞌa bꞌera,
         ãzhira Nokꞌo Cristodꞌebemane bꞌea. 12 Saludo diaudua Trifena dewara Trifosa, ãzhira biodꞌe Nokꞌo Cristodꞌebema kꞌaudꞌa bꞌea.
         Saludo diaudua mʉ ne kʉãgꞌa mebea wũẽrã Pérsida, izhira biodꞌe Nokꞌo Cristodꞌebema
         kꞌaudꞌa bꞌʉa. 13 Saludo diaudua Rufo Nokꞌo Cristoba jʉrʉdꞌara, saludo diaudua zhi papasidꞌa, mʉĩtabidꞌa
         izhira mʉ papa kĩrãkꞌa bꞌʉa. 14 Saludo diaudua Asíncrito, Flegonte, Herma, Patroba, Herme, dewara saludo diaudua mebẽrã
         ãzhi bawara bꞌea. 15 Saludo diaudua Filólogo, Julia, Nereo, saludo diaudua zhi nawekꞌaua, dewara Olimpaa,
         jõmaʉ̃ã saludo diaudua Cristodꞌebema ãzhi bawara bꞌea.16 Zhiya saludꞌaudua Daizezedꞌeba kʉãgꞌa. Jõmaʉ̃ba saludo diabuebʉda mebẽrã Cristodꞌebemabara.17 Mebẽrã, mʉã marãã jaraya, kĩrãkuitaudua zhãrãta awuara krĩchabi bꞌe kꞌareara, aramaʉ̃ne
         bꞌaebi bꞌeta ũrãgꞌata ãña jara bꞌea marãba kꞌawadꞌapeadꞌa kꞌãñabara. Ãzhi bawara arãũdua.
         18 Mawũã bꞌebara aribꞌae duanu ẽã dazhirã Nokꞌo Jesucristodꞌera, awuarabʉrʉ aribꞌae bꞌea
         ãzha krĩñata. Aramaʉ̃ne bedꞌea bia nʉmeba zhãrã sota sewa bꞌea borekea zhi sewabi
         bꞌeta. 19 Cristodꞌe bedꞌea biara marãbara aribꞌae bꞌeta jõmaʉ̃ba kꞌawua bꞌeba mʉrã sobia bꞌʉa
         marã kꞌarea. Mawũãmina mʉã krĩña bꞌʉa marã krĩcha banata bꞌeaita biata oita, bia ẽãta
         o ẽbaita. 20 Daizeze dazhi adu-a bꞌabi bꞌʉbara dããrã ẽãne panchi kꞌobꞌʉya ãtõmiã marã jẽrũ edre.
         Izhi biadꞌebema dazhirã Nokꞌo Jesucristodꞌera nʉmaña marã bawara.21 Marãã saludo diabuea Timoteoba, izhira mʉ kĩrãkꞌa Cristodꞌebema kꞌaudꞌa bꞌʉa, mʉ ʉrerãbidꞌa
         saludo diabuebʉda Lucioba, Jasónba, Sosípaterba.22 Mʉrã Tercioa, mʉrã naʉ̃ kꞌarta Pablodꞌeta bꞌʉ nʉmʉba marãã saludo diabuea Nokꞌo Jesucristodꞌeba.23 Marãã saludo diabuea Gayoba, mʉrã izhi dedꞌa bꞌʉkꞌãrĩã, izhi dedꞌa zhi jʉrebibaria
         mebẽrãsidꞌa jõma. Marãã saludo diabuea Erastoba, izhira plata naʉ̃ pʉwʉrʉdꞌebema wuagꞌabaria,
         saludo diabuea mebea Cuartoba.24 Izhi biadꞌebema dazhirã Nokꞌo Jesucristodꞌera nʉmaña marã jõmaʉ̃ bawara. Amén.Daizeze ibia jara jõbidꞌa25 Daizezebara marã jipa nʉmabi bꞌeya bedꞌea biata mʉã jaradꞌaba Jesucristodꞌebemata,
         mawũã nʉmabigaira izha kꞌawuabisia kꞌawuabi ẽã bꞌadꞌata ewari na wedꞌauba. 26 Mawũãmina idꞌibai kꞌawuabisia, aramaʉ̃ne izha bedꞌeata jarabibarirãba jaradꞌapeadꞌata
         zhi bꞌʉmaneba, izhi Daizeze bꞌai jõ ẽã bꞌʉ ũrãgꞌadꞌeba zhãrã jõmaʉ̃ã kꞌawuabi nʉmʉã
         aribꞌaedꞌamarẽã Jesucristodꞌebema ĩjãĩrã. 27 Daizeze abꞌabai bꞌʉbara ne jõma kꞌawua bꞌʉa, izhira Jesucristodꞌeba ibia jaradꞌaya
         ewariza. Amén.
         
            

         
      

   